
1 

ბადრი რამიშვილი ლექციის ტექსტი ოპერაციათა მენეჯმენტში 
 

თემა 1. ოპერაციული მენეჯმენტის არსი 
ოპერაციები და ოპერაციული მენეჯმენტი  

ოპერაცია ლათინური სიტყვაა და პირდაპირ თარგმანში მოქმედებას ნიშნავს, თუმცა 

თანამედროვე ვითარებაში მას რამდენიმე მნიშვნელობა გააჩნია. ჩვენთვის საინტერესოა ამ 

ტერმინის ის შინაარსი, რომლითაც მენეჯმენტში იხმარება. ოპერაცია არის კონკრეტული 

მოქმედება ან მათი ერთობლიობა, საქმიანობის ცალკეული სახე, ტექნოლოგიური პროცესის 

დასრულებული ნაწილი, რომელსაც ასრულებს ორგანიზაციის ერთი ან რამდენიმე 

თანამშრომელი.  ოპერაციები ადამიანის მოღვაწეობის ყოველი სფეროს განუყოფელი ატრიბუტია, 

რომლის თვისებებია ორგანიზებულობა და პროდუქტიულობა. ნებისმიერი ორგანიზაციული 

ფუნქცია, თავის მხრივ, შედგება ოპერაციებისაგან, თუმცა ოპერაციული მენეჯმენტის შესწავლის 

ძირითადი საგანია თვით ოპერაციული ფუნქცია და მისი შემადგენელი ოპერაციები. ცნობილია, 

რომ კომერციულ ორგანიზაციაში გამოიყოფა რამდენიმე მნიშვნელოვანი ფუნქცია, ესენია 

მარკეტინგის, საფინანსო,  საკადრო, იურიდიული ფუნქციები, სამეცნიერო კვლევები და საცდელ-

კონსტრუქტორული სამუშაოები (სკსკს _ ხშირად იგი ოპერაციული ფუნქციის შემადგენელია), 

მაგრამ მათ შორის უმთავრესი სწორედ ოპერაციული ფუნქციაა, რომელიც განსაზღვრავს 

მოცემული ორგანიზაციის პროფილს და მისი მისიიდან გამომდინარეობს. დანარჩენ 

ორგანიზაციულ ფუნქციებს შორის სამეცნიერო თუ სპეციალურ ლიტერატურაში გარკვეული 

აზრთა სხვადასხვაობა არსებობს. ზოგიერთ მათგანში მარკეტინგის და საფინანსო ფუნქცია ასევე 

მიჩნეულია ძირითად ფუნქციებად, ხოლო სხვების მიხედვით კი მათაც დამხმარე ხასიათი 

გააჩნიათ. ოპერაციული ფუნქციის არსსა და მნიშვნელობაზე ისიც მიუთითებს, რომ ხშირად 

ტერმინები „წარმოება“ და „ოპერაციები“ იხმარება, როგორც სინონიმები და კომპანიის ძირითად 

საქმიანობასთან არის დაკავშირებული.   

ნებისმიერი საწარმოო საქმიანობა დაკავშირებულია რამის გადამუშავებასთან, მაგალითად, 

მატერიალური პროდუქციის შექმნის პროცესში გარდაიქმნება მასალები და ინფორმაცია, ხოლო 

მომსახურების წარმოების დროს ზემოაღნიშნულის გარდა ხშირად საჭირო ხდება მომხმარებლის 

გარდაქმნაც. ზემოაღნიშნულიდან გამომდინარეობს ოპერაციული მენეჯმენტის შემდეგი 

დეფინიცია _ ოპერაციული მენეჯმენტი არის საქმიანობის ყველა სახე, რომელიც დაკავშირებულია 

მასალების, ინფორმაციის და მყიდველების მიზანმიმართულ გარდაქმნასთან და მისი მიზანია 

ნებისმიერი ოპერაციის ეფექტიანი და რაციონალური მართვა. თანამედროვე ბიზნესის 
თითოეული სექტორის _ მომსახურების ან მატერიალური წარმოების _ ოპერაციების მიზანია, 
რესურსების ეფექტიანი გამოყენების პირობებში მომხმარებელს შესთავაზოს საქონელი იმგვარი 
ხარისხით, რაოდენობით, ფასებით, საიმედოობით და ხელმისაწვდომობით, რომელიც მისი 
მოთხოვნების შესაბამისი იქნება.  აღნიშნული, სხვა ქმედებებთან ერთად, შეიძლება მიღწეულ 

იქნას დაგეგმვისა და კონტროლის სისტემის ფორმირებით, კონკურენტული პროდუქტის 

შემუშავებით, ეფექტიანი პროცესებით, დაქირავებულთა შრომისთვის დიდი ყურადღების 

დათმობით, ეს ყველაფერი კი ოპერაციული მენეჯმენტის საკითხებია. კომერციული 

ორგანიზაციის წარმატების ერთ-ერთი განმსაზღვრელი ფაქტორია მისი ოპერაციული ფუნქციის 

ეფექტიანობა, ეს კი ნიშნავს საწარმოო სისტემის მიერ დასახული მიზნების მიღწევას, ანუ ყველაზე 

განზოგადებულად რომ ითქვას, მომხმარებელთა მოთხოვნების რაციონალურად 

დაკმაყოფილებას. რაციონალობა, თავის მხრივ, არის მიზნების მიღწევა ან მოთხოვნილების 

დაკმაყოფილება მინიმალური რესურსების გამოყენებით. 

 

ოპერაციული სისტემა 

საყოველთაოდ ცნობილია, რომ ნებისმიერი ორგანიზაცია ღია სისტემას წარმოადგენს, 

რომელშიც გარე გარემოდან შედის რესურსები, იქ გარდაიქმნება პროდუქციად (მომსახურებად) 

და შემდგომ მომხმარებელს მიეწოდება. შესაბამისად, ოპერაციული ფუნქციაც, როგორც 

ორგანიზაციის შემადგენელი ნაწილი, სისტემურობით ხასიათდება. ოპერაციულ სისტემაში თავის 

მხრივ გამოიყოფა სამი ქვესისტემა. ესენია გადამამუშავებელი ქვესისტემა, უზრუნველყოფის 

ქვესისტემა და დაგეგმვისა და კონტროლის ქვესისტემა. გადამამუშავებელ ქვესისტემაში ხდება 

შემსვლელი ფაქტორის (მასალების, მაკომპლექტებლების, ნედლეულის, ინფორმაციის, შრომის) 

გარდაქმნა გამომსვლელ ერთეულებად (პროდუქციად, მომსახურებად) კომპანიის მისიის 

შესაბამისად, ანუ აქ ხორციელდება კომპანიის ძირითადი საქმიანობა. უზრუნველყოფის 

ქვესისტემა უშუალოდ არ არის დაკავებული ძირითადი საწარმოო პროცესით, თუმცა მისი 

ფუნქცია მნიშვნელოვანია, ვინაიდან ის გადამამუშავებელი ქვესისტემის ერთგვარ დამხმარე როლს 

ასრულებს. დაგეგმვისა და კონტროლის ქვესისტემა გადამამუშავებელი ქვესისტემისაგან 

მოიპოვებს ინფორმაციას სისტემის მდგომარეობის შესახებ, რომელსაც ის ამუშავებს და ამის 

საფუძველზე იღებს ოპერაციული სისტემის მართვისთვის საჭირო გადაწყვეტილებებს, რომელიც 

ეხება საწარმოო სიმძლავრეების დაგეგმვას, დისპეტჩერიზაციას, მატერიალურ-საწარმოო 

მარაგების მართვას, ხარისხის მართვას და ა.შ.  

ოპერაციული სისტემების მართვა ოპერაციული მენეჯმენტის საფუძველია. ოპერაციული 

(საწარმოო) სისტემა არის მოცემულობა, რომელიც იყენებს კომპანიის ოპერაციულ რესურსებს 

შემსვლელი ფაქტორის კონკრეტულ პროდუქტად ან მომსახურებად გარდაქმნისთვის. შემსვლელი 

ფაქტორი შესაძლოა იყოს ნედლეული, მაკომლექტებელი ანუ სხვა კომპანიის საბოლოო 

პროდუქტი ან დამკვეთი. ძირითადი ოპერაციული რესურსები (ოპერაციული ელემენტები) კი 

მეორენაირად ცნობილია ხუთი P-ის სახელით: პერსონალი (People), ქარხნები (Plants), 

მაკომპლექტებლები და მასალები (Parts), პროცესები (Processes), დაგეგმვისა და მართვის 

სისტემები (Planning and Control Systems).  

 როგორც აღვნიშნეთ, ოპერაციულ სისტემებში ხდება შემსვლელი ფაქტორის გარდაქმნა 

გამომსვლელ ერთეულებად, რაც შესაძლოა ქვემოთ მოტანილი ფორმებით წარიმართოს: 

• ფიზიკური გარდაქმნა არის შედეგი საწარმოო პროცესისა; 

• განლაგების ადგილის შეცვლას იწვევს ტრანსპორტირება; 

• გაცვლას ადგილი აქვს სავაჭრო ოპერაციების დროს; 

• დასაწყობება და შენახვა ასევე ოპერაციული გარდაქმნის სახეებია, რასაც ადგილი აქვს 

სასაწყობე მომსახურებისას; 

• ფიზიოლოგიური გარდაქმნა არის სამედიცინო მომსახურების შედეგი; 

• ინფორმაციული გარდაქმნა ხდება საინფორმაციო დარგებში. 

ცხადია, ზემოთ მოტანილი გარდაქმნის სახეები არ გამორიცხავს ერთმანეთს და მთელ რიგ 

შემთხვევებში ადგილი აქვს შემსვლელი ფაქტორის კომპლექსურ გარდაქმნას. 

 

ოპერაციული ფუნქციის კავშირი სხვა ორგანიზაციულ ფუნქციებთან 

ორგანიზაციის სტრუქტურული ვარიაციები საკმაოდ მრავალფეროვანი შეიძლება იყოს და 

აქ კონკრეტული პირობები და მენეჯერების ხედვაა გადამწყვეტი, თუმცა ორი რამ ყველა 

კომერციულ ორგანიზაციას საერთო აქვს: პირველი,  არ არსებობს კომერციული ორგანიზაცია, 

რომელშიც ამა თუ იმ ფორმით არ არის წარმოდგენილი შრომის ფუნქციური დანაწილება; მეორე,  

ოპერაციული ფუნქცია უმთავრესია, საფუძველია ნებისმიერი მათგანისთვის, თუმცა ის მჭიდრო 

კავშირშია დანარჩენ ორგანიზაციულ ფუნქციებთან. კადრების მართვა, იურიდიული 

უზრუნველყოფა, შესყიდვები (თუ ის დამოუკიდებლად არის წარმოდგენილი მოცემულ 

ორგანიზაციაში) შეიძლება განვიხილოთ როგორც ძირითადი ოპერაციების მომსახურე ფუნქციები. 

საფინანსო ფუნქცია უნდა განვიხილოთ როგორც არა მარტო მომსახურე ფუნქცია, არამედ მას 

მაკონტროლებელი დატვირთვაც გააჩნია. მარკეტინგი და სკსკს მიმართულია ზოგად 



3 

ბადრი რამიშვილი ლექციის ტექსტი ოპერაციათა მენეჯმენტში 
 

კორპორატიული ამოცანების გადაწყვეტისკენ, თუმცა მათი მოღვაწეობის შედეგი სრულიად 

აუცილებელია ოპერაციული ფუნქციისათვისაც. უკანასკნელ ხანებში ბიზნესში იკვეთება ყველა 

ორგანიზაციული ფუნქციის მჭიდრო კოორდინაციის ტენდენცია და ეს განსაკუთრებით 

თვალშისაცემია ოპერაციების, მარკეტინგის და სკსკს-ის შემთხვევაში, რომელთა ფუნქციური 

გამიჯვნა სულ უფრო რთული ხდება.  

ნახატი 1.1 

ტიპური ორგანიზაციული სტრუქტურის სქემა 

 

 

 

  

  

 

 

 

ორგანიზაციულ სტრუქტურაში ამა თუ იმ მოვალეობის კონკრეტული განლაგება  შეიძლება  

საკმაოდ ფართო დიაპაზონში ვარირებდეს. ზოგჯერ შესყიდვების ქვეფუნქცია გაერთიანებულია 

საწარმოო განყოფილებაში, ხოლო ხარისხის მართვა კი სკსკს-ის (სამეცნიერო კვლევები და 

საცდელ-კონსტრუქტორული სამუშაოები) განყოფილებაში, ზოგჯერ კი ორივე ზემოთ მოტანილი 

ქვეფუნქცია ექვემდებარება მარკეტინგის განყოფილებას. ზოგიერთ ორგანიზაციაში არსებობს ტექ-

მომსახურების განცალკევებული ფუნქცია, რომელიც მოიცავს კვლევებს და კონსტრუქტორულ 

სამუშაოებს, ინჟინერინგს, ხარისხის მართვას, მონაცემთა დამუშავებას და საწარმოო კონტროლს. 

მიუხედავად იმისა, თუ როგორ არის ამა თუ იმ ორგანიზაციაში ფუნქციური განყოფილებები 

წარმოდგენილი და რა ჰქვია მათი ხელმძღვანელების თანამდებობას, ერთი რამ საერთოა ყველა 

მათგანისთვის, კომპანიის წარმატების ერთ-ერთი უმთავრესი პირობაა თითოეული ფუნქციური 

ქვედანაყოფის და მათი მენეჯერის მჭიდრო სისტემური თანამშრომლობა საერთო 

ორგანიზაციული მიზნების მიღწევის საქმეში. ამავე დროს, აღნიშნული სტრუქტურული 

ერთეულების თანამშრომლებს მკაფიო წარმოდგენა უნდა ჰქონდეთ მათი ორგანიზაციის 

ოპერაციული სისტემის შესახებ.  

ორგანიზაციულ ფუნქციებს შორის კავშირის დამყარების უმთავრესი საშუალებაა 
ინფორმაციის ინტენსიური, პერმანენტული გაცვლა. ქვემოთ წარმოდგენილ სქემაში ნაჩვენებია 

წარმოებისა და სხვა განყოფილებებს შორის საინფორმაციო ნაკადების საერთო სქემა. მაგალითად, 

საფინანსო განყოფილება პასუხისმგებელია თვითღირებულების კალკულაციაზე, ბიუჯეტის 

შედგენაზე და ა.შ. მაგრამ ამის განხორციელება შეუძლია მხოლოდ იმ შემთხვევაში, თუ წარმოება 

მას დროულად უზრუნველყოფს მასალების და სამუშაო ძალის გამოყენების შესახებ 

ინფორმაციით. გარდა ზემოაღნიშნულისა, სხვადასხვა ფუნქციური დანაყოფის თანამშრომლებს 

საფუძვლიანი თეორიული ცოდნა უნდა ჰქონდეთ ოპერაციული სისტემის ფუნქციონირების 

შესახებ. მაგალითად, ბუღალტრებმა უნდა იცოდნენ მატერიალურ-სასაქონლო მარაგების მართვის 

საფუძვლები, მათ უნდა შეეძლოთ საწარმოო სიმძლავრეების გამოყენების შეფასება და სხვადასხვა 

პროცესისთვის შრომითი ნორმების განსაზღვრა. ეს ცოდნა მათთვის აუცილებელია, რათა 

მაქსიმალურად ზუსტად განისაზღვროს პროდუქციის და მომსახურების თვითღირებულება, 

შესრულდეს აუდიტორული შემოწმება და შედგეს საფინანსო ანგარიშები. გარდა ამისა, ყოველმა 

ფინანსები კადრები მარკეტინგი ოპერაციები სკსკს შესყიდვები 

კომპანია 

ინჟინერინგი 

 

 

 

 

 

 

 

 

ტექნიკური 

სამსახური 

 

 

 

 

 

 

 

 

წარმოება 

 

 

 

 

 

 

 

 

წარმოების 

დაგეგმვა 

 

 

 

 

 

 

 

 

ხარისხის უზ-

რუნველყოფა 

ბუღალტერმა, რომელიც სპეციალიზებულია საწარმოო დანახარჯების კალკულაციაზე, უნდა 

იცოდეს ისეთი კონცეფციების პრაქტიკული გამოყენების ხერხები, როგორიც არის „ზუსტად 

დროზე“ და ინტეგრირებული საწარმოო სისტემები. ფინანსისტებმა სასაქონლო-მატერიალური 

მარაგების და საწარმოო სიმძლავრეების კონცეფციები უნდა გამოიყენონ საბრუნავი საშუალებების 

მართვის პროცესში, აგრეთვე აუცილებელი კაპიტალდაბანდებების მოცულობის დასადგენად და 

მომავალი საფინანსო ნაკადების ოდენობის პროგნოზირებისთვის. ოპერაციული მენეჯმენტის და 

ფინანსების სფეროები ერთიანდება სპეციფიკური გადაწყვეტილების მიღების დროს. მაგალითად, 

აწარმოოს თუ არა კომპანიამ მაკომპლექტებლები თავად, თუ მიმართოს აუთსორსინგს, 

გააფართოვოს თუ არა წარმოება, ან შეცვალოს თუ არა საწარმოს განლაგების ადგილი და ა.შ. 

ნახატი 1.2 

ინფორმაციის ცირკულაცია ოპერაციულ და სხვადასხვა ფუნქციებს შორის 

 

  

 

 

  

 

 

 

 

 

 

 

  

 

 

 

 

 

 

სკსკს 

ინფორმაცია  ინო-

ვაციების, პრო-

დუქციის  ახალი/ 

გაუმჯობესებული 

სპეციფიკაციების 

შესახებ. 

შესყიდვები 

ინფორმაცია მიმ-

წოდებლების, მა-

სალების მახასია-

თებლების ცვლი-

ლების შესახებ. 

ფინანსები 

ინფორმაცია თვით-

ღირებულების, სა-

ბიუჯეტო კონტრო-

ლის შესახებ; საგა-

დამხდელო უწყე-

ბანი. 

მარკეტინგი 

ინფორმაცია ბაზ-

რის, მომხმარე-

ბელთა მოთხოვ-

ნების, სამომავლო 

შემუშავებების 

შესახებ. 

კადრები 

ინფორმაცია შრო-

მის პირობების, 

პერსონალის, 

დისციპლინის 

შესახებ. 

ოპერაციები 

ფინანსები 

ინფორმაცია სამუ-

შაო ძალის, მასალე-

ბის გამოყენების 

შესახებ. 

კადრები 

ინფორმაცია სამუ-

შაო ძალაზე მოთ-

ხოვნების, პერსონა-

ლის  საჭირო უნარ-

ჩვევების შესახებ. 

მარკეტინგი 

ინფორმაცია არსე-

ბული სიმძლავრეე-

ბის, შეკვეთის შეს-

რულებისა და ტექ-

ნიკური პირობების 

შესახებ. 

შესყიდვები 

ინფორმაცია მასა-

ლებზე მოთხოვნი-

ლების შესახებ. 

სკსკს 

ინფორმაცია პრო-

ცესებთან დაკავში-

რებული პრობლე-

მების  და ტექნიკუ-

რი შესაძლებლო-

ბების შესახებ. 

მარკეტოლოგისთვის აუცილებელია იმის ცოდნა, თუ რამდენადაა შესაძლებელი შეკვეთის 

შესრულების ვადების დარღვევის თავიდან აცილებისთვის ოპერაციული პროცესების გამოყენება.  

ოპერაციული მენეჯმენტის ცოდნა მათ აგრეთვე ეხმარება, რათა მაქსიმალურად იქნას 

დაახლოებული პროდუქცია და მომსახურება კონკრეტული კლიენტების მოთხოვნილებებთან და 

რაც შეიძლება სწრაფად იქნას გატანილი ბაზარზე საქონლის ახალი სახეობები. 

გასათვალისწინებელია ისიც, რომ მომსახურების სფეროში წარმოების და მარკეტინგის პროცესები 

ერთდროულად მიმდინარეობს, რაც კიდევ ერთხელ ადასტურებს მარკეტინგის და ოპერაციული 

მენეჯმენტის მჭიდრო კავშირს. კადრების სპეციალისტებმა უნდა იცოდნენ, თუ რაში 

მდგომარეობს ოპერაციული სისტემის თითოეული თანამშრომლის პროფესიული მოვალეობები 

და როგორ არის დაკავშირებული ერთმანეთთან წახალისების და დაჯილდოების სისტემები; 

რომელ სპეციალურ უნარ-ჩვევებს უნდა ფლობდეს ამა თუ იმ თანამდებობის დაკავების 

მსურველი. პროგრამისტებს ხშირად უწევთ იმ საინფორმაციო სისტემების შემუშავება, რომელთა 

დანიშნულებაა ოპერაციების მართვა, ამისთვის კი სრულიად აუცილებელია ოპერაციების შესახებ 

გარკვეული ინფორმაციის ფლობა. დაბოლოს, მეწარმეებისთვისაც აუცილებელია ოპერაციული 

მენეჯმენტის საფუძვლიანი ცოდნა, რათა მათ სწორად დაგეგმონ საკუთარი ბიზნესი და მიიღონ 

მართებული გადაწყვეტილებები კაპიტალის ამა თუ  იმ სფეროში განთავსების დროს. 

  

ოპერაციული სისტემების განმასხვავებელი თვისებები 

 საწარმოო სისტემები რამდენიმე ნიშნის მიხედვით შეიძლება განვასხვავოთ. აქედან 

შესაძლოა გამოვყოთ სამი უმთავრესი: სტანდარტიზაციის დონე, ოპერაციების (წარმოების) ტიპი 

და განსხვავება მატერიალურ წარმოებასა და მომსახურებას შორის. 

 სტანდარტიზაციის მიხედვით შეიძლება გამოვყოთ სტანდარტული და სპეციალური 

პროდუქციის მწარმოებელი ოპერაციული სისტემები. სტანდარტული წარმოება დიდი 

მოცულობებით უშვებს ერთგვაროვან პროდუქციას. მისი მთავარი უპირატესობაა მასობრიობა და 

ამის ხარჯზე თვითღირებულების სიმცირე. მომსახურების სფეროში სტანდარტიზაცია პირველად 

დანერგა   McDonalds-მა და სადღეისოდ ფართო გავრცელება ჰპოვა. სპეციალიზებული წარმოება 

ნიშნავს, რომ პროდუქცია ან მომსახურება საგანგებოდ არის დამზადებული კონკრეტული 

პირისთვის ან შემთხვევისთვის. მსგავსი რამ ბუნებრივია მომსახურების სექტორისთვის, თუმცა 

მატერიალურ წარმოებაშიც ბევრი მიმართულებით აქვს ადგილი უნიკალურ წარმოებას. 

უკანასკნელ პერიოდში სამომხმარებლო სექტორში დიდი ტემპებით იზრდება იმ ბაზრების 

რაოდენობა, სადაც მომხმარებელი მაღალი ფასეულობის საქონელს ითხოვს, ეს კი კომერციული 

შეთავაზების სრული ინდივიდუალიზაციის გარეშე შეუძლებელია. სპეციალიზებული წარმოების 

მთავარი უპირატესობა სწორედ კონკრეტული მომხმარებლის სპეციფიკური მოთხოვნილებების 

მაქსიმალური დაკმაყოფილების შესაძლებლობაშია, თუმცა ამგვარ წარმოებას დიდი ნაკლიც 

გააჩნია, რაც დიდ დანახარჯებში, პროდუქციის მაღალ თვითღირებულებაში და შესაბამისად, 

მაღალ ფასში ვლინდება. სტანდარტული პროდუქციის მწარმოებელი სისტემები იყენებენ 

სტანდარტულ მეთოდებს, მასალებს და მექანიზაციას, რაც იწვევს წარმოებული პროდუქციის 

მოცულობების ზრდას და ერთეული პროდუქციის თვითღირებულების შემცირებას. 

სპეციალიზებულ სისტემებში კი სამუშაოთა უმრავლესობა უნიკალური ხასიათისაა, რასაც 

მაღალკვალიფიციური და შესაბამისად დიდი ანაზღაურების მქონე პერსონალი სჭირდება, შრომის 

პროცესი ნაკლებად მექანიზებულია და ნელა მიმდინარეობს. 

 ოპერაციული სისტემების კლასიფიკაციაზე მრავალი ფაქტორი ახდენს გავლენას. ეს 
შეიძლება იყოს ორგანიზაციის ტიპი, სტრატეგია, მის მიერ გამოყენებული ტექნოლოგიები, 
მოღვაწეობის სფერო, მომსახურებული ბაზრის ტიპი და ა.შ. თვით კლასიფიკაციის სხვადასხვა 

ვარიაცია არსებობს. ქვემოთ წარმოდგენილი ერთ-ერთი ყველაზე მეტად მრავალფეროვანია. 

ბადრი რამიშვილი ლექციის ტექსტი ოპერაციათა მენეჯმენტში 
 

 საპროექტო სისტემა. ზოგადად პროექტის დეფინიცია შემდეგი სახით შეიძლება 

წარმოვადგინოთ: პროექტი არის ერთჯერადი, დროით შეზღუდული, მიზანმიმართული 

ღონისძიებების ერობლიობა, რომელიც კონკრეტული ამოცანის გადაწყვეტისთვის საჭიროებს 

სხვადასხვა კვალიფიკაციის სპეციალისტებისა და რესურსების ურთიერთქმედებას. წარმოების 

ორგანიზების ეს ფორმა პასუხია ბიზნესგარემოში არსებულ გამოწვევებზე, რომელთაგან 

უმთავრესია ცვლილებების ტემპის აჩქარება და შესაბამისად კომპანიების სურვილი, გაზარდონ 

მათთან ადაპტირების უნარი. კომერციულ ორგანიზაციებში საპროექტო მიდგომა ძირითადად 

გამოიყენება ახალი ნაკეთობის, საწარმოო ხაზების თუ ტექნოლოგიების შემუშავების,  

მსხვილმასშტაბიანი უნიკალური ნაკეთობების დამზადების დროს. სფეროების მიხედვით 

ოპერაციული სისტემის ეს ფორმა, სხვადასხვა ვარიაციით, განსაკუთრებით მოთხოვნადია ისეთ 

სწრაფად ცვალებად დარგებში, როგორიც არის მეცნიერება-ტევადი, ინფორმაციული დარგები, 

თუმცა ბოლო წლებში საპროექტო მიდგომა სულ უფრო ფართოდ ვრცელდება. პროექტებთან 

დაკავშირებულ საკითხებზე ქვემოთ საკმაოდ ვრცლად გვექნება საუბარი ცალკე სალექციო თავში, 

რომელიც მხოლოდ ამ საკითხს მიეძღვნება. 

 ინდივიდუალური წარმოება არის ცალკეული უნიკალური ნაკეთობის დამზადება 

კონკრეტული კლიენტის შეკვეთის საფუძველზე. ამგვარი რამ ხდება მცირე სახელოსნოებში ან 

საამქროებში. ინდივიდუალური წარმოების დროს მინიმუმამდეა დაყვანილი სტანდარტული 

ოპერაციების გამოყენება და სამუშაო პროცესი ცალკეული დამკვეთის მოთხოვნებისამებრ 

იცვლება. ინდივიდუალური წარმოების ნიმუშად შეიძლება განვიხილოთ მხატვრის სახელოსნო, 

საიუველირო სახელოსნო, საავტორო ტანსაცმლის სამკერვალოები, სარემონტო სამუშაოების 

შესრულება, ჯანდაცვის მთელი რიგი მიმართულებები და ა.შ. როგორც წესი, ინდივიდუალური 

წარმოება მიმართულია ბაზრის მაღალი სეგმენტებისაკენ, რადგან მის შედეგად შექმნილი 

პროდუქცია განსაკუთრებით სპეციალიზებული პროდუქციის რიგს განეკუთვნება და ჩვენს მიერ 

ზემოთ განხილულ ყველა დადებით თუ უარყოფით თვისებას ატარებს. მსხვილმასშტაბიანი 

პროდუქციის ინდივიდუალური წარმოება შესაძლოა პროექტის ფარგლებში განხორციელდეს. 

 წვრილსერიული და სერიული წარმოება. წვრილსერიული წარმოების დროს კომპანია 

მცირე პარტიებით უშვებს ერთგვაროვან პროდუქციას ან მომსახურებას. ამ ტიპის ოპერაციული 

სისტემის ცალკეული განყოფილებები, საამქროები ან უბნები სპეციალიზდება სხვადასხვა სახის 

ოპერაციის შესრულებაზე. გადამუშავების ობიექტები სისტემას გაივლიან სათითაოდ ან მცირე 

ჯგუფებად, რადგან ყოველი ობიექტის დამუშავების პირობები შეიძლება განსხვავებული იყოს. 

მაგალითად, ყოველ მათგანს შესაძლოა ჰქონდეს საკუთარი მარშრუტი და არ არის სავალდებულო, 

თითოეულმა ყველა უბანი გაიაროს. წვრილსერიული წარმოების მაგალითია თვითმფრინავების 

წარმოება. ამ შემთხვევაში ყოველ ნაკეთობაზე ცალკე მიმდინარეობს მუშაობა, მაგრამ ამისათვის 

გამოიყენება სტანდარტული ოპერაციები, ხოლო ცალკეული ტიპის ნაკეთობები მცირე 

რაოდენობით იქმნება, მაგრამ სრულიად იდენტურია. წვრილსერიულ და სერიულ წარმოებას 

შორის არჩევანს განაპირობებს ბაზარზე არსებული მოთხოვნა. თუ მოთხოვნა მცირეა, ირჩევენ 

პირველ მათგანს, ხოლო მაღალი მოთხოვნის შემთხვევაში შესაძლებელია სტანდარტული 

პროდუქციის შედარებით მსხვილი პარტიების წარმოება, რაც ამცირებს ერთეული ნაკეთობის 

თვითღირებულებას. სერიული წარმოება ხასიათდება პროდუქციის ან მომსახურების 

შეზღუდული ნომენკლატურით, მზადდება პერიოდულად განმეორებადი პარტიებით, რომელთა 

მოცულობა შედარებით დიდია. ყოველი პარტია ერთგვაროვანი პროდუქციის ერთობლიობაა. 

ერთი ასორტიმენტული ჯგუფის სხვადასხვა პარტიაში შემავალი პროდუქცია შეიძლება 

უმნიშვნელოდ განსხვავდებოდეს ერთმანეთისაგან მიზნობრივ მომხმარებელთა მოთხოვნებიდან 

გამომდინარე და მათ შექმნაში დიდწილად სტანდარტული ოპერაციები მონაწილეობს. სერიული 

ბადრი რამიშვილი ლექციის ტექსტი ოპერაციათა მენეჯმენტში 
 

წარმოება ფართოდ არის გავრცელებული მანქანათმშენებლობაში, საკვები პროდუქტების 

წარმოებაში და ფართო მოხმარების საქონლის მწარმოებელ სხვა დარგებში. 

მასობრივი წარმოების სისტემა უშვებს სტანდარტიზებული პროდუქციის ან მომსახურების 

ერთ ან რამდენიმე სახეობას. ერთი ტიპის გამოშვებული პროდუქციის ცალკეული ერთეულები 

ერთმანეთის იდენტურია, თუმცა ზოგჯერ ადგილი აქვს მცირეოდენ განსხვავებებს 

კომპლექტაციაში ან შეფუთვაში. თითეული ნაკეთობის სისტემაში მოძრაობის დრო შედარებით 

მცირეა და, როგორც წესი, წუთებით ან საათებით იზომება. სისტემის საწარმოო რესურსები 

ხშირად მოწესრიგებულია გარკვეული თანმიმდევრობით და ქმნის ნაკადს, ამიტომ ამგვარ 

სისტემებში ხშირად გამოიყენება ავტომატიზებული ხაზები. მასობრივი წარმოების პროდუქციას 

სამომხმარებლო ბაზრის დიდი ნაწილი უკავია და ის ყოველი ადამიანისთვის კარგად არის 

ცნობილი. შედარებით იშვიათია მასობრივი წარმოების სისტემების გამოყენება მომსახურების 

სფეროში, მაგრამ McDonalds-ის ინოვაციის შემდეგ აქაც დაიწყო გავრცელება მასობრივი წარმოების 

სისტემისათვის დამახასიათებელმა თვისებებმა, თუმცა სრული სტანდარტიზება მომსახურების 

სპეციფიკის გამო ვერ ხერხდება. 

უწყვეტი   წარმოება   ეწოდება   ისეთ   ოპერაციულ   პროცესს,   როდესაც   სისტემას  უწყვეტ  

ნაკადად მიეწოდება რესურსები, რომელიც სისტემიდან გამოსვლის მომენტისთვის საბოლოო 

პროდუქციად გარდაიქმნება. უწყვეტი საწარმოო სისტემის პროდუქცია, როგორც წესი, 

განუყოფელია და ერთგვაროვანი, ამიტომ მისი რაოდეობის შესაფასებლად გამოიყენება 

მოცულობის, წონის, სიგრძის, ფართის, დროის მაჩვენებლები. უწყვეტი წარმოებისთვის 

დამახასიათებელია ხანგრძლივობა, რადგან, როგორც წესი, მისი შეჩერება ეკონომიკური თუ 

ტექნოლოგიური ფაქტორების გამო ხანგრძლივი დროის განმავლობაში არ არის მიზანშეწონილი. 

უწყვეტი წარმოების კარგი მაგალითია ლითონის დნობა, ნავთობის მოპოვება და გადამუშავება, 

ელექტროენერგიის წარმოება თბო, ჰიდრო და ატომურ სადგურებში, ქიმიური მრეწველობის 

ბევრი მიმართულება. მომსახურების სფეროში უწყვეტი პროცესის შენარჩუნება ხერხდება მაშინ, 

როდესაც პროცესი მაღალმექანიზებულია, მაგალითად, ამგვარად შეიძლება მივიჩნიოთ დიდი 

ფართების ჰაერის კონდიცირება, გათბობა, დასუფთავების და კონტროლის სისტემები და ა.შ. 

მატერიალურ წარმოებასა და მომსახურებას შორის ძირითადი განსხვავებებია 

მომსახურების ხელშეუხებლობა და უხილავობა მაშინ, როდესაც მატერიალური წარმოების 

შედეგი ფიზიკური პროდუქციაა. ოპერაციული თვალსაზრისით უმნიშვნელოვანესი განსხვავებაა 

ის, რომ მომსახურების პროცესში საკმაოდ ხშირად მონაწილეობს მომხმარებელი, რაც 

მატერიალური წარმოების დროს თითქმის არ ხდება. მომხმარებელთან მჭიდრო კავშირის 

აუცილებლობიდან გამომდინარე, მომსახურების ეფექტიანობისთვის უდიდეს როლს ასრულებს 

მომსახურების ობიექტების განლაგება. ისინი რაც შეიძლება ხელმისაწვდომი უნდა იყოს 

მიზნობრივი კლიენტურისათვის. მომსახურებასა და მატერიალურ წარმოებას შორის არსებულ 

განსხვავებებზე მსჯელობისას გასათვალისწინებელია თანამედროვე ბიზნესის ერთი სირთულე: 

სადღეისოდ ძნელია ისეთი კომპანიის აღმოჩენა, რომელიც წმინდა სახით აწარმოებს მატერიალურ 

საქონელს ან მომსახურებას. როგორც წესი, ადგილი აქვს ე.წ. სასაქონლო პაკეტების შეთავაზებას, 

რაც მომსახურებასთან ერთად მატერიალური კომპონენტების მიწოდებას და პირიქით, 

მატერიალურ პროდუქციასთან ერთად სერვისის გაწევას ნიშნავს. აქვე უნდა აღინიშნოს 

მომსახურების ერთი თვისების შესახებაც, რომელიც ართულებს ამ სფეროს ოპერაციული 

სისტემის ფუნქციონირების საკითხს, განსაკუთრებით ხარისხის უზრუნველყოფის მხრივ. 

კერძოდ, ხშირად მომსახურების გაწევისა და მოხმარების პროცესი დროში ერთმანეთს ემთხვევა, 

მომხმარებელი მომსახურების სისტემაში იმყოფება, ის მისი ნაწილი ხდება. ასეთი შემთხვევებისას 

ძალიან მაღალია სუბიექტური ფაქტორების გავლენა მომსახურების პროცესზე. შემდგომში ჩვენ 

ცალკე სალექციო თემაში განვიხილავთ მომსახურების პროექტირების და პროცესის საკითხებს და 

დაწვრილებით მსჯელობასაც იქ გავაგრძელებთ. 

 

ოპერაციული მენეჯმენტის წარმოშობა და განვითარება 

 ოპერაციულ მენეჯმენტს საკმაოდ მდიდარი ისტორია გააჩნია. ოპერაციული სისტემები 

ყოველთვის არსებობდა, თუმცა განსხვავებული კონფიგურაციით, ვიდრე დღეს არის. ისტორიის 

გარიჟრაჟიდან დაწყებული თვალს თუ გადავავლებთ კაცობრიობის მოღვაწეობას, დავინახავთ, 

რომ ცივილიზაციის პროცესი  წარმოუდგენელი იყო წარმოების გარეშე, ხოლო ისეთი პროექტები, 

როგორიც არის სთოუნჰენჯი გაერთიანებულ სამეფოში, ეგვიპტური პირამიდები, ჩინეთის დიდი 

კედელი, რომის იმპერიის ქალაქები, აკვედუკები და გზები, გემთმშენებლობის პროგრამები, 

რომელიც წინ უძღოდა ესპანური არმადის ზღვაოსნობას და ა.შ. არ განხორციელდებოდა 

ოპერაციებთან დაკავშირებული აზროვნების რაიმე ფორმის გარეშე.  

 მეთვრამეტე საუკუნის 50-იან წლებამდე პროდუქცია იწარმოებოდა სრულიად 

განსხვავებულად, ვიდრე ეს დღეს ხდება. წარმოების უდიდესი ნაწილი თავისუფლად მოვაჭრე 

ხელოსნების სახლებში, ქოხებში და სახელოსნოებში მიმდინარეობდა. გამომდინარე აქედან, 

ზემოაღნიშნული მოვლენის აღმწერ ტერმინად ფართოდ გამოიყენება „ქოხების სისტემა“ და 

„ქოხის მრეწველობა“. წარმოება სამრეწველო რევოლუციის ერის დადგომამდე ხასიათდებოდა 

მწარმოებლის და მომხმარებლის პირდაპირი კონტაქტით, მექანიზაციის მცირე დონით, შეკვეთით 

წარმოებით და პერსონალიზებული პროდუქციით. ინგლისში სამრეწველო რევოლუცია დაიწყო 

XVIII საუკუნის მეორე ნახევარში, რომლის ადრეული წლები შეიძლება შეჯამდეს ორი ძირითადი 

მოვლენით. პირველი, ეს იყო მექანიზაცია ანუ ადამიანების შრომის ჩანაცვლება მანქანებით. 
მანქანების გამომგონებლებმა დასაბამი დაუდეს „პროცესების სკოლას“ და მათმა აქტივობამ 

გამოიწვია სხვადასხვა ინჟინრული პროფესიის გაჩენა. უპირველესი ადრეული პროცესების 

განმავითარებლებს შორის იყო ჯეიმს ვათი, რომელმაც 1764 წელს სრულყო ორთქლის ძრავა. მის 

გარდა აღსანიშნავია ჰარგრივსის სართავი მანქანა, ქართრაითის საქსოვი დაზგა და მოდსლის 

ხრახნის საჭრელი ჩარხი. ამ გამოგონებებმა მისცეს ახალი იმპულსი სამრეწველო რევოლუციას, 

რამაც გამოიწვია „საფაბრიკო სისტემის“ უფრო მეტად გავრცელება. 1776 წელს ადამ სმითმა 

„ხალხთა სიმდიდრე“-ში სახალხოდ გამოაცხადა შრომის სპეციალიზებული დანაწილების 

უპირატესობა, რომელიც ამ პერიოდის მეორე ნიშანდობლივი მოვლენაა. ამგვარად, საწარმოო 

საქმიანობა დაიყო მუშებისთვის განკუთვნილ პატარა სპეციალიზებულ დავალებებად, 

ხელოსანთა „ყველაფრის კეთების“ მეთოდის საწინააღმდეგოდ. კაპიტალტევადობის და 

მექანიზაციის ზრდამ, დაგეგმვის და მუშების კონტროლის ახალ მეთოდებთან ერთად, აგრეთვე 

სპეციალიზაციის ფართოდ გამოყენებამ გამოიწვია   „ქოხური მრეწველობის“ შეცვლა  ქარხნული 
სისტემით.  
 რამდენიმე აღსანიშნავი მოვლენა მოხდა XIX საუკუნეში. პირველი იყო 

„ურთიერთჩანაცვლების“ კონცეფცია, რაც სტანდარტული ნაწილების დამზადებას და მათგან 

მსგავსი ნაკეთობების აწყობას გულისხმობს. ერთ-ერთი ყველაზე უფრო ადრეული წარმატებული 

მცდელობა ურთიერთჩანაცვლებადი ნაწილების წარმოებისა, ეკუთვნის ელი ვითნის, რომელიც 

აშშ-ის მთავრობას შაშხანებით ამარაგებდა. იგი მეთვრამეტე საუკუნის 90-იანი წლებიდან 

აპროექტებდა და ამკრებ ხაზებზე ამზადებდა ისეთ ნაწილებს, რომლებიც  მჭიდრო 

შესაბამისობაში იყვნენ ერთმანეთთან. ეს შესაძლებლობას იძლეოდა, მათგან პირველივე 

მცდელობით აწყობილიყო  შაშხანა. ადრეული მიდგომის დროს კი ყოველი ნაწილი ცალკეული 

ხელოსნის მიერ ინდივიდუალურად იყო გაკეთებული და მათი ერთ ნაკეთობად გადაქცევისთვის 

საჭირო იყო გარკვეული მოდიფიცირება. გარდა ამისა, ამა თუ იმ ნაწილის დაზიანების 

შემთხვევაში გამარტივდა მათი შეცვლა. თავიდან ნაწილების  „ურთიერთჩანაცვლების“ კონცეფცია 

არ იყო ადვილად გააზრებული და გაზიარებული, მაგრამ სადღეისოდ მის გარეშე წარმოების 

უდიდესი ნაწილი წარმოუდგენელია. 1850 წლისთვის „ქოხური სისტემა“ თითქმის სრულიად 

ჩანაცვლდა ქარხნული შრომით. მე-19 საუკუნის მეორე ნახევრიდან ასპარეზზე ჩნდებიან 

მეწარმეები და ბიზნესმენები, ახალი კლასი, რომელთა მიერ მრავალი ინდუსტრიული იმპერიის 

მშენებლობას ჩაეყარა საფუძველი. XIX საუკუნის მეორე ნახევარში კაპიტალისა და საწარმოო 

სიმძლავრეების მაღალმა დონემ, საქალაქო შრომითი რესურსების ზრდამ, ახალმა დასავლურმა 

ბაზრებმა და ტრანსპორტირების და კომუნიკაციების სულ უფრო მზარდმა ეფექტიანობამ 

განაპირობა წარმოებული პროდუქციის უდიდესი ტემპებით ზრდა.  

 XX საუკუნის დასაწყისისთვის  სტარტს იღებს მეცნიერული მენეჯმენტის სკოლის 

განვითარება. ის თავდაპირველად დაეფუძნა ფრედერიკ ვინსლოუ თეილორის (1856-1915) შრომას  

„მეცნიერული მენეჯმენტის პრინციპები“ (1911). მეცნიერული მენეჯმენტი წარმოადგენდა 

კონცენტრირებულ შეტევას გაბატონებულ მეთოდზე, რომელიც გამოყენებული იყო საწარმოების 

მართვაში. თეილორის, ლილიან და ფრენკ გილბრეთების, ჰენრი განთის შრომები იყო 

ანალიტიკური ხასიათის და სხვა საკითხთა შორის ყურადღებას ამახვილებდა შრომის 

სტანდარტების განვითარებაზე და შრომის ეფექტიანობის გაუმჯობესებაზე. თეილორის 

„მეცნიერული მენეჯმენტის“ მოძღვრება რამდენიმე საბაზისო მეთოდისა და კონცეფციისგან 

შედგება.  უპირველესად უნდა აღვნიშნოთ საწარმოო ოპერაციებზე დაკვირვება, მათი ანალიზი და 

ოპტიმიზება ქრონომეტრირების საშუალებით. ის საკუთარი გამოგონების წამმზომიანი 

კინოკამერის მეშვეობით იღებდა და შემდეგ დეტალურად აანალიზებდა შრომით პროცესს და ამის 

საფუძველზე იძლეოდა ცალკეული საწარმოო ოპერაციების ოპტიმიზების რეკომენდაციებს. მისი 

მოძღვრების მეორე უმნიშვნელოვანესი ასპექტი იყო შრომის მასტიმულირებელი ანაზღაურების 

სისტემის პოპულარიზება. გარდა ამისა, თეილორმა შეიმუშავა წარმოების მართვის კონცეფცია, 

რომელიც სამ თეზისს ემყარება: მუშის ყოველდღიური დატვირთვის ნორმა მეცნიერულად უნდა 

იყოს დასაბუთებული; მმართველობითი პერსონალის ფუნქცია წარმოების ნორმატივების, 

კანონების შემუშავებასა და მათ საწარმოო პროცესში გამოყენებაში მდგომარეობს; მუშის ფუნქციაა 

მმართველობისადმი უსიტყვო მორჩილება. მიუხედავად იმისა, რომ თეილორს კრიტიკოსები და 

მოწინააღმდეგეებიც მრავლად ჰყავდა და ერთი პერიოდი მისი ზოგიერთი მეთოდის მოქმედების 

არეალი კანონითაც კი იყო შეზღუდული, მისი მოძღვრება საფუძვლად დაედო მენეჯმენტის 

გარშემო არსებულ კვლევების პროცესს, რომელიც დღემდე ინტენსიურად გრძელდება. უშუალოდ 

მის მიმდევართა შორის აღსანიშნავია რამდენიმე პიროვნება, რომელთაც დიდი როლი შეასრულეს 

ოპერაციული მენეჯმენტის განვითარებაში. ესენია ცოლ-ქმარი ფრენკ და ლილიან გილბრეთები, 

ჰენრი განთი, ჰარინგთონ ემერსონი. ფრენკ გილბრეთის მთავარი დამსახურებაა შრომითი 

მოძრაობების დინამიკის კვლევა. იგი წვრილ ელემენტებად ყოფდა ცალკეულ ოპერაციას, 

გამორიცხავდა უსარგებლო მოძრაობებს და ახდენდა მათ ოპტიმიზებას. მისი მეუღლე ლილიანი  

პროფესიით ფსიქოლოგი იყო, ის ქმართან ერთად მუშაობდა და მისი ყურადღება 

კონცენტრირებული იყო შრომით პროცესში ადამიანური ფაქტორის შესწავლაზე. ჰენრი განთმა 

აღმოაჩინა მუშების არამატერიალური სტიმულირების მნიშვნელობა და შეიმუშავა დაგეგმვის 

სისტემა, რომელიც დღეს ფართოდ არის გავრცელებული და ცნობილია განთის დიაგრამის 

სახელით. ჰარინგთონ ემერსონმა თეილორის იდეები გამოიყენა წარმოების ორგანიზაციულ 

სტრუქტურაში, რითაც ხელი შეუწყო ორგანიზაციის ეფექტიანობის ზრდას.  

 1913 წელი, მიუხედავად იმისა, რომ ეკუთვნის მეცნიერული მენეჯმენტის დომინირების 

ეპოქას, მაინც ცალკე აღნიშვნის ღირსია. ამ დროს მოხდა უმნიშვნელოვანესი მოვლენა საწარმოო 

პროცესების განვითარებისთვის. მეწარმე ჰენრი ფორდმა საავტომობილო მრეწველობაში 

გამოიყენა მასობრივი წარმოების სისტემა და მოძრავი ამკრები ხაზი _ კონვეიერი. მის ამ 

ბადრი რამიშვილი ლექციის ტექსტი ოპერაციათა მენეჯმენტში 
 

ინოვაციამდე ერთი მანქანის შასის აწყობისთვის იხარჯებოდა 12,5 კაც/საათი, ხოლო დანერგვის 

შემდეგ კი დაახლოებით 1,5 კაც/საათი. 

 ფსიქოლოგიამ დიდი როლი შეასრულა ზოგადად მენეჯმენტის განვითარებაში და კერძოდ, 

შრომითი ოპერაციების კვლევის საქმეში. ერთ-ერთი უდიდესი მკვლევარი ამ მიმართულებით იყო 

ელთონ მეიო. მისი ხელმძღვანელობით Western Electric-ის ქარხანა ჰოთორნაში 1924-1932 წლებში 

განხორციელდა კვლევა, რომელიც ჰოთორნას ექსპერიმენტის სახელწოდებით შემორჩა ისტორიას. 

მიუხედავად იმისა, რომ ექსპერიმენტი თავდაპირველად დაიწყო მუშათა შრომის ნაყოფიერებაზე 

გარემოს ცვლილებების გავლენის შესწავლისთვის, საბოლოოდ რამდენიმე სენსაციური აღმოჩენა 

გაკეთდა სხვა მიმართულებებით, რომელთა შედეგად დადასტურდა ფსიქოლოგიის უდიდესი 

გავლენა მშრომელის ქცევაზე. 

 მეორე მსოფლიო ომმა აშშ-ის მრეწველობაზე უდიდესი გავლენა იქონია. ეს იყო 

გრანდიოზული სამრეწველო პროექტების ეპოქა, როდესაც საჭირო გახდა ტვირთების 

უზარმაზარი ნაკადების, მსხვილმასშტაბიანი წარმოების დაგეგმვა, ორგანიზება და 

განხორციელება. ამ საქმეში აუცილებელი გახდა სამი სრულიად განსხვავებული მეცნიერთა 

ჯგუფის _ ეკონომისტების, ფსიქოლოგების და მათემატიკოსების მონაწილეობა. მათი 

ურთიერთქმედების შედეგი იყო რაოდენობრივად ჩამოყალიბებული ოპტიმალური 

გადაწყვეტილებები. სწორედ მსგავსმა თანამშრომლობამ შექმნა პირობები ოპერაციული 

მენეჯმენტის, როგორც სამეცნიერო დისციპლინის საბოლოოდ ჩამოყალიბებისთვის. ეს 

დაახლოებით გასული საუკუნის 50-იანი წლების ბოლოს და 60-იანი წლების დასაწყისში მოხდა. 

ამ დროს აღსანიშნავია ედვარდ ბაუმანის, რობერთ ფეთერის, ელვუდ ბაფის მოღვაწეობა. მათ 

შრომებში განხილულია საწარმოო სისტემების ზოგადი პრობლემები. მათვე მიუთითეს 

მათემატიკური პროგრამირების გამოყენების უდიდეს მნიშვნელობაზე ოპერაციული სისტემის 

ოპტიმალური ფუნქციონირებისთვის. 

 ოპერაციებთან დაკავშირებული საკითხების გადაწყვეტის საქმეში მეოცე საუკუნის 70-იანი 

წლების ყველაზე მნიშვნელოვან მიღწევად იქცა კომპიუტერების გამოყენება. რომ არა ტექნიკის ეს 

მიღწევა, ვერ შეიქმნებოდა მეთოდი MRP (Materials Requirements Planning _ მასალებზე 

მოთხოვნების დაგეგმვა), რომლის ვარიაციები პროგრამული უზრუნველყოფის სახით ფართოდ 

გამოიყენება თანამედროვე ბიზნესში. ეს და მსგავსი პროგრამები დაგეგმვით დაკავებულ 

სპეციალისტებს საშუალებას აძლევს, ოპერატიულად, ცვალებადი მოთხოვნების შესაბამისად 

მოახდინონ მასალების და სხვა რესურსების მიწოდებისა და საწარმოო პროცესების გრაფიკების 

კორექტირება. 

 80-იან წლებში მენეჯმენტის ფილოსოფიაში და წარმოების მეთოდებში რევოლუციური 

ცვლილებები განხორციელდა. ამ პერიოდიდან იწყება კონცეფციის „ზუსტად დროზე“ (Just-In-Time 

— JIT) ფართოდ გამოყენება, რომელიც 60-იანი წლების დასაწყისისთვის იაპონიაში შეიქმნა. ამ 

კონცეფციის არსი მარაგების მინიმიზებაში მდგომარეობს, რაც მიიღწევა იმით, რომ მასალები და 

მაკომპლექტებლები წარმოებას მიეწოდება სწორედ მაშინ, როდესაც მათზე მოთხოვნება 

წარმოიქმნება. ამავე პერიოდში ინერგება ხარისხის ტოტალური კონტროლის (Total Quality Control 

— TQC) კონცეფცია, რომლის თანახმადაც უნდა აღმოიფხვრას საწარმოო წუნის გამომწვევი 

ნებისმიერი მიზეზი.  

 გასული საუკუნის 70-იანი წლების ბოლოს და 80-იანი წლების დასაწყისში ჰარვარდის 

ბიზნეს-სკოლის პროფესორებმა უილიამ აბერნათიმ, კიმ კლარკმა, რობერთ ჰეიზმა და სთივენ 

უილრაითმა  შეიმუშავეს ე.წ. საწარმოო სტრატეგიის პარადიგმა. მათ ყურადღების კონცენტრირება 

მოახდინეს იმაზე, თუ როგორ უნდა გამოეყენებინათ სამრეწველო კომპანიების მენეჯერებს 

საწარმოო სიმძლავრეები კონკურენტულ ბრძოლაში სტრატეგიულ იარაღად. მათ მიერ შექმნილი 

მოდელი საშუალებას იძლევა, გაანალიზდეს ოპერაციული სისტემის ხუთი ძირითადი ელემენტი 

(ე.წ. 5P) და მიღებული ინფორმაციის საფუძვლეზე მოხდეს სტრატეგიული და ტაქტიკური 

გადაწყვეტილებების მიღება. მათი თეორიის საფუძველი გახდა წარმოების ფოკუსირების და 

საწარმოო ალტერნატივების ცნებები. მეცნიერებმა გამოთქვეს მოსაზრება, რომ ვერც ერთი ქარხანა 

ან ფაბრიკა ვერ შეძლებს მაქსიმალურად მაღალი საწარმოო შედეგების მიღწევას ერთდროულად 

ყველა მიმართულებით, ამიტომ მენეჯმენტის ვალია მკაფიოდ გამოკვეთილი ფოკუსირებული 

სტრატეგიის შემუშავება, რათა შეიქმნას ისეთი  კომპანია, რომელიც უკიდურესად წარმატებით 

შეასრულებს შეზღუდული რაოდენობის ამოცანებს. ეს მიდგომა ნიშნავს, რომ საწარმოს შექმნისა 

და მართვის დროს აუცილებელია კომპრომისებზე წასვლა და იმის განსაზღვრა, თუ წარმოების 

ეფექტიანობის რომელი მაჩვენებელია კონკრეტულ შემთხვევაში პრიორიტეტული.  

ოპერაციულ მენეჯმენტში ერთ-ერთი ყველაზე უფრო დიდი ინოვაცია უდავოდ არის 

ხარისხის ტოტალური მართვა (TQM _ Total Quality Management). ეს მეთოდი ფართოდ 

გამოიყენებოდა უკვე 80-იან წლებში, მაგრამ განსაკუთრებული გავრცელება შემდგომ დეკადებში 

ჰპოვა. მისი არსი მდგომარეობს იმაში, რომ საწარმოში უნდა მიმდინარეობდეს სამი კომპონენტის _ 

პროდუქციის ხარისხის,  პროცესების ხარისხის და პერსონალის კვალიფიკაციის მუდმივი და 

პარალელური სრულყოფა. ხარისხის საკითხებში უდიდესი ექსპერტების ედვარდ დემიგნის, 

იოზეფ იურანისა და ფილიპ ქროსბის მიერ შემუშავებულია ხარისხის კრიტერიუმები, რომლებიც 

ამჟამად საყოველთაოდ არის ცნობილი. 90-იანი წლებიდან ბიზნესის წინაშე ბევრი პრობლემა 

წამოიჭრა, რომელთაგან უმთავრესია გარემოში მიმდინარე სწრაფი, მრავალმხრივი ცვლილებები 

და კონკურენციის გამწვავება. ასეთ ვითარებაში გადარჩენისთვის ზოგიერთმა კომპანიამ, ნაცვლად 

ხარისხის ტოტალური მართვის დოქტრინისა, რაც ევოლუციური ცვლილებების განხორციელებას 

გულისხმობდა, აირჩია გარდაქმნის რევოლუციური გზა, რომელიც ბიზნეს-პროცესების 

რეინჟინერინგის სახელით არის ცნობილი. 90-იანი წლების დასაწყისს უკავშირდება ეპოქალური 

მოვლენა _ ინტერნეტის გლობალური გავრცელება, რომელმაც უდიდესი გავლენა მოახდინა არა 

მარტო ბიზნესზე, არამედ ადამიანის მოღვაწეობის თითქმის ყველა სფეროზე. ამან ახალი 

შესაძლებლობები წარმოშვა საწარმოებისთვის, თუმცა ზოგიერთი პრობლემა გაამწვავა კიდეც. 

ინტერნეტის ეპოქის პირმშოა ე.წ. ელექტრონული საწარმოები, რომლებიც საკუთარ ბიზნეს-

აქტივობას სწორედ საინფორმაციო ქსელების მეშვეობით ახორციელებენ.  

თანამედროვე ეპოქაში ბიზნესგარემოში მიმდინარე ცვლილებები დიდი გამოწვევების 

წინაშე აყენებს ზოგადად კომპანიებს და კონკრეტულად მათ ოპერაციულ სისტემებს. 

კონკურენციის გამწვავებამ და საერთო სოციალური ფონის გაუმჯობესებამ მომხმარებელი 

განსაკუთრებით მომთხოვნი გახადა. ამის გამოძახილია ე.წ. ქასთომიზაციის პროცესი, რაც 

ინდივიდუალურად შეკვეთილი პროდუქციის მასობრივ წარმოებას გულისხმობს. ამგვარად 

წარმოებული პროდუქცია, ერთი მხრივ, პასუხობს მომხმარებელთა მოთხოვნებს და, მეორე მხრივ, 

არც ისე ძვირია, როგორც სრულიად ინდივიდუალიზებული საქონელი. კონკურენცია დღის 

წესრიგში აყენებს არა მარტო კომერციული შეთავაზების ფასეულობის ზრდას, არამედ 

თვითღირებულების შემცირებასაც. ეს ყოველივე ბიზნესს აიძულებს, მომხმარებელთა 

მოთხოვნების დაკმაყოფილებისთვის ეძებოს მოქნილი გადაწყვეტილებები. სადღეისოდ ფართოდ 

გავრცელებადი ერთ-ერთი ინსტრუმენტი წარმოების ეფექტიანობის ზრდისა არის აუთსორსინგი. 

ეს ტერმინი (outsourcing) ინგლისურიდან პირდაპირ თარგმანში ნიშნავს გარე წყაროს. ბიზნესში კი 

იგი დამკვიდრდა, როგორც ორგანიზაციის მიერ საკუთარი ბიზნეს-პროცესების ან საწარმოო 

ფუნქციების გარე სტრუქტურისათვის (სხვა ორგანიზაციისათვის) გადაცემა. რამდენიმე 

გამონაკლისის გარდა, აუთსორსინგსა და საკუთარ წარმოებას შორის არჩევანის გაკეთებასთან 

დაკავშირებული გადაწყვეტილების წამყვანი პრინციპი მდგომარეობს შემდეგში: საჭიროა თუ არა 

ბიზნეს-ერთეული თვითონ დაკავდეს კონკრეტული საქმიანობით, რომელსაც სხვა კომპანია უფრო 

ეფექტიანად შეასრულებს. ამჟამად დიდი სისწრაფით იზრდება იმ კომპანიების რაოდენობა, 

რომლებიც აუთსორსინგს მიმართავენ. უკვე არსებობს ისეთი ბიზნეს სტრუქტურები, რომელთაც 

ყველა ბიზნესპროცესის ან საწარმოო ფუნქციის აუთსორსინგი მოახდინეს და მხოლოდ 

მაკოორდინირებელი ფუნქცია დაიტოვეს. ამგვარ სტრუქტურებს ქსელურ ორგანიზაციებს 

უწოდებენ. 

 
კითხვები: 

1. რა არის ოპერაცია? 

2. რა თვისებები გააჩნია ოპერაციას? 

3. რომელია ტიპური ბიზნეს-ორგანიზაციის ძირითადი ფუნქცია (ფუნქციები)? 

4. რომელია ტიპური ბიზნეს-ორგანიზაციის დამხმარე ფუნქციები? 

5. რომელი ფუნქცია განსაზღვრავს ორგანიზაციის პროფილს? 

6. რა არის ოპერაციული მენეჯმენტი? 

7. რა არის ოპერაციული სისტემა? 

8. რა არის ოპერაციული მენეჯმენტის მიზანი? 

9. რა არის ოპერაციულ სისტემაში შემსვლელი ფაქტორი? 

10. რა არის ძირითადი ოპერაციული რესურსები (ოპერაციული ელემენტები ანუ ხუთი P) 

11. საწარმოო გარდაქმნის რომელ სახეებს იცნობთ? 

12. არსებობს თუ არა კავშირი კომპანიის სხვადასხვა ფუნქციებს შორის და თუ არსებობს, რა სახის? 

13. რა არის ორგანიზაციულ ფუნქციებს შორის კავშირის დამყარების უმთავრესი საშუალება? 

14. რომელი თვისებებით განსხვავდებიან ოპერაციული სისტემები? 

15. რა არის სტანდარტული წარმოება? 

16. რა არის სპეციალური წარმოება? 

17. ოპერაციული სისტემის რომელ ტიპებს იცნობთ? 

18. რომელი ფაქტორები ახდენს გავლენას ოპერაციული სისტემის კლასიფიკაციაზე? 

19. რა არის პროექტი? 

20. რით არის განპირობებული საპროექტო ოპერაციული სისტემის გამოყენების აუცილებლობა? 

21. რა არის ინდივიდუალური წარმოება? 

22. რა თავისებურებები გააჩნია წვრილსერიულ წარმოებას? 

23. რა თავისებურებები გააჩნია სერიულ წარმოებას? 

24. რა არის მასობრივი წარმოების სისტემა? 

25. რა არის უწყვეტი წარმოების სისტემა? 

26. რა განსხვავებაა მომსახურებასა და მატერიალურ წარმოებას შორის? 

27. რა არის „სასაქონლო პაკეტი“? 

28. რას ნიშნავს „ქოხური მრეწველობა“? 

29. რა ნიშნები ახასიათებდა წარმოებას სამრეწველო რევოლუციის ერის დადგომამდე? 

30. როდის და სად დაიწყო სამრეწველო რევოლუცია? 

31. რომელმა ორმა მოვლენამ დაუდო სამრეწველო რევოლუციის ერას სათავე? 

32. რას ნიშნავს ურთიერთჩანაცვლების კონცეფცია? 

33. რით ხასიათდება საწარმოო პროცესების განვითარების თვალსაზრისით  XX საუკუნის მეორე 

ნახევარი? 

34. როდის იწყება მეცნიერული მენეჯმენტის სკოლის განვითარება? 

35. რომელმა მეცნიერებმა დაუდეს სათავე მეცნიერული მენეჯმენტის სკოლას? 

36. რა არის მეცნიერული მენეჯმენტის სკოლის მთავარი დებულებები? 

37. რით იყო აღსანიშნავი მენეჯმენტის ისტორიაში 1913 წელი? 

38. რით არის აღსანიშნავი ჰოთორნას ექსპერიმენტი? 

39. როდის ჩამოყალიბდა ოპერაციული მენეჯმენტი, როგორც სამეცნიერო დისციპლინა? 

40. რას ნიშნავს ქასთომიზაციის პროცესი? 

41. რას ნიშნავს აუთსორსინგი?   

თავი 2. ოპერაციული სტრატეგია 
 

სტრატეგიული დაგეგმვის არსი  
 მრავალი წლის განმავლობაში საქმიან ლიტერატურაში მიმდინარეობს დებატები 

სტრატეგიის არსის შესახებ, მაგრამ დანამდვილებით შეიძლება ითქვას, რომ სტრატეგიის 

საბოლოო მიზანი ისეთი პროდუქტის შექმნაა, რომელიც მომხმარებლების მოთხოვნილებების  

შესაბამისი იქნება და მოგების გაზრდის საშუალებას მისცემს კომპანიას. გამომდინარე აქედან, 

სტრატეგიაში მოცემული უნდა იყოს მისია, მიზანი და მათი მიღწევის საშუალებები. რა 

მოგვევლინება მიზნად და რა საშუალებებად კომპანიის ბაზარზე პოზიციონირების დროს, 

მენეჯერთა მიერ გადადგმულ ნაბიჯებზეა დამოკიდებული. გადაწყვეტილებები რესურსების 

განთავსების შესახებ საბოლოოდ განსაზღვრავს, მიაღწევს თუ არა კომპანია წარმატებას. 

სტრატეგია მართვის კომპლექსური გეგმაა, რომელიც მოწოდებულია ბაზარზე კომპანიის 

მდგომარეობის გამყარებისაკენ და იმ ღონისძიებათა კოორდინირებისაკენ, რომლებიც 

ხორციელდება მომხმარებელთა მოზიდვისა და დაკმაყოფილებისთვის, წარმატებული 

კონკურენციისთვის და დასახული მიზნების შესრულებისთვის. სტრატეგიის შემუშავების 

პროცესი ემყარება განვითარების და საქმიანობის ყველა შესაძლო მიმართულების დაწვრილებით 

შესწავლას. საბოლოოდ, სტრატეგია მოიაზრებს კომპანიის მიერ განვითარების გზების, ბაზრების, 

კონკურენციის მეთოდებისა და ბიზნესის წარმართვის საშუალებების შერჩევას. კომპანიის 

სტრატეგია  არის კონკურენციის და ბიზნესის ორგანიზების მეთოდების კომბინაცია, რომელიც 

მიმართულია მომხმარებელთა მოთხოვნილებების დაკმაყოფილებისაკენ და ორგანიზაციული 

მიზნების მიღწევისაკენ.   

კომპანიის სტრატეგიის შემუშავების პროცესი სამ ძირითად ნაწილად იყოფა: კომპანიის 
მისიისა და მიზნების განსაზღვრა; გარემოს ანალიზი და თავად სტრატეგიის ფორმირება. 
სხვადასხვა ლიტერატურაში მისიის განსაზღვრასა და გარემოს ანალიზის მონაცვლეობას აქვს 

ადგილი, ანუ ერთგან თუ მისიის და მიზნების განსაზღვრაა სტრატეგიის შემუშავების პირველი 

ეტაპი, სხვაგან გარემოს ანალიზი და ეს საკითხი კვერცხისა და ქათმის წარმოშობის ისტორიას 

ჰგავს. მისია არის ორგანიზაციის მიმართ საზოგადოების დაკვეთა, ანუ ის, რასაც კომპანია აკეთებს 

მომხმარებლებისათვის. მაგალითად, ავტომობილების მწარმოებელი ფირმის მისიაა 

საზოგადოების გადაადგილების საშუალებებით უზრუნველყოფა. მეფუნთუშის მისიაა 

უმნიშვნელოვანესი საკვების _ პურ-ფუნთუშეულის წარმოება, ხოლო საცალო ვაჭრობის ობიექტის 

მისია კი მომხმარებლამდე საქონლის დაყვანაში გამოიხატება. მისიასთან ერთად ხშირად იხმარება 

ტერმინი სტრატეგიული განზრახვა. სტრატეგიული განზრახვა იგივეს მიუთითებს, რასაც მისია, 

ოღონდ ის მომავალზეა ორიენტირებული და ჯერ განუხორციელებელია, ანუ გადაწყვეტილება 

ავტომობილების, პურ-ფუნთუშეულის წარმოების ან ვაჭრობის შესახებ იქნება სტრატეგიული 

განზრახვა. მიზანი ორგანიზაციის შემქმნელთა ინტერესებიდან გამომდინარეობს და ყველა 

კომერციული ორგანიზაციის უმთავრესი მიზანია გრძელვადიანი თუ მოკლევადიანი 

ფასეულობის შექმნა. მისიის და მიზნის შესრულების პროცესში ორგანიზაციის სხვადასხვა 

სტრუქტურულ ერთეულს განესაზღვრება ოპერატიული ამოცანები.  

 გარემოს შესწავლის რამდენიმე მეთოდოლოგია არსებობს, რომელთაგან აღსანიშნავია 

SWOT  (Strengths _ სიძლიერეები, Weaknesses _ სისუსტეები, Opportunities _ შესაძლებლობები, 

Threats _ საფრთხეები) ანალიზი. აქედან სიძლიერეები და სისუსტეები კომპანიის შიდა 

ფაქტორებთან არის დაკავშირებული, ხოლო შესაძლებლობები და საფრთხეები კომპანიის გარე 

გარემოში წარმოიქმნება. გარდა აღნიშნულისა, არსებობს ე.წ.  PEST  (Political _ პოლიტიკური, 

Economic _ ეკონომიკური, Social _ სოციალური, Technological _ ტექნოლოგიური) ანალიზი, რაც 

კომპანიის მაკროგარემოს შეფასებისთვის გამოიყენება. ფართოდ არის გავრცელებული მაიკლ 

პორტერის ე.წ. ხუთი ძალის მოდელი, რომელშიც კომპანიის გარე გარემოს ანალიზი ხუთი 

ძირითადი ძალის _ კონკურენციის ინტენსივობის, დარგში ახალი მონაწილის გამოჩენის 

საფრთხის, სუბსტიტუტების მხრიდან შესაძლო საფრთხის, მყიდველთა საბაზრო ძლიერების და 

გამყიდველთა საბაზრო ძლიერების შესწავლის გზით ხორციელდება. შიდა გარემოს შეფასების 

მნიშვნელოვანი ინსტრუმენტია ფასეულობათა ჯაჭვის ანალიზი და სხვა რამდენიმე ანალოგიური 

დანიშნულების მეთოდი. 

სტრატეგიის ფორმირებისას უმთავრესია ის, თუ რის საფუძველზე მოიპოვებს კომპანია 

კონკურენტულ უპირატესობას. დიდი ხანია დადგენილია, რომ იგი არ უნდა ეცადოს ყოველი 

მიმართულებით უპირატესობის მიღწევას, ეს არა მარტო პრაქტიკულად არის შეუძლებელი, 

არამედ ზოგჯერ თეორიულადაც გამორიცხულია, ამიტომ კომპანიები ახდენენ საკუთარი 

ყურადღების, საქმიანობის და რესურსების ფოკუსირებას გარკვეული მიმართულებით. ცნობილია 

კონკურენტული უპირატესობის მიღწევის სამი _ დიფერენცირების, მინიმალური დანახარჯების 

და სწრაფი რეაგირების _ დოქტრინა.    

დიფერენცირება არის კომპანიის იმიჯისა და კომერციული შეთავაზების განსხვავებებით 

აღჭურვა კონკურენტი კომპანიის იმიჯისა და ანალოგიური კომერციული შეთავაზების მიმართ. 

დიფერენცირების შედეგად კომერციული შეთავაზება ხდება უნიკალურ ფასეულობათა წყარო, 

რომელსაც იღებს მყიდველი. თუ არ არის დიფერენცირება, მაშინ მომხმარებელს არ აქვს 

განსაკუთრებული მიზეზი მაინცდამაინც აღნიშნული კომპანიის პროდუქციის შეძენისათვის. 

მაგალითად, რომელიმე ფირმის საქონლის შესყიდვის დროს, სანამ მომხმარებელი არ 

დარწმუნდება, რომ მას კონკურენტებთან შედარებით განსხვავებული თვისებები ან უფრო მაღალი 

ფასეულობა გააჩნია, მანამ არ გაუჩნდება აღნიშნული კომპანიის საქონლის შეძენის სურვილი. 

მაგრამ, თუ ფირმა მომხმარებელს შესთავაზებს მომსახურების უფრო სრულყოფილ კომპლექსს ან 

ნაკეთობის შეკვეთით დამზადებას, ის ამით მიიზიდავს მას. დიფერენცირება შესაძლებელია 

სხვადასხვა მიმართულებით განხორციელდეს, რის შესახებ ინფორმაცია მოტანილია ცხრილში. 

 

ცხრილი 2.1 

დიფერენცირების ძირითადი მიმართულებები 

სასაქონლო სერიის სიფართოვე შეთავაზებული ასორტიმენტი 

პროდუქციის მახასიათებლები სტილი, დიზაინი, სასიგნალო მახასიათებლები, ზომა და ფორმა 

პროდუქციის ფუნქციურობა მუშაობის საერთო მაჩვენებლები, საიმედოობა, მუშაობის 

ხანგრძლივობა, სიჩქარე, საგემოვნო თვისებები 

მომსახურება ტექნიკური უზრუნველყოფა, რემონტი, ცხელი ხაზის არსებობა, 

მომხმარებლისათვის პროდუქციის გამოყენების წესების გაცნობა, 

გარანტია 

ხელმისაწვდომობა დისტრიბუციის არხების მეშვეობით საბითუმო შეძენის 

შესაძლებლობა, საქონლის მიწოდების სისწრაფე 

იმიჯი და რეპუტაცია ბრენდის დასახელება, უმაღლესი ხარისხის საქონლის იმიჯი, 

მომსახურების მაღალი ხარისხის რეპუტაცია 

გაყიდვები და დამოკიდებულება გამყიდველები, რომელთაც დაწვრილებით შეუძლიათ აღწერონ 

საქონლის დიდი რაოდენობა, დისტრიბუციის არხებთან მჭიდრო 

კავშირი, მსხვილ საბოლოო მომხმარებლებთან ხანგრძლივი 

ურთიერთობები 

დამტკიცებულია, რომ თუ კომპანია არ ახდენს დიფერენცირებას, მაშინ მის ბაზარზე ყოფნას 

აზრი არ აქვს, თუმცა აქ გასათვალისწინებელია ის ფაქტიც, რომ ბოლო დროს დიფერენცირება 

სულ უფრო რთულდება მზარდი კონკურენციისა და ასორტიმენტის გაფართოების გამო. 

დიფერენცირების სტრატეგია საშუალებას აძლევს კომპანიას, გაზარდოს ფასები, გაყიდვები, 

მყიდველთა ერთგულება. დიფერენცირების დროს აღსანიშნავია ერთი ყველაზე მნიშვნელოვანი 

პრობლემა: საქმე იმაშია, რომ კომპანიამ შესაძლოა მიაწოდოს დიფერენცირებული კომერციული 

შეთავაზება, მაგრამ ეს მომხმარებელმა საერთოდ ან სათანადოდ ვერ აღიქვას.   

მინიმალური დანახარჯების სტრატეგიას  მიმართავენ ახალბედა კომპანიები საფასო 

კონკურენციის პირობებში, სტანდარტული ფართო მოხმარების საქონლის ბაზარზე  და სხვა 

შემთხვევებში. ამ სტრატეგიის არჩევის დროს კომპანიას გააჩნია ფასეულობის მიღების ორი 

შესაძლებლობა: პირველი _ ფასების დაკლება, გაყიდვების მოცულობების ზრდა და შედეგად 

შემოსავლების გადიდება, ან მეორე _ ფასების და შესაბამისად, გაყიდვების მოცულობის 

უცვლელად დატოვება, მაგრამ ერთი ერთეული პროდუქციის რეალიზაციიდან მიღებული მარჟის 

ზრდის ხარჯზე მეტი ერთობლივი ფასეულობის მიღება. უფრო ხშირად ირჩევენ პირველ ვარიანტს 

და ამიტომ მცირე დანახარჯების სტრატეგიას ზოგჯერ ჩაანაცვლებენ დაბალი ფასების 

სტრატეგიის სახელწოდებით. დანახარჯების შემცირება კომპანიას სხვადასხვა გზით შეუძლია, 

რომელთაგან აღსანიშნავია: დანახარჯების შემცირება ტექნოლოგიური გარღვევის, მასშტაბის 

ეფექტის, პროფესიონალიზმის დახვეწის, საკვანძო რესურსების მოპოვების, რესურსების ან 

დანადგარების ერთობლივი გამოყენების, პირველგამკვლევის ან მდევრის პოლიტიკის, 

სიმძლავრეების დატვირთვის ხარჯზე. დანახარჯების და ფასების შემცირების დროს 

დაუშვებელია პროდუქციის საიმედოობის გაუარესება.  

სწრაფი რეაგირების კონცეფცია შეიძლება შემდეგნაირად განიმარტოს: ეს არის 

მომხმარებელთა მოთხოვნილებების მაქსიმალურად სწრაფად შეფასება და მისი მოქნილად 

დაკმაყოფილება. ეს სტრატეგია ორგანიზაციის მართვის დროს ინტენსიურად იყენებს 

უკუკავშირის პრინციპს, რაც წარმოების ან მომსახურების სფეროში მოღვაწე კომპანიების სწრაფ  

ადაპტაციას უზრუნველყოფს მომსახურებულ ბაზრებთან. ეს კი ინფორმაციის ინტერაქტიურ 

რეჟიმში მოპოვების და დამუშავების საფუძველზე მიიღწევა. მოთხოვნის ცვლილებებზე სწრაფი 

რეაგირება იმ ორგანიზაციებს, რომლებმაც სწორედ ეს სტრატეგია აირჩიეს, საშუალებას აძლევს, 

პირველებმა დააკმაყოფილონ ახლად წარმოქმნილი მოთხოვნა, რაც უკიდურესად მნიშვნელოვანია 

მძაფრი კონკურენტული ბრძოლის პირობებში. სწრაფი რეაგირების სტრატეგია გულისხმობს, რომ 

მომხმარებელმა შესაბამისი რაოდენობით, შესაბამის ადგილზე, შესაბამისი ფასებით მიაწოდოს 

ფართო ასორტიმენტის და სათანადო ხარისხის საქონელი. მას მომხმარებლის მოთხოვნილებაზე  

რეაგირების საშუალებას აძლევს ლოგისტიკური და საინფორმაციო სისტემების ინტეგრირება, 

რითაც უმოკლეს დროში მიიღწევა კომერციული შეთავაზების სწრაფი ფიზიკური 

ხელმისაწვდომობა. მძაფრი კონკურენციის პირობებში, ბაზრის ცვალებადი მოთხოვნილებების 

დაკმაყოფილების საქმეში, სწრაფი რეაგირების სტრატეგია ორიენტირებულია კომერციული 

შეთავაზების მყისიერ და მოქნილ ცვლილებაზე. ამ მიდგომის გამოყენების დროს ხშირად ადგილი 

აქვს საწარმოების ერთ სისტემაში ინტეგრირებას ინფორმაციის სწრაფი გაცვლისა და სხვადასხვა 

სახის ერთობლივი საქმიანობის მეშვეობით.   

 გლობალიზაციის პირობებში სულ უფრო მეტი ფირმა სცდება ნაციონალურ საზღვრებს და 

მოღვაწეობას საერთაშორისო მასშტაბით აგრძელებს. მათ ამგვარ მისწრაფებებს  რამდენიმე 

საფუძველი გააჩნია, ესენია: იაფ საკვანძო რესურსებზე (შრომითი რესურსები, ნედლეული) 
ხელმისაწვდომობა, მესამე ქვეყნებში არსებული შეღავათიანი საგადასახადო და სატარიფო 
პოლიტიკა და მზარდი რეგიონალიზაცია; საკუთარ ქვეყნებში ანტიმონოპოლიური 
კანონმდებლობის მოქმედების გამო ზრდის შეზღუდვის გადალახვა; ახალი ბაზრების მოპოვების 
სურვილი; უნიკალური ცოდნის და გამოცდილების დაუფლებისკენ სწრაფვა. კომპანიამ 

საერთაშორისო მასშტაბით მოღვაწეობა ოთხი სტრატეგიის გამოყენებით შეიძლება 

განახორციელოს. პირველ ყოვლისა, უნდა აღინიშნოს ინტერნაციონალური სტრატეგიის შესახებ, 
რომელიც საერთაშორისო ბაზარზე შეღწევისთვის ექსპორტს და ლიცენზირებას იყენებს. ცხადია, 

ეს ყველაზე მარტივი ქმედებებია და საერთოდ ეკონომიკური გლობალიზაცია მათი მეშვეობით 

დაიწყო. ის კომპანიები, რომლებიც ინტერნაციონალურ სტრატეგიას ახორციელებენ, არ ფლობენ 

სხვა ქვეყნებში შვილობილ საწარმოებს და უკიდურეს შემთხვევაში პარტნიორებს გადასცემენ 

პროდუქციის წარმოების ლიცენზიას. ამ სტრატეგიის ფარგლებში კომპანია ყველა ქვეყანას აწვდის 

სტანდარტულ ან მცირედ მოდიფიცირებულ პროდუქციას.  გლობალური სტრატეგიის მქონე 
კომპანიებს საზღვარგარეთის ქვეყნებში გააჩნიათ შვილობილი საწარმოები, მაგრამ მათი მართვა 
ცენტრალიზებული წესით ხორციელდება. ყოველი ქვეყნისთვის იწარმოება ერთი სახის 
სტანდარტული პროდუქცია, შესაბამისად, მაღალია მასშტაბის დადებითი ეფექტი. გლობალური 

კომპანიების მნიშვნელოვანი პრობლემაა კროს-კულტურული ურთიერთოებები. ტრანს-
ნაციონალური სტრატეგიის დანიშნულება მასშტაბის დადებითი ეფექტისა და ლოკალურ 
ბაზრებზე სწრაფი რეაგირების სარგებლის ერთობლივ გამოყენებაში მდგომარეობს. ამ დროს 

კომპანია, ერთი მხრივ, გლობალური ინტეგრაციის მიღწევას, მეორე მხრივ კი, ცალკეულ ქვეყნებში 

სწრაფი რეაგირების უნარის შენარჩუნებას ცდილობს. ჭეშმარიტად ტრანსნაციონალური 

სტრატეგიის შემუშავება და რეალიზაცია ურთულესი საქმეა, რადგან კორპორაციული მიზნების 

შესრულების დროს ფირმა შესაძლოა ურთიერთსაწინააღმდეგო ქმედებების განხორციელების 

წინაშე აღმოჩნდეს. მულტილოკალური სტრატეგიის განხორციელების დროს კომპანია ცალკეულ 
ქვეყნებში არსებულ კონკურენტულ პირობებთან ადაპტაციას ცდილობს. მისი ადგილობრივი 

წარმომადგენლობების მენეჯერებს მნიშვნელოვანი დამოუკიდებლობა გააჩნიათ ტაქტიკური და 

ოპერატიული გადაწყვეტილების მიღების დროს. ასეთი კომპანია საერთაშორისო ბაზარს აღიქვამს 

არა როგორც ერთიან მთლიანს, არამედ, როგორც ცალკეული ნაციონალური ბაზრების 

ერთობლიობას.    

 

ოპერაციული სტრატეგიის არსი და დანიშნულება 
მას შემდეგ, რაც მეცნიერული მენეჯმენტის სკოლამ წამოაყენა შრომის პროცესის 

ოპტიმიზაციის დოქტრინა, გაჩნდა ამ მიდგომის ფართოდ გამოყენების საფუძველი, მაგრამ 

წლების განმავლობაში ოპერაციებისადმი არ ხდებოდა სათანადო ყურადღების დათმობა. 

მხოლოდ 60-80-იანი წლებიდან შეიცვალა ვითარება, მას შემდეგ, რაც იაპონურმა 

ელექტროტექნიკურმა და მანქანათმშენებელმა ფირმებმა მსოფლიოში ლიდერის პოზიციები 

მოიპოვეს. ცხადია, ამან დააინტერესა დასავლელი კონკურენტები და მათ დაიწყეს იაპონელი 

პარტნიორების გამოცდილების შესწავლა. აღმოჩნდა, რომ წარმატების საიდუმლო ოპერაციების 

უკიდურესად ეფექტიანად წარმართვაში მდგომარეობდა. ამის შემდეგ მსოფლიოს წამყვანმა 

მეცნიერებმა და პრაქტიკოსებმა უარყვეს ადრინდელი მიდგომა, რაც დანახარჯების პერმანენტულ 

შემცირებაში მდგომარეობდა და შეიქმნა ახალი დოქტრინა, რომლისთვისაც საკვანძო იყო 

ოპერაციების ეფექტიანობის გაუმჯობესება. ამ მოვლენების გამო და ამავე პერიოდში დაწყებული 

სტრატეგიული დაგეგმვის მეთოდიკაზე დაყრდნობით წარმოიშვა ოპერაციული ფუნქციის 

სისტემური მართვის უმნიშვნელოვანესი ინსტრუმენტი ოპერაციული სტრატეგიის სახით.  

ოპერაციული სტრატეგია კომპანიის სტრატეგიული დაგეგმვის პროცესის სისხლხორცეული 

ნაწილია. ქვემოთ წარმოდგენილი სტრატეგიული პირამიდა (იხ. ნახატი 2.1) ასახავს, თუ რა 

კავშირია კომპანიის მისიას, მიზნებს, სტრატეგიას, ფუნქციურ სტრატეგიებს, ტაქტიკურ გეგმებს 

თუ ოპერატიულ ქმედებებს შორის. ოპერაციული სტრატეგია არის კორპორაციული სტრატეგიის 

ნაწილი, ფირმის რესურსების გამოყენების პოლიტიკის და გეგმების ერთობლიობა, რომელიც 

მიმართულია კონკურენტული სტრატეგიით გათვალისწინებული მიზნების შესრულებისკენ. 

ოპერაციული სტრატეგიის ფარგლებში მიიღება გადაწყვეტილებები, რომლებიც დაკავშირებულია 

საწარმოო პროცესის და ინფრასტრუქტურის შემუშავებასთან. თავის მხრივ, საწარმოო პროცესის 

შემუშავება მოიაზრებს სათანადო ტექნოლოგიების შერჩევას, დროებლივი გრაფიკების შედგენას, 

მატერიალურ-სასაქონლო მარაგების განსაზღვრას, აგრეთვე პროცესების განთავსებას. 

ინფრასტრუქტურული გადაწყვეტილებები დაკავშირებულია მართვისა და დაგეგმვის 

სისტემებთან, ხარისხის უზრუნველყოფისა და კონტროლის საშუალებების ფორმირებასთან, 

შრომის ანაზღაურების სტრუქტურასთან და კომპანიის ოპერაციული ფუნქციის ორგანიზაციასთან. 

ნახატი 2.1 

სტრატეგიული პირამიდა 

 
 

ზოგადად ოპერაციული სტრატეგიის კონტექსტში მიღებული გადაწყვეტილებები სამ 

დონედ იყოფა _ სტრატეგიულ, ტაქტიკურ  და ოპერატიულ გადაწყვეტილებებად, რაც 

გამომდინარეობს სტრატეგიული დაგეგმვის ლოგიკიდან. ქვემოთ ცხრილის სახით 

წარმოდგენილია ოპერაციული სტრატეგიის ეგიდით მისაღები გადაწყვეტილებები ტიპური 

კითხვებით: 

ცხრილი 2.2 

ოპერაციული სტრატეგიის კონტექსტში მისაღები გადაწყვეტილებები 

სტრატეგიული გადაწყვეტილებები • როგორ ვაწარმოოთ პროდუქცია? 

• სად და როგორ განვათავსოთ საწარმოო შენობები? 

• რა საწარმოო სიმძლავრეები დაგვჭირდება მოცემული 

პროდუქიის საწარმოებლად? 

ტაქტიკური გადაწყვეტილებები • რა რაოდენობის მატერიალური და შრომითი რესურსები 

დაგვჭირდება? 

• როგორ უნდა განაწილდეს ოპტიმალურად რესურსები? 

• შესაძლებელია თუ არა რესურსებზე დაუგეგმავი მოთხოვნის 

წარმოქმნა და როგორ უნდა გადაწყდეს ეს პრობლემა? 

• უნდა შეიქმნას თუ არა მზა პროდუქციის მარაგები? 

ოპერატიული გადაწყვეტილებები 
(ოპერაციების მართვასა და დაგეგმვასთან 

დაკავშირებული გადაწყვეტილებები) 

• რა სამუშაო უნდა შესრულდეს დღეს ან მომავალ კვირას? 

• ვინ აგებს პასუხს კონკრეტული ამოცანის შესრულებაზე? 

• რომელი სამუშაო უნდა შესრულდეს უპირველესად? 

 

ოპერაციული სტრატეგია  დაგეგმვის საერთო პროცესის შემადგენელი ნაწილია და მისი 
მთავარი დანიშნულებაა ოპერაციული ამოცანების შეთანაწყობა ორგანიზაციის სტრუქტურასთან. 



6 

ბადრი რამიშვილი ლექციის ტექსტი 

ცხადია, რადგან კომპანიის სტრატეგია გარე გარემოში მიმდინარე პროცესების მიმართ 

ადაპტურობით გამოირჩევა, ოპერაციული სტრატეგიაც განიცდის შესაბამის ცვლილებებს. ამავე 

დროს, ოპერაციული სტრატეგია ზუსტად უნდა ითვალისწინებდეს იმ სპეციფიკურ ფაქტორებს, 

რომლებიც ახასიათებს იმ გარემოს, სადაც მოცემული ორგანიზაცია ფუნქციონირებს. 

ოპერაციული მენეჯმენტის ეფექტიანობა და რაციონალობა მთლიანად არის 

დამოკიდებული ოპერაციული სტრატეგიის სწორ შერჩევაზე. თუ ოპერაციულ ფუნქციას არ 

გააჩნია მკაფიო, მიღწევადი მიზნები, ის მოლოდინს ვერ გაამართლებს. სამწუხაროდ, ბევრ 

ორგანიზაციას არ აქვს სტრატეგიული გეგმა და სადაც  ის, ასე თუ ისე, შედგენილია, მასში 

ოპერაციულ ფუნქციაზე არ არის ჯეროვანი ყურადღება გამახვილებული. ხშირად მენეჯერები 

კონცენტრირდებიან რა მომხმარებელთა მოთხოვნებზე, ცდილობენ, დააკმაყოფილონ ბაზარზე 

წარმოქმნილი ყველა მოთხოვნა ნებისმიერი რაოდენობით. ეს კი შეუსრულებელი მიზანია და, 

ამავე დროს, მათ ყურადღების არედან გამორჩებათ ხანგრძლივ კონკურენტულ ბრძოლაში 

გამარჯვებისთვის ესოდენ აუცილებელი ოპერაციული ფუნქციის სისტემატიზება და ორგანიზება. 

ეფექტიანი და რაციონალურად ორგანიზებული ოპერაციული ფუნქციის გარეშე არც ერთ 

ორგანიზაციას არ შეუძლია ბაზარზე ლიდერობის შენარჩუნება, რადგან ის დამარცხდება 

მიწოდების სისწრაფის, ფასის ან ხარისხის მხრივ, ხოლო უფრო მოსალოდნელია, რომ  მას სამივე 

ზემოაღნიშნული მიმართულებით ელის ხიფათი.  

 

ოპერაციული დაგეგმვის პროცესი 

ოპერაციული სტრატეგიის იზოლირებულად შემუშავება და რეალიზება შეუძლებელია. ის 

დაკავშირებული უნდა იყოს მომხმარებლებთან და ორგანიზაციული სტრუქტურის სხვა 

ელემენტებთან. მისი ფორმირება იწყება მიზნობრივი ბაზრის შერჩევიდან, ანუ საწყისი იმპულსი 

ოპერაციული დაგეგმვისათვის მარკეტინგული ფუნქციის ერთ-ერთი შედეგია. მიზნობრივ 

მომხმარებელთა მოთხოვნები, თავის მხრივ, საფუძველს წარმოადგენს ოპერაციების 

შემუშავებისთვის.  ამ დროს აუცილებელია კომპანიის ოპერაციული პოტენციალის _  

ტექნოლოგიების, სისტემების, პერსონალის  და სხვა შესაძლებლობების (სკსკს, ფინანსების 

მენეჯმენტი) შერწყმა. ოპერაციული სტრატეგიის რეალიზების პროცესში ფირმისთვის 

უმნიშვნელოვანესია სტანდარტული და საკვანძო კომპეტენციების შემუშავების საკითხი. საკვანძო 

კომპეტენციები არის კომპანიის სტრატეგიულად მნიშვნელოვანი საქმიანობის სახეები, რაშიც ის 

განსაკუთრებით ძლიერია. კომპანიის კომპეტენციები დაფუძნებულია კონკურენტულ და 

მოწინავე ტექნოლოგიებზე, თუმცა იგი არ არის მისი ერთადერთი შემადგენელი. ტექნოლოგიები 

უსარგებლოა მისი გამოყენების უნარების, ცოდნის და ჩვევების გარეშე. ცხადია, სამეცნიერო-

ტექნიკური პროგრესის პირობებში ამ უნარებს, ცოდნას და ჩვევებს პერმანენტული განმტკიცება 

სჭირდება. შეიძლება განვასხვავოთ კომპანიის სტანდარტული და საკვანძო კომპეტენციები. 

სტანდარტული კომპეტენცია არის იმ უპირატესობების, ტექნოლოგიების, უნარების, ცოდნის და 

ჩვევების ნაკრები, რომელიც კომპანიას საშუალებას აძლევს, გადაწყვიტოს მის მიერ 

მომსახურებული ბაზრის ტიპური ამოცანები და შეასრულოს სტანდარტული ბიზნეს-ოპერაციები. 

სტანდარტული კომპეტენციების არქონა შეუძლებელს ხდის ბაზარზე კომპანიის არსებობას. 

საკვანძო კომპეტენციის საფუძველზე კი მიიღწევა კონკურენტული უპირატესობა. საკვანძო 

კომპეტენციები ან მათი რომელიმე შემადგენელი ხშირად დაცულია ლიცენზიებით, 

სერტფიკატებით და პატენტებით. ფირმის უნიკალური პოტენციალი, საკვანძო კომპეტენციები და 

სხვა სახის აქტივობები ან მოცემულობები, რომელთა საფუძველზეც იქმნება კონკურენტული 

უპირატესობა, ქმნის წარმატების კრიტიკულ ფაქტორებს, რაც ბიზნეს-სტრატეგიის 

უმნიშვნელოვანესი ელემენტებია.  

საკვანძო კომპეტენციების, წარმატების კრიტიკული ფაქტორების შემუშავებაზე, 

პროცესების და პროდუქციის დაგეგმვაზე გადამწყვეტ გავლენას ახდენს პროდუქციისადმი 



7 

ბადრი რამიშვილი ლექციის ტექსტი 

მოხმარებელთა მიერ წაყენებული მოთხოვნები, რომლებიც ორ ჯგუფად შეიძლება დავყოთ:  

“შეკვეთის გამარჯვებულები“ _ მახასიათებლები, რითაც მოცემული ფირმის პროდუქცია 

გამოირჩევა კონკურენტების ანალოგიური პროდუქციისაგან  და “შეკვეთის კვალიფიკატორები”, 

კონკრეტული ფირმის საქონლის ყველა ის მნიშვნელოვანი თვისება, რის გამოც ხდება მათი შეძენა. 

ოპერაციული სტრატეგიის განვითარების შემდგომი ფაზაა წარმატების კრიტიკული ფაქტორების, 

საკვანძო კომპეტენციების აღწერა შესაბამისი ოპერაციებით. ოპერაციული დაგეგმვის პროცესის 

ვიზუალიზაციისთვის ხშირად გამოიყენება ე.წ. „საქმიანობის რუქა“,(იხ. ნახატი 2.3) რომელიც 

აკავშირებს კონკურენტულ უპირატესობებს, წარმატების კრიტიკულ ფაქტორებს და შესაბამის 

ქმედებებს.  
 

ნახატი 2.3 

საქმიანობის რუქა 

 
 ოპერაციული სტრატეგიის შემუშავების პროცესში აუცილებელია ოპერაციული 

ფაქტორების და პრიორიტეტების, აგრეთვე რამდენიმე კრიტიკული საკითხის გათვალისწინება, 

რომლებსაც ქვემოთ შევეხებით.  

 

ოპერაციული ფაქტორები 

იმისათვის, რომ დეტალურად განვიხილოთ ოპერაციული სტრატეგიის ფორმირების 

საკითხები, აუცილებელია იმ კორპორაციული ფაქტორების თუ ქმედებების გამოყოფა, რომლებიც 

პირდაპირ გავლენას ახდენენ ოპერაციებზე. ესენია: ფუნქცია-ფოკუსის ანუ ორგანიზაციის 

ძირითადი ფუნქციის შერჩევა, პროდუქციის/მომსახურების პროექტირება, ინვესტიციები და 

სამუშაო ძალა, აგრეთვე საბაზრო ფაქტორები. 

 ორგანიზაციის ძირითადი ფუნქცია არის იმის ზუსტი აღწერა, რასაც ის აკეთებს. 

სადღეისოდ ძალზე იშვიათია ისეთი კომპანიები, რომლებიც ყველა ბიზნეს თუ საწარმოო 

ოპერაციას დამოუკიდებლად ახორციელებენ. უფრო ხშირად ისინი ფასეულობათა ჯაჭვის ბევრი 

რგოლის შესრულებას სუბკონტრაქტორებს გადასცემენ. საწარმოო ოპერაციების ან ბიზნეს-

ფუნქციების ერთობლიობას, რომელთა მეშვეობითაც ორგანიზაცია მასში შესულ რესურსებს 

მისთვის საბოლოო პროდუქტად გარდაქმნის, ფასეულობათა ჯაჭვი ეწოდება. მთლიანად 



8 

ბადრი რამიშვილი ლექციის ტექსტი 

კომპანიის ფასეულობათა ჯაჭვში შეიძლება გამოვყოთ შემდეგი რგოლები: სათავო ოფისი, სკსკს-ის 

ცენტრი, საწარმოო ბაზა და დისტრიბუციის სამსახური. საწარმოო ბაზაში ანუ ოპერაციული 

სისტემის  ფასეულობათა ჯაჭვში გამოიყოფა შემდეგი რგოლები: პროდუქციის დაგეგმვა-

პროექტირება, ნედლეულის მოპოვება, წარმოება, აწყობა, შეფუთვა, ინჟინერინგი, ხარისხის 

კონტროლი, ტექნიკური მომსახურება.  როგორც ზოგადად ორგანიზაციის, ასევე მისი 

ოპერაციული ფუნქციის ფასეულობათა ჯაჭვის ნებისმიერი რგოლით გათვალისწინებული 

საქმიანობის შესრულება საკონტრაქტო საფუძველზე შესაძლებელია სხვა ორგანიზაციას 

დაეკისროს. ამგვარ მოვლენას, როგორც ზემოთ აღვნიშნეთ, აუთსორსინგს უწოდებენ. ამასთან, 

აუთსორსინგი არ ნიშნავს პროდუქციის ან მომსახურების ერთჯერად შესყიდვას და ის ყოველთვის 

ორ ან მეტ ბიზნეს-კომპანიას შორის გრძელვადიან ხელშეკრულებით ურთიერთობებს 

გულისხმობს. რომელ საწარმოო ფუნქციებზე ან ბიზნეს-ოპერაციებზე მოახდენს კომპანია  

ყურადღების კონცენტრაციას და რომელს გადააკისრებს გარე წყაროს (სტრუქტურას), 

დამოკიდებულია მის პოლიტიკაზე და კონკრეტულ ვითარებაზე. კომპანიას საკუთარი ქმედებების 

ფოკუსირება საშუალებას აძლევს, არ გაფლანგოს რესურსები მეორეხარისხოვანი ამოცანების 

გადაწყვეტისათვის. 

პროდუქციის/მომსახურების პროექტირების დროს ოპერაციულ სტრატეგიაში 

დაწვრილებით უნდა იყოს გაწერილი ღონისძიებები აღნიშნული პროდუქციის სასიცოცხლო 

ციკლის მიხედვით (იხ. ნახატი 2.2). ამავე დროს, გასათვალისწინებელია თვით კომპანიის 

სპეციფიკა _ არის ის ნოვატორი თუ იმიტატორი და რამდენად ახდენს საკუთარი საქმიანობის 

ფოკუსირებას. ოპერაციული მენეჯმენტის თვალსაზრისით, დიდი განსხვავებაა იმ ქმედებებს 

შორის, რომლებიც უნდა დაიგეგმოს საქონლის სასიცოცხლო ციკლის სხვადასხვა ეტაპზე. 

საქონლის სასიცოცხლო ციკლის საწყის ეტაპებზე პროდუქცია მცირე რაოდენობით იწარმოება, 

ხოლო   მისი  დიზაინი  და/ან   მახასიათებლები    საკმაოდ    ცვალებადია,    რადგან    ჯერ    კიდევ 

ნახატი 2.2 

პროდუქციის სასიცოცხლო ციკლი 

 
მიმდინარეობს მისი კონცეპტუალური დამუშავება. ამ დროს ოპერაციულ ფუნქციას 

განსაკუთრებული მოქნილობა მოეთხოვება. გაყიდვების მოცულობის ზრდასთან ერთად, 

განსაკუთრებით სიმწიფის ეტაპზე, პროდუქტი და ბაზარი სტაბილურდება და მთელი 

ყურადღების გადატანა ხდება დაკავებული ბაზრის წილზე. ამ ეტაპზე ოპერაციული ფუნქციის 

დანიშნულებაა მაღალი ხარისხის და დაბალი დანახარჯების  უზრუნველყოფა. დასკვნით დაცემის 

ეტაპზე აუცილებელია წარმოების მოცულობების თანდათანობითი  შეზღუდვა ძირითადი 

საშუალებების ამორტიზაციის შესაბამისად. ხშირ შემთხვევებში ნოვატორი კომპანიები საქონლის 

წარმოებას წყვეტენ დაცემის ეტაპის დადგომამდე, რითაც სარგებლობენ კომპანია იმიტატორები 

და ახდენენ მოცემული პროდუქციის კოპირებას. 

საქონლის და მომსახურების წარმოება აუცილებლად მოითხოვს მუშახელს და 

დანადგარებს. ამ დროს მნიშვნელოვანი საკითხია მათ შორის ზუსტი თანაფარდობის დადგენა. 

სრულ ავტომატიზაციასა და მუშახელის დიდი ოდენობით გამოყენებას შორის 

უკუპროპორციული დამოკიდებულებაა და ეს საკითხი ოპერაციული და ზოგადად 

ორგანიზაციული მიზნების და რესურსების შესაბამისად წყდება, რადგან ავტომატიზაციის 

განხორციელებისთვის აუცილებელია შესაბამისი მიზნების არსებობა და მნიშვნელოვანი 

ინვესტიციების განხორციელება. 

ინვესტიციების დაგეგმვის დროს აუცილებლად უნდა განისაზღვროს მათი უკუგების 

ვადები. ამ მიზნით საყოველთაოდ გამოიყენება ინვესტიციების უკუგების კოეფიციენტი _ ROI 

(Return on Investment), რომელიც მიღებული მოგებისა და ინვესტიციების შეფარდებას 

წარმოადგენს.  იმისათვის, რომ კომპანიამ წარმატებულად განახორციელოს ინვესტირება, 

რამდენიმე პირობის დაკმაყოფილებაა საჭირო: უპირველეს ყოვლისა, ცხადია, რომ მან  მაღალი 

ხარისხის პროდუქცია/მომსახურება უნდა აწარმოოს. გარდა ამისა, უმნიშვნელოვანესია 

სიმძლავრეების მაქსმიმალური კოეფიციენტით დატვირთვა, ზოგიერთ დარგში ეს ერთ-ერთი 

საკვანძო ფაქტორია. ინვესტიციების უკუგებაზე პირდაპირ მოქმედებს ერთეული პროდუქციის 

თვითღირებულება, ხოლო ოპერაციების ეფექტიანობა არა მარტო ინვესტიციების უკუგების, 

არამედ საერთოდ ოპერაციული სტრატეგიის ერთ-ერთი საკვანძო საკითხია. დაბოლოს 

ინვესტიციების უკუგების კოეფიციენტთან ერთად არსებობს კიდევ ბევრი მაჩვენებელი, რომელთა 

მეშვეობით შესაძლებელია ინვესტიციების ეფექტიანობის შეფასება, ერთ-ერთი მათგანია 

ინვესტიციების ინტენსივობა, რაც ინვესტიციებისა და  წარმოებული პროდუქციის ღირებულების 

შეფარდებას წარმოადგენს. 

ოპერაციული სისტემის ორგანიზების ყველაზე გავრცელებული მიდგომა ღაღადებს: მისი 

დანიშნულებაა ბაზრის მოთხოვნის მართვა. აღნიშნულ შეხედულებას ბევრი ოპერაციული 

მენეჯერი იზიარებს. ამავე დროს, საკითხის ამგვარი დაყენება მიუთითებს სხვადასხვა 

მნიშვნელოვან ორგანიზაციულ ფუნქციებს შორის მჭიდრო ურთიერთქმედებაზე. გამომდინარე 

აქედან, ოპერაციული სტრატეგიის შემუშავების დროს თანამედროვე ვითარებაში 

უმნიშვნელოვანესი როლი ენიჭება მარკეტინგული ფუნქციის სწორ ორგანიზებას, რაც, პირველ 

რიგში, ოპერაციულ ფუნქციასთან მის მჭიდრო ინტეგრირებას გულისხმობს. 

 

ოპერაციული პრიორიტეტები 

კომპანიის მიერ საკუთარი ძირითადი ფუნქციის ორგანიზაციის პროცესში გამოირჩევა 

რამდენიმე პრიორიტეტი, რომელთა გათვალისწინება ოპერაციული დაგეგმვის დროს 

აუცილებელია. ეს პრიორიტეტებია: საწარმოო დანახარჯები, პროდუქციის ხარისხი და 

საიმედოობა, შეკვეთის შესრულების ვადები, მიწოდების საიმედოობა, ფირმის უნარი, სწრაფი 

რეაგირება მოახდინოს მოთხოვნის ცვლილებაზე, ახალი საქონლის ათვისების სისწრაფე და 

მოქნილობა. გარდა ამისა, ყოველ ორგანიზაციას შესაძლოა ჰქონდეს საკუთარი სპეციფიკური 

პრიორიტეტებიც. 

საწარმოო დანახარჯები.  ეკონომიკის ნებისმიერ დარგში არსებობს ბაზრის სეგმენტი, სადაც 

გაყიდვების მოცულობები დამოკიდებულია ფირმის დანახარჯების სიმცირეზე. მსგავს საბაზრო 

ნიშაზე წარმატებული კონკურირებისათვის ფირმას აუცილებლად მოუწევს საკუთარი 

http://en.wikipedia.org/wiki/Return_on_Investment

პროდუქციის თვითღირებულების შემცირება, მაგრამ ეს არის აუცილებელი და არა ერთადერთი 

პირობა და ყოველთვის არ ნიშნავს, რომ კომპანია მომგებიანობის მაღალ დონეს და წარმატებას 

მიაღწევს. როგორც წესი, ისეთი პროდუქციის ტიპი, რომლის გაყიდვების მოცულობა მხოლოდ მის 

თვითღირებულებაზეა დამოკიდებული, არის ის ყოველდღიური მოთხოვნის საქონელი, რომლის 

დიფერენცირების საკმაოდ მცირე საშუალება არსებობს. ამიტომ მომხმარებლები სხვადასხვა 

ფირმის საქონელს შორის არჩევანს ძირითადად ფასის მიხედვით აკეთებენ. მსგავსი საქონლის 

სეგმენტებზე კონკურენცია, როგორც წესი, ძალიან მწვავეა, მარჟა მცირე, ხოლო გაკოტრების 

შემთხვევები მრავალი. საბოლოოდ ასეთი საქონლის ბაზრებზე სხვებთან ერთად რჩება ერთი 

მსხვილი მწარმოებელი, რომელიც პროდუქციას ყველაზე დაბალი თვითღირებულებით 

აწარმოებს და შესაბამისად, ბაზარს ფასსაც იგი სთავაზობს. 

პროდუქციის ხარისხი და საიმედოობა. ცნობილია ხარისხის ორი კატეგორია, პროდუქციის 

ხარისხი და პროცესის ხარისხი. პროდუქციის ხარისხის დონე იცვლება იმის მიხედვით, თუ 

ბაზრის რომელი სეგმენტისთვის არის ის განკუთვნილი. ცხადია, რომ მაღალი სეგმენტებისთვის 

განკუთვნილი საქონლის ხარისხის მიმართ სულ სხვა მოთხოვნებია წაყენებული, ვიდრე იმავე 

პროდუქციის ბაზრის დაბალი სეგმენტისთვის განკუთვნილი საქონლისთვის. პროფესიული და 

ფართო მოხმარების ერთი და იგივე ტიპის საქონლის მიმართ ასევე განსხვავებული მოთხოვნებია 

წაყენებული და შესაბამისია ხარისხიც. ზოგადად, პროდუქციის ხარისხის დონეს მომხმარებელთა 

მოთხოვნა განაპირობებს, რომელზედაც, თავის მხრივ, სხვადასხვა ფაქტორი მოქმედებს. პროცესის 

ხარისხიც ძალიან მნიშვნელოვანია კომპანიის კონკურენტუნარიანობისთვის, რადგან იგი 

დაკავშირებულია პროდუქციის საიმედოობასთან. არ აქვს მნიშვნელობა, თუ რომელი 

სეგმენტისთვის ან მომხმარებელთა ჯგუფისთვის კეთდება ესა თუ ის პროდუქცია, ყველა 

შემთხვევაში მისი საიმედოობა დაცული უნდა იყოს. პროცესის ხარისხის უმთავრესი მიზანია 

საქონლის წარმოება რაიმე ტექნოლოგიური წუნის გარეშე. ამა თუ იმ პროდუქციის 

წარმოებისთვის წაყენებული მოთხოვნები განისაზღვრება იმ ტექნიკური ნორმებით, რომელიც 

განსაზღვრულია შესაბამისი დოკუმენტაციით. 

შეკვეთის შესრულების ვადები. ზოგიერთ ბაზარზე კონკურენტული უპირატესობის 

მიღწევის მთავარი პირობაა ფირმის მიერ წარმოებული პროდუქციის ან მომსახურების 

კონკურენტებისთვის სწრაფად მიწოდება, ანუ შეკვეთის შესრულების ვადები. ასეთ შემთხვევაში 

ოპერაციულ სტრატეგიაში ძირითადი ყურადღება  სწორედ შეკვეთის შესრულების სისწრაფეზე 

მახვილდება და სხვა პრიორიტეტები უკან გადაიწევს, რადგან შეკვეთის შესრულების სისწრაფე 

ხშირად უკუპროპორციულია დანახარჯებთან და არცთუ იშვიათად კომერციული შეთავაზების 

ხარისხთანაც.  

მიწოდების საიმედოობა. ეს პრიორიტეტი მჭიდრო კავშირშია შეკვეთის დროულ 

შესრულებასთან. იგი განსაკუთრებით მნიშვნელოვანია ისეთი საწარმოებისთვის, რომელთაც 

რიტმული ოპერაციული პროცესი გააჩნიათ ან იყენებენ სისტემას „ზუსტად დროზე“. ამავე დროს, 

მიწოდების საიმედოობა პროდუქციის ხარისხსაც გულისხმობს და ამ დროს დაუშვებელია, წუნი 

პროდუქციის პარტიის გარკვეულ მცირე პროცენტს აღემატებოდეს. 

მოთხოვნის ცვალებადობაზე დროული რეაგირების უნარი. მთელ რიგ სიტუაციებში 

მოთხოვნის ცვალებადობაზე დროული რეაგირების უნარი გადამწყვეტია კომპანიისთვის. იმ 

ფირმას, რომლის პროდუქციაზე მოთხოვნა მუდმივად იზრდება, ამ მხრივ რაიმე პრობლემა არ 

შეექმნება, პირიქით, ამ შემთხვევაში მისთვის ვითარდება  მთელი რიგი დადებითი მოვლენები, 

მაგალითად, ისეთი, როგორიც არის მასშტაბის დადებითი ეფექტი. ამ შემთხვევაში უფრო 

ადვილია თანამედროვე ტექნოლოგიების გამოყენება და კაპიტალის მოზიდვა, მაგრამ კომპანია 

მზად უნდა იყოს უარყოფითი შემთხვევებისთვისაც. ასეთთა რიგს მიეკუთვნება მოთხოვნის 

შემცირება. ამ დროს ფირმის წინაშე წამოიჭრება გარკვეული პრობლემები და საჭირო ხდება 

წარმოების მოცულობების შეზღუდვა, რაც ჯაჭვური რეაქციის შესაბამისად იწვევს 

თანამშრომლების და აქტივების შემცირებას. გამომდინარე აქედან, მოთხოვნაზე დროული და 

ადეკვატური რეაგირება უმთავრესი გამოწვევაა კომპანიის ოპერაციული სტრატეგიისათვის. 

ახალი პროდუქციის ათვისების სისწრაფე და მოქნილობა. სწრაფი რეაგირების სტრატეგიის 

ლოგიკიდან გამომდინარე, ცნება „მოქნილობა“ საკვანძოა და ის მოიაზრებს დარგში არსებული 

ახალი გამოწვევების მიმართ სწრაფ ადაპტაციას. ამ შემთხვევაში უმთავრესია იმ დროის 

მინიმიზება, რომელიც ფირმას ბაზარზე წარმოქმნილი მოთხოვნის დაფიქსირებისათვის და ამის 

საფუძველზე მომხმარებლისთვის ახალი საქონლის შეთავაზებისთვის სჭირდება. ეს კი მოითხოვს 

არსებული ოპერაციული პროცესების გარდაქმნას, რაც შესაბამისად უნდა იყოს ასახული 

ოპერაციულ სტრატეგიაში. 

სპეციფიკური პრიორიტეტები.  ზემოთ აღწერილი ყოველი კრიტერიუმი ზოგადი 

ხასიათისაა და ისინი ყველა ფირმის ოპერაციულ სტრატეგიაში უნდა იყოს გათვალისწინებული. 

მაგრამ, არცთუ იშვიათად, პრიორიტეტების პროდუქციის ცალკეული სახეების ან სხვადასხვა 

სიტუაციის მიხედვით განსაზღვრის საჭიროება წარმოიქმნება. ქვემოთ მოტანილია ამგვარი 

სპეციფიკური პრიორიტეტების ჩამონათვალი, რომელთა უმრავლესობის მთავარი დანიშნულება 

პროდუქციის ფასეულობის და შესაბამისად, გაყიდვების მოცულობის გაზრდაა. ეს 

პრიორიტეტებია: ტექნიკური მხარდაჭერა; ბაზარზე ახალი საქონლის გამოშვების დაჩქარება; 

მიმწოდებლის მიერ საკუთარი პროდუქციის გაყიდვის შემდგომი მომსახურება; ასევე სხვადასხვა 

პრიორიტეტი, რომლებიც ძირითადად პროდუქციის გარეგნულ მახასიათებლებს ეხება და 

მომხმარებლის მოთხოვნისამებრ განისაზღვრება. 

  

ოპერაციული დაგეგმვის ზოგიერთი კრიტიკული საკითხი 

ოპერაციული სტრატეგიის ფორმირების პროცესში გადასაწყვეტია მთელი რიგი  

პრობლემებისა, ესენია: დამატებითი საქონლის წარმოების, ასორტიმენტული მრავალფეროვნების, 

წარმოების მოცულობის, პროდუქციის ხარისხის ადეკვატურობის, ფასისა და ფიზიკური 

ხელმისაწვდომობის საკითხები.  

თანამედროვე ეპოქაში ბიზნესი მრავალი მიმართულებით რთულდება. ერთ-ერთ ამგვარ 

პრობლემას წარმოადგენს ის, რომ ამჟამად ბაზარზე თითქმის აღარ ვხვდებით წმინდა სახით 

მატერიალურ საქონელს ან მომსახურებას. როგორც წესი, საქონელი მომხმარებელს სხვადასხვა 
სერვისული დანამატებით, მომსახურება კი პირიქით, მატერიალური კომპონენტებით მიეწოდება. 
ამიტომ კომპანიის ოპერაციული ფუნქციის ორგანიზების დროს ეს საკითხი აუცილებლად უნდა 

იქნას გათვალისწინებული, რაც სხვადასხვა ოპერაციის ზუსტი კომბინაციის შერჩევას 

გულისხმობს. ეპოქის უმნიშვნელოვანესი გამოწვევა ბიზნესისათვის არის ასორტიმენტის 

გამრავალფეროვნება, რაც უდიდესი სირთულეების წინაშე აყენებს ოპერაციულ სისტემას. 

პროდუქციის დიფერენცირება ფუნქციური მახასიათებლების მიხედვით ბევრ დარგში თითქმის 

შეუძლებელი ხდება, რაც შეთავაზებული ასორტიმენტის უდიდესი მრავალფეროვნებით არის 

გამოწვეული. თუმცა არის ისეთი დარგებიც, სადაც ფუნქციური მახასიათებლების მიხედვით 

საქონლის დიფერენცირება თავისთავად, დარგის სპეციფიკიდან გამომდინარეა რთული. 

ოპერაციულ სტრატეგიაში ზუსტად უნდა აისახოს ამა თუ იმ დარგის ეს სპეციფიკა. ხშირად 

წარმოების მოცულობა ასორტიმენტულ მრავალფეროვნებასთან უკუპროპორციულ 

დამოკიდებულებაშია. ბაზარი, რომელიც მცირე მრავალფეროვნებით ხასიათდება, მიწოდების 

მაღალი მოცულობებით გამოირჩევა და პირიქით. ოპერაციული ფუნქციის ფორმირების დროს 

გასათვალისწინებელია, რომ, რაც უფრო ერთგვაროვანია პროდუქცია, მით უფრო ადვილი და 

ეფექტიანია მისი წარმოება, თუმცა ეს შესაბამისობაში უნდა იყოს მომხმარებლის 

მოთხოვნებთანაც. ზემოთ უკვე იყო საუბარი ხარისხის პრიორიტეტულობის შესახებ, თუმცა 

გასათვალისწინებელია ის ფაქტი, რომ ყველა ბაზარს და სეგმენტს არ ესაჭიროება მაღალი 

ხარისხის პროდუქცია. ამიტომ დაცულ უნდა იქნას ხარისხის ადეკვატურობის პრინციპი. ამ დროს 

გასათვალისწინებელია ის, რომ ხარისხი და დანახარჯები პირდაპირპროპორციულ 

დამოკიდებულებაში არიან და ხარისხის ამაღლება პროდუქციის თვითღირებულების ზრდასაც 

ნიშნავს. ფასი, როგორც კატეგორია, პირდაპირ კავშირში არ არის ოპერაციულ ფუნქციასთან, 

მაგრამ, რადგან ის ხშირად გამომდინარეობს თვითღირებულებიდან, ფასწარმოქმნა დიდ გავლენას 

ახდენს ოპერაციულ სტრატეგიაზე. ეს განსაკუთრებით იგრძნობა, როდესაც ბაზარზე 

მიმდინარეობს საფასო კონკურენცია. ამ დროს უმნიშვნელოვანესია თვითღირებულების 

შემცირება, რაც დიდ ზეწოლას ახდენს ოპერაციულ ფუნქციაზე. ფიზიკური ხელმისაწვდომობის 

ორი უმნიშვნელოვანესი ასპექტი არსებობს: პირველი, თუ რა სისწრაფით მიეწოდება მომსახურება 

თუ საქონელი მომხმარებელს და მეორე, რაოდენ საიმედოა მიწოდება. ბევრი ოპერაციული 

ფუნქციის მიხედვით ეს საკითხები უმნიშვნელოვანესია და ოპერაციული სტრატეგიის 

ფორმირების დროს მათზე შესაბამისი ყურადღებაც უნდა გამახვილდეს.  
 

 

კითხვები: 

1. რა არის კომპანიის სტრატეგია? 

2. რომელ ეტაპებს მოიცავს სტრატეგიის შემუშავების პროცესი? 

3. რა არის კომპანიის მისია? 

4. რა არის მიზანი? 

5. გარემოს შესწავლის რომელ მეთოდებს იცნობთ? 

6. რა არის დიფერენცირება? 

7. დიფერენცირების რომელ მიმართულებებს იცნობთ? 

8. რას მოიაზრებს მინიმალური დანახარჯების დოქტრინა? 

9. რომელი გადაწყვეტილება აქვს კომპანიას მინიმალური დანახარჯების სტრატეგიის 

არჩევისას? 

10. რას ნიშნავს სწრაფი რეაგირების კონცეფცია? 

11. რის გამო ესწრაფვიან კომპანიები საკუთარი საქმიანობის გლობალიზებას? 

12. რომელი სტრატეგიების გამოყენებით შეიძლება დაიწყოს ფირმამ საერთაშორისო 

მოღვაწეობა? 

13. რამ განაპირობა ოპერაციული სტრატეგიის დოქტრინის წარმოშობა? 

14. რას ნიშნავს ოპერაციული სტრატეგია? 

15. რომელი ელემენტებისგან შედგება ფირმის ოპერაციული სტრატეგია? 

16. რა არის ოპერაციული სტრატეგიის მიზანი? 

17. როგორი ტიპის სტრატეგიული გადაწყვეტილებები მიიღება ოპერაციული სტრატეგიის 

კონტექსტში? 

18. როგორი ტიპის ტაქტიკური გადაწყვეტილებები მიიღება ოპერაციული სტრატეგიის 

კონტექსტში? 

19. როგორი ტიპის ოპერატიული გადაწყვეტილებები მიიღება ოპერაციული სტრატეგიის 

კონტექსტში? 

20. რას ნიშნავს კომპანიის ფუნქცია-ფოკუსის ანუ ორგანიზაციის ძირითადი ფუნქციის 

შერჩევა? 

21. რომელ ელემენტებს აერთიანებს კომპანიის ოპერაციული პოტენციალი? 

22. რა არის საკვანძო და სტანდარტული კომპეტენცია? 

23. რა არის წარმატების კრიტიკული ფაქტორი? 

24. რას ნიშნავს „შეკვეთის გამარჯვებული“? 

25. რას ნიშნავს შეკვეთის კვალიფიკატორი? 

26. რა არის კომპანიის ფასეულობათა ჯაჭვი? 

27. რომელი ძირითადი რგოლებია ორგანიზაციის ფასეულობათა ჯაჭვში? 

28. რომელი რგოლებია ოპერაციული ფუნქციის  ფასეულობათა ჯაჭვში? 

29. რას ნიშნავს კომპანიის მიერ საკუთარი საქმიანობის ფოკუსირება? 

30. რა უნდა იქნას გათვალისწინებული პროდუქციის/მომსახურების პროექტირების დროს? 

31. რა უნდა გაითვალისწინოს კომპანიამ პერსონალის დაგეგმვის დროს? 

32. რა არის მთავარი ინვესტიციის დაგეგმვის  დროს? 

33. რას გულისხმობს ოპერაციულ სტრატეგიაში საბაზრო ფაქტორების გათვალისწინება? 

34. რომელ ოპერაციულ პრიორიტეტებს იცნობთ? 

35. რას ნიშნავს დამატებითი საქონელი? 

36. რა პრობლემას ქმნის ასორტიმენტული მრავალფეროვნება ოპერაციული სტრატეგიის 

შემუშავების დროს? 

37. რა უნდა იქნას გათვალისწინებული წარმოების მოცულობების განსაზღვრის დროს? 

38. რას ნიშნავს პროდუქციის ხარისხის ადეკვატურობა? 

39. რა კავშირშია ფასწარმოქმნა და ოპერაციული დაგეგმვა? 

40. რომელ ასპექტებს ითვალისწინებენ ფიზიკური ხელმისაწვდომობის დაგეგმვის დროს? 

პროექტების მართვა 
 

პროექტის არსი და კლასიფიკაცია 

წარმოების ორგანიზების საპროექტო ფორმა პასუხია ბიზნესგარემოში არსებულ 

გამოწვევებზე, რომელთაგან უმთავრესია ცვლილებების ტემპის აჩქარება და შესაბამისად, 

კომპანიების სურვილი, გაზარდონ მათთან ადაპტირების უნარი. ეს კი მიიღწევა პროექტის 

უმნიშვნელოვანესი მახასიათებლების ხარჯზე _ ყოველი მათგანი არის უნიკალური, იქმნება 

კონკრეტული ამოცანის შესასრულებლად და მას შემდეგ, რაც მიზანი მიიღწევა, იგი წყვეტს 

არსებობას. გამომდინარე აქედან, ყოველი პროექტი, იქმნება რა ცალკეული ამოცანის 

გადასაჭრელად, მაქსიმალურად პასუხობს მის სპეციფიკაციებს. ტრადიციულ ორგანიზაციებში 

მსგავსი მოქნილობა წარმოუდგენელია ტექნიკური, სუბიექტური თუ სხვა ფაქტორების გამო, 

ამიტომ კომპანიები უკანასკნელ ხანებში ხშირად მიმართავენ საპროექტო მიდგომას, როგორც 

ბიზნესის ორგანიზების ფორმას. გარდა ზემოაღნიშნულისა, პროექტს გააჩნია მთელი რიგი 

თვისებები, რომლითაც ის გამოირჩევა. სრულად ეს მახასიათებლები შეიძლება შემდეგნაირად 

ჩამოყალიბდეს: კონკრეტულობა, უნიკალურობა, ორიენტირება მომხმარებლებზე,  დროითი 

შეზღუდვები, არარუტინულობა, რესურსული შეზღუდვები, კომპლექსურობა.  

მიუხედავად იმისა, რომ მიმდინარე თავში საუბარი ძირითადად გვექნება პროექტზე, 

როგორც ცალკეული კომერციული ორგანიზაციების შემადგენელ ერთეულზე, პრაქტიკაში ხშირად 

გვხვდება დამოუკიდებელი პროექტებიც, თუმცა ჩვენ მათზე არ შევჩერდებით. ზოგადად პროექტის 

დეფინიცია შემდეგი სახით შეიძლება წარმოვადგინოთ: პროექტი არის ერთჯერადი, დროით 

შეზღუდული, მიზანმიმართული ღონისძიებების ერობლიობა, რომელიც კონკრეტული ამოცანის 

გადაწყვეტისათვის სხვადასხვა კვალიფიკაციის სპეციალისტებისა და რესურსების 

ურთიერთქმედებას საჭიროებს. კომერციულ ორგანიზაციებში საპროექტო მიდგომა ძირითადად 

გამოიყენება ახალი ნაკეთობის, საწარმოო ხაზების თუ ტექნოლოგიების შემუშავების,  

მსხვილმასშტაბიანი უნიკალური ნაკეთობების დამზადების დროს. სფეროების მიხედვით ბიზნესის 

ორგანიზების ეს ფორმა სხვადასხვა ვარიაციით განსაკუთრებით მოთხოვნადია ისეთ სწრაფად 

ცვალებად დარგებში, როგორიც არის მეცნიერებატევადი, ინფორმაციული დარგები, თუმცა ბოლო 

წლებში საპროექტო მიდგომა სულ უფრო ფართოდ ვრცელდება.  

 პროექტის სასიცოცხლო ციკლის  ფაზების რაოდენობა დამოკიდებულია კონკრეტული 

პროექტის ხასიათზე, მაგრამ ყოველ მათგანს დამტკიცების გარდა გააჩნია დაწყების, დაგეგმვის, 

რეალიზაციის და დასრულების ფაზები. პროექტის ფაზებად დაყოფა მისი კონტროლის საუკეთესო 

საშუალებაა, რადგან ყოველ მათგანს საკუთარი შედეგი გააჩნია. საწყის ფაზაზე პროექტის 

თანამშრომლების რიცხვი და დანახარჯები მცირეა, შემდეგ იზრდება და დასრულებისთვის კვლავ 

მცირდება. უკანასკნელი ფაზის შედეგი ემთხვევა პროექტის საბოლოო შედეგს. ზოგიერთ 

შემთხვევაში შესაძლებელია პროექტის ფაზების დროზე ადრე დასრულება.  

გარდა პროექტის სასიცოცხლო ციკლისა, აღსანიშნავია პროექტის მართვის პროცესიც. ეს 

უკანასკნელი, პროექტის სასიცოცხლო ციკლის მსგავსად, შედგება ურთიერთდაკავშირებული 

ქმედებებისგან და ლოგიკური თანმიმდევრობით ვითარდება. პროექტის მართვის პროცესში 

გამოყოფენ 5 სტადიას, რომელთაგან პირველია ინიციაცია (შემუშავება).  როგორც დასახელება 

მიუთითებს, ის გვხვდება პროექტის სასიცოცხლო ციკლის პირველი ფაზის დასაწყისში და ამ დროს 

ხდება პროექტის  მიზნების განსაზღვრა, დაფინანსება და სხვა სახის რესურსების დამტკიცება; 

დაგეგმვის დროს ხორციელდება საგეგმო დოკუმენტაციის შედგენა, დგინდება პროექტის 

მონაწილეები და პირობები. გასათვალისწინებელია, რომ შემდგომი პროცესები _ შესრულება, 

კონტროლი, დახურვა _ ასახვას ჰპოვებს დაგეგმვის ფაზაში. დაგეგმვის დროს დგება ბიუჯეტი, 

მოქმედებათა გეგმა, განვითარების გეგმა, განისაზღვრება დასაშვები რისკი, ხდება პერსონალის 

შერჩევა, დანადგარების შესყიდვა და სხვა მსგავსი პროცესები; შესრულება ნიშნავს პროექტის 

გეგმების ამოქმედებას, რაც პროექტის ხელმძღვანელის მიერ რესურსების გეგმის შესაბამისად 

განაწილებით იწყება. შესრულების სტადიაზე პროექტის რესურსები და დროის დიდი ნაწილი 

იხარჯება; კონტროლი _ კონტროლის პროცესში თვალყურს ადევნებენ პროექტის შესრულებას და 

აანალიზებენ ამ პროცესის გეგმისადმი თანხვედრას. შეუსაბამობის შემთხვევაში ტარდება, 

მაკორექტირებელი ღონისძიებები, რამაც შესაძლოა პროექტის გეგმები და მიზნები შეცვალოს. 

დახურვა _ მიზნის მიღწევის შემდეგ პროქტი იხურება, რაც უპირველესად პროექტთან 

დაკავშირებული დოკუმენტაციის შეგროვებას და შენახვას ნიშნავს. პროექტის მონაწილეები 

აანალიზებენ პროექტის გარშემო არსებულ მთელ ინფორმაციას, რათა ყოველივე ეს მსგავს 

შემთხვევებში გამოიყენონ. დახურვის დროს წყდება პროექტის საჭიროებისთვის დადებული ყველა 

კონტრაქტი და ხელშეკრულება. 

 

პროექტის მონაწილეები 

 პროექტების უნიკალურობიდან გამომდინარე, მათი მონაწილეებიც დიდი 

მრავალფეროვნებით გამოირჩევიან, მაგრამ არსებობს რამდენიმე ძირითადი როლი, რომლებიც 

ყველა პროექტში სრულდება. გასათვალისწინებელია ისიც, რომ პროექტის კონკრეტულმა 

მონაწილემ შეიძლება ქვემოთ მოტანილი რამდენიმე როლი მოირგოს. მაგალითად, დამკვეთი 

ხშირად ინვესტორადაც გვევლინება,  მომხმარებელი შესაძლოა ინიციატორიც იყოს, ინვესტორიც,  

დამკვეთიც და ა.შ. 

 ინიციატორი არის პროექტის მონაწილე, რომელსაც ეკუთვნის პროექტის დაწყების იდეა. 

ინიციატორი შეიძლება პროექტის ნებისმიერი მონაწილე გახდეს. ყველაზე ხშირად ინიციატორებად 

გვევლინებიან მომხმარებლები, ინვესტორები და იმ საწარმოს ტოპ-მენეჯერები, სადაც უნდა 

განხორციელდეს პროექტი. დამკვეთი დაინტერესებულია პროექტის ძირითადი მიზნის მიღწევით, 

მისი შედეგით. ის განსაზღვრავს პროექტისადმი ძირითად მოთხოვნებს და ჩარჩოებს, 

უზრუნველყოფს პროექტის დაფინანსებას, დებს ხელშეკრულებებს პროექტის სხვა მონაწილეებთან. 

ინვესტორი, აფინანსებს რა პროექტს, დაინტერესებულია მისი საფინანსო შედეგით. ის 

სახელშეკრულებო ურთიერთობებს ამყარებს დამკვეთთან, საჭიროებისამებრ ახორციელებს 

ანგარიშსწორებას პროექტის სხვა მონაწილეებთან. პროექტის ხელმძღვანელი (პროექტის მენეჯერი) 

არის პირი, რომელზედაც დელეგირებულია პროექტის მიზნების მიღწევისათვის საჭირო 

უფლებამოსილებები. ის დამკვეთის წინაშე პასუხისმგებელია პროექტის შედეგის მიღწევაზე. 

პროექტის ხელმძღვანელი უნდა იყოს ფართო პროფილის სპეციალისტი. მას უნდა გააჩნდეს 

მართვის, ლიდერობის, კომუნიკაციური, ორგანიზაციული, დროის მართვის, ბიუჯეტის დაგეგმვის, 

პრობლემის გადაწყვეტის, მოლაპარაკების წარმართვის,  გავლენის მოპოვების, ლიდერობის, 

გუნდის ფორმირების, რესურსების განაწილების უნარები. პროექტის გუნდი არის პროექტის 

მიზნების მისაღწევად შეკავშირებულ პროფესიონალთა ერთობლიობა. პროექტის გუნდის 

პროფესიული შემადგენლობა, წევრთა რაოდენობა და მოვალეობები კონკრეტულ სიტუაციაზეა 

დამოკიდებული. მისი არსებობის პერიოდი ემთხვევა პროექტის ხანგრძლივობის  დროს. როგორც 

წესი, პროექტის გუნდი თავისი არსით ზეფუნქციური ჯგუფია, ანუ მასში წარმოდგენილია 

სხვადასხვა პროფილის სპეციალისტები. ხშირად ხდება ისე, რომ პროექტის გუნდი ვერ 

უზრუნველყოფს საპროექტო გეგმებით გათვალისწინებული ყველა სამუშაოს შესრულებას, ასეთ 

დროს ურთიერთობა კონტრაქტორთან მყარდება. მან შესაძლოა გასწიოს გარკვეული ტიპის 

მომსახურება, იყოს ამა თუ იმ რესურსის მიმწოდებელი ან კონსულტანტი. კონტრაქტორი 

სამართლებრივ ურთიერთობებშია პროექტის ხელმძღვანელობასთან და პასუხს მის წინაშე აგებს. 

ზოგჯერ თავად კონტრაქტორებიც ვერ უზრუნველყოფენ მასზე დაკისრებული ყველა სამუშაოს 

შესრულებას. ეს განსაკუთრებით რთული პროექტების შემთხვევაში ხდება და ასეთ დროს მათ 

შეიძლება ისარგებლონ სუბკონტრაქტორის მომსახურებით. ის ხელშეკრულებით არის 

დაკავშირებული კონტრაქტორთან, პასუხს აგებს მის წინაშე და პროექტის არაპირდაპირ 

მონაწილედ ითვლება. პროექტის მნიშვნელოვანი მონაწილეა მომხმარებელი. ის არის პროექტის 

შედეგის მყიდველი ან მოსარგებლე. მომხმარებელი მონაწილეობს ან შეიძლება მონაწილეობდეს 

პროექტთან დაკავშირებულ ბევრ პროცესში თუ საქმიანობაში, მაგალითად, საპროექტო გეგმების 

შედგენაში, კონტროლში ან პროექტის დასრულებაში.   

   

პროექტების კლასიფიკაცია 

საპროექტო მიდგომის მზარდ პოპულარობაზე მიუთითებს ის მრავალფეროვნება, რითაც 

თანამედროვე პროექტები ხასიათდება. მათი კლასიფიკაცია სხვადასხვა ნიშნის მიხედვით ხდება. 

უპირველესად აღნიშვნის ღირსია პროექტების კლასიფიკაცია ძირითადი მიზნის მიხედვით. ამ 

მხრივ განარჩევენ კომერციულ და არაკომერციულ პროექტებს; ორგანიზაციასთან მიმართებაში 

პროექტი შეიძლება იყოს: შიდაორგანიზაციული (რომელიც მიმართულია ორგანიზაციის შიგნით 

წამოჭრილი მოთხოვნის დაკმაყოფილებისკენ) და გარეორგანიზაციული (როდესაც პროექტის 

მომხმარებელი არ არის მოცემული ორგანიზაციის წევრი და ის ძირითადად კომერციულ 

საწყისებზე ამყარებს ურთიერთობებს მოცემულ ორგანიზაციასთან).  

ცვლილებების ინტენსივობის მიხედვით არსებობს ოპერატიული და სტრატეგიული 

პროექტები. ოპერატიული პროექტები მცირე ან საშუალო ზომისაა და ნაკლებმნიშვნელოვან 

ამოცანებს ასრულებს. სტრატეგიული პროექტი კი საშუალო ან დიდი მასშტაბით გამოირჩევა და 

მნიშვნელოვანი მიზნების მიღწევისთვის არის გამიზნული. სიდიდის მიხედვით განარჩევენ 

მონოპროექტებს _ სხვადასხვა დანიშნულების ცალკეულ პროექტებს; მულტიპროექტებს _ 

კომპლექსურ პროექტებს, რომლებიც შედგება რამდენიმე მონოპროექტისგან და მეგაპროექტებს _ 

ძალიან დიდი მოცულობის პროექტებს, რომლებშიც შესაძლოა მონაწილეობდეს რამდენიმე 

კომპანია ან სახელმწიფოს სტრუქტურა.   

საბოლოო პროდუქციის მიხედვით პროექტი შეიძლება იყოს: ტექნიკური _ დაკავშირებული 

ახალი ტექნოლოგიების შემუშავებასთან, ტექნიკურ სრულყოფასთან ან მოდერნიზაციასთან და ა.შ.; 

ეკონომიკური, რომლის ძირითადი მიზანია მოგების მაქსიმიზება ან დანახარჯების მინიმიზება. 

სახელმწიფო სექტორში ეკონომიკური პროექტების მიზანია მაკროეკონომიკური გარდაქმნები; 

ორგანიზაციული პროექტები ორგანიზაციული სტრუქტურის ან ინფრასტრუქტურული 

ელემენტების შექმნას ან რეორგანიზაციას უკავშირდება; სოციალური პროექტების ძირითადი 

მიზანია სოციალური ეფექტის მიღწევა, რაც სოციალური დაცულობის დონის ამაღლებისკენ არის 

მიმართული; შერეული პროექტები მიზნად კომპლექსური შედეგების მიღწევას ისახავენ.  

გეოგრაფიული ნიშნის მიხედვით განარჩევენ ლოკალურ, რეგიონულ და საერთაშორისო 

პროექტებს; სირთულის მიხედვით არსებობს ტექნიკურად, ორგანიზაციულად და კომპლექსურად 

რთული ან მარტივი პროექტები. გარდა ზემოაღნიშნულისა, პროექტების კლასიფიკაცია შესაძლოა 

განხორციელდეს: ხანგრძლივობის, დარგობრივი კუთვნილების, ფუნქციური მიმართულებისა და 

სხვა ნიშნების მიხედვით. 

 

პროექტების მართვის დროს გამოყენებული ზოგიერთი დეფინიცია 

პროექტის მართვის საბაზო ელემენტებია: სამუშაოები, რესურსები,  შედეგები, რისკები. 

სამუშაოები არის პროცესები, რომლის დროსაც გარკვეული რესურსების გამოყენებით 
მიიღება პროექტის შედეგები. სამუშაოებს მიეკუთვნება: მატერიალური ობიექტების, 

ინტელექტუალურ-საინფორმაციო პროდუქციის შექმნასთან, აგრეთვე მმართველობითი 

ზემოქმედების შემუშავებასა და გადაცემასთან დაკავშირებული საქმიანობა და მატერიალური 

ობიექტების გადაადგილება. 

რესურსები არის იმ მოცემულობათა ერთობლიობა, რომლებიც აუცილებელია სამუშაოთა 

შესასრულებლად. პროექტების მართვის საქმეში გამოყოფენ რესურსების სამ ძირითად ჯგუფს:  

ადამიანური რესურსები _ ხელმძღვანელი და შემსრულებლები, მატერიალური რესურსები _ 

შრომის საშუალებები და შრომის საგნები, საინფორმაციო რესურსები _ სხვადასხვა დოკუმენტაცია, 

მოდელები, ადმინისტრაციული და ტექნოლოგიური ინფორმაცია. 

შედეგები არის პროდუქცია, რომელიც თავის თავში აერთიანებს ადრე დასახულ მიზნებს. 

შედეგები შეიძლება იყოს მატერიალური და არამატერიალური; პირდაპირი და ირიბი; შუალედური 

და საბოლოო. 

გარე და შიდა გარემო პროექტისთვის პერიოდულად იწვევს რისკებს. რისკების მართვა 

ნიშნავს პროექტისა და რისკების ფაქტორების ურთიერთზემოქმედებას ადრე მიღებული 

გადაწყვეტილებიდან გადახრის შესამცირებლად. 

ყოველი პროექტი იწყება სამუშაოთა სიის შედგენით. ჩვეულებრივ, ეს არის პროექტის 

ძირითადი ამოცანების მოკლე აღწერა, სადაც, ამავე დროს, წარმოდგენილია მათი 

შესრულებისათვის საჭირო ოპერაციები დაწყებისა და დასრულების თარიღები. ხშირად მასში 

მითითებულია მოთხოვნები ბიუჯეტისადმი. პროექტის შემდეგი ელემენტია დავალება, რომელიც 

ასევე შეზღუდულია ვადებით და, როგორც წესი, გაწერილია შემსრულებელთა ერთ ჯგუფზე. 

საჭიროების შემთხვევაში დავალებები შესაძლოა დაიყოს ქვედავალებებად. სამუშაოთა ნაკრებს 

უწოდებენ იმ ოპერაციათა პაკეტს, რომლებიც გაერთიანებულია ერთიან ჯგუფში და ერთმა 

ორგანიზაციულმა ქვედანაყოფმა უნდა შეასრულოს. ეს ელემენტი ასევე შედის პროექტის საერთო 

სტრუქტურაში. მასში წარმოდგენილია იმ ოპერაციათა აღწერა, რომლებიც ამ სამუშაოთა პაკეტით 

არის გათვალისწინებული. მითითებულია დაწყების და დასრულების ვადები, აგრეთვე საბიუჯეტო 

მოთხოვნები და ეფექტიანობის კრიტერიუმები. სამუშაოთა პაკეტი იყოფა ეტაპებად, რომელთა 

მიხედვითაც კონტროლდება მისი შესრულება. 

 

საპროექტო სამუშაოების დაგეგმვა 
საპროექტო სამუშაოთა პროცესის სტრუქტურიზება 

         პროექტის ყოველი მონაწილის ინტერესების დაკმაყოფილებისა და სამუშაოთა მაღალ დონეზე 

სინქრონიზებულად წარმართვისათვის აუცილებელია მოქმედებათა გეგმების თუ სხვადასხვა 

სქემების და გრაფიკების შედგენა. ამ მხრივ ერთ-ერთი ყველაზე კომპლექსური მეთოდია 

საპროექტო სამუშაოთა პროცესის სტრუქტურიზება. იგი, ზემოაღნიშნულის გარდა, ინფორმაციის 

მოპოვებისა და კონტროლის მექანიზმების შექმნასაც გულისხმობს. სულ საპროექტო სამუშაოთა 

პროცესის სტრუქტურიზება 5 ეტაპისგან შედგება. სამუშაოთა ზუსტი ვადებისა და 

ხარჯთაღრიცხვის განსაზღვრისათვის ამ პროცესთან ერთდროულად ხდება ქსელური გრაფიკების 

შემუშავება და ხშირად ეს ურთიერთდაკავშირებული პროცესი რამდენჯერმე მეორდება. 

აღნიშნული პროცესის პირველი ეტაპია პროექტის ტექნიკური დავალების შემუშავება. 

ტექნიკური დავალების უმთავრესი ელემენტია პროექტის საბოლოო მიზნის ან შედეგის 

განსაზღვრა. ამავე დროს, აუცილებელია შუალედური შედეგების მკაფიოდ დადგენა და საპროექტო 

გეგმების, როგორც კონცენტრირებული ერთიანობის წარმოდგენა. ტექნიკური დავალება 

შემუშავდება პროექტის მენეჯერისა და კლიენტის ხელმძღვანელობით. პროექტის მმართველი 

კლიენტს უთანხმებს პროექტის განხორციელების ყოველი სტადიის შედეგებს, ტექნიკურ 

მოთხოვნებს, ვადებს. ტექნიკური დავალება შესაბამისად გაფორმებული დოკუმენტია, რომელსაც 

პროექტის მონაწილეები გეგმების შედგენისა და რეალიზაციის პროცესის კონტროლისთვის 

იყენებენ. აუცილებელია, რომ ტექნიკურ დავალებაში მოტანილი შედეგები წარმოდგენილი იყოს 

რაოდენობრივი ფორმით. ტექნიკური ამოცანა პროექტის გეგმის ქვაკუთხედია, რომელთანაც 

დაკავშირებულია მისი ყველა ეტაპი. სწორად შედგენილი ტექნიკური ამოცანა მოიცავს შემდეგ 
ელემენტებს: პროექტის მიზნებს, პროექტის შუალედურ შედეგებს, საკონტროლო წერტილებს, 
ტექნიკურ მოთხოვნებს, შეზღუდვებს და კლიენტთან ერთად სამუშაოთა შესრულების შემოწმებას.    

პრიორიტეტების განსაზღვრა პროექტის გეგმის შედგენის მეორე ეტაპია. ითვლება, რომ 

პროექტის წარმატება დამოკიდებულია სამი ფაქტორის _ დანახარჯების (პროექტის ღირებულება), 

შესრულების ვადების და პროექტის შედეგის ხარისხის _ მიმართ დამკვეთის ან კომპანიის 

უმაღლესი ხელმძღვანელობის მოლოდინის დაკმაყოფილებაზე. პროექტის მენეჯმენტთან 

დაკავშირებულ ლიტერატურაში ხშირად იხმარება ტერმინები პროექტის ხარისხი და პროექტის 

შედეგის ხარისხი. პროექტის შედეგი შეიძლება იყოს როგორც მატერიალური, ასევე 

არამატერიალური ფორმის. ცხადია, ყოველი მათგანი ამა თუ იმ დონეზე აკმაყოფილებს 

მომხმარებლის ან მოსარგებლის მოლოდინს, ანუ არის გარკვეული ხარისხის. მაგრამ წარმოებული 

პროდუქციის ან შესრულებული მომსახურების პარამეტრები სრულადაც რომ შეესაბამებოდეს 

მომხმარებლის ან მოსარგებლის მოლოდინს, ეს კიდევ არ ნიშნავს პროექტის მაღალ ხარისხს, რადგან 

აქ გასათვალისწინებელია დანარჩენი ორი _ დროის და დანახარჯების _ ფაქტორი.  

ყოველი კონკრეტული პროექტის რეალიზაციის დროს წინასწარ დგინდება მის მიმართ 

წაყენებული პრიორიტეტები. ზოგიერთი მათგანის უმთავრესი განმსაზღვრელია სისწრაფე, 

სხვათათვის წარმოებული პროდუქციის ან შესრულებული სამუშაოს ხარისხი, დანარჩენთათვის კი 

განსაკუთრებით მნიშვნელოვანია მცირე ბიუჯეტში ჩატევა, ანუ ხარჯების მინიმუმამდე დაყვანა. 

სამივე ზემოთ მოტანილი პირობის უმაღლეს დონეზე უზრუნველყოფა პრაქტიკულად 

შეუძლებელია, რადგან თუ პრიორიტეტულია რომელიმე პროექტის სწრაფად დასრულება, ეს 

ნიშნავს, რომ „კრიტიკულ გზაზე“ არსებული სამუშაოები უნდა დაიყოს, ან უფრო მაღალი 

წარმადობის ტექნიკა და/ან მაღალკვალიფიციური მუშახელი უნდა იყოს მასში ჩართული. ცხადია, 

ზოგჯერ ხდება, რომ პროექტი ვადებში ვერ ეტევა და მას მეტი ხარჯები ესაჭიროება, მაგრამ ეს სხვა _ 

ცუდი დაგეგმვის ან შესრულების საკითხია და განსახილველ ლოგიკასთან საერთო არაფერი აქვს. 

ე.ი. თუ პრიორიტეტულია დროის ფაქტორი, მაშინ საპროექტო დანახარჯები უნდა გაიზარდოს, 

წინააღმდეგ შემთხვევაში დაზარალდება პროექტის შედეგის ხარისხი. მსგავსი მსჯელობა შეიძლება 

სხვა კომბინაციის შემთხვევაშიც გამოვიყენოთ, მაგალითად, დანახარჯების პრიორიტეტულობის 

დროს, როგორც წესი, ზარალდება პროექტის შედეგის ხარისხი და/ან პროექტი ხანგრძლივდება. 

პროექტის მენეჯერის ერთ-ერთი უმნიშვნელოვანესი ამოცანა პროექტის შესრულების დროს 

დაინტერესებული მხარეებისთვის პრიორიტეტების მისაღები თანაფარდობის პოვნაა. 

პროექტის გეგმის შედგენის მესამე ეტაპია სამუშაოთა ეტაპობრივი დანაწილების 

სტრუქტურის (სედს) შემუშავება (ნახატი 3.1). მას მეორენაირად პროექტის რუქასაც უწოდებენ. 

სედს-ის შედგენა იწყება იმით, რომ პროექტი განიხილება, როგორც საბოლო პროდუქტი. მომდევნო 

ეტაპია პროექტში ძირითადი შუალედური შედეგების გამოყოფა; შემდეგ განსაზღვრავენ, თუ 

რომელი შედარებით წვრილი სამუშაოების შესრულებაა აუცილებელი შუალედური შედეგების 

მისაღწევად. პროცედურა გრძელდება მანამ, სანამ არ გამოყოფენ ყველაზე წვრილ (განუყოფელ) 

შედეგს, რომელზედაც პასუხისმგებელი მხოლოდ ერთი ადამიანი იქნება და რომელიც მართვას 

დაექვემდებარება. ამის მერე ეს წვრილი შუალედური შედეგი იყოფა სამუშაოთა ნაკრებებად, 

რომელთაც აჯგუფებენ სამუშაოთა ტიპების მიხედვით.  სედს-ში შემავალი ყოველი სამუშაოთა 

ნაკრები:  

1. განსაზღვრავს, თუ რომელი სამუშაო უნდა შესრულდეს; 

2. მიუთითებს სამუშაოთა  შესრულების დროს; 

3. განსაზღვრავს სამუშაოთა შესრულების ხარჯთაღრიცხვას ხარჯების დროის მითითებით; 

4. განსაზღვრავს სამუშაოთა შესრულებისთვის საჭირო რესურსებს; 

5. მიუთითებს სამუშაოთა შესრულების პროცესის შეფასებისთვის საჭირო საკონტროლო 

პუნქტებს. 

სედს-ი ხელს უწყობს პროექტის შესრულების კონტროლის სისტემის ფუნქციონირებასაც, 

რადგან მისი მეშვეობით უშუალოდაა შესაძლებელი სამუშაოთა შესრულების და მათზე 

პასუხისმგებელი პირების შემოწმება. ის სხვადასხვა იერარქიული დონის მენეჯერს  

უზრუნველყოფს პროექტის  დაგეგმვის, მართვისა და კონტროლისთვის საჭირო ინფორმაციით. 

სამუშაოთა პროცესის სტრუქტურირების მეოთხე ეტაპია პროექტის სედს-ის ძირითადი 

ორგანიზაციის  სტრუქტურასთან გაერთიანება. ამისათვის, პირველ რიგში, უნდა დადგინდეს 

ორგანიზაციის ის სტრუქტურული ერთეულები, რომლებიც პასუხისმგებელნი იქნებიან პროექტის 

კონკრეტული სამუშაოების შესრულებაზე (ნახატი 3.1). ორგანიზაციულ სტრუქტურაში სამუშაოთა 

ნაკრების შესრულებაზე პასუხს აგებს ორგანიზაციის ყველაზე მცირე ქვედანაყოფები. სქემაზე 

ნაჩვენებია, თუ როგორ ხდება სედს-ისა და ორგანიზაციული სტრუქტურის შერწყმა. სამუშაოთა 

ნაკრებს, რომელიც მატრიცის სახით არის წარმოდგენილი, მარცხენა მხარეს მითითებული აქვს 

ორგანიზაციის სტრუქტურული წარმონაქმნები, რომლებიც პასუხს აგებენ ამა თუ იმ სამუშაოს 

შესრულებაზე, ხოლო ზემოდან ნაჩვენებია ის განუყოფელი დავალებები, რომლებიც სედს-ის 

თანახმად უნდა შესრულდეს, ანუ აქედან ჩანს, რომ სედს-ის და ორგანიზაციული სტრუქტურის 

თანაკვეთა სამუშაოთა ნაკრებზე გადის. 

 მატრიცის უჯრედებში მითითებულია ის საქმიანობის ტიპი, რომელიც უნდა შესრულდეს, 

ხოლო თვით ეს უჯრედები მდებარეობს განუყოფელი დავალების და ამ დავალების შემსრულებელი 

ფუნქციური ქვედანაყოფის თანაკვეთაზე. თუ უჯრედი ცარიელია, მაშინ მოცემული დავალების 

შესრულებაში შესაბამისი განყოფილება ჩართული არ არის. მაგალითად, მყარი დისკის ძრავის 

შექმნაში  ჩართულია პირველი და მესამე განყოფილება, ხოლო მეორე და მეოთხე განყოფილება ამ 

პროცესში არ მონაწილეობს.   

ნახატი 3.1 

სედს-ისა და ორგანიზაციული სტრუქტურის შერწყმა  

პერსონალური კომპიუტერის
შემუშავების პროექტი

ოპტიკ. დისკი
1.3.3

დრეკადი დისკი
1 . 3 . 1  

მყარი დისკი
1.3.2

პროცესორი
1.4

დისკური მახს.
1.3

აქსესუარები
1.2

პროგრ. უზრ.
1.1

დისპლეი
1.5

ძრავი
1.3.2.1

მიკრ. სქ
1.3.2.2

დამჭერი
1.3.2.3

წამკითხ.
1.3.2.4

I განყოფ.

R - პასუხისმგებლობა
A - მონაწილეობა
C - რჩევა

I I განყოფ.

I V განყოფ.

I I I განყოფ.

კოდირება

1

უმცირესი
მაკომპლექ-
ტებლები

დ
ეპ

არ
ტ

ამ
ენ

ტ
ი

სამუშაოთა ნაკრების
ამსახველი მატრიცა

 
 საპროექტო სამუშაოთა პროცესის სტრუქტურირების უმნიშვნელოვანესი ეტაპია სედს-ის 

კოდირება, რომელიც ორი ხერხით შეიძლება განხორციელდეს. თუ პროექტი არ არის 

განსაკუთრებით დიდი, მაშინ იყენებენ ციფრული კოდირების სისტემას (ნახატი 3.1). 

თავდაპირველად ხდება თვით პროექტის აღნიშვნა შესაბამისი ციფრით. შემდეგ რიგითობის 

მიხედვით (1,2,3,4 და ა.შ) კოდები ენიჭებათ მნიშვნელობით მეორე თანრიგის დავალებებს. პროცესი 

გრძელდება მანამ, სანამ ყველაზე მცირე დავალებებს არ მიენიჭება უნიკალური კოდი. კოდში 

ყოველი ციფრის შემდეგ წერტილი მიუთითებს თანრიგით დაბალ სამუშაოზე გადასვლაზე, თვით 

კოდით კი ვიგებთ, კონკრეტულად რომელ პროექტთან, რომელ მსხვილ დავალებასთან, 

დავალებასთან და ა.შ. გვაქვს საქმე. მსხვილი და რთული პროექტების შემთხვევაში კოდირების 

ძირითადი პრინციპი იგივე რჩება. განსხვავება მხოლოდ ის არის, რომ ციფრებთან ერთად 

შესაძლებელია ალფაბეტის ასო-ნიშნების გამოყენებაც. ეს იმით არის განპირობებული, რომ ციფრი 

სულ ათია, კოდირებაში კი შესაძლებელია ცხრა მათგანის გამოყენება, ხოლო ნებისმიერ ენაში ასო-

ნიშანი გაცილებით მეტია, მაგალითად, ინგლისურში  26 ასო-ნიშანია. 

 ბიუჯეტის შედგენა სედს-ის საწინააღმდეგო მიმართულებით ვითარდება. როგორც ვნახეთ, 

სედს-ის შედგენა იწყება ზემოდან ქვევით, ანუ პროექტის ერთიანი მიზნის განსაზღვრის შემდეგ მის 

მისაღწევად საჭირო სამუშაოების თანდათანობითი დეკომპოზიცია მიმდინარეობს. ეს გასაგებიც 

არის, რადგან, როგორი პროფესიონალებიც უნდა მუშაობდნენ ამა თუ იმ პროექტში, შეუძლებელია, 

თავიდანვე ჰქონდეთ ზუსტი წარმოდგენა ყველა იმ კონკრეტულ ოპერაციაზე, რომლის გაკეთებაც 

მოუწევთ. სამაგიეროდ პროექტის ბიუჯეტის განსაზღვრა იწყება მას შემდეგ, რაც სამუშაოთა 

ეტაპობრივი დანაწილების გეგმის შედგენა დასრულდება. თუ სედს-ი იქმნება ზემოდან ქვევით, 

ერთიანი მიზნიდან კონკრეტული ქმედებებისკენ, ბიუჯეტი ამის საპირისპიროდ ფორმირდება და 

პირველად კონკრეტული ოპერაციების ხარჯთაღრიცხვა ხორციელდება, რომლებიც შემდგომ 

მონათესავე ჯგუფებად იკრიბება (ცხრილი 3.1).  

ცხრილი 3.1 

პროექტის ბიუჯეტის შედგენა 

დავალებები/სამუშაოები დანახარჯები ლარებში 

1.3.2     მყარი დისკი 1660 

1.3.2.1  მყარი დისკის ძრავი  
                                          შესყიდვა 

                    10 
                                                                  10 

1.3.2.2   მიკროსქემა 
                                        დიზაინი 

                                        წარმოება 

                                        გამოცდა 

                                        პროგრამული უზრუნველყოფა 

                                1000 
                                                                                    300 

                                                                                    400 

                                                                                    120 

                                                                                    180 

1.3.2.3     დამჭერი ჩარჩო 
                                           წარმოება 

                                50 
                                                                              50 

1.3.2.4     ჩაწერის/წაკითხვის მექანიზმი 

                                          დიზაინი 

                                          წარმოება 

                                          გამოცდა 

                               600 
                                                                              300 

                                                                                    200 

                                                                                    100 

 

გრაფიკული მეთოდები 

პროექტის მენეჯმენტში ფართოდ გამოიყენება გრაფიკული მეთოდები, რის საშუალებითაც 

შესაძლებელია დაგეგმვის, რეალიზაციის და კონტროლის პროცესების ვიზუალიზაცია, ეს კი 

მნიშვნელოვნად ამარტივებს პროექტის მონაწილეთა საქმიანობას. კერძოდ, გრაფიკული მეთოდების 

საშუალებით ხდება: სამუშაოთა შორის და ცალკეულ სამუშაოსა და მთელ პროექტს შორის 

არსებული კავშირის ჩვენება; სამუშაოთა თანმიმდევრობის განსაზღვრა; ყოველი სამუშაოს 

შესრულებისთვის საჭირო რეალური დროის და დანახარჯების განსაზღვრისთვის ხელის შეწყობა; 

პროექტში ვიწრო ადგილების (ვიწრო ადგილი _ მოვლენა, როდესაც სისტემის მწარმოებლურობა ან 

გამტარუნარიანობა შეზღუდულია ერთი ან რამდენიმე კომპონენტით ან რესურსით) გამოვლენა და 

პერსონალის, ფულის და მასალების უკეთ გამოყენება.   

განტის გრაფიკი. ოპერაციების დროსთან დაკავშირების პირველი მცდელობა იყო განტის 

გრაფიკი. მასზე საპროექტო სამუშაოებს აღნიშნავენ მათი შესრულების რიგის მიხედვით 

ქრონოლოგიური თანმიმდევრობით. ყოველი მათგანის დაწყების და დასასრულის ვადები 



8 

 

მითითებულია დროით შკალაზე, ამავე დროს, სამუშაოს აღმნიშვნელი დიაგრამები აჩვენებენ, თუ 

რა არის თითოეულის ხანგრძლივობა (ნახატი 3.2). კომპიუტერული ვერსიის შემთხვევაში 

უთითებენ   შესრულებული  სამუშაოს   პროცენტულ   მაჩვენებელსაც.  თუ  კონკრეტული  სამუშაოს  

ნახატი 3.2 

განტის გრაფიკი 

 
დასრულება არ არის საჭირო სხვა ოპერაციის დაწყებისთვის, მაშინ ამგვარი სამუშაოების 

აღმნიშვნელი დიაგრამები დროით შკალაზე ერთმანეთს გადაფარავენ, ანუ დროის მიხედვით მათი 

ცალკეული უბნები ერთმანეთს ემთხვევა და მათ პარალელურ ოპერაციებს უწოდებენ. განტის 

გრაფიკს ჩვეულებრივ პროექტის მენეჯერები ადგენენ პროექტის შესრულების ერთიან პროცესზე 

მეთვალყურეობისთვის. 

 ქსელური გრაფიკები. ქსელური გრაფიკები განკუთვნილია პროექტის მიმდინარეობის 

დაგეგმვისა და მასზე დაკვირვებისათვის. ნებისმიერი პროექტისთვის ძირითადი ფაქტორებია დრო, 

დანახარჯები და რესურსები. ქსელური მეთოდები შეიქმნა ყოველი ამ ფაქტორის დაგეგმვისა და 

გამოყენების მონიტორინგისათვის, როგორც ერთობლივად, ასევე სხვადასხვა კომბინაციით და ცალ-

ცალკე. 

 ქსელური გრაფიკების ყველაზე ცნობილი ვარიანტებია PERT (Program Evaluation And Review 

Technique) პროგრამის შეფასების და გადასინჯვის მეთოდი და СРМ (Critical Path Method) კრიტიკული 

გზის მეთოდი. ორივე მათგანი მეოცე საუკუნის 50-იან წლებში შეიქმნა პროექტის გრაფიკულად 

წარმოდგენისთვის. PERT-სა და СРМ-ში ცალკეული დავალებები იმგვარად უკავშირდება 

ერთმანეთს, რომ ძირითადი ყურადღება პროექტისთვის უმნიშვნელოვანეს მოვლენებზე 

გამახვილდეს.  

ნახატი 3.2 

ქსელური გრაფიკი (წითლად ნაჩვენებია კრიტიკული გზა) 

 საბაზო ვარიანტებში PERT და СРМ განკუთვნილია სამუშაოთა ჯაჭვში ყველაზე გრძელი 

გზის გამოსავლენად, რის საფუძველზეც ხდება პროექტის დაგეგმვა და კონტროლი. ორივე ამ 

მეთოდში გამოიყენება ისრები და წრის ან მართკუთხედის ფორმის კვანძები, თუმცა თავიდან ეს 

ორი მეთოდი იმითაც განსხვავდებოდა ერთმანეთისგან, რომ PERT-ის გრაფიკში ოპერაცია 

აღინიშნებოდა ისრით, ხოლო СРМ-ის გრაფიკში კვანძით. მათ შორის ეს განსხვავება უკვე აღარ არის, 

მაგრამ შემორჩა ორი მეთოდი ოპერაცია ისრისა და ოპერაცია კვანძის სახელწოდებით, რაც 

სამუშაოთა აღნიშვნის ზემოთ ხსენებულ პრინციპებს ემყარება. სადღეისოდ მიღებულია, რომ 

გაცილებით მოსახერხებელია ოპერაცია კვანძის მეთოდი.  დროთა განმავლობაში არა მარტო ეს,  ამ 

მეთოდებს შორის სხვა განსხვავებებიც გაქრა. ამიტომ ამჟამად PERT და СРМ ზოგჯერ სინონიმებად 

გვევლინება. ხშირად კი СРМ ანუ კრიტიკული გზა აღნიშნავს ერთიანი ქსელური გრაფიკის იმ 
ოპერაციათა მიმდევრობას, რომელთა დაყოვნება მომდევნო სამუშაოს და მთელი პროექტის 
დაყოვნებას იწვევს. გარდა აღნიშნულისა, კრიტიკულ გზას შემდეგი მახასიათებლები გააჩნია: იგი  
უგრძესია ქსელში; აჩვენებს უმოკლეს დროს, რომელშიც შეიძლება დასრულდეს პროექტი და 
ოპერაციათა შორის არ არის თავისუფალი დრო.  

ცხრილი 3.2 

 

PERT-ისა და СРМ-ის უპირატესობები 

1. განსაკუთრებით სასარგებლოა დიდი პროექტების დაგეგმვის და კონტროლის დროს;  

2. მარტივი კონცეფციაა, არ საჭიროებს რთულ მათემატიკურ ოპერაციებს;  

3. გრაფიკული ქსელი საპროექტო სამუშაოებს შორის კავშირის დაფიქსირების საშუალებას 

იძლევა;  

4. კრიტიკული გზისა და თავისუფალი დროის ანალიზი მნიშვნელოვანი ღონისძიებების 

მეთვალყურეობის საშუალებას იძლევა.  

5. საპროექტო დოკუმენტაცია და გრაფიკები მიუთითებს, თუ ვინ არის პასუხისმგებელი 

სხვადასხვა სამუშაოს შესრულებაზე;  

6. შესაძლებელია პროექტთა ფართო სპექტრისთვის გამოყენება;  

7. სასარგებლოა არამხოლოდ სამუშაოთა შესრულების დროის მონიტორინგის განსახორციე-

ლებლად,  არამედ დანახარჯების გასაკონტროლებლად.  

PERT-ისა და СРМ-ის ნაკლოვანებები 

1. საპროექტო სამუშაოები  უნდა იყოს მკაფიოდ განსაზღვრული, დამოუკიდებელი და 

სტაბილური, რაც იშვიათია;  

2. პრიორიტეტული  კავშირები  უნდა გამოიყოს  და გაერთიანდეს ქსელში;  

3. დროითი შეფასებები სუბიექტურია და მათი დადგენის დროს შესაძლებელია შეცდომის 

დაშვება; 

4. არის საშიშროება, რომ  ყველაზე გრძელ ან კრიტიკულ გზაზე არსებულ სამუშაოებს 

გადაჭარბებული ყურადღება დაეთმოს. 

  

როგორც უკვე ითქვა, ქსელური გრაფიკების შედგენა საპროექტო სამუშაოთა პროცესის 

სტრუქტურიზების პარალელურად მიმდინარეობს, ანუ ჩვენ ქსელური გრაფიკების შედგენა 

შეგვიძლია საპროექტო სამუშაოთა დაგეგმვის მთელ პროცესში წარმოვიდგინოთ და შემდეგ 

ეტაპებად დავყოთ: 1. პროექტის განსაზღვრა და სედს-ის შედგენისთვის მომზადება; 2. 
საქმიანობათა შორის ურთიერთკავშირის  და თანმიმდევრობის დადგენა; 3. სამუშაოთა შორის 
არსებული კავშირების ამსახველი ქსელური გრაფიკის აგება; 4. ყოველი საქმიანობისთვის დროითი 
და/ან ღირებულებითი დანახარჯის  გაანგარიშება; 5. ქსელური გრაფიკის ყველაზე ხანგრძლივი 
გზის (კრიტიკული გზა) გამოთვლა; 6. ქსელური გრაფიკის ინტენსიური გამოყენება. 

დროებლივი შეფასების მეთოდები 

 პროექტის დროის განსაზღვრის რამდენიმე ვარიანტი არსებობს. მათგან ყველაზე მარტივია 

ოპერაციათა ხანგრძლივობის ერთჯერადი შეფასების მეთოდი, რომლის არსიც ცალკეული სამუშაოს 

დროებლივ შეფასებასა და ამის საფუძველზე მთელი პროექტის ხანგრძლივობის გამოთვლაში 

მდგომარეობს. არსებობს ოპერაციების ადრეული და გვიანი დასაწყისის და დასრულების 

გამოთვლის მეთოდი, რომლის დროსაც პროექტის და მისი ცალკეული ოპერაციების ხანგრძლივობა,  

დაწყების და დასრულების ვადები ფასდება ორი მიმართულებით _ დასაწყისიდან დასასრულისკენ 

და პირიქით, ბოლო ოპერაციიდან პირველისკენ. ამ მეთოდის მიზანია განისაზღვროს პროექტის 

დასრულების მინიმალური ვადები და ოპერაციათა მაქსიმალური შეფერხების შესაძლებლობა. 

სამუშაოთა ვადების განსაზღვრისთვის ფართოდ გამოიყენება ხანგრძლივობის სამჯერადი 

შეფასების მეთოდი და ამის საფუძველზე ოპტიმალური დროის გამოთვლის ფორმულა. ამ მეთოდის 

არსი მდგომარეობს შემდეგში: თავდაპირველად ყოველი ოპერაციისთვის სამუშაოს ხანგრძლივობა 

ექსპერტთა მიერ ფასდება სამ ვარიანტად:  

ოპტიმისტური ხანგრძლივობა (a) – თუ ყველაფერი წარიმართება გეგმის მიხედვით;  

პესიმისტური  ხანგრძლივობა (b) – თუ ყველაფერი წარიმართება არახელსაყრელად;  

ყველაზე სავარაუდო დრო (m) – ყველაზე რეალისტური შეფასება.  

ფორმულა 3.1            

 რის შემდეგაც𝐭𝐢 =
𝐚𝐢+𝟒𝐦𝐢+𝐛𝐢

𝟔
 ფორმულის გამოყენებით გამოითვლება ოპტიმალური დრო. 

               სადაც   ti  i-ური ოპერაციის ოპტიმალური ხანგრძლივობის დროა. 

 ამის შემდეგ იკრიბება ყველა ოპერაციის დრო და კრიტიკულ გზაზე მდებარე ოპერაციების 

მიხედვით იანგარიშება პროექტის ხანგრძლივობა. პროექტის ხანგრძლივობის დადგენის შემდეგ 

შესაძლებელია დაისვას  აღნიშნული პროექტის უფრო ადრე ან გვიან დასრულების ალბათობის 

განსაზღვრის ამოცანა. ამისათვის იყენებენ შემდეგ ფორმულებს: 

    ფორმულა 3.2                                                      ფორმულა 3.3            

 𝛔𝐢
𝟐 = {

𝐛𝐢−𝐚𝐢

𝟔
}
𝟐

                                  𝒁 =
𝑻𝒄−𝑻𝒆

∑ √𝝈𝒊
𝟐𝒏

𝒊−𝟏

 

სადაც σi
2 საშუალო კვადრატული გადახრაა 

Tc _ პროექტის სავარაუდო ხანგრძლივობა, რომლის ალბათობაც გვაინტერესებს 

Te _  პროექტის ხანგრძლივობა (კრიტიკული გზა)  
Z  _  კოეფიციენტი, რომლის მიხედვითაც დგინდება ალბათობა (იხ. ცხრილი 3.3)             

ცხრილი 3.3 

Z ალბათობა Z ალბათობა Z ალბათობა Z ალბათობა Z ალბათობა 

-2,0 0,02 -0,7 0,24 -0,1 0,36 +0,5 0,69  +1,5 0,93 

-1,5 0,07 -0,5 0,31 +0,1 0,54 +0,7 0,76 +2,0 0,98 

-1,0 0,16 -0,3 0,38 +0,3 0,62 +1,0 0,84    

 

საპროექტო ორგანიზაციის სტრუქტურები  
პროექტის რეალიზაციის დაწყებამდე უმაღლესმა მმართველობითმა პერსონალმა უნდა 

გადაწყვიტოს, თუ რა ფორმით დაუკავშირდება აღნიშნული პროექტი კომპანიის ორგანიზაციულ 

სტრუქტურას. ამ კავშირის სამი ფორმა არსებობს: ფუნქციური სტრუქტურის ფარგლებში, 

ორგანიზაციაში დამოუკიდებელი საპროექტო გუნდის ინტეგრირება და მატრიცული 

ორგანიზაციული სტრუქტურა. 

პროექტების სტრუქტურირების მხრივ ერთ-ერთი ყველაზე მარტივი გამოსავალია მათი 

მართვა ფუნქციური ორგანიზაციის ჩარჩოებში (ნახატი 3.3). ამ დროს ორგანიზაციის მენეჯერის 

იღებს  გადაწყვეტილებას  პროექტის  შემუშავების  შესახებ,  რომლის  თანახმადაც  მისი  სხვადასხვა  

 

ნახატი 3.3 

პროექტის მართვა ფუნქციური ორგანიზაციის ჩარჩოებში 

 
ნაწილის განხორციელება შესაბამის ფუნქციურ ქვედანაყოფებს დაევალება, ხოლო მათ შორის 

კოორდინაცია არსებული მმართველობითი არხებით განხორციელდება. ეს სტრუქტურული 

გადაწყვეტილება გულისხმობს, რომ პროექტი ორგანიზაციულ სტრუქტურასთან ძალიან არის 

ინტეგრირებული და შესაბამისად, მის მმართველს (თუ ასეთი გამოკვეთილი სუბიექტი არსებობს) 

მცირე უფლებამოსილებები გააჩნია. აღნიშნული სტრუქტურული გადაწყვეტილება, მისი 

თვისებებიდან (ცხრილი 3.4) გამომდინარე, ძირითადად  გამოიყენება მარტივი პრობლემების 

გადაწყვეტისას, ასევე მაშინ, როდესაც კონკრეტულ პროექტში განსაკუთრებულ როლს  ერთი 

ფუნქციური მიმართულება ასრულებს.  

 ფუნქციური პროექტის საპირისპირო მოვლენაა დამოუკიდებელი საპროექტო გუნდი (ნახატი 

3.4), რომელიც ძირითადი ორგანიზაციისგან დიდი ავტონომიით სარგებლობს. მისი გამოყენების 

არეალი მოიცავს იმ სფეროებს, სადაც განსაკუთრებული როლი ენიჭება კრეატიულობას, 

პროფესიონალიზმს, კვალიფიკაციას   და   განათლებას.   ამ   თვისებებით   აღჭურვილი   პერსონალი 

 

ნახატი 3.4 

ორგანიზაციაში დამოუკიდებელი საპროექტო გუნდის ინტეგრირება 

 თვითმოტივაციის მაღალი დონით გამოირჩევა, ამიტომ დამოუკიდებელ საპროექტო გუნდებში 

თითქმის არ არსებობს იერარქიული მმართველობითი სტრუქტურა და მინიმალურია 

ადმინისტრაციულ-დირექტიული ურთიერთობები. დამოუკიდებელი საპროექტო გუნდის 

მენეჯერი ფართო უფლებამოსილებებით სარგებლობს და ის, როგორც წესი, კომპანიის უმაღლეს 

მმართველობას ექვემდებარება. გამოყენების სფეროდან გამომდინარე, დამოუკიდებელი საპროექტო 

გუნდები ისწრაფვიან საქმიანობის მაღალი სისწრაფისა და მოქნილობისკენ. 

 მატრიცული ორგანიზაცია (ნახატი 3.5) ერთგვარი შუალედური ფორმაა ფუნქციური 

სტრუქტურის  და  დამოუკიდებელი  საპროექტო  გუნდისა.   მატრიცულ  პროექტში  დასაქმებულნი  

 

ნახატი 3.5 

მატრიცული ორგანიზაცია 

 
 

არიან ორგანიზაციის სხვადასხვა ფუნქციური ზონის წარმომადგენლები. პროექტის მენეჯერი 

წყვეტს, თუ რომელი დავალებები უნდა შესრულდეს  და როდის, ხოლო შესრულების მეთოდებზე 

გადაწყვეტილებას ფუნქციური მენეჯერი იღებს. თავად მატრიცული ორგანიზაცია შეიძლება სამი 

სახის იყოს: სუსტი ანუ ფუნქციური, დაბალანსებული და ხისტი ანუ საპროექტო. ფუნქციური 

მატრიცა მსგავსია ფუნქციური მიდგომისა, განსხვავება მხოლოდ ის არის, რომ არსებობს 

ფორმალურად დანიშნული პროექტის მმართველი, რომლის ძირითადი ფუნქციაა საპროექტო 

ოპერაციების კოორდინაცია. დაბალანსებული მატრიცა შუალედური ვარიანტია, როდესაც 

პროექტის მმართველები წყვეტენ, რა უნდა გაკეთდეს, ხოლო ფუნქციური მენეჯერები _ როგორ 

უნდა გაკეთდეს. ამგვარი შეხამება მოითხოვს სამუშაოს მჭიდრო კოორდინაციას და ტექნიკური თუ 

ოპერაციული გადაწყვეტილებების ერთობლივ მიღებას. პროექტული მატრიცა გულისხმობს 

მატრიცული ორგანიზაციისა და დამოუკიდებელი საპროექტო გუნდისთვის დამახასიათებელი 

თვისებების შერწყმას. პროექტის მმართველი საკმაოდ მაღალი უფლებამოსილებებით სარგებლობს, 

თვით ფუნქციური პერსონალის დანიშვნის ჩათვლით. მას გადამწყვეტი სიტყვის უფლება აქვს 

პროექტის ამა თუ იმ საკითხთან დაკავშირებით. 

 მატრიცული სტრუქტურის უმთავრესი დადებითი ფაქტორია რესურსების, განსაკუთრებით 

პერსონალის ოპტიმალური გამოყენება, ხოლო ძირითადი უარყოფითი მახასიათებელია 

ერთმმართველობის პრინციპის დარღვევა. 

ცხრილი 3.4 

სხვადასხვა საპროექტო ორგანიზაციული სტრუქტურის უპირატესობები და ნაკლოვანებები 

 უპირატესობები ნაკლოვანებები 

ფ
უ

ნქ
ც

ი
უ

რ
ი

 ს
ტ

რ
უ

ქტ
უ

რ
ა 

ვინაიდან პროექტების შემუშავება ხდება ორგანიზა-

ციის საბაზო სტრუქტურის ჩარჩოებში, მნიშვნელოვან 

ცვლილებებს ძირითად ორგანიზაციაში ადგილი არ 

აქვს; 

პერსონალის მოქნილად გამოყენება. ფუნქციური ქვე-

დანაყოფების თანამშრომლები ჩაერთვებიან  პროექ-

ტის შემუშავებაში, ხოლო დასრულების შემდეგ მუშა-

ობას აგრძელებენ ძირითად თანამდებობაზე; 

თუ პროექტი ვიწროფუნქციური მიმართულებისაა, 

მაშინ მას ახორციელებს შესაბამისი განყოფილება, 

რაც ზრდის სამუშაოთა პროფესიულად შესრულების 

დონეს; 

სპეციალისტების კვალიფიკაცია მაღალია, მათ აქვთ 

პროფესიული ზრდის უწყვეტი შესაძლებლობა. 

იმის გამო, რომ კომპანიის განყოფილებებს საპროექტო 

დავალების გარდა ძირითადი ფუნქციების განხორციე-

ლებაც უწევთ, მათი ყურადღების კონცენტრაციის დონე 

დაბალია; 

კავშირები ფუნქციურ დანაყოფებს შორის სუსტია, 

გარდა ამისა, შესაძლოა პროექტის ნაწილობრივი 

ოპტიმიზაციაც, როდესაც კონკრეტულ ფუნქციურ 

სპეციალისტებს საპროექტო სამუშაოების მხოლოდ 

საკუთარი სეგმენტი აინტერესებთ; 

ფუნქციური სტრუქტურის ფარგლებში პროექტის გან-

ხორციელებაზე მეტი დრო იხარჯება, ეს ძირითადად 

კომუნიკაციური პრობლემებით არის გამოწვეული; 

პროექტზე პასუხისმგებელთა მოტივაცია სუსტდება, თუ 

მას არ აღიქვამენ, როგორც ძირითად სამუშაოს. 

დ
ამ

ო
უ

კი
დ

ებ
ელ

ი
 

სა
პრ

ო
ექ

ტ
ო

 გ
უ

ნდ
ებ

ი
 

პროექტის განხორციელების შედარებით მარტივი სა-

შუალებაა, სადაც ცოტაა რუტინული ოპერაციები; 

ეს სტრუქტურა, ფუნქციურისგან განსხვავებით, პრო-

ექტზე ყურადღების კონცენტრირების საშუალებას 

იძლევა. პროექტის მმართველის უფლებამოსილებები 

მაღალია; 

დამოუკიდებელი გუნდები პროექტს სწრაფად ახორ-

ციელებენ, რადგან პერსონალი  საპროექტო სამუშაო-

ების შესრულებაზეა კონცენტრირებული; 

საპროექტო გუნდში მოტივაციის და ურთიერთგაგე- 

ბის მაღალი დონეა, რადგან მთელ გუნდს ერთი მიზა-

ნი და პროექტზე საერთო პასუხისმგებლობა გააჩნია; 

მაღალია კროს-ფუნქციური ინტეგრაციის და რე-

სურს-უზრუნველყოფის დონე. სათანადო ხელმძღ-

ვანელობის პირობებში მიმდინარეობს პროექტის 

მთლიანი და არა ნაწილობრივი ოპტიმიზაცია. 

ავტონომიური საპროექტო გუნდების ფორმირება 

ძვირია. ამ დროს იქმნება არა მარტო ახალი მმართვე-

ლობითი თანამდებობა, არამედ ყოველი შტატისთვის 

გამოიყოფა რესურსები, ეს და სხვადასხვა პროექტებში 

ფუნქციების დუბლირება ზრდის ორგანიზაციულ 

დანახარჯებს; 

ზოგჯერ დამოუკიდებელ საპროექტო გუნდებს ეუფლე-

ბათ სრული თავისუფლების განცდა, რის შედეგადაც 

ძირითად ორგანიზაციასთან წინააღმდეგობები 

წარმოიშობა; 

ავტონომიური გუნდების შექმნა ხელს უშლის პრობ-

ლემათა პროფესიულ გადაწყვეტას, რადგან იქ კონკრე-

ტული მიმართულების მხოლოდ ერთი ან შეზღუდული 

რაოდენობის სპეციალისტია დასაქმებული; 

პროექტის დასრულების შემდეგ რთულდება პერსონა-

ლის თავდაპირველ სამუშაო ადგილზე დაბრუნება. 

მატრიცულ ორგანიზაციაში სხვადასხვა პროექტების 

თუ ფუნქციური განყოფილებების მიერ შესაძლებე-

ლია რესურსების ერთობლივი და მოქნილი გამოყენე-

ბა, ეს განსაკუთრებით შრომით რესურსებს ეხება; 

ფუნქციური ორგანიზაციისგან განსხვავებით დიდია 

ყურადღების კონცენტრაცია საპროექტო მიზნებზე; 

მატრიცულ ორგანიზაციაში ყველა პროექტს აქვს 

ხელმისაწვდომობა საინფორმაციო ბანკთან და ტექ-

ნოლოგიების ნაკრებთან, ამასთან, სპეციალისტების 

დასაქმების პრობლემა პროექტის დახურვის შემდეგ 

არ წარმოიქმნება. 

მატრიცულ ორგანიზაციაში ირღვევა ერთმმართ-

ველობის პრინციპი; 

ფუნქციურ და პროექტის მენეჯერებს შორის რთულია 

უფლებამოსილებების გამიჯვნა, რაც იწვევს  

კონფლიქტებს; 

რესურსებზე ორმაგი (ფუნქციური და საპროექტო) 

მოთხოვნის შემთხვევაში ადგილი აქვს კონფლიქტებს; 

პროექტის ხელმძღვანელისა და ფუნქციური მენეჯერის 

ურთიერთობებმა შესაძლოა ზედმეტად ფორმალიზე-

ბული  ხასიათი მიიღოს. 

 

 

პროექტის ანგარიშგების სხვა საშუალებები 

 ჩვენ ზემოთ განვიხილეთ ის მეთოდები, მოცემულობები, დაგეგმვის, მართვის და 

კონტროლის საშუალებები, რომლებიც განსაკუთრებით აქტუალური და, ამავე დროს, 

სპეციფიკურია პროექტის მენეჯმენტში. არსებობს ანგარიშგების სხვა ელემენტებიც, რომლებიც 

ასევე უაღრესად მნიშვნელოვანია, მაგრამ სხვა სფეროებშიც გამოიყენება და ამიტომ მათზე 

ყურადღების შეჩერება ერთი ლექციის ჩარჩოებში მიზანშეუწონლად ჩავთვალეთ.  

კითხვები: 

1. რატომ არის სადღეისოდ აქტუალური წარმოების ორგანიზების საპროექტო ფორმა? 

2. რა მახასიათებლები გააჩნია პროექტს? 

3. რა არის პროექტი? 

4. როგორი სახის პროექტების შესახებ გსმენიათ? 

5. რომელი ფაზები გამოიყოფა პროექტის სასიცოცხლო ციკლში? 

6. რა სამუშაოები ხორციელდება პროექტის მართვის სხვადასხვა სტადიაზე? 

7. ვინ არიან პროექტის მონაწილეები? 

8. რა არის პროექტის მართვის საბაზო ელემენტები? 

9. რომელი ეტაპებისგან შედგება საპროექტო სამუშაოთა პროცესის სტრუქტურიზება? 

10. რას მოიაზრებს პროექტის ტექნიკური დავალების შედგენა? 

11. რომელი პრიორიტეტები შეიძლება გააჩნდეს პროექტს? 

12. როგორ მიმდინარეობს სამუშაოთა ეტაპობრივი დანაწილების სტრუქტურის შემუშავება? 

13. რა არის სამუშაოთა ნაკრები? 

14. როგორ ხდება სედს-ის და ორგანიზაციული სტრუქტურის შერწყმა? 

15. რა არის სედს-ის კოდირება და როგორ ხორციელდება ის? 

16. როგორ მიმდინარეობს პროექტის ბიუჯეტის შედგენა? 

17. რისთვის გამოიყენება გრაფიკული მეთოდები? 

18. რა დანიშნულება გააჩნია განტის გრაფიკებს? 

19. რა გამოყენება აქვს ქსელურ გრაფიკებს? 

20. ქსელური გრაფიკების რომელ ვარიანტებს იცნობთ? 

21. რა არის კრიტიკული გზა და რა მახასიათებლები გააჩნია მას? 

22. რა უპირატესობები და ნაკლოვანებები გააჩნია  PERT-სა და СРМ-ს? 

23. რომელი ეტაპებისგან შედგება ქსელური გრაფიკების შედგენის პროცესი? 

24. დროებლივი შეფასების რომელ მეთოდებს იცნობთ? 

25. რომელ საპროექტო ორგანიზაციულ სტრუქტურებს იცნობთ? 

26.  რას ნიშნავს ფუნქციური საპროექტო სტრუქტურა და რა მახასიათებლები გააჩნია მას? 

27. რას ნიშნავს დამოუკიდებელი საპროექტო გუნდის სტრუქტურული გადაწყვეტილება და რა 

მახასიათებლები გააჩნია მას? 

28. რა არის მატრიცული სტრუქტურა და რა მახასიათებლები გააჩნია მას? 

29. რომელი მატრიცული სტრუქტურების შესახებ გსმენიათ? 

ბადრი რამიშვილი ლექციის ტექსტი 

პროგნოზირება 
 

  პროგნოზირების არსი და ტიპები 
პროგნოზირება მომავლის განჭვრეტის პროცესია. იგი ეხმარება მენეჯერებს 

გაურკვევლობის შემცირებასა და ამის საფუძველზე უფრო რეალური გეგმების შემუშავებაში. 

პროგნოზი მომავლის სავარაუდო აღწერაა. ბიზნესში პროგნოზირება ბიუჯეტის შედგენის, 

საწარმოო სიმძლავრეების, გაყიდვების, წარმოების, მატერიალური და შრომითი რესურსების 

დაგეგმვის, შესყიდვების განხორციელების საფუძველია. გამოყოფენ პროგნოზების სამ ტიპს: 

ეკონომიკური პროგნოზები _ ბიზნეს-ციკლის მიმართულების, ინფლაციის ტემპის, ფულის 

მიწოდების მოცულობის და ა.შ. პროგნოზირება;  

ტექნოლოგიური პროგნოზები _ ტექნოლოგიური პროგრესის ტემპების, ახალი 

პროდუქციის შემუშავების და ა.შ. განჭვრეტა;  

მოთხოვნის პროგნოზი  _ არსებული საქონლის გაყიდვების პროგნოზირება.  
 ბიზნესში პროგნოზის გამოყენების ორი მიმართულება არსებობს: ერთი მათგანი 

მენეჯერებს სისტემის დაგეგმვაში ეხმარება, მეორე კი, მის ექსპლუატაციაში. სისტემის დაგეგმვა 

ჩვეულებრივ გრძელვადიან პროგნოზებს ეყრდნობა, ხოლო სისტემის ექსპლუატაცია  საშუალო და 

მოკლევადიანს. სისტემის ფორმირების კონტექსტში სტრატეგიული გადაწყვეტილებები, 

რისთვისაც ასევე აუცილებელია გრძელ და საშუალოვადიანი პროგნოზების განხორციელება, 

მიიღება ადამიანური რესურსების, სიმძლავრეების და მიწოდების ჯაჭვის მართვის   
მიმართულებებით. ამ მხრივ აღსანიშნავია, რომ არასწორმა პროგნოზებმა შეიძლება გამოიწვიოს 

პრობლემები მუშახელის დაქირავების, სწავლების, სამუშაოდან დათხოვნის დროს; 

სიმძლავრეების უკმარისობა  განაპირობებს არასაიმედო მიწოდებას, მომხმარებელთა დაკარგვას, 

საბაზრო წილის შემცირებას; ფასეულობათა ჯაჭვის ფორმირების დროს კი, არასაკმარისი და 

მცდარი საინფორმაციო უზრუნველყოფა აფერხებს მიმწოდებლებთან კარგ ურთიერთობებს და 

შეუძლებელს ხდის დანახარჯების შემცირებას.   

 ამჟამად გამოიყენება პროგნოზირების მრავალი მეთოდი. მიუხედავად იმისა, რომ ისინი 

მნიშვნელოვნად განსხვავდებიან ერთმანეთისგან, ზოგიერთი საერთო მახასიათებელი აქვთ: 

 პროგნოზირების საფუძველი ყოველთვის არის ვარაუდი იმის შესახებ, რომ ის მიზეზ-

შედეგობრივი სისტემა, რომელიც არსებობდა ადრე,  მომავალშიც შენარჩუნდება. თუმცა ზუსტი 

პროგნოზირების შემთხვევაშიც კი არსებობს გაუთვალისწინებელი მოვლენები, რომელთა 

შესახებაც მენეჯერებს მუდამ უნდა ახსოვდეთ;   

 პროგნოზები იშვიათად არის სრულყოფილი. ფაქტიური შედეგი, როგორც წესი, 

განსხვავდება ნაწინასწარმეტყველებისგან. არავის ძალუძს, ზუსტად განჭვრიტოს, თუ როგორ 

ზეგავლენას მოახდენს უამრავი ფაქტორი შესაბამის ცვლადზე, ამიტომ საჭიროა უზუსტობის 

გარკვეული შუალედის დაშვება; 

 ჯგუფების გარშემო გაკეთებული პროგნოზები უფრო ზუსტია, ვიდრე ცალკეული 

ობიექტების მიმართ, რადგან ჯგუფის მიმართ შესრულებული პროგნოზირების დროს დაშვებული 

შეცდომები ანეიტრალებს ერთმანეთს. დაჯგუფების შესაძლებლობა წარმოიშობა მაშინ, როდესაც 

მაკომპლექტებლები და ნედლეული გამოიყენება მრავალი დეტალის დასამზადებლად, აგრეთვე, 

როდესაც მოთხოვნა ნაკეთობასა და მომსახურებაზე მრავალი დამოუკიდებელი  წყაროსგან 

არსებობს; 

 პროგნოზის სიზუსტე მცირდება, როდესაც იმ პერიოდის, ანუ დროის ჰორიზონტის,  

ხანგრძლივობა იზრდება, რომლისთვისაც ეს პროგნოზი უნდა გაკეთდეს. ამასთან, ცხადია, რომ 

მოკლევადიანი პროგნოზები ყველაზე ნაკლებად უნდა შეიცავდეს გაურკვევლობას, ამიტომ ამ 

სახის პროგნოზები უფრო ზუსტია. 

პროგნოზირების ეტაპები 
პროგნოზის დანიშნულების განსაზღვრა. პროგნოზირების პირველი ეტაპის 

უმნიშვნელოვანესი საკითხია მიზნის და პროგნოზის საჭიროების დროის განსაზღვრა. აქვე 

დგინდება პროგნოზის დეტალიზაციის ხარისხი და სიზუსტის აუცილებელი დონე. 

საპროგნოზო საკითხების შერჩევა. პროგნოზისტებმა უნდა დაადგინონ, რის შესახებ 

კეთდება პროგნოზი, მკვეთრად გამოკვეთონ ის საკითხები, რომლის გარშემოც უნდა მოხდეს 

ინფორმაციის შეგროვება. პირველი და მეორე ეტაპის განსაკუთრებული მნიშვნელობა იმაშიც 

მდგომარეობს, რომ ამ დროს სწორად გაღებული ძალისხმევა დიდწილად განსაზღვრავს შემდგომი 

პროგნოზირების მეთოდების შერჩევის საკითხს.  

პროგნოზის დროის ჰორიზონტის განსაზღვრა. აღნიშნულ ეტაპზე უნდა დადგინდეს 

პროგნოზის დროითი საზღვრები, ანუ დროის ჰორიზონტი. მასზე გადამწყვეტ გავლენას ახდენს 

პროგნოზის ტიპი, დანიშნულება, ხასიათი, სფერო. გასათვალისწინებელია ის ფაქტი, რომ დროის 

ჰორიზონტის გაზრდის შესაბამისად მცირდება პროგნოზის სიზუსტე.  ქვემოთ მოტანილია 

პროგნოზების კლასიფიკაცია ხანგრძლივობის მიხედვით. 

• მოკლევადიანი პროგნოზირება: 1 წლამდე, უმთავრესად 3 თვეზე ნაკლები;  
• საშუალოვადიანი პროგნოზირება: 3 თვიდან 3 წლამდე; უმთავრესად 1-დან 3 წლამდე; 
• ხანგრძლივვადიანი პროგნოზირება: 3 წელზე მეტი.  

საშუალო და გრძელვადიანი პროგნოზები  ეხება მრავალმხრივ, ზოგად საკითხებს  და  

განკუთვნილია პროდუქციის, საწარმოების, პროცესების დაგეგმვასთან დაკავშირებული 

გადაწყვეტილებების მისაღებად; მოკლევადიანი პროგნოზები ძირითადად გამოიყენება 

ოპერატიული გადაწყვეტილების მისაღებად. მაგალითად, სამუშაო ძალის, შრომითი დავალების 

დაგეგმვის დროს. მოკლევადიანი პროგნოზირება განსხვავებულ მეთოდოლოგიას იყენებს, ვიდრე 

გრძელვადიანი პროგნოზირება, რაც გასათვალისწინებელია შემდგომ ეტაპზე.  

პროგნოზირების მეთოდიკის შერჩევა. პროგნოზის დანიშნულების და საპროგნოზო 

საკითხების საფუძველზე პროგნოზისტები შეარჩევენ იმ მეთოდებს, რომელთა გამოყენებითაც 

მოხდება პროგნოზირება. მიმდინარე თემა დიდწილად სწორედ ამ მეთოდებს ეთმობა და მათი 

ძირითადი ნაწილი საკმაოდ დაწვრილებით არის აღწერილი. არსებობს პროგნოზირების 

ხარისხობრივი და რაოდენობრივი მეთოდები. ხარისხობრივ მეთოდებს იყენებენ  მცირე 
მონაცემების და ბუნდოვანი სიტუაციების დროს და ისინი ეფუძნება პროგნოზირების 
მონაწილეთა ინტუიციას და გამოცდილებას. ხოლო რაოდენობრივ მეთოდებს იყენებენ, როდესაც 
სიტუაცია სტაბილურია და არსებობს რაოდენობრივი მონაცემები. ამ შემთხვევაში ფართოდ 
გამოიყენება მათემატიკური აპარატი.  

მონაცემთა შეგროვება. პროგნოზირება წარსულის მაჩვენებლების საფუძველზე მომავლის 

განჭვრეტასთან დაკავშირებული საქმიანობაა, ამიტომ ცხადია, რომ მისთვის სრულიად 

აუცილებელია პროგნოზირების საკითხის გარშემო ისტორიული ინფორმაციის მნიშვნელოვანი 

ბაზა. მონაცემთა მოპოვების დროს ხდება მათი პირველადი დამუშავებაც, რაც მათ 

კლასიფიცირებაში, სისტემატიზებაში და დაჯგუფებაში ვლინდება. პროგნოზირების ორი 

უმთავრესი მიდგომიდან გამომდინარე, მონაცემთა შეგროვებისას ყურადღება მახვილდება 

ხარისხობრივ ან რაოდენობრივ მონაცემებზე. ეს უკანასკნელი განსაკუთრებით მნიშვნელოვანია 

და თუ ამის შესაძლებლობას პროგნოზის დანიშნულება, ხასიათი და ტიპი იძლევა, ძირითადად 

რაოდენობრივ მეთოდებს მიმართავენ. 

პროგნოზირება. ამ ეტაპზე ხდება იმ შერჩეული მეთოდის თუ მეთოდების გამოყენება, 

რომლის შესახებაც პროგნოზისტებმა გადაწყვეტილება პროცესის მეოთხე ეტაპზე მიიღეს. მეთოდი 

კი განსაზღვრავს იმ ქმედებებს, რომლებიც პროგნოზირების დროს გამოიყენება.  

შედეგების შემოწმება და გამოყენება. პროგნოზის გამოყენებამდე და მის შემდგომაც 

აუცილებელია პროგნოზირების შედეგის შემოწმება. განსაკუთრებით მნიშვნელოვანია მისი 

აღსრულების სიზუსტის დადგენა. თუ შედეგი არადამაკმაყოფილებელია, მაშინ აუცილებელია 

მოძიებული მონაცემების, ვარაუდების, პროგნოზირების მეთოდის და ა.შ. შემოწმება, რის 

საფუძველზეც პროგნოზირების პროცესში შესაბამისი ცვლილებები უნდა განხორციელდეს. 

 

პროგნოზირების მეთოდები 
პროგნოზირებისადმი ორი მიდგომა არსებობს, ხარისხობრივი და რაოდენობრივი, 

რომელთაგან თითოეული რამდენიმე მეთოდს აერთიანებს. პროგნოზირების ხარისხობრივ 

მეთოდებს იყენებენ ბუნდოვან სიტუაციებში და მონაცემების ნაკლებობის შემთხვევაში. ეს 

მეთოდები ძირითადად ეფუძნება პროგნოზისტთა პირად გამოცდილებას და ინტუიციას. 

რაოდენობრივი მეთოდები გამოიყენება სტაბილურ სიტუაციებში, მონაცემების არსებობის 

პირობებში და ყოველი მათგანი იყენებს მეტ-ნაკლები სირთულის მათემატიკურ აპარატს. 

გამონაკლისად შეიძლება მივიჩნიოთ მხოლოდ ე.წ. „მარტივი მიდგომა“, რომელიც, მართალია, 

რაოდენობრივ მონაცემებს ეფუძნება, მაგრამ მის ფარგლებში არანაირ გამოთვლებს ადგილი არ 

აქვს. 

 

პროგნოზირების ხარისხობრივი მეთოდები 

თავად პროგნოზირების ხარისხობრივ მეთოდებში გამოიყოფა ჯგუფური ორგანიზაციული 

პროცესები, რომელთაგან აღსანიშნავია ჟიურის აზრი, ექსპერტული შეფასების მეთოდი, 

ალტერნატიული გუნდების მეთოდი, ტვინების შტურმი, დელფის ანალიტიკური მეთოდი. 

 პროგნოზირების მრავალი ჯგუფური პროცესი არსებობს. მსგავსი ორგანიზაციული 

წარმონაქმნები ზეფუნქციურობის და მრავალმხრივობის ხასიათს ატარებს. ამგვარ გუნდებში 

პროგნოზირების პროცესი მენეჯერების ან ექსპერტების მიერ ალტერნატივების გენერირებას, 

შეფასებას და გაცხრილვას გულისხმობს. თავდაპირველად გამოვყოფთ ორ ყველაზე უფრო 

გავრცელებულს, ესენია ჟიურის აზრი და ექსპერტული შეფასების მეთოდი, რომლებიც თითქმის 

იდენტურია. ორივე მათგანი ანალიტიკური პროცესების გამოყენების საფუძველზე მომავლის 

აღწერას ეყრდნობა. განსხვავება კი ის არის, რომ პირველ მათგანში პროცესი მიმდინარეობს ღიად, 

ძირითადად ვერბალური ფორმით. ხოლო ექსპერტული შეფასება ფორმალიზებულ ანონიმურ 

პროცესს ემყარება. ამ დროს ექსპერტები ავსებენ განსახილველი პრობლემის გარშემო შედგენილ 

კითხვარს, შემდეგ ეს ანკეტები გასაცნობად და კომენტარისთვის გადაეცემა ჯგუფის დანარჩენ 

წევრებს, რის შემდეგაც პროცესის მონაწილეებს უჩნდებათ საშუალება, გადახედონ თავისივე 

შევსებულ ანკეტას და თუ ჩათვლიან საჭიროდ, შეუძლიათ ცვლილებები შეიტანონ მათში. 

უთანხმოების შემთხვევაში ექსპერტებს უწევთ საკუთარი პოზიციის დასაბუთება. ამგვარი 

პროცედურა ტარდება სამ-ოთხჯერ, სანამ ჯგუფი საერთო აზრამდე არ მივა. ამ დროს 

განსაკუთრებული მნიშვნელობა აქვს ანონიმურობას, რათა ჯგუფის მაღალი სტატუსის, 

ავტორიტეტის და კვალიფიკაციის მქონე წევრებმა არ დათრგუნონ დანარჩენები.  

ალტერნატიული გუნდები. იმის მაგივრად, რომ გამოიყოს მხოლოდ ერთი გუნდი, 

კომპანიები ხშირად ქმნიან ორ ოპერატიულ ჯგუფს. ამგვარი მიდგომის შემთხვევაში გუნდები 

საკუთარ საქმიანობას აგებენ ერთმანეთისაგან განსხვავებულ მიდგომებზე, რაც ხშირად 

კონფლიქტურ ვითარებასაც კი ქმნის. პროდუქციის კონკრეტული ბაზრის სამომავლო ზრდის, 

კონკურენტების ქმედებების, ტექნოლოგიების ევოლუციის, მთავრობის პოლიტიკის და ნაღდი 

სახსრების ნაკადების ირგვლივ არსებული სხვადასხვა დაშვების საფუძველზე ხდება 

მრავალფეროვანი ალტერნატივების გენერირება. ითვლება, რომ კონფლიქტის მოდელირებამ 

შესაძლოა ხელი შეუწყოს მომავლის გარშემო გადაწყვეტილების მიღების პროცესს. 

ალტერნატიული გუნდების მეთოდის დროს გამოიყენება  ორი პროცედურა:  

1. “ეშმაკის ადვოკატი” _ არის პროცესი, რომლის დროსაც პროგნოზი შეისწავლება ორი 

ურთიერთსაწინააღმდეგო მხრიდან, რომელთაგან ერთი ასაბუთებს მას, მეორე კი უარყოფს 

მისი განხორციელების შესაძლებლობას. გარდა პროგნოზის უზუსტობების და ბუნდოვანი 

ადგილების გამოვლენისა, ეს ვარიანტი მისი საწინააღმდეგო მიმართულებებიდან კრიტიკის 

შესაძლებლობას იძლევა. 

2. “დიალექტიკური შესწავლა” _ ნიშნავს ჯგუფების გამოყენებას განსახილველი 

საკითხის გარშემო განსაკუთრებით ბევრი, სხვადასხვა თვალსაზრისის წარმოდგენისათვის. 

ცალკეული მონაწილეები იმგვარად ერთიანდებიან, რომ ჯგუფების არაერთგვაროვნება 

განსაკუთრებით აშკარად იყოს წარმოჩენილი. ამის შემდეგ ხდება მომავლის ალტერნატივების 

შემუშავება და განხილვა. მსგავსი პროცესის უმთავრესი ასპექტი მომავლის შესახებ საბაზო 

დაშვებების იდენტიფიცირებაა. 

 ტვინების შტურმი. ისეთ სწრაფად ცვალებად გარემოში, როგორიც არის ტექნოლოგიური, 

საინფორმაციო და სხვა დარგები, მომავლის განსაჭვრეტად და ამის საფუძველზე 

გადაწყვეტილების მისაღებად საჭირო ხდება ნაკლებ ფორმალიზებული,  კრეატიული 

ორგანიზაციული პროცესის ინიცირება. ატმოსფერომ, რომელიც ხელს უწყობს მსგავს 

შემოქმედებით პროცესებს, უნდა უზრუნველყოს საერთო დადებითი სამუშაო განწყობა, 

გამჭვირვალობა, დამაჯერებლობა, კრიტიკისა და ბრალდებებისაგან თავის შეკავება. ერთ-ერთი 

ამგვარი შემოქმედებითი პროცესი არის ტვინების შტურმი (Brainstorming), რომლის 

პროცედურის ზუსტი შესრულებით მონაწილეებმა შეიძლება შემოგვთავაზონ მომავლის 

ნებისმიერი ალტერნატიული ვარიანტი თვით ინოვაციურის ჩათვლით. ამ დროს გამოიყენება 

ოთხი ძირითადი წესი: 1) არავითარი კრიტიკა; 2) იდეების არავითარი შეზღუდვა; 3) 
არავითარი შეზღუდვა შეთავაზებული იდეების რაოდენობაზე; 4) არავითარი შეზღუდვა 
იდეების მეშვეობით ახალი იდეების შექმნაზე. ტვინების შტურმი განსაკუთრებით 

სასარგებლოა, როდესაც ორგანიზაციები განიცდიან შემოქმედებითობის ნაკლებობას. 

მაგალითად, მენეჯერების ჯგუფმა შეიძლება მიმართოს ტვინების შტურმს, თუკი ყველა სხვა 

ადრეული წინადადებები თავისი არსით არ მიეკუთვნება ინოვაციურს. 

დელფის ანალიტიკური მეთოდი. ეს მეთოდი პრობლემის კომპლექსური დამუშავების 

საშუალებას იძლევა და განსაკუთრებით აქტუალურია ზოგიერთი ტიპის გადაწყვეტილების 

მიღების დროს. დელფის პროცედურა ითვალისწინებს ექსპერტთა სამი ჯგუფის მონაწილეობას. 

პირველ მათგანს ეკისრება პროგნოზირების, მეორეს სტრატეგიული, მესამეს კი 

მაკოორდინირებელი ფუნქცია. გადაწყვეტილების მიღების პროცესი ხუთეტაპიანია. 

პირველ ეტაპზე ფირმაში მომუშავე ან მოწვეული სპეციალისტებისგან იქმნება 

მაკოორდინირებელი ჯგუფი, რომელიც შეიმუშავებს კითხვარებს და ანკეტებს. ამავდროულად 

მაკოორდინირებელი ჯგუფი კომპანიის თანამშრომლებისგან არჩევს სპეციალისტთა ორ ჯგუფს, 

პირველ მათგანს ევალება დელფი-გამოკითხვების ჩატარება, ის აგრეთვე  ახორციელებს 

სოციალურ და ფიზიკურ გარემოში მიმდინარე იმ ტენდენციების პროგნოზირებას, რაც გავლენას 

ახდენს მოცემულ ორგანიზაციაზე, მეორე კი განსაზღვრავს ორგანიზაციის სტრატეგიულ მიზნებს 

და პრიორიტეტებს. სტრატეგიულ ჯგუფში აუცილებელია ტოპ და ფუნქციური მიმართულებების 

მენეჯერების შეყვანა. 

მეორე ეტაპზე  ხდება საფრთხეების და შესაძლებლობების გამოვლენა. მაკოორდინირებელი 

ჯგუფი ანკეტური გამოკითხვის რამდენიმე რაუნდის შემდეგ სთხოვს პროგნოზისტთა ჯგუფს, 

განსაზღვროს ბაზრის განვითარების ძირითადი მიმართულებები, საფრთხეები და 

შესაძლებლობის ფანჯრები. ამ ეტაპზე სასურველია გადაწყვეტილების მიღება კონსენსუსის 

საფუძველზე. 

მესამე ეტაპზე განისაზღვრება ორგანიზაციის სტრატეგიული განვითარების 

მიმართულებები. მაკოორდინირებელი ჯგუფი სტრატეგიულ გუნდს გადასცემს პროგნოზისტთა 

ჯგუფის მიერ შევსებულ ანკეტებს, რის საფუძველზეც ეს უკანასკნელი ატარებს ახალ 

გამოკითხვას, რომლის მიზანია ორგანიზაციის სტრატეგიული მიზნების განსაზღვრა. 

მეოთხე ეტაპზე ხდება ალტერნატივების გენერირება. ვინაიდან სტრატეგიული ჯგუფის 

მიზანია გრძელვადიანი მიზნების განსაზღვრა, მან საკუთარი ყურადღების კონცენტრირება უნდა 

მოახდინოს სხვადასხვა ვარიანტის განხილვაზე. 

მეხუთე ეტაპზე განისაზღვრება პრიორიტეტები, რომლის საფუძველზეც სტრატეგიული 

ჯგუფის მიერ შეირჩევა ალტერნატივები. 

 სცენარების გენერირება. ეს მეთოდი მომავლის სცენარული პროგნოზირების პროცედურას 

ეფუძნება. უკანასკნელ წლებში მოწინავე კომპანიები დაკავებულნი არიან სცენარების 

შემუშავების გარშემო ექსპერიმენტების მოწყობით, რისთვისაც ფორმალიზებულ პროცესს 

მიმართავენ. ეს მათ საშუალებას აძლევს, განჭვრიტონ და მიიღონ დარგის, რიგი მომიჯნავე 

ტექნოლოგიების ან მთლიანად ეკონომიკის მომავლის დეტალური ალტერნატიული 

სურათები. იყენებენ რა სცენარულ მიდგომას, მენეჯერები აფასებენ, თუ როგორი იქნება 

მომავალი და რატომ შეიძლება განხორციელდეს ის. მსგავსი პროცესის მიმდინარეობისას, 

როგორც წესი, თავიდანვე იქმნება მომავლის 3-4 ალტერნატიული სურათი, რაც პროცესის 

მონაწილეებს სიტუაციის სხვადასხვა მხრიდან აღქმას უადვილებს.  

 სცენარები საშუალებას აძლევს კომპანიას, იაზროვნოს მომავალზე დაყრდნობით, ანუ 

ჯერ უნდა შემუშავდეს მომავლის სურათი, რომელსაც სრულიად განსხვავებული 

ოპერაციული გარე გარემო დაედება საფუძვლად, ხოლო შემდეგ დაიწყოს ფიქრი, თუ რა 

მოხდება მომავალში. სცენარული მიდგომა წაახალისებს კრეატიულ ატმოსფეროს 

ორგანიზაციაში და მასში განსაკუთრებით ადვილდება შემოქმედებითი ალტერნატივების 

იდენტიფიცირება და განვითარება.  

გარდა ჯგუფური პროცესებისა, აღსანიშნავია პროგნოზირების ორი ხარისხობრივი მეთოდი,   

გამყიდველთა ერთობლივი მოსაზრების და მომხმარებელთა გამოკვლევა.  

გამყიდველთა ერთობლივი მოსაზრების გამოკვლევა. ამ მეთოდის დროს ხდება 

გამყიდველთა  მოსაზრებების ინდივიდუალური შეფასება, შემდეგ კი შეჯერება. კომპანიის 

გაყიდვების სამსახურის პერსონალი ინფორმაციის კარგი წყაროა, რადგან მათ უშუალოდ უწევთ 

კონტაქტი მომხმარებლებთან. მათ ზოგჯერ ისიც კი იციან, თუ რა გეგმები აქვთ დამკვეთებს 

სამომავლოდ. მაგრამ ამ მეთოდს რამდენიმე ნაკლიც გააჩნია: პირველია გამყიდველის შესაძლო 

უუნარობა, გაარჩიოს მომხმარებლის რეალური სურვილები ფაქტობრივი ქმედებებისგან; მეორე 

ნაკლია ის, რომ გამყიდველზე ზემოქმედებს წარსულის გამოცდილება, თუ მას რამდენიმე წლის 

განმავლობაში კარგი ან ცუდი შედეგი ჰქონდა, ეს შესაბამის გავლენას ახდენს მის სამომავლო 

განწყობაზე. გარდა ამისა, თუ კომპანია აწესებს გაყიდვების კვოტებს, გამყიდველის ინტერესებშია, 

შეამციროს რეალიზაციასთან დაკავშირებული პროგნოზი. 

მომხმარებელთა გამოკვლევა. იმის გათვალისწინებით, რომ სწორედ მომხმარებელია ის 

კატეგორია, რომელიც განსაზღვრავს მოთხოვნას, ნათელი ხდება კომპანიების მისწრაფება, 

შეისწავლონ მათი მოთხოვნები და სურვილები. ზოგჯერ შესაძლებელია კონტაქტის დამყარება 

ყოველ დამკვეთთან ან პოტენციურ მყიდველთან, მაგრამ გაცილებით ხშირად მომხმარებელთა 

რიცხვი იმდენად დიდია ამა თუ იმ ბაზარზე, რომ შეუძლებელია ყოველი მათგანის 

იდენტიფიცირება. ამიტომ კომპანიები, რომელთაც აინტერესებთ მონაცემები მომხმარებლების 

შესახებ, ჩვეულებრივ მიმართავენ მათ გამოკითხვას. მომხმარებელთა გამოკითხვის ყველაზე 

დიდი უპირატესობა არის ის, რომ  მისი მეშვეობით ხერხდება იმ ინფორმაციის მიღება, რაც 

ხელმიუწვდომელია სხვა საშუალებებით. თუმცა გასათვალისწინებელია ის ფაქტი, რომ მსგავსი 

გამოკითხვების ჩატარება დიდ გამოცდილებას, ცოდნას, უნარებს, დროს და ხარჯებს საჭიროებს. 

თვით ხარისხიანად შესრულებული გამოკითხვის დროსაც კი შეიძლება წამოიჭრას პრობლემები, 

რაც მომხმარებელთა ირაციონალური ქცევით არის განპირობებული. თუ ეს პრობლემა თავიდან 

იქნება აცილებული, მაშინ მომხმარებელთა გამოკითხვები ძალიან სასარგებლო აღმოჩნდება 

კომპანიისთვის. 

პროგნოზირების რაოდენობრივი მეთოდები 

პროგნოზირების რაოდენობრივ მეთოდებში გამოყოფენ ორ ჯგუფს _ დროებლივი რიგების 

ანალიზს და ასოციაციურ პროგნოზირებას. დროებლივი რიგების მეთოდებიდან ქვემოთ 

განხილული იქნება პროგნოზირების მარტივი მეთოდი, ჩვეულებრივი და შეწონილი მცოცავი 

საშუალოს მეთოდი, ექსპონენციალური საშუალოს მეთოდი და ტრენდის აგების მეთოდი. 

ასოციაციური პროგნოზირების კი მხოლოდ ერთ წრფივი რეგრესიის მეთოდს განვიხილავთ. 

დროებლივი რიგი დროში მოწესრიგებულ დაკვირვებათა თანმიმდევრობაა, რომლებიც  

დროის თანაბარ ინტერვალებში ხორციელდება. პროგნოზირება, რომელიც ეფუძნება დროებლივი 

რიგის ანალიზს, ეყრდნობა დაშვებას, რომ დროებლივი რიგის მომავალი მაჩვენებლები 

შესაძლებელია წარსული მონაცემების საფუძველზე შეფასდეს. დროებლივი რიგის მონაცემთა 

ანალიზისას, ანალიტიკოსმა უნდა შეისწავლოს სერიაში მიმდინარე ცვლილებები. ხშირად ეს 

ხორციელდება გრაფიკის აგებით და მისი ვიზუალური გამოკვლევით. გრაფიკზე შესაძლებელია 

გამოვლინდეს ერთი ან რამდენიმე კანონზომიერება, ესენია: ტრენდი (ტენდენცია) ანუ მონაცემთა 
თანმიმდევრული, მრავალწლიანი  ცვლილება, რომელიც ზრდადობას ან კლებადობას გამოსახავს;  
სეზონური ცვლილებები, რომელიც გულისხმობს მონაცემთა მოკლევადიან (ერთ წლამდე 
პერიოდისთვის _ ერთი დღიდან რამდენიმე თვემდე მერყეობით) საკმაოდ რეგულარულ 
მონაცვლეობას მატებისა და კლების მიმართულებით და ციკლები ერთ წელზე მეტი 
ხანგრძლივობის ტალღოვანი ცვლილებები. გარდა ამისა, დროებლივ რიგში ადგილი აქვს 

არარეგულარულ, შემთხვევით ცვლილებებსაც, რომელთაც გაუთვალისწინებელი ფაქტორები 
იწვევენ.  
  მარტივი პროგნოზი. პროგნოზირების ყველაზე ადვილი მეთოდია მარტივი პროგნოზი, 

რომლის მიხედვითაც მოცემული პერიოდის პროგნოზი წინამორბედი პერიოდის ფაქტობრივი 

მნიშვნელობაა. მიუხედავად იმისა, რომ ერთი შეხედვით ეს მეთოდი ზედმეტად მარტივად 

გამოიყურება, ის პროგნოზირების მაინც საკმაოდ მიღებული ინსტრუმენტია, რადგან მას 

გამოკვეთილი უპირატესობები გააჩნია სხვა მეთოდებთან შედარებით: ის ფაქტობრივად არ 

საჭიროებს დანახარჯებს, სწრაფად შესრულებადი და ადვილად გასაგებია. უარყოფითი მხარე კი, 

ცხადია, რომ პროგნოზის სიზუსტის ნაკლებობაა. ამ მეთოდის არჩევისას ეყრდნობიან პროგნოზზე 

გაწეული დანახარჯებისა და პროგნოზის სიზუსტის თანაფარდობის ანალიზს, ასევე კონკრეტული 

შემთხვევისთვის არსებულ პრიორიტეტებს. 

ჩვეულებრივი მცოცავი საშუალო. თუ მოთხოვნა სტაბილურია, არ ახასიათებს სეზონურობა 

და მხოლოდ შემთხვევითი ფლუქტუაცია (მერყეობა) გააჩნია, ამ პირობებში პროგნოზისთვის 

შესაძლოა გამოვიყენოთ მცოცავი საშუალოს მეთოდი. ეს მეთოდი განსაკუთრებით 

მოსახერხებელია მომდევნო დროის პერიოდის პროგნოზირებისთვის. მცოცავი საშუალო არის 

მეთოდი, რომელიც მომდევნო პერიოდის პროგნოზირებისთვის იყენებს უკანასკნელი რამდენიმე 

პერიოდის მაჩვენებლის არითმეტიკულ საშუალოს. მცოცავი საშუალო განახლდება ახალი 

მონაცემების წარმოშობის მიხედვით, რომელიც ჩაანაცვლებს ყველაზე მოძველებულს. 

მცოცავი საშუალოს მიხედვით პროგნოზი შემდეგი ფორმულით გამოითვლება 

 ფორმულა  4.1 

 
 

მცოცავი საშუალოს გამოთვლაში შესაძლებელია იმდენი პერიოდის ჩართვა, რამდენიც საჭიროა. 

პერიოდის რაოდენობის განსაზღვრის დროს მხედველობაში მიღებულ უნდა იქნას ის ფაქტი, რომ, 

რაც უფრო მცირეა პერიოდების რაოდენობა, მით უფრო მგრძნობიარეა საშუალო. თუ 

ცვლილებებისადმი მგრძნობიარობა მნიშვნელოვანია, მაშინ პერიოდების რაოდენობა შედარებით 

მცირე უნდა იყოს, მაგრამ ამ დროს პროგნოზზე გავლენა შესაძლებელია სრულიად შემთხვევითმა 

ან ნაკლებმნიშვნელოვანმა ცვლილებებმა იქონიოს. საპირისპირო შემთხვევაში, როდესაც 

გაანგარიშება პერიოდების დიდი რაოდენობისთვის კეთდება, მცოცავი საშუალო უფრო 

გამოთანაბრებული იქნება, მაგრამ ის ნაკლებად რეაგირებს არსებულ ცვლილებებზე. დასკვნის 

სახით შეიძლება ითქვას, რომ მცოცავი საშუალოს გაანგარიშების დროს პერიოდების რაოდენობის 

განსაზღვრისას არჩევანი უნდა გაკეთდეს მონაცემთა შემთხვევით ცვლილებასა და ცვლილებებზე 

უფრო ნელ რეაგირებას შორის.  მცოცავი საშუალოს პროგნოზის უპირატესობაა გამოთვლის 

სიადვილე, ხოლო უარყოფით მხარედ, გარკვეულ შემთხვევებში შეიძლება მივიჩნიოთ ის, რომ 

ყველა პერიოდი თანაბრად მონაწილეობს პროგნოზის გაანგარიშებაში. ეს განაპირობებს ამ 

მეთოდის უკანასკნელ ცვლილებაზე ნაკლები რეაგირების უნარს. 

 შეწონილი საშუალო  მცოცავი საშუალოს მსგავსია, ოღონდ მათ შორის არის ერთი 

განსხვავება, რის საფუძველზეც მცოცავი საშუალო გაცილებით მგრძნობიარეა უკანასკნელ 

პერიოდებში მომხდარი ცვლილებებისადმი. ეს ხერხდება დროებლივი რიგის უკანასკნელი 

მაჩვენებლებისათვის უფრო დიდი მნიშვნელობის კოეფიციენტის, ანუ წონის მინიჭების ხარჯზე. 

შეწონილი საშუალოს უპირატესობა მცოცავი საშუალოს მიმართ არის ის, რომ მასში გაცილებით 

უკეთ არის წარმოდგენილი უკანასკნელი მონაცემები. თუმცა გასათვალისწინებელია, რომ წონის 

კოეფიციენტები სუბიექტური მსჯელობის შედეგად დგინდება და ძირითადად “ცდისა და 

შეცდომის” მეთოდით იანგარიშება. 

ფორმულა  4.2 

 

 

 

 

ექსპონენციალური საშუალო შეწონილი საშუალოს გართულებული ვარიანტია, მაგრამ არა 

იმდენად რთული, რომ გაჭირდეს მისი გამოთვლა და გაგება. ამ მეთოდის თავისებურება იმაში 

მდგომარეობს, რომ ყოველი ახალი პროგნოზი წინა პროგნოზს ეფუძნება. ექსპონენციალური 

საშუალოს ფორმულას შემდეგი სახე აქვს: 

ფორმულა  4.3 
Ft = Ft–1 + a(At–1 - Ft–1) 

სადაც             Ft - ახალი პროგნოზია 

             Ft – 1  - არსებული პროგნოზია 

                      At – 1  - ფაქტობრივი მოთხოვნაა  

                      a - გათანაბრების  კონსტანტაა (0  a  1)  

გათანაბრების კონსტანტას შერჩევა ხდება სუბიექტური განსჯის შედეგად, ხშირად ცდისა 

და შესწორების მეთოდის გამოყენებით. მთავარი პრობლემა ამ შემთხვევაში არის ის, რომ 

განისაზღვროს a-ს იმგვარი მნიშვნელობა, რომ, ერთი მხრივ, პროგნოზი იყოს საკმაოდ 

მგრძნობიარე დროებლივი რიგის მაჩვენებელთა ცვლილებებისადმი, მეორე კუთხით კი, მან უნდა 

მოახდინოს პროგნოზზე შემთხვევითი ცვლილებების  გავლენის შერბილება.  მიუხედავად იმისა, 

რომ თეორიულად  0  a  1 ფარგლებში იცვლება, პრაქტიკაში ეს კოეფიციენტი ძირითადად 0,05-

სა და 0,5 შორის მერყეობს.  Ft – 1-ის, ანუ არსებული პროგნოზის დასადგენად სხვადასხვა მიდგომა 

გამოიყენება: ერთ-ერთის მიხედვით ამ მაჩვენებელს გამოითვლიან, როგორც რამდენიმე საწყისი 

პერიოდის საშუალო არითმეტიკულს, ანაც პროგნოზირების მარტივი მეთოდის შესაბამისად 

მეორე პერიოდის არსებულ პროგნოზად მიიჩნევენ პირველი პერიოდის ფაქტობრივ მაჩვენებელს. 

მცოცავი საშუალოს და შეწონილი მცოცავი საშუალოს მეთოდების მთავარი ნაკლი დიდი 

რაოდენობით სტატისტიკური ინფორმაციის გამოყენებაში მდგომარეობს, ხოლო 

ექსპონენციალური საშუალოს გამოსათვლელად მინიმალური ოდენობით საწყისი მონაცემია 

საჭირო. თუ ვიგულისხმებთ, რომ a კონსტანტა სუბიექტური განსჯის შედეგად დგინდება,  

რეალურად მხოლოდ ორი მაჩვენებლის _ ფაქტობრივი მოთხოვნის და არსებული პროგნოზის  

გაგებაღა რჩება, ხოლო ყოველი მომდევნო პროგნოზისთვის უკვე გამოანგარიშებული პროგნოზის 

მაჩვენებლის გამოყენებაა შესაძლებელი. ექსპონენციალური საშუალო ყველაზე ხშირად 

გამოიყენება პროგნოზირებაში. ეს მეთოდია პროგნოზირების კომპიუტერიზებული პროგრამების 

ძირითადი შემადგენელი. მისი ესოდენ ფართო გავრცელება შემდეგმა ფაქტორებმა განაპირობა: 

ექსპონენციალური მეთოდები საკმაოდ ზუსტია; ექსპონენციალური მოდელის აგება არ არის 

ძნელი; მომხმარებელი ადვილად იგებს მოდელის მუშაობის პრინციპებს; მოდელის გამოყენება არ 

მოითხოვს ბევრ გამოთვლებს; მას მცირე ოდენობით  სტატისტიკური მონაცემები სჭირდება; 

მოდელის სიზუსტის ტესტირება ადვილია. 

 

ტრენდული მეთოდები 

ტრენდი დროებლივ რიგში არსებულ ნებისმიერი გრძელვადიანი ფაქტორის გავლენის 

აკუმულირებას ახდენს, ხოლო მისი ანალიზი მოიცავს იმ განტოლების ძიებას, რომელიც 

სათანადოდ ასახავს მათ. ტრენდი შესაძლოა იყოს წრფივი და არაწრფივი. ქვემოთ განხილული 

იქნება მხოლოდ წრფივი ტენდენციები, რადგან ისინი ხშირად გვხვდება პრაქტიკაში და მათთან 

მუშაობა გაცილებით იოლია.   

 წრფივი ტენდენციის არსებობის შემთხვევაში პროგნოზირების ორი მეთოდი არსებობს. 

ერთი მათგანი მოიაზრებს ტენდენციის განტოლების გამოყენებას, მეორე კი, ექსპონენციალური 

საშუალოს გაფართოებას წარმოადგენს. 

ტენდენციის წრფივ განტოლებას შემდეგი სახე აქვს: 

 ფორმულა  4.4 
yt = a + bt 

სადაც     yt  არის t  დროის შესაბამისი საპროგნოზო  ცვლადი (დამოკიდებული ცვლადი)  

     a   -  y - ღერძზე მოკვეთილი მონაკვეთის სიგრძე  

     b  -  რეგრესიის ხაზის დახრილობა  

     t   -   დამოუკიდებელი ცვლადი, ამ შემთხვევაში დროის პერიოდები 

მოცემული ანალიზის უმთავრესი პრობლემაა a და b კოეფიციენტების გაანგარიშება, რის 

შედეგადაც მივიღებთ კონკრეტული ტრენდის განტოლებას, რომელშიც t ცვლადისთვის  

გარკვეული მონაცემის მინიჭებით განვსაზღვრავთ საპროგნოზო yt-ს, ანუ შესაძლებელი ხდება 

მომავლის რომელიმე თარიღის ან პერიოდისთვის yt ცვლადით აღნიშნული, კონკრეტული 

ფაქტორის მნიშვნელობის დადგენა. a და b კოეფიციენტები შემდეგი ფორმულით გამოითვლება: 

                        ფორმულა  4.5                                             ფორმულა  4.6 

                     b=
∑ ty-nt̅y̅

∑ 𝒕𝟐−𝒏𝒕̅𝟐                                       𝒂 = 𝒚̅̅
𝒕

− 𝒃𝒕̅ 

 

სადაც t̅ და  y̅ შესაბამისი მაჩვენებლების საშუალო მნიშვნელობებია, 

                       n კი საანალიზო პერიოდების რაოდენობა. 

ტენდენციის ექსპონენციალური საშუალო ექსპონენციალური საშუალოს ნაირსახეობაა. მას 

იყენებენ მაშინ, როდესაც დროებლივი რიგი ტენდენციის ნიშნებს ავლენს. თუ დროებლივი რიგი 

ავლენს ტენდენციას და, ამავე დროს, გამოიყენება ექსპონენციალური საშუალოს მეთოდი, მაშინ 

ყველა პროგნოზი ტენდენციასთან შედარებით ერთი ბიჯით აგვიანებს. მაგალითად, თუ 

მონაცემები იზრდება, მაშინ ყოველი პროგნოზი შემცირებული იქნება და პირიქით, თუ 

მონაცემები იკლებს, მაშინ ყოველი პროგნოზი გადააჭარბებს ფაქტობრივ მაჩვენებელს. ამ 

შემთხვევაში იყენებენ ექსპონენციალური საშუალოს პროგნოზის ტრენდის საშუალებით 

კორექტირებას, ამისთვის კი აუცილებელია გათანაბრების ორი კონსტანტის გამოყენება. ერთ-

ერთი მათგანი ჩვენთვის უკვე ნაცნობი a გათანაბრების კონსტანტაა, ხოლო ტრენდის 

განტოლებაში გამოიყენება მეორე კონსტანტა, რომელიც შეიძლება b-ით აღვნიშნოთ. ამ 

უკანასკნელის დადგენა ანალოგიური მიდგომით ხდება, რომელსაც a კონსტანტას შემთხვევაში 

იყენებენ. როდესაც პროგნოზირება ორივე კონსტანტის საფუძველზე ხდება, მაშინ შეცდომის 

ალბათობა მცირდება. ტრენდის ექსპონენციალური საშუალოს განტოლებებში წარმოიშობა 

ტრენდის საწყისი მნიშვნელობის (Tt – 1) განსაზღვრის პრობლემა, რომელიც შეიძლება დადგინდეს  

ფაქტებზე დამყარებული ვარაუდის საფუძველზე ან გამოითვალოს როგორც საშუალო წარსული 

პერიოდების ანალოგიური მონაცემების გამოყენებით. ქვემოთ მოტანილია ტენდენციის 

ექსპონენციალური საშუალოს გამოსათვლელი ფორმულები: 

                                         Ft = a(At-1) + (1 - a)(Ft-1 + Tt-1)                                           ფორმულა  4.7 

                                            Tt = b(Ft  - Ft-1) + (1 - b)Tt-1                                                              ფორმულა  4.8 

                                                           FITt = Ft + Tt                                                                                                   ფორმულა  4.9 
სადაც           Ft  - ახალი პროგნოზი 

           Ft – 1 - არსებული პროგნოზი 

                    At – 1  - ფაქტობრივი მოთხოვნა  

                    a - გათანაბრების (ან წონის)  კონსტანტა (0  a  1)  

          Tt-1 - ტრენდის საწყისი მნიშვნელობა 

          Tt  -  ტრენდის მნიშვნელობა t პერიოდისთვის 

                    b - ტრენდის გათანაბრების კონსტანტა (0  b  1)  

          FITt - პროგნოზი, რომელიც მოიცავს ტრენდის მნიშვნელობას t პერიოდისთვის 

 

პროგნოზირების ასოციაციური მეთოდები 
პროგნოზირების ასოციაციური მეთოდები დაფუძნებულია ურთიერთდაკავშირებული 

ცვლადების ანალიზზე. მაგალითად, მოთხოვნის და მიწოდების ცვალებადობა იწვევს 

პროდუქციის ფასის ცვლილებას და პირიქით, ხარისხი განსაზღვრავს გაყიდვების მოცულობას, 

მოსავლიანობა დაკავშირებულია ნიადაგის ნაყოფიერებასთან, უმუშევრობის დონე ზემოქმედებს 

ინფლაციაზე და ა.შ. ამგვარი კავშირები უამრავია ეკონომიკაში. ასოციაციური მეთოდების 

საფუძველია ისეთი განტოლების შემუშავება, რომელიც საპროგნოზო ცვლადების ეფექტებს 

გააერთიანებს. ამ მიზნით იყენებენ რეგრესიული ანალიზის მეთოდებს.  ზოგადად რეგრესიული 

ანალიზის მეთოდები მოიაზრებს მოცემულ წერტილებზე პროგნოზის გრაფიკის აგებას. ქვემოთ 

დაწვრილებით განვიხილავთ წრფივი რეგრესიის მეთოდს. 

წრფივი რეგრესია რეგრესიის ყველაზე მარტივი და გავრცელებული ფორმაა. იგი ორი 

ცვლადის წრფივ კავშირს წარმოადგენს. მისი მიზანია ისეთი წრფის განტოლების შედგენა, 

რომლის ვერტიკალური გადახრების კვადრატების ჯამი მინიმალური იქნება. წრფივი რეგრესიის 

და წრფივი ტენდენციის მეთოდების მათემატიკური აპარატი აბსოლუტურად იდენტურია, 

უბრალოდ, ამ უკანასკნელში დამოუკიდებელი ცვლადი არის დრო და ეს ფორმულაშიც 

შესაბამისად არის ასახული. წრფივი რეგრესიის განტოლებას კი შემდეგი სახე აქვს: 

                                                 yx = a + bx                                         ფორმულა  4.10 

სადაც   yx   -   x  დროის შესაბამისი საპროგნოზო  ცვლადი (დამოკიდებული ცვლადი)  

             a    -   y ღერძზე მოკვეთილი მონაკვეთის სიგრძე  

    b    -  რეგრესიის ხაზის დახრილობა  

   x    -  დამოუკიდებელი ცვლადი  

a და b კოეფიციენტები შემდეგი ფორმულით გამოითვლება:  

  ფორმულა  4.11                                                  ფორმულა  4.12 

b=
∑ xy-nx̅y̅

∑ 𝒙𝟐−𝒏𝒙̅𝟐                                                                              𝒂 = 𝒚̅̅
𝒙

− 𝒃𝒙 ̅

სადაც  x̅ და y̅ შესაბამისი მაჩვენებლების საშუალო მნიშვნელობებია. 

წრფივი რეგრესიული ანალიზის დროს დიდი მნიშვნელობა აქვს იმის დადგენას, თუ რამდენად 

ძლიერია და რა მიმართულებისაა წრფივი ურთიერთკავშირი ცვლადებს შორის. ამის დასადგენად 

კორელაციის კოეფიციენტს იყენებენ.  კორელაციის კოეფიციენტი შემდეგ საზღვრებში იცვლება     

-1  r  +1. თუ  r = 0, მაშინ ცვლადებს შორის კავშირი არ ფიქსირდება. როდესაც -1r< 0, უარყოფით 

კორელაციასთან გვაქვს საქმე, ხოლო 0<r+1 უტოლობა დადებით კორელაციაზე მიუთითებს. 

უარყოფითი კორელაციის დროს დამოუკიდებელი ცვლადის ზრდა იწვევს საპროგნოზო ცვლადის 

კლებას, ხოლო დადებითი კორელაციის შემთხვევაში დამოუკიდებელი ცვლადის ზრდის ფონზე 

საპროგნოზო ცვლადიც იზრდება.    

მრუდხაზული და მრავალფაქტორული რეგრესიული ანალიზი. წრფივი რეგრესია 

არადეკვატურად წყვეტს პროგნოზირებასთან  დაკავშირებულ მთელ რიგ პრობლემებს, რადგან 

წრფივი მოდელი მათ არ შეესაბამება ან პროგნოზზე გავლენას ახდენს ერთზე მეტი 

დამოუკიდებელი ცვლადი. როდესაც არ არსებობს წრფივი კავშირი, მაშინ საჭიროა მრუდხაზული 

რეგრესიის გამოყენება, ხოლო ის მოდელები, რომლებიც ერთზე მეტ დამოუკიდებელ ცვლადს 

შეიცავს, მრავალფაქტორულ რეგრესიულ ანალიზს მოითხოვს. ეს მეთოდები საკმაოდ რთულია და 

ძირითადად კომპიუტერულ ანალიზს საჭიროებს, ამიტომ ჩვენ მათ არ განვიხილავთ. 

 

პროგნოზის სიზუსტე და შემოწმება 

 პროგნოზის სიზუსტის შემოწმება პროგნოზირების აუცილებელი ასპექტია. უმრავლესი 

ცვლადების სირთულე თითქმის შეუძლებელს ხდის აბსოლუტურად ზუსტ პროგნოზირებას. 

ამიტომ მნიშვნელოვანია, პროგნოზში გათვალისწინებული იყოს მათი მნიშვნელობების შესაძლო 

გადახრები. გარდა ამისა, პროგნოზირების სხვადასხვა მეთოდი სიზუსტის სხვადასხვა ხარისხს 

უზრუნველყოფს, ამიტომ მომხმარებელს უნდა გააჩნდეს სიზუსტის ეტალონი, რათა მის 

საფუძველზე შეარჩიოს პროგნოზირების მეთოდი. დაბოლოს, ზოგჯერ პროგნოზირების პროცესი 

პერმანენტულ ხასიათს იღებს, ამიტომ პროგნოზების მუდმივი შემოწმება აუცილებელია, რათა 

დროულად იქნას გამოსწორებული შედარებით ნაკლებმნიშვნელოვანი გადახრა. პროგნოზის 

სიზუსტეს რამდენიმე კოეფიციენტის თუ მაჩვენებლის მეშვეობით ამოწმებენ, რამდენიმე მათგანს 

ჩვენ ქვემოთ განვიხილავთ. 

პროგნოზის შემოწმების ყველაზე მარტივად გამოსაანგარიშებელი მაჩვენებელია 

პროგნოზის შეცდომა, რომელიც ფაქტიური და ნაწინასწარმეტყველევი მნიშვნელობების სხვაობაა. 

ფორმულას შემდეგი სახე აქვს: 

ფორმულა  4.13 

Et= At - Ft 

გარდა აღნიშნულისა, პროგნოზის შემოწმებისთვის არსებობს რამდენიმე სხვა კოეფიციენტიც. 

მაგალითად:  

      ფორმულა  4.14                                                     ფორმულა  4.15 

            𝐌𝐀𝐃 =
∑ |𝐀𝐭−𝐅𝐭|

𝐧
                                                  𝐌𝐒𝐄 =

∑ 𝐄𝐭
𝟐

𝐧
 

                                                                  

სადაც   Et  - პროგნოზის შეცდომაა 

             Ft  - არსებული პროგნოზი 

             At  - ფაქტობრივი მაჩვენებელი 

             n - პერიოდების რაოდენობა 

              MAD - საშუალო აბსოლუტური გადახრა  

             MSE -  საშუალო კვადრატული გადახრა                                                   
უკანასკნელი ორი კოეფიციენტის მეშვეობით, ექსპონენციალური საშუალოს მეთოდის 

გამოყენების დროს „ცდის და შესწორების“ ხერხით შესაძლებელია a გათანაბრების კონსტანტას 

დადგენაც. 

 იმისათვის, რომ პროგნოზმა სათანადოდ იმუშაოს, პროგნოზის შეცდომები მუდმივად უნდა 

გაკონტროლდეს. თუ პროგნოზის შეცდომა არ გასცდება წინასწარ დადგენილ პროგნოზის 

საზღვრებს, მაშინ ეს გადახრები ითვლება მისაღებად, ხოლო საწინააღმდეგო შემთხვევები 

სიგნალია მაკორექტირებელი ღონისძიებების ჩასატარებლად. არსებობს რამდენიმე წყარო, 

რომელმაც შეიძლება პროგნოზის შეცდომა გამოიწვიოს, ესენია:  

1. მნიშვნელოვანი ცვლადის გამორჩენა;  

2. ცვლადების გადანაცვლება ან ცვლილება;  

3. ახალი ცვლადის გამოჩენა; 

4. მოულოდნელი კატაკლიზმებით გამოწვეული ცვლილებები; 

5. პროგნოზირების მეთოდის არასწორი გამოყენება ან შედეგების მცდარი ინერპრეტირება; 

6. მონაცემთა შემთხვევითი ცვლილებები, რომლებიც მაინც რჩება რაგინდ სრულყოფილად 

უნდა იყოს გათვალისწინებული მოულოდნელობები. 

ჩვეულებრივ, თუ შეცდომებს შემთხვევითობები იწვევს, მაშინ პროგნოზი ადეკვატურად 

ითვლება, მაგრამ საწინააღმდეგო შემთხვევებში აუცილებელია შეცდომების გამომწვევი 

ფაქტორების იდენტიფიცირება და აღმოფხვრა. 

 

პროგნოზირების მეთოდის შერჩევა 
პროგნოზირების ბევრი მეთოდი არსებობს, რომელთა ძირითადი ნაწილი ჩვენც 

განვიხილეთ, მაგრამ არც ერთი მათგანი არ წარმოადგენს ყველა სიტუაციაში გამოსადეგ 

უნივერსალურ მოდელს. კონკრეტული ვითარებისთვის პროგნოზირების მეთოდის შერჩევის 

დროს მენეჯერმა ან ანალიტიკოსმა რამდენიმე ფაქტორი უნდა გაითვალისწინოს. მათგან ორი 

ყველაზე უფრო მნიშვნელოვანია _ დანახარჯები და სიზუსტე. ზოგადად, რაც უფრო ზუსტია 

პროგნოზი, მით უფრო ძვირია ის, ამიტომ, როდესაც შერჩევა ამ ორი ფაქტორის მიხედვით ხდება, 

საჭიროა მათი თანაფარდობის დადგენა. არ არის აუცილებელი, მისაღები პროგნოზი იყოს 

ყველაზე ზუსტი ან იაფი, უფრო ხშირად საუკეთესო შედეგს მათი ოპტიმალური თანაფარდობა 

იძლევა. გარდა ზემოაღნიშნულისა, პროგნოზირების მეთოდის შერჩევაზე დიდ გავლენას ახდენს 

სტატისტიკური მონაცემების არსებობა, ამა თუ იმ კომპანიის კომპიუტერიზაციის დონე, 
პროგნოზისტთა ჯგუფის კომპეტენტურობა; პროგნოზირების დროის ჰორიზონტი; ინფორმაციის 
მოძიებისთვის საჭირო დრო და პროგნოზირებაში დაგროვილი გამოცდილება. ზოგჯერ მენეჯერმა 

შეიძლება პროგნოზირების რამდენიმე მეთოდი ერთობლივად გამოიყენოს, რადგან, თუ 

სხვადასხვა მეთოდი იძლევა დაახლოებით ერთი და იგივე შედეგს, ეს ზრდის პროგნოზის 

დამაჯერებლობას. 

 

კარგი პროგნოზის მახასიათებლები 

პროგნოზი უნდა იყოს დროული. როგორც წესი, გარკვეული დროა საჭირო პროგნოზში 

არსებულ ინფორმაციაზე რეაგირებისთვის და ზოგიერთ შემთხვევაში ეს დრო საკმაოდ დიდია. 

მაგალითად, სიმძლავრეების შესაცვლელად დიდი დროა საჭირო, ამიტომ პროგნოზირების 

ჰორიზონტი უნდა მოიცავდეს იმ დროის მონაკვეთსაც, რომელიც აუცილებელი ცვლილების 

გასატარებლად არის საჭირო; 

პროგნოზი უნდა იყოს ზუსტი, ანუ ის არ უნდა გასცდეს შეცდომის წინასწარ დაგეგმილ 

დერეფანს. ეს საშუალებას მისცემს მომხმარებლებს, დაგეგმვა შესაძლო შეცდომების 

გათვალისწინებით განახორციელონ; 

პროგნოზი უნდა იყოს საიმედო, პროგნოზირების მეთოდი უნდა მუშაობდეს 

თანმიმდევრულად. თუ ის ზოგჯერ იძლევა ზუსტ პროგნოზებს და ხანდახან კი მცდარს, ეს 

მუდმივ დაძაბულობაში ამყოფებს მომხმარებლებს; 

პროგნოზი ჩამოყალიბებული  უნდა იყოს შესაბამისი ფორმით. ფორმისა თუ ერთეულის 

არჩევა დამოკიდებულია მომხმარებლის მოთხოვნებზე. 

პროგნოზი ფორმალურად  უნდა იყოს დაფიქსირებული. წერილობითი ფორმა მეტ 

გარანტიას იძლევა, არ დამახინჯდეს პროგნოზი;  

 პროგნოზის მეთოდიკა გასაგებად და გამოსაყენებლად მარტივი უნდა იყოს. თუ 

მომხმარებელს არ აქვს გაცნობიერებული პროგნოზირების პროცესის მიმდინარეობა, დიდია 

შეცდომის დაშვების ალბათობა. 

 

კითხვები: 

1. რა რის პროგნოზირება/პროგნოზი? 

2. რომელი ტიპის პროგნოზებს იცნობთ? 

3. ბიზნესში პროგნოზის გამოყენების რომელი მიმართულებები არსებობს? 

4. რა სტრატეგიული დანიშნულება გააჩნია პროგნოზირებას? 

5. რა აქვთ საერთო  პროგნოზირების მეთოდებს? 

6. რომელ ეტაპებს აერთიანებს პროგნოზირების პროცესი? 

7. რა ქმედებები ხორციელდება პროგნოზირების პროცესის ამა თუ იმ ეტაპზე? 

8. ხანგრძლივობის მიხედვით როგორ კლასიფიცირდება პროგნოზები? 

9. პროგნოზირებისადმი რომელ მიდგომებს იცნობთ? 

10. რა მახასიათებლები გააჩნია პროგნოზირების რაოდენობრივ მეთოდებს? 

11. რა მახასიათებლები გააჩნია პროგნოზირების ხარისხობრივ მეთოდებს? 

12. პროგნოზირების რომელ ხარისხობრივ მეთოდებს იცნობთ? 

13. პროგნოზირების რომელ რაოდენობრივ მეთოდებს იცნობთ? 

14. როგორ ფუნქციონირებს „ჟიურის აზრი“ და „ექსპერტულ შეფასებათა მეთოდი“? 

15. რა განსხვავებაა „ჟიურის აზრსა“ და „ექსპერტულ შეფასებათა მეთოდს“ შორის? 

16. როგორ ფუნქციონირებს „ალტერნატიული გუნდების“ მეთოდი? 

17. რა თავისებურებები ახასიათებს „ტვინების შტურმს“? 

18. აღწერეთ დელფის ანალიტიკური მეთოდი; 

19. რას ნიშნავს „სცენარების გენერირება“? 

20. რას ეფუძნება გამყიდველთა ერთობლივი მოსაზრების გამოკვლევა? 

21. რატომ არის მნიშვნელოვანი მომხმარებელთა გამოკვლევა? 

22. რომელ ჯგუფებს გამოყოფენ პროგნოზირების რაოდენობრივ მეთოდებში? 

23. რა არის დროებლივი რიგი და როგორ ხორციელდება მასზე დაყრდნობით პროგნოზირება? 

24. რომელი კანონზომიერებები შეიძლება გამოვლინდეს დროებლივ რიგებში? 

25. რას ეფუძნება პროგნოზირების მარტივი მეთოდი? 

26. როდის გამოიყენება მცოცავი საშუალოს მეთოდი? 

27. როგორ ხდება პროგნოზირება მცოცავი საშუალოს მეთოდით? 

28. რა განსხვავებაა მცოცავი საშუალოს და შეწონილი საშუალოს მეთოდებს შორის? 

29. როგორ ხდება პროგნოზირება შეწონილი საშუალოს მეთოდით? 

30. აღწერეთ ექსპონენციალური საშუალოს მეთოდი; 

31. რამ განაპირობა ექსპონენციალური საშუალოს მეთოდის პოპულარობა? 

32. აღწერეთ წრფივი ტენდენციის მეთოდი; 

33. აღწერეთ ტენდენციის ექსპონენციალური საშუალოს მეთოდი; 

34. რას ეფუძნება პროგნოზირების ასოციაციური მეთოდი? 

35. აღწერეთ წრფივი რეგრესიის მეთოდი; 

36. რა არის კორელაცია და კორელაციის კოეფიციენტის რომელ შემთხვევებს იცნობთ? 

37. პროგნოზის სიზუსტის შემოწმების რომელ ფორმულებს იცნობთ? 

38. რატომ არის საჭირო პროგნოზის სიზუსტის შემოწმება? 

39. რამ შეიძლება გამოიწვიოს პროგნოზის შეცდომა? 

40. რომელი ფაქტორების ანალიზის საფუძველზე შეარჩევენ პროგნოზირების მეთოდს? 

41. კარგი პროგნოზის რომელ მახასიათებლებს იცნობთ? 

 

 

 

 

 

 

 

 

 
 



1 

ბადრი რამიშვილი ლექციის ტექსტი 

ლექცია V. პროდუქტის პროექტირება 
 

 თანამედროვე ეპოქაში დარგების უდიდეს უმრავლესობაში წარმატების მოსაპოვებლად 

კომპანიებს სწრაფად უწევთ ახალი საქონლის პროექტირება და ბაზარზე ჩაშვება. ეს ეხება როგორც 

მატერიალურ საქონელს, ასევე მომსახურებას. მატერიალური და არამატერიალური პროდუქტის 

პროექტირებას შორის არსებობს საერთო საკითხებიც, თუმცა განსხვავებაც საკმაოდაა.  

 თანამედროვე მიდგომით პროდუქტის პროექტირების პროცესში ჩართულია მარკეტინგის, 

პროდუქციის პროექტირების და წარმოების ფუნქციები. მარკეტინგის დანიშნულებაა ახალი 

პროდუქციის შესახებ იდეების გენერირება და ბაზარზე არსებული საქონლის მახასიათებლების 

შესახებ ინფორმაციის შეგროვება. პროდუქციის შემმუშავებლები პასუხს აგებენ მის ტექნიკურ 

კონცეფციაზე და პროექტის სრულყოფაზე. ოპერაციული ფუნქციის წარმომადგენლები 

ახორციელებენ  ახალი პროდუქციის წარმოებისთვის საჭირო ტექნოლოგიური პროცესის შერჩევას 

ან მოდიფიკაციას. საბოლოოდ პროდუქციის შემუშავების პროცესი, ერთი მხრივ, მომხმარებლის 

მოთხოვნილებებსა და მოლოდინს, მეორე მხრივ კი, პროდუქტის წარმოებისთვის საჭირო 

ოპერაციებს შორის კავშირს უზრუნველყოფს.  
 

მატერიალური პროდუქტის პროექტირება 
მატერიალური პროდუქტის შემუშავებასთან დაკავშირებული ღონისძიებების კომპლექსი 

სხვადასხვა ვითარებაში განსხვავებულია. ეს ორი მოცემულობით არის განპირობებული: პირველი, 

მნიშვნელოვანია ის, თუ რა პოზიციაზე იმყოფება კომპანია და მეორე, თუ როგორი პროდუქციის 

შემუშავება აქვს განზრახული. თუ ფირმა ლიდერის პოზიციაზეა და მისი შენარჩუნება სურს, ასეთ 

შემთხვევაში ის ძირითადად სრულიად ახალი, ინოვაციური საქონლის შემუშავებას ესწრაფვის, 

ხოლო მდევარი კომპანიები, როგორც წესი, ბაზარზე არსებული ვარიანტების დუბლირებით არიან 

დაკავებულნი. მათი ძირითადი მეთოდი პროდუქტის პროექტირების საქმეში არის ე.წ. 

უკუპროექტირება, რაც კოპირების მიზნით დარგის ლიდერი კომპანიების საქონლის დაშლას და 

მათ დეტალურ შესწავლას გულისხმობს. ასეთი გზით მიღებული პროექტის საფუძველზე 

წარმოებული პროდუქცია შეიძლება მწარმოებელი კომპანიისთვის ახალი იყოს, მაგრამ ბაზარზე 

მისი ანალოგები არსებობს. ამ შემთხვევაში პროექტირების პროცესიც საკმაოდ შეზღუდული 

პროცედურაა და მასში მრავალი ქმედება არ არის გათვალისწინებული. მაგალითად, სამეცნიერო 

კვლევები და საცდელ-კონსტრუქტორული სამუშაოები, რაც ჭეშმარიტად ახალი საქონლის 

პროექტირების დროს უმნიშვნელოვანესი საქმიანობის სახეა. ჩვენ ქვემოთ ახალი საქონლის 

კონტექსტში საუბარი გვექნება ისეთი პროდუქციის პროექტირების შესახებ, რომელიც ფირმისა და 

ბაზრისთვისაც ახალი იქნება. აქ საუბარი შეილება იყოს როგორც მნიშვნელოვან ასორტიმენტულ 

გაუმჯობესებაზე, ასევე სრულიად ახალი ინოვაციური საქონლის შესახებ.  
  

ახალი ტიპის პროდუქტის პროექტირება 

ახალი ტიპის პროდუქტის შემუშავება ფირმას მნიშვნელოვან პოტენციურ შესაძლებლობებს 

სთავაზობს, მაგრამ ეს ურთულესი პროცესია, რადგან მასში მრავალი სხვადასხვა სახის ღონისძიების 

კომპლექსი მოიაზრება.  

ახალი ტიპის პროდუქციის შემუშავების პროცესი რამდენიმე ეტაპად იყოფა: პირველ ეტაპზე 

ხდება პროდუქტის კონცეფციის შემუშავება, რაც მომხმარებელთა მოთხოვნების აღწერის და 

დამუშავების საფუძველზე მიმდინარეობს. მეორე ეტაპზე პროდუქტის დაგეგმვის დროს სრულდება 

ისეთი ქმედებები, როგორიც არის გასაღების ბაზრის და კონკურენციის პირობების ანალიზი, 

არსებული და საჭირო რესურსების შესწავლა. ამ ფაზების შემდეგ შემუშავდება პროდუქტის 

პროექტის სტრუქტურა, რომელიც მოიცავს ახალი პროდუქტის კონცეპტუალურ ჩანაფიქრს, ბაზრის 

ტევადობას, პროდუქტის სრულყოფის შესაძლებლობებს, საჭირო ინვესტიციების მოცულობას და 

მისი კომერციალიზაციის საფინანსო შედეგებს. ამ ეტაპების შემდეგ ფირმა სტრუქტურიზებული 

კონცეფციის ეკონომიკურ ანალიზს ატარებს.  

მას შემდეგ, რაც ახალი პროდუქტის სტრუქტურული კონცეფცია მოწონებულ იქნება, იწყება 

პროდუქტის დეტალური საინჟინრო დამუშავება. მისი ძირითადი ამოცანებია: იმ ინსტრუმენტების 

და დანადგარების დამზადება, რომლებიც საჭიროა მოცემული პროდუქტის კომერციული 

მასშტაბებით გამოშვებისათვის, საცდელი ნიმუშების შექმნა, საინჟინრო დამუშავება, რომელიც 

მიმდინარეობს ციკლის „პროექტირება-მოდელი-ტესტირება“  საფუძველზე. ამ დროს 

კონცეპტუალურ დონეზე არსებული პროდუქცია და მისი დამზადების ტექნოლოგიური პროცესი 

რეალურ სამუშაო მოდელში ხორციელდება (ბოლო დროს სულ უფრო ხშირად იყენებენ 

კომპიუტერულ მოდელებს რეალურის ნაცვლად). მოდელი გადის ტესტირებას, რომლის დროსაც 

ხდება ექსპლუატაციის რეალური პირობების იმიტირება. თუ მოდელი არ შეესაბამება დაგეგმილ 

საექსპლუატაციო მახასიათებლებს, ინჟინრებს ცვლილებები შეაქვთ კონსტრუქციაში და 

აღმოფხვრიან ხარვეზებს, რომლის შემდეგაც მეორდება ციკლი „პროექტირება-მოდელი-
ტესტირება“. როდესაც შემმუშავებლები დარწმუნდებიან, რომ მოდელი პასუხობს მის წინაშე 
დასმულ ყველა მოთხოვნას, ხდება „პროექტის ჩაბარება“.  

საინჟინრო დამუშავების ფაზის დასრულების შემდეგ იწყება ექსპერიმენტული (საპილოტო) 

წარმოების ეტაპი. დასაწყისში საწარმოო დანადგარებზე იწარმოება და გამოიცდება 

მაკომპლექტებლები, რომლებიც შემდეგ აიწყობა და ხდება მათი ხელახალი, როგორც ერთიანი 

სისტემის, ტესტირება. ექსპერიმენტული წარმოების ეტაპზე მზადდება საცდელი პარტია იმის 

დასადგენად, რამდენად შეუძლია ახალ ან მოდიფიცირებულ საწარმოო პროცესებს საქონლის 

კომერციული მოცულობებით დამზადება. ამ ეტაპზე ყველა დანადგარი და მოწყობილობა მზად 

უნდა იყოს სრული დატვირთვით მუშაობისათვის, ხოლო მიმწოდებლები _ საწყისი 

მაკომპლექტებლების და ნედლეულის  შესაბამისი ოდენობით მიწოდებისათვის. ახალი 
პროდუქციის შემუშავების სწორედ ამ ფაზაში ხდება საწარმოო სისტემის ყველა ელემენტის _ 
პროექტის, საინჟინრო გადაწყვეტილებების, ინსტრუმენტების და დანადგარების, 
მაკომპლექტებლების და ნედლეულის, აწყობის განრიგის, საწარმოო კონტროლის, პერსონალის 
ინტეგრირება. ახალი პროდუქტის შექმნის პროცესი დასრულებულად ითვლება, როდესაც მოხდება 

წარმოების მოცულობების საპროექტო სიმძლავრემდე მიყვანა, მაგრამ მანამდე აუცილებელია 

საწარმოო პროცესის სტაბილურობის უზრუნველყოფა პროდუქციის დიდი პარტიებით წარმოების 

პირობებში. ეს კი იწყება პროდუქციის შედარებით მცირე პარტიებით წარმოებით, რაც 

თანდათანობით მატულობს სტაბილურობის განცდის ზრდის შესაბამისად. ამ შემთხვევაში 

მნიშვნელოვანია არა მარტო მოწყობილობების და დანადგარების გამართულ მუშაობაში, არამედ 

მაკომპლექტებლების და ნედლეულის  შეუფერხებელ, სინქრონულ მიწოდებაში დარწმუნება, რაც 

შეუდარებლად რთული ამოცანაა წარმოების მსხვილ, კომერციულ მოცულობებზე გასვლის 

პირობებში. ცხადია, რომ პროდუქტის კომერციალიზაცია გულისხმობს მარკეტინგის სამსახურის 

გამართულ და სინქრონულ მუშაობას, რაც წარმოებული საქონლის შეუფერხებელ რეალიზებას 

უზრუნველყოფს. ახალი პროდუქტის შემუშავების პროექტები ძალიან იშვიათად სრულდება 

დამოუკიდებლად, უფრო ხშირად, ეს კომპლექსურად, რამდენიმესი ერთად ხდება. გარდა ამისა, 

პროექტის ეფექტიანობისთვის აუცილებელია, ის ორგანულად ერწყმოდეს კომპანიის ერთიან 

საწარმოო სტრუქტურას, რადგან ხშირია ისეთი შემთხვევები, როდესაც სხვადასხვა სახის 

პროდუქციის წარმოებისთვის ორგანიზაციის ერთი და იგივე საწარმოო სტრუქტურები და 

ფუნქციური ჯგუფები გამოიყენება. ამავე დროს, საყურადღებოა ის ფაქტიც, რომ ხშირად ახალ 

პროდუქტს წაეყენება პირობა, რომლის თანახმადაც ის კონსტრუქციულად და ფუნქციურად 

თავსებადი უნდა იყოს ფირმის მიერ უკვე ათვისებულ პროდუქციასთან.  
 

სასიცოცხლო ციკლის გავლენა პროდუქტის პროექტირებაზე 

პროდუქტის პროექტირებაზე უდიდეს გავლენას ახდენს, სასიცოცხლო ციკლის თუ რომელ 

ეტაპზე იმყოფება ის. ზემოთ მოტანილი ახალი საქონლის პროექტირების სრულყოფილ პროცესს 

სწორედ ახალი საქონლის, ე.ი. სასიცოცხლო ციკლის საწყის ეტაპზე აქვს ადგილი (სხვაგვარად რომ 

ვთქვათ, ახალი პროდუქტის წარდგენით იწყება მოცემული ტიპის საქონლის სასიცოცხლო ციკლი). 

შემდგომ სტადიებზე კი დიდია პროექტირებაში დუბლირების ხვედრი წილი.  

მოთხოვნის მიხედვით, ყველა საქონელს გააჩნია სასიცოცხლო ციკლი, თუმცა ზოგიერთი 

ავტორი თვლის, რომ არსებობს გარკვეული ტიპის პროდუქცია, მაგალითად, ხის ფანქრები, 

ლურსმნები და სხვა მარტივი ნაკეთობები, რომელთაც არ აქვთ სასიცოცხლო ციკლი, რადგან  მათზე 

მოთხოვნა ყოველთვის იყო და, მათი აზრით, სულ სტაბილურად შენარჩუნდება. ეს სადავო 

საკითხია და უნდა ვივარაუდოთ, რომ ზემოაღნიშნულ პროდუქციას, უბრალოდ, ძალიან 

ხანგრძლივი სასიცოცხლო ციკლი გააჩნია, რადგან არ არის გამორიცხული, ლურსმანიც, ფანქარიც 

და მსგავსი საქონელი ერთ დროს გაქრეს მოხმარებიდან ტექნოლოგიური ინოვაციების დანერგვის 

გამო.   

საქონლის სასიცოცხლო ციკლის პირველ ეტაპზე ხდება პროდუქციის წარდგენა ბაზარზე. ამ 

დროს ის ჯერ კიდევ არ არის კარგად ცნობილი მომხმარებლისათვის. მიუხედავად იმისა, რომ მის 

მიმართ დაინტერესება არსებობს, ეს უფრო ინფორმაციულ ხასიათს ატარებს, ვიდრე შესყიდვისთვის 

მზაობის. ფასები წარდგენის ეტაპზე მაღალია, რადგან ამ მომენტისთვის ფირმას უკვე 

განხორციელებული აქვს ძირითადი კაპიტალდაბანდებები და ერთეულ პროდუქციაში მათი წილი 

წარმოების მცირე მოცულობებიდან გამომდინარე დიდია. მრავალი მომხმარებელი ამ ეტაპზე ელის, 

რომ საქონელი კიდევ უფრო დაიხვეწება, გაიზრდება მისი ფასეულობა, შემცირდება ფასი და არ 

ჩქარობს მის შესყიდვას. მათი ამგვარი ქცევა გამართლებულია, რადგან საქონლის სასიცოცხლო 

ციკლის წარდგენის სტადიაზე ბაზარზე არსებული ასორტიმენტი მწირია და ხშირად ადგილი აქვს 

მონოპოლიურ მდგომარეობას. წარდგენის ეტაპზე აქტიურად მიმდინარეობს პროდუქტის 

განვითარება, პროცესების მოდიფიკაცია და გაუმჯობესება. ამ დროს დიდი მნიშვნელობა აქვს სკსკს-

ის და ლოგისტიკის სამსახურების გამართულ მუშაობას, რადგან პროდუქტის დახვეწა სამეცნიერო 

კვლევებისა და საცდელ-კონსტრუქტორული სამუშაოების გარეშე შეუძლებელია, ხოლო მასალების 

შეუფერხებელი მიწოდება ეფექტიანი წარმოების გარანტიაა. პროექტირებასაც გადამწყვეტი 

მნიშვნელობა სწორედ წარდგენის ეტაპზე აქვს. პროდუქტის ხარისხის გაუმჯობესება, 

მომხმარებელთა მეტი ინფორმირებულობა იწვევს გაყიდვების მოცულობების ზრდას, რაც ფასების 

მნიშვნელოვანი შემცირების ფონზე მიმდინარეობს. ზრდის დროს ჯერ კიდევ შესაძლებელია 

პროდუქტის მცირეოდენი მოდიფიკაცია. ამ ეტაპზე, როგორც წესი, ხდება პროექტის და 

ასორტიმენტული რიგის დასტაბილურება. ზრდის ეტაპზე უდიდესი მნიშვნელობა აქვს 

სიმძლავრის ზუსტ პროგნოზირებას, რაც შემდგომ სიმწიფის ეტაპზე ეფექტიანი წარმოების 

გარანტიაა, რადგან დაუტვირთავი სიმძლავრეები მკვეთრად ზრდის პროდუქციის 

თვითღირებულებას, ხოლო ნაკლებობის შემთხვევაში ფირმა არასრულყოფილად იყენებს საბაზრო 

შესაძლებლობებს.  

სასიცოცხლო ციკლის სიმწიფის ეტაპზე ხდება ბაზრის გაჯერება. ამ დროს პროექტში 

ცვლილებები თითქმის არ ფიქსირდება. კომპანიებს, რომლებიც ამ ეტაპზე გადაწყვეტენ დარგში 

შესვლას (რაც საკმაოდ იშვიათია), მოდიფიკაციის მცირე შანსი გააჩნიათ და ძირითადად 

უკუპროექტირების მეთოდს მიმართავენ. წარმოების მოცულობები სიმწიფის ეტაპზე 

მაქსიმალურია, შესაბამისად, საქონლის ფასი მასშტაბის დადებითი ეფექტიდან გამომდინარე 

მინიმალურია. დაცემის ეტაპზე, როდესაც გაყიდვების მოცულობები მკვეთრად იკლებს, ფირმის 

ოპერაციული ფუნქციისთვის უმთავრესია ჭარბი სიმძლავრეების პრობლემა. ამ სტადიაზე ყველაზე 

კარგი გადაწყვეტილებაა საწარმოო ხაზების წარმოებიდან გამოყვანის იმგვარად დაპროექტება, რომ 

გაყიდვების შემცირებისა და ამორტიზაციის ტემპები მაქსიმალურად დაემთხვეს ერთმანეთს. 

საქონლის სასიცოცხლო ციკლი შეიძლება განვიხილოთ კონკრეტული ფირმის რომელიმე 

ასორტიმენტული ნაირსახეობის მიხედვით, მაგრამ ამ ცნებას მსგავსი სასაქონლო ჯგუფებისთვისაც 

იყენებენ, ზემოთ მსჯელობა სწორედ ამ კონტექსტში მიმდინარეობს. მაგალითად, განვიხილოთ 

ზოგიერთი სასაქონლო ჯგუფი. ციფრული აუდიო და 3D ვიდეოტექნიკა  წარდგენის სტადიაზე 

იმყოფება, ინტერნეტის საძიებო სისტემები _ ზრდის, მობილური ტელეფონები _ სიმწიფის, ხოლო 

კინესკოპური ტელევიზორები დაცემის. 

პროექტირების მეთოდები  

ერთობლივი პროექტირება. პროექტირებიდან წარმოებაზე უფრო ხავერდოვნად 

გადასასვლელად და საქონლის განვითარების დროის შესამცირებლად ბევრი კომპანია იყენებს 

ერთობლივი პროექტირების მეთოდს. ამ მეთოდის არსი პროდუქტის შემუშავების ადრეულ 

სტადიაზე საპროექტო და საწარმოო განყოფილებების ინჟინრების ერთობლივ საქმიანობაში 

მდგომარეობს, რათა ერთდროულად იქნას პროექტირებული ნაკეთობა და მისი საწარმოო პროცესი. 

ბოლო დროს ახალი პროდუქციის შემუშავების პროცესის დასაჩქარებლად ბევრი კომპანია იყენებს 

ერთობლივი პროექტირების მეთოდს. ჩვეულებრივი, ტრადიციული პროექტირებისგან 
განსხვავებით, რომლის დროსაც პროდუქციის შემუშავება მიმდინარეობს თანმიმდევრულად, 
ეტაპობრივად. ერთობლივი პროექტირების დროს აქცენტი კეთდება ფუნქციათაშორის 

ინტეგრაციაზე და სხვადასხვა სახის პროდუქციის და მათი წარმოებისთვის საჭირო 

ტექნოლოგიური პროცესების ერთდროულ, ერთობლივ პროექტირებაზე. ეს მეთოდი ეფუძნება 

სხვადასხვა სახის პროექტირებით დაკავებული ჯგუფის ინტეგრაციას. ცნობილია ამგვარი ოთხი 

სახის ჯგუფი, აქედან სამი: პროექტის მართვის, ტექნიკური და საპროექტო-საწარმოო ჯგუფები, 

ყველა სახის პროდუქტის შემუშავების პროექტებში მონაწილეობენ, ხოლო, თუ პროექტი 

გამორჩეული სირთულით ხასიათდება, მათ ემატება მეოთხე სახის საინტეგრაციო ჯგუფი, რომელიც 

სხვადასხვა სახის საპროექტო-საწარმოო ჯგუფების ძალისხმევას აერთიანებს. ზოგჯერ სპეციალური 

ჯგუფებიც ფორმირდება ცალკეული საკითხების გადასაწყვეტად. ერთობლივი პროექტირების 

უმთავრესი უპირატესობა პროექტის შემუშავების ვადების შემცირებაა, რაც, იქ, სადაც ეს 

შესაძლებელია, სხვადასხვა სახის სამუშაოს, ფაზის ერთდროული, პარალელური შესრულებით 

ხდება. აღნიშნული მეთოდის გამოყენების უმთავრესი პირობაა პროექტის მონაწილეებს შორის 

ინფორმაციის მუდმივი და შეუფერხებელი გაცვლა, რაც თანამედროვე ელექტრონული 

საშუალებებით და სხვადასხვა ორგანიზაციული ღონისძიების _ თათბირების, შეხვედრების, 

სხდომების, მონაცემთა ერთიანი ბაზების  და ა.შ. გამოყენებით ხორციელდება. 

ტრადიციული მიდგომისას საპროექტო განყოფილება დამოუკიდებლად შეიმუშავებდა 

პროდუქტის პროექტს და შემდეგ გადასცემდა საწარმოო განყოფილებას. ამ მიდგომას უამრავი 

ნაკლი გააჩნდა: ხშირი იყო კონფლიქტები, იწელებოდა შემუშავების ვადები. სწორედ ამიტომ 

გავრცელდა ფართოდ ერთობლივი პროექტირების მეთოდი, რომლის დადებითი მხარეებიდან 

აღსანიშნავია:  

1. საწარმოო განყოფილების თანამშრომლებს შეუძლიათ იმ საწარმოო სიმძლავრეებისა და 

ფაქტორების, განსაზღვრა რაც გავლენას ახდენს ახალი პროდუქტისთვის საჭირო მასალებისა 

და პროცესების შერჩევაზე. გარდა ამისა, ხარჯები და ხარისხი არსებითადაა დაკავშირებული 

პროექტთან, ამიტომ ამ პარამეტრებზე ერთობლივი მუშაობა ამცირებს კონფლიქტებს;  

2. ერთობლივი პროექტირების მეთოდი საშუალებას იძლევა, ადრეულ ეტაპზე მომზადდეს 

დანადგარები და ინსტრუმენტები. ეს კი იწვევს პროდუქტის შემუშავების ვადების 

შემცირებას, რაც შესაძლოა საკვანძო კონკურენტულ უპირატესობად იქცეს; 

3. ერთობლივი პროექტირების მეთოდის კონტექსტში საწყის ეტაპებზეა შესაძლებელი ამა თუ 

იმ პროექტის ტექნიკური შესრულების შესაძლებლობის დადგენა, რაც კომპანიას საშუალებას 

აძლევს, თავიდან აირიდოს კონფლიქტები, დროის და რესურსების დანაკარგები. 

ყოველივე ზემოაღნიშნული მიუთითებს, რომ ამ მეთოდის დანერგვით იზრდება რესურსების 

გამოყენების ეფექტიანობა, ხოლო კონფლიქტების გადაჭრიდან პრობლემების მოგვარებაზე 

აქცენტის გადატანა ზრდის თანამშრომელთა მოტივაციას. 

 მიუხედავად იმისა, რომ ერთობლივი პროექტირება ეფექტიანი მეთოდია, მას გააჩნია 

პოტენციური სირთულეებიც, რომელთაგან მნიშვნელოვანია ორი: 

1. პროექტირებასა და წარმოებას შორის ტრადიციულად არსებული ბარიერები, რის დაძლევაც 

შეიძლება საკმაოდ რთული აღმოჩნდეს და ამან საპროექტო ჯგუფებშიც იჩინოს თავი; 

2. ერთობლივი პროექტირების დროს აუცილებელია ინფორმაციის  შეუფერხებელი გაცვლა დ 

მოქნილობა, რაც საკმაოდ რთულად მისაღწევია. 

მტკიცე პროექტირება. ზოგიერთ ნაკეთობას, პროექტის თანახმად, მხოლოდ გარკვეულ 

პირობებში შეუძლია ფუნქციონირება, სხვებს კი ფუნქციონირების ფართო საზღვრები აქვს. ამ 

უკანასკნელთ მტკიცე პროექტი გააჩნიათ. მტკიცე ეწოდება ისეთ პროექტს, რომლის მიხედვით 

დამზადებულ ნაკეთობას ფუნქციონირების პირობების ფართო დიაპაზონი აქვს. რაც უფრო მტკიცეა 

პროდუქტი, მით უფრო მეტია მისი გამძლეობა და შესაბამისად, მომხმარებელიც უფრო 

კმაყოფილია. წარმოების სტადიაში გარემოს ფაქტორებმა შესაძლოა უარყოფითი გავლენა იქონიოს 

პროდუქტზე. რაც უფრო მედეგია პროექტი მსგავსი ცვლილებების მიმართ, მით ნაკლებია 

ნეგატიური ეფექტი. მტკიცე პროექტირების შედეგი, როგორც წესი, პროდუქციის მაღალი ხარისხი 

და მცირე ფასებია. 

მტკიცე პროექტირებას საფუძვლად უდევს იაპონელი ინჟინრის ტაგუჩის მიდგომა. იგი 

თვლიდა, რომ უმჯობესია, დაპროექტდეს გარემოს ფაქტორებისადმი გამძლე პროდუქტი, ვიდრე 

გაკონტროლდეს თვით ეს ფაქტორები. ტაგუჩის მეთოდში მთავარია როგორც პროცესის, ასევე 

პროდუქტისთვის ისეთი პარამეტრების პროექტის  შემუშავება, რომ მათი მიხედვით დამზადებული 

ნაკეთობა მედეგი იყოს საწარმოო პროცესში შესაძლო გადახრების, ცვეთის და ექსპლუატაციის 

პირობების მიმართ. 

კომპიუტერული პროექტირება. კომპიუტერები სულ უფრო ფართოდ გამოიყენება პროდუქციის 

პროექტირებაში. კომპიუტერული პროექტირება პროდუქციის და მასთან დაკავშირებული 

დოკუმენტაციის  კომპიუტერული ტექნიკის მეშვეობით შემუშავებას ნიშნავს. ეს მეთოდები დღეს 

უამრავ დარგში გამოიყენება. ერთ-ერთი პირველი იყო ავტომატიზებული პროექტირების სისტემა 
(Computer-aided design _ CAD). ამჟამად ამ მიმართულებით მრავალი მიდგომა არსებობს, 

მაგალითად, „პროექტირება წარმოებისა და აკრებისთვის“ (Design for Manufacturing and Assembly _ 

DFMA), რომლის დანიშნულება წარმოების პრობლემების ჯერ კიდევ პროექტირების ეტაპზე 

გადაწყვეტაში მდგომარეობს; „CAD ინტერნეტით“, რომლის მეშვეობითაც კონკრეტული 

პროდუქტის პროექტირებაში შესაძლებელია ტერიტორიულად დაშორებული სტრუქტურები 

ჩაერთონ; „მონაცემთა საერთაშორისო გაცვლის სისტემები“ და ა.შ. განსაკუთრებული მიღწევა 

პროდუქტის შემუშავების საქმეში ვირტუალური რეალობის ტექნოლოგიების დანერგვა იყო. ეს 

სისტემა სამგანზომილებიანი მოდელების შემუშავებისთვის კომპიუტერული ტექნოლოგიების 

ინტერაქტიურ რეჟიმში გამოყენებას ეფუძნება. მისი მეშვეობით შესაძლებელია 3D 

(სამგანზომილებიანი) პროექტების შედგენა და მათი “დათვალიერება” ფიზიკური მოდელის 

შექმნამდე. იგი განსაკუთრებით ეფექტიანია ისეთი მსხვილმასშტაბიანი პროექტებისთვის, 

როგორიც არის საწარმოს შენობების  აშენება-განლაგება, ფართის დაპროექტება და ა.შ.  
 კომპიუტერული პროექტირების სისტემებმა უდიდესი როლი შეასრულა პროდუქტის 

შემუშავების პროცესის მწარმოებლურობის ამაღლებაში. დაიზოგა უამრავი რესურსი და დრო. 

ყველაზე ზედაპირული შეფასებით, კომპიუტერული პროექტირება 3-10-ჯერ ამაღლებს 

პროექტირებით დაკავებული პერსონალის შრომის ნაყოფიერებას. გარდა ამისა, უდიდესი როლი 

ითამაშა ციფრული მონაცემთა ბაზის შექმნამ. პროექტირებისთვის დიდი მნიშვნელობა აქვს 

წარსული გამოცდილების, სამეცნიერო ინფორმაციის გაანალიზებას, რაც განსაკუთრებით 

ეფექტიანი  მონაცემთა სისტემატიზებული და ადვილად დასამუშავებელი ბაზების საფუძველზე 

გახდა. 

 მოდულური პროექტირება. მოდულური პროექტირება სტანდარტიზაციას ეფუძნება. 

მოდულურ პროექტში ნაკეთობა შემუშავებულია ადვილად სეგმენტირებადი ბლოკებისგან 

(მოდულებისგან), რომლებიც, თავის მხრივ, ცალკეული კომპონენტებისგან შედგება. მოდულები 

ადვილად იხსნება ნაკეთობიდან, ასევე იოლია მათგან ნაკეთობის აწყობა, მარტივია მათი 

გამოცვლაც. პროექტირების ეს მეთოდი ფართოდ გამოიყენება ელექტროტექნიკურ, კომპიუტერულ, 

სამშენებლო ინდუსტრიებში. მოდულური პროექტირების ერთ-ერთი მნიშვნელოვანი 

უპირატესობაა დეფექტების გამოვლენის მეტი შესაძლებლობა, რადგან ამ შემთხვევაში გაცილებით 

ნაკლები დეტალის შემოწმებაა საჭირო. მაგალითად, არამოდულური წარმოების შემთხვევაში თუ 

ნაკეთობა არ ფუნქციონირებს, საჭიროა მისი ცალკეული კომპონენტის ტესტირება, როდესაც 

მოდულურ კონსტრუქციაში სწრაფად შეიძლება ვარგისი მოდულების გამორიცხვა და ყურადღების 

კონცენტრაცია დაზიანებულ ბლოკზე. იმის გამო, რომ შესყიდვების დეპარტამენტს მოდულური 

პროექტირების შემთხვევაში გაცილებით ნაკლები ნაწილებით ოპერირება უწევს, მათი შრომაც 

მსუბუქდება. 

 მოდულური პროექტის უმნიშვნელოვანესი ნაკლია მრავალფეროვნების შემცირება, რადგან 

ასორტიმენტული სიფართოვე მკვეთრად იკლებს (ლოგიკა მარტივია _ მრავალი კომპონენტის უფრო 

დიდი ოდენობით კომბინირებაა შესაძლებელი, ვიდრე გაცილებით ნაკლები მოდულებისა).  

პრობლემაა აგრეთვე ისიც, რომ დაზიანების შემთხვევაში უნდა გამოიცვალოს მთლიანი მოდული 

და მისი ცალკეული კომპონენტის შეცვლა შეუძლებელია. 
 

ხარისხის ფუნქციის განლაგება 

მომავალი მომხმარებლის მოთხოვნების პროექტში გათვალისწინების ერთ-ერთი მეთოდია 

ხარისხის ფუნქციის განლაგება. მისი  არსი იმაში მდგომარეობს, რომ ახალი პროდუქტის 

შემუშავებაზე მუშაობა კროს-ფუნქციური საქმიანობაა და მას ახორციელებენ მარკეტოლოგები, 

ინჟინერ-დამპროექტებლები და ინჟინერ-მწარმოებლები. ხარისხის ფუნქციის განლაგების პროცესი 

იწყება მომხმარებლის მოსაზრებების შესწავლით, რითაც განისაზღვრება, თუ რა მახასიათებლებს 

უნდა ფლობდეს უმაღლესი ხარისხის საქონელი. ბაზრის გამოკვლევის პროცესში დგინდება 

მომხმარებლების სურვილები და პრიორიტეტები, რის შემდეგაც მათ საფუძველზე ჩამოყალიბდება 

საქონლისადმი მომხმარებელთა მოთხოვნილებები. როგორც ვხედავთ, ამ მეთოდის ძირითადი 

მახასიათებელია მომხმარებლის აზრის გაგება და პროდუქციის შემუშავების პროცესში 

გათვალისწინება.  ამ შემთხვევაში პრობლემა ის არის, რომ მომხმარებელთა მოთხოვნილებები, 

როგორც წესი, ზოგადი ფორმით არის გამოთქმული და მათი ტრანსფორმაცია ნაკეთობის 

დამზადებისთვის საჭირო ტექნიკური ტერმინების ენაზე საკმაოდ საპასუხისმგებლო საქმეა. 

მაგალითად, ფოტოაპარატის მიმართ მომხმარებელს შესაძლოა გაუჩნდეს მოთხოვნილება ფერთა 

კორექციასთან დაკავშირებით, მაგრამ ტექნიკური თვალსაზრისით, თუ როგორ უნდა გადაწყდეს ეს 

პრობლემა, შეიძლება მნიშვნელოვანი განსჯის წყაროდ იქცეს, რადგან მომხმარებლის ამ 

კონკრეტული მოთხოვნილების მოგვარება შეიძლება უკავშირდებოდეს ავტოფოკუსის, 

ავტოექსპოზიციის, ფერთა პალიტრის საკითხებს ან სამივეს ერთად. 

 ხარისხის ფუნქციის განლაგების სტრუქტურა მატრიცების კომპლექსზეა დაფუძნებული და, 

რადგან მას ვიზუალურად სახლის ფორმა აქვს, ამ მეთოდს „ხარისხის სახლის“ სახელითაც იცნობენ. 

ხარისხის სახლის მთავარი ნაწილი მომხმარებელთა მოთხოვნილებებს და ფირმის ხელთ არსებულ 
მათ დაკმაყოფილების საშუალებებს ეთმობა. თავდაპირველად  ივსება მომხმარებელთა 

მოთხოვნილებების მატრიცა, რისთვისაც გამოკითხვის მეთოდს იყენებენ. მიღებული ინფორმაციის 

საფუძველზე განსაზღვრავენ მოცემულ პროდუქტთან დაკავშირებულ მომხმარებელთა სურვილებს, 

რომელთა რანგირებასაც მნიშვნელობის მიხედვით ახდენენ. ამის შემდეგ ფირმის ხელთ არსებული 

იმ საშუალებების იდენტიფიცირება ხდება, რომელთა მეშვეობითაც შესაძლებელია მომხმარებელთა 

მოთხოვნების დაკმაყოფილება, მათ მეორე მატრიცაში განათავსებენ. მესამე მატრიცაში ჩაიწერება 

ფირმის ხელთ არსებული შესაძლებლობების მომხმარებელთა მოთხოვნილებებზე გავლენის 

აღმნიშვნელი ნიშნები, რომელთაც შესაბამისი წონები ენიჭებათ, მაგალითად, სუსტი 

ზემოქმედებისთვის 1 ქულა, საშუალო ზემოქმედებისთვის 3 ქულა, ხოლო ძლიერი 

ზემოქმედებისთვის 5 ქულა. აღნიშნული წონების მომხმარებელთა შესაბამისი მოთხოვნილების 

რანგზე გადამრავლებით და ვერტიკალურ სვეტებში მიღებულ მაჩვენებელთა შეკრებით დგინდება 

მომხმარებელთა მოთხოვნილებების დაკმაყოფილების ფირმის ხელთ არსებული საშუალებების 

რაოდენობრივი შეფასება. რაც უფრო მაღალია ეს ქულა,  უფრო მნიშვნელოვანია შესაბამისი 

საშუალება და მით მეტი ყურადღება დაეთმობა მას. გარდა მომხმარებელთა მოთხოვნილებების და 

კომპანიის ხელთ არსებული საშუალებების ზეგავლენისა, დგინდება თვით ამ საშუალებების 

ერთმანეთზე ზეგავლენის ხარისხიც. ამ შემთხვევაში ხდება უარყოფითი გავლენის განსაზღვრაც და 

მოცემული მინიშნებები განთავსდება შესაბამის მატრიცაში.  

ანალიზის გასაფართოებლად  ხარისხის სახლის ძირითად ნაწილს  ჩვეულებრივ რამდენიმე 

მახასიათებელი ემატება. მათგან აღსანიშნავია კონკურენტულობის შეფასებების   მატრიცები. ერთ 

მათგანში, რომელიც განთავსდება მომხმარებელთა მოთხოვნილებების და ფირმის 

შესაძლებლობების ურთიერთზეგავლენის მატრიცის მარჯვნივ, ხდება საანალიზო ფირმის და მისი 

კონკურენტების შედარება მომხმარებელთა მოთხოვნილების დაკმაყოფილების მხრივ. ხოლო იმ 

მატრიცაში, რომელიც ურთიერთზეგავლენის მატრიცის ქვემოთ მდებარეობს, შეფასდება 

საანალიზო ფირმის და კონკურენტების ტექნიკურ-ტექნოლოგიური პარამეტრები. კონკურენტული 

ანალიზის პროცესი ასევე შესაძლებელია რაოდენობრივად აღიწეროს.  
 

ტექნოლოგიური პროცესის შემუშავება და შერჩევა 

ტექნოლოგიების განვითარებასთან დაკავშირებით კომპანიამ შეიძლება ორი მიმართულების 

სტრატეგიული გადაწყვეტილება მიიღოს: პირველი, ტექნოლოგიები განავითაროს შიდა 

რესურსების გამოყენებით და მეორე, სხვადასხვა საშუალებით დაეუფლოს გარე სტრუქტურების 

მიერ შემუშავებულ ტექნოლოგიებს. მეორე მიმართულება მოიცავს სხვა ფირმის შეძენას, 

ერთობლივი საწარმოების ან ალიანსების შექმნას. ტექნოლოგიური პროცესის საინჟინრო 

პროექტირება არის საქმიანობის სახე, რომელიც უშუალო კავშირშია ოპერაციების დაგეგმვასთან, 

ანუ საწარმოო პროცესში ტაქტიკური გადაწყვეტილების რეგულარულ მიღებასთან. პროცესის 

შერჩევა კი, პირიქით, სტრატეგიული გადაწყვეტილებების კატეგორიას განეკუთვნება და 

განსაზღვრავს, თუ რომელი ტექნოლოგიების გამოყენება შეიძლება საწარმოში. ყველაზე ზოგადი 

მიდგომით ტექნოლოგიური პროცესი შესაძლოა შემდეგი კატეგორიების მიხედვით დაიყოს: 

გადამამუშავებელი პროცესი არის საწარმოო პროცესი, როდესაც ერთი ან რამდენიმე 

ნივთიერების ქიმიური და/ან ფიზიკური გარდაქმნის შედეგად მიიღება სხვა ახალი სახის 

ნივთიერება. ამის მაგალითია მადნიდან ფოლადის გამოდნობა; რამდენიმე ინგრედიენტისაგან 

კბილის პასტის შექმნა; ღვინის დადუღება და ა.შ. 

დამზადების პროცესის დროს ნივთიერება ფორმას იცვლის და მისგან სხვადასხვა სახის 

საგნები კეთდება. ამის მაგალითია ლითონისაგან დეტალების დამზადება, ხისგან ნაკეთობების 

გამოთლა, პლასტმასისგან ყალიბის მეშვეობით სხვადასხვა საგნების დამზადება და ა.შ. 

ამკრები პროცესი არის საწარმოო პროცესი, რომლის დროსაც რამდენიმე დეტალისგან ერთი 

პროდუქტი იწყობა. ამკრები პროცესები გამოიყენება ავტომობილების, საყოფაცხოვრებო ტექნიკის 

და მრავალი ნივთის დასამზადებლად. ექიმის მიერ კბილის დაპლომბვაც ამკრები პროცესია. 

ტესტირების პროცესი არ არის ძირითადი პროცესი, მაგრამ, მნიშვნელობიდან გამომდინარე, 

მაინც მოხვდა კლასიფიკაციაში. ეს პროცესი მზა პროდუქციის შემოწმებისთვის გამოიყენება იმის 

დასადგენად, თუ რამდენად შეესაბამება ის ნორმატივებსა და მისთვის წაყენებულ სტანდარტებს. 

ტექნოლოგიური პროცესის შემუშავების შემდეგ იწყება მისი ცალკეული ეტაპების დაგეგმვა. 

ჩვენ უკვე შეგვხვდა ტერმინი პროცესი, რომელიც განიმარტა, როგორც შემსვლელი ერთეულების 

გამომსვლელ ერთეულებად გარდამქმნელ დავალებათა ერთობა. უფრო დაწვრილებით რომ 

განვიხილოთ, პროცესი მოიცავს შემდეგ ელემენტებს: 1) საწარმოო დავალებათა ნაკრებს; 2) 

მასალებისა და ინფორმაციის ნაკადს და 3) მასალებისა და ინფორმაციის შენახვას. 

 საწარმოო დავალება. ნებისმიერი მცირე თუ დიდი საწარმოო დავალების შესრულების 

შედეგად ხდება „შემსვლელი ფაქტორის“ სასურველ „გამომსვლელად“ გარდაქმნა; 

ნაკადი. ყოველი ტექნოლოგიური პროცესი მოიცავს მასალებისა და ინფორმაციის ნაკადს. 

მასალის ნაკადი არის დამზადების პროცესში მყოფი ნაკეთობების საწარმოო დავალებებს შორის 

გადაადგილება. ინფორმაციის ნაკადი საშუალებას იძლევა, დადგინდეს, გარდაქმნის რომელი 

ნაწილი შესრულდა წინამორბედი საწარმოო დავალების დროს და რა დარჩა გასაკეთებელი; 

შენახვა. თუ დეტალი არ იმყოფება ამა თუ იმ საწარმოო დავალების შესრულების ან შემდგომი 

დავალებისკენ გადაადგილების პროცესში, ე.ი. ის შენახვის მდგომარეობაშია. შენახვის სტადიაში 

მყოფ შრომის საგნებს მოლოდინის მდგომარეობაში მყოფ ნაკეთობებსაც უწოდებენ. 

 ტექნოლოგიური პროცესის პროექტირების დროს დიდი მნიშვნელობა აქვს წარმოების 

პროცესებისა და მოწყობილობების შერჩევას. ის ხორციელდება საყოველთაოდ მიღებული 

მეთოდით, რომელსაც წარმოების უზარალობის ანალიზი ეწოდება. აღნიშნულ მეთოდში მთავარია 

წარმოების იმ მოცულობების განსაზღვრა, რომლისთვისაც ფირმის შემოსავლები და დანახარჯები 

ერთმანეთს გაუტოლდება. პროცესების და მოწყობილობების შერჩევაზე პირდაპირ გავლენას 

ახდენს მოთხოვნის მოცულობა. თუ მოთხოვნა მაღალია, მაშინ ფირმას ეძლევა საშუალება, 

გაზარდოს მუდმივი დანახარჯები და შესაბამისად, დიდი კაპიტალდაბანდებები განახორციელოს 

ტექნოლოგიებსა და მოწყობილობებში. ასეთ შემთხვევაში უზარალობის წერტილი, ანუ წარმოების 

ის მოცულობა, რომლისთვისაც ფირმას ზარალი აღარ ექნება, მაღალ ნიშნულზე დაფიქსირდება, 

მაგრამ მოთხოვნის სიდიდე გადაფარავს მას. თუ მოთხოვნა მცირეა, მაშინ ფირმას აღარ აქვს 

მსხვილი კაპიტალდაბანდებების განხორციელების საშუალება და მან უნდა გაზარდოს ცვალებადი 

ხარჯები, რათა უზარალობის წერტილი რაც შეიძლება დაბალ ნიშნულზე დაფიქსირდეს. გარდა 

უზარალობის ანალიზისა, ხდება ტექნოლოგიური პროცესის ცალკეული ელემენტების შესწავლა, 

რასაც პროცესის ანალიზს უწოდებენ. პროცესის ანალიზის მიზანია მისი შემადგენელი ნაწილების 

სიმძლავრის იმგვარად რეგულირება და დაბალანსება, რომ მიღწეულ იქნას მაქსიმალური 

მწარმოებლურობა ან დანახარჯების მინიმალური დონე, რაც ტექნოლოგიური პროცესის ცალკეული 

ელემენტების მაქსიმალური სინქრონიზაციის შედეგად არის შესაძლებელი. 
 

საწარმოო ნაკადის სტრუქტურის შერჩევა 

საწარმოო ნაკადის სტრუქტურა განსაზღვრავს მატერიალური ნაკადის მოძრაობის ხასიათს, 

რის დროსაც გამოიყენება ზემოთ ჩამოთვლილი ერთ-ერთი ან რამდენიმე ტექნოლოგიური პროცესი. 

საწარმოო ნაკადის ტიპის შერჩევის გადაწყვეტილებაზე დიდ გავლენას ახდენს ბაზარზე არსებული 

მოთხოვნა (ნახატი 5.1). გამოყოფენ საწარმოო ნაკადის სტრუქტურის ოთხ ძირითად სახეს, ესენია: 

ნახატი 5.1  

პროდუქტულ-საპროცესო მატრიცა 

შეკვეთით წარმოება. საწარმოო ნაკადის ამგვარ სტრუქტურას მაშინ აქვს ადგილი, როდესაც 

სხვადასხვა სახის პროდუქციის ერთეულოვანი ან მცირე პარტიებით მიწოდება ხდება. ამ დროს 

აუცილებელია სხვადასხვა თანმიმდევრობით ნაირგვარი ტექნოლოგიური პროცესის გამოყენება. 

მსგავსი წარმოების მაგალითია: სხვადასხვა რთული, უნიკალური ნაკეთობის დამზადება,  

სამომხმარებლო საქონლის ინდივიდუალური წარმოება და ა.შ. 

სერიული წარმოება. საწარმო, რომელიც ამ პრინციპით მუშაობს, საქონელს პერიოდული 

შეკვეთების საფუძველზე აწარმოებს. წარმოების მსგავს ტიპს ჩვეულებრივ ირჩევენ ის კომპანიები, 

რომელთაც სტაბილური მრავალფეროვანი ასორტიმენტი გააჩნიათ. პროდუქციის თითოეული სახე 

იწარმოება პერიოდულად კლიენტთა მოთხოვნილებების შესაბამისად, ანაც მატერიალურ-

ტექნიკური მარაგების შესავსებად. პროდუქციის უმრავლესობა ერთი და იგივე ტექნოლოგიური 

სქემის საფუძველზე იქმნება.  

ამკრები ხაზი ანუ მასობრივი წარმოება ცალკეული ნაკეთობების წარმოებაა, რომლებიც 

ავტომატურად, რეგულირებადი სიჩქარით გადაადგილდებიან ერთი სამუშაო ადგილიდან 

მეორემდე იმ ლოგიკური თანმიმდევრობით, რაც ნაკეთობის დამზადებისთვის არის აუცილებელი. 

ამგვარი ნაკადის საფუძველს კონვეიერი ქმნის. ისეთ ამკრებ ხაზს, რომელზედაც სხვადასხვა 

პროცესი გამოიყენება, ნაკადურ ხაზს უწოდებენ. 

უწყვეტი ნაკადი. განუყოფელი მასალების გადამუშავება უწყვეტი საწარმოო ნაკადის 

სტრუქტურას საჭიროებს. ამის მაგალითია ნავთობის, სხვადასხვა ქიმიკატების და ლუდის 

წარმოება. ისევე, როგორც ნაკადურ ხაზზე, საწარმოო პროცესები აქაც ლოგიკური თანმიმდევრობით 

მიმდინარეობს, მაგრამ ნაკადს უწყვეტი სახე აქვს. ეს ტექნოლოგიები ავტომატიზაციის მაღალი 

დონით გამოირჩევა და არსებითად ერთ დიდ ინტეგრირებულ აგრეგატს წარმოადგენს, რომლის 

მოკლევადიანი გაჩერებაც არ შეიძლება, ამიტომ, როგორც წესი, მთელი 24 საათის განმავლობაში 

მუშაობს. ჩვენ აღვნიშნეთ, რომ საწარმოო ნაკადის შერჩევაზე დიდ გავლენას ახდენს  ბაზარზე 

არსებული მოთხოვნა, თუმცა გამონაკლისი „უწყვეტი ნაკადია“, რომლის შერჩევასაც 

ტექნოლოგიური საფუძველი გააჩნია.  
 

საწარმოო ნაკადის პროექტირების დროს გამოყენებული ინსტრუმენტები 

საწარმოო ნაკადის პროექტირების დროს ყურადღება მახვილდება ცალკეულ პროცესებზე, 

რომლებიც დამზადებისას უნდა გაიაროს მასალებმა და მაკომპლექტებლებმა. პროცესების 

დაგეგმვის დროს გამოიყენება შემდეგი ინსტრუმენტები: საოპერაციო სამარშრუტო რუქები, 
ტექნოლოგიური პროცესის სქემები, ამკრები გრაფიკები და ნახაზები, სამუშაოს განრიგი, მასალათა 
ბილი ანუ მასალათა ხარჯთაღრიცხვა. ეს დოკუმენტები გამოიყენება როგორც წარმოების მდგრადი 

პროცესის დროს, ასევე გადახრების არსებობის შემთხვევაში. ნებისმიერი საწარმოო სისტემის 

ფორმირების პირველი ეტაპია ნაკადების და ოპერაციების რუქების  შედგენა ზემოთ ჩამოთვლილი 

ერთ-ერთი ან რამდენიმე ინსტრუმენტის გამოყენებით. 

ამკრები   ნახაზი     პროდუქციის   ცალკეული   კომპონენტების   დეტალური   ასახვაა.   მასში  

ნაჩვენებია პროდუქტი დაშლილი სახით და ზუსტად არის მითითებული როგორ უნდა აიწყოს იგი. 

ამკრებ გრაფიკზე გამოიყენება ამკრებ ნახაზზე მოტანილი ინფორმაცია. გარდა ამისა, 

მიეთითება, თუ როგორ და რა თანმიმდევრობით უნდა შეერწყან ერთმანეთს აწყობის პროცესში 

პროდუქციის ცალკეული კომპონენტები. ხშირად გრაფიკზე ნაჩვენებია საერთო საწარმოო ნაკადის 

სტრუქტურაც. 

საოპერაციო სამარშრუტო რუქები/ცხრილები ნაჩვენებია ნაკეთობების მოძრაობის მარშრუტი 

ტექნოლოგიური პროცესის ოპერაციების მიხედვით. ის შეიცავს ინფორმაციას იმ მოწყობილობების, 

ინსტრუმენტების, აღჭურვის და ოპერაციების ტიპების შესახებ, რომლებიც მოცემული დეტალის 

დამზადების დროს უნდა შესრულდეს. 

ტექნოლოგიური პროცესის სქემებზე ჩვეულებრივ სტანდარტული სიმბოლოები გამოიყენება, 

რომელთა მეშვეობით თვალნათლივ აისახება, თუ რა ხორციელდება ნაკეთობის მიმართ 

დამზადების თანმიმდევრულ პროცესში. სიმბოლური აღნიშვნების ერთ-ერთი ვარიანტი 

დამტკიცებულია ამერიკის ინჟინერ-მექანიკოსთა საზოგადოების მიერ.  

 სამუშაოს განრიგი არის დოკუმენტი, რომელშიც მოცემულია კონკრეტული დეტალის 

წარმოების მოცულობები, წარმოების და ჩაბარების ვადები, მწარმოებელი და მიმღები 

სტრუქტურული ერთეულები.  

 მასალათა ბილში ანუ მასალათა ხარჯთაღრიცხვაში წარმოდგენილია პროდუქტის 

დამზადებისთვის საჭირო ინგრედიენტები ერთი ერთეული ნაკეთობისთვის საჭირო რაოდენობის 

ზუსტად მითითებით. 

ხშირად გრძელი სასიცოცხლო ციკლის მქონე პროდუქტის, ხანგრძლივი  საწარმოო პროცესის 

ან სწრაფად ცვალებადი ტექნოლოგიების შემთხვევაში საჭირო ხდება პროდუქციასთან 

დაკავშირებული პროექტის ან ცალკეული დოკუმენტის მოდიფიკაცია. ამ შემთხვევებისთვის  

ინჟინრული ცვლილებების შეტყობინებები გამოიყენება, რომელშიც შესაძლოა რამდენიმე ზემოთ 

მოტანილი დოკუმენტი იყოს გაერთიანებული. 
 

ფუნქციურ-ფასეულობითი ანალიზი 

 პროდუქციის პროექტირების დროს უმცირესი თვითღირებულების მისაღწევად იყენებენ 

ფუნქციურ-ფასეულობით ანალიზს, რომელიც შედგება ფასეულობის და კონსტრუქტორული 

ანალიზისაგან. ამ ქმედების მიზანია პროდუქციის და მისი წარმოების ტექნოლოგიური პროცესის 

იმგვარად გამარტივება, რომ არ გაუარესდეს პროდუქტის ხარისხი, განხორციელდეს მისი დახვეწა 

თვითღირებულების შემცირების ფონზე და, ამავე დროს, შენარჩუნდეს  საქონლის ყველა ძირითადი 

ფუნქციური მახასიათებელი. ამ მიზანს ფუნქციურ-ფასეულობითი ანალიზი აღწევს 

არააუცილებელი დანახარჯების მოძიებით და მათი უარყოფის გზით. როგორც აღვნიშნეთ, 

ფუნქციურ-ფასეულობითი ანალიზის შემადგენელი ნაწილია კონსტრუქტორული ანალიზი. მას 
შემდეგ, რაც ინჟინერ-დამპროექტებლები სხვადასხვა მეთოდის გამოყენებით შექმნიან პროდუქტის 
პროექტს, მისი შემადგენელი დეტალების ფორმის, მასალების, დასაშვები გადახრების შესწავლას 
იწყებენ ინჟინერ-მწარმოებლები და ინჟინერ-ტექნოლოგები, ამ პროცესს პროდუქტის 
კონსტრუქტორული ანალიზი ეწოდება და საწარმოო პროცესის ოპტიმიზებისთვის ტარდება. 
ხშირად სწორედ ამ ეტაპზე ხდება წარმოებასა და აწყობასთან დაკავშირებული პრობლემების 

გამოვლენა და აღმოფხვრა კონსტრუქციაში ცვლილებების შეტანის გზით. ფასეულობითი ანალიზის 
დანიშნულება კი, პროდუქტის ამა თუ იმ ფუნქციის სამომხმარებლო ფასეულობის და ამ ფუნქციის 
წარმოებისთვის გაწეული ხარჯების შედარებაა და საჭიროების შემთხვევაში, ანუ მაშინ, როდესაც ეს 
უკანასკნელი მეტია, ხდება აღნიშნული ფუნქციის გამარტივება, დახვეწა ან მისი საერთოდ 
უარყოფა.  

ფუნქციურ-ფასეულობითი ანალიზის პროცესში პასუხი უნდა გაეცეს შემდეგ კითხვებს: 

• აქვს თუ არა პროდუქციას ისეთი თვისებები, რაც არ არის აუცილებელი მისთვის? 

• შესაძლებელია თუ არა ორი ან მეტი დეტალის გაერთიანება? 

• შესაძლებელია თუ არა ნაკეთობის მასის შემცირება? 

• რომელი დეტალის შეცვლა ან ამოღებაა შესაძლებელი პროდუქციის კონსტრუქციიდან? 

ფუნქციურ-ფასეულობით ანალიზს, გარდა თვითღირებულების შემცირებისა, სხვა 

დადებითი მოვლენებიც ახლავს თან, მაგალითად: პროდუქციის სირთულის შემცირება, მისი უფრო 

სტანდარტიზაცია, მოხმარების და აღდგენადობის გაუმჯობესება, შრომის  დაგეგმვისა და 

უსაფრთხოების  გაუმჯობესება. გარდა ამისა, ფუნქციურ-ფასეულობითი ანალიზის მიდგომები 

გამოიყენება მტკიცე პროექტირების დროსაც. 

ფასეულობით ანალიზს ფირმები ასორტიმენტულ ჭრილშიც ატარებენ. ამ შემთხვევაში 

მიზანი კომპანიის ასორტიმენტული რიგის ოპტიმიზაციაა, რისთვისაც დგება პროდუქციის სია 

ფირმის საერთო შემოსავლებში მათი წვლილის კლების მიხედვით. ანალოგიური ქმედება წლიური 

მაჩვენებლების შემთხვევაშიც ხორციელდება. ამის შემდეგ ვლინდება ის პროდუქტები, რომლებიც 

განსაკუთრებით პერსპექტიულია და ფირმაც სწორედ მათ დახვეწაზე აგრძელებს მუშაობას. 
 

მომსახურების პროექტირება 

მომსახურების თავისებურებები და კლასიფიკაცია 

 მომსახურებასა და მატერიალური პროდუქციის წარმოებას შორის არსებული განსხვავებები 

მათი პროექტირების საკითხის განცალკევებით განხილვის აუცილებლობას ქმნის. მაგრამ, ამავე 

დროს, გასათვალისწინებელია, რომ ზოგიერთი იმ მეთოდთაგანი, რომელიც წინა თავში იქნა 

მოტანილი, შესაძლებელია ასევე გამოდგეს მომსახურების პროექტირების დროს, რამდენიმე 

მათგანის გამოყენება კი გარკვეული მოდიფიკაციის შემდეგ არის შესაძლებელი. ქვემოთ სწორედ 

მომსახურების პროექტირების შესახებ გვექნება საუბარი, მაგრამ ამ თემაზე არსებითი მსჯელობის 

დაწყებამდე აუცილებელია მისი იმ თავისებურებების მიმოხილვა, რომლებიც გავლენას ახდენენ 

პროექტირების პროცესზე.  

მომსახურებას გააჩნია მკვეთრად გამოხატული იდიოსინკრაზიული ხასიათი: ანუ, რაც 

კარგია ერთი სახის მომსახურების გაწევის დროს, შესაძლოა სრულიად საწინააღმდეგო 

ზემოქმედება ჰქონდეს სხვა სახის მომსახურებაზე. მაგალითად, თუ ისეთი ტიპის კვების 

საწარმოსათვის, როგორიც McDonalds-ია,  სისწრაფე ბიზნესის სტრატეგიული საკითხია, ელიტური 

რესტორნისთვის პირიქით, სიჩქარე მთელ რიგ შემთხვევებში კონტრპროდუქტიულია, რადგან ამ 

ბიზნესში მთავარია მომსახურების ხარისხი და იდილიის ატმოსფეროს შექმნა; შესრულებული 
სამუშაოს მაღალი ხარისხი ჯერ კიდევ არ ნიშნავს მომსახურების მაღალ ხარისხს, რადგან 

შესაძლებელია მომსახურება ზედმიწევნით შეესაბამებოდეს მომხმარებელთა მოთხოვნილებებს, 

ნორმატივებს, მაგრამ დაცული არ იყოს ვადები. ასეთ შემთხვევაში ის ვერ ჩაითვლება 

მაღალხარისხოვნად, ხშირად კი სრულიად იკარგება მისი ფასეულობა; ყოველი მომსახურების 
აქტის დროს დიდია სუბიექტური ფაქტორის როლი. იშვიათი გამონაკლისის გარდა, მომსახურება 

სერვის-კომპანიის წარმომადგენლის და მომხმარებლის კონტაქტის პირობებში იქმნება, ანუ მთელ 

რიგ შემთხვევებში, როდესაც მათ შორის კონტაქტის ხარისხი მაღალია, შეიძლება ვისაუბროთ 

ორმხრივ სუბიექტივიზმზეც, რადგან ამ დროს სერვის-კომპანიის წარმომადგენელთან ერთად 

მომსახურების შექმნის პროცესში აქტიურად არის ჩართული მომხმარებელიც; მომსახურების 
არამატერიალური ბუნების გამო მისი დიფერენცირება რთულია. სწორედ ამიტომ  „წმინდა“ სახით 

მომსახურების მიწოდება სულ უფრო იშვიათია. ადგილი აქვს მისთვის მატერიალური სახის 

მინიჭებას ან მომსახურებაში მატერიალური კომპონენტების ინტეგრირებას. მაგალითად, დღეს 

ფართოდაა გავრცელებული ელექტრონული საბანკო ბარათები, რომელიც ერთ-ერთი საბანკო 

მომსახურების მატერიალიზაციის ნიმუშს წარმოადგენს. ისეთ რთულად დიფერენცირებად 

ბიზნესში კი, როგორიცაა საჰაერო-სატრანსპორტო გადაზიდვები, უხვად არის ჩართული 

მატერიალური კომპონენტები. აქვე უნდა ითქვას, რომ ზოგიერთი სახის მომსახურება თავისთავად 

მოიაზრებს მასში მატერიალური შემადგენლის არსებობას, ამის მაგალითია სარესტორნო ბიზნესი.  

როდესაც მომსახურებას გააჩნია მატერიალური მახასიათებლები, მას „მომსახურების პაკეტს“ 

უწოდებენ და სპეციფიკური მეთოდებით უნდა შემუშავდეს. აქვე უნდა ითქვას, რომ არსებობს ცნება 

„საქონლის პაკეტი“, რომელიც მომხმარებლისთვის ძირითადი და დამატებითი საქონლის 

შეთავაზებას გულისხმობს, დამატებით საქონლად კი ხშირად მომსახურება გვევლინება, რომელიც 

ძირითადი კომერციული შეთავაზების ფასეულობის ზრდისთვის არის გათვალისწინებული. ამის 

მაგალითად გაყიდვისწინა და გაყიდვისშემდგომი სერვისი გამოდგება; იშვიათი გამონაკლისის 
გარდა, მომსახურების წარმოების და მოხმარების პროცესი ერთმანეთს ემთხვევა. ეს 

გამომდინარეობს მომხმარებლისა და სერვის-კომპანიის წარმომადგენლის მჭიდრო კონტაქტიდან 

და დამატებით პრობლემებს წამოჭრის მომსახურების პროექტირების დროს. მაგალითად, სწორედ 

ამის გამოც არის, რომ მომსახურების შემუშავების დროს დიდი ყურადღება ექცევა სერვის-

კომპანიის პერსონალის პროფესიული უნარ-ჩვევების დახვეწის საკითხს; მომსახურების 

არამატერიალური ბუნება განაპირობებს მისი მარაგების შექმნის შეუძლებლობას, ეს წარმოქმნის 

უმნიშვნელოვანეს პრობლემას _ მატერიალური წარმოების პირობებში ადვილად არის შესაძლებელი 

ბაზარზე მოთხოვნილების მერყეობის დაბალანსება, მომსახურების დროს კი მსგავსი მარტივი 

გადაწყვეტილებების მიღება შეუძლებელია. ამ შემთხვევაში უნდა დარეგულირდეს თვით 

მომსახურების მიწოდების წყაროს გამტარუნარიანობა.    

მომსახურების ბიზნესი და შიდა მომსახურება. მომსახურება უფრო ხშირად იწვევს 

დამოუკიდებელი ბიზნესის ასოციაციას და ეს პრინციპში მართალიც არის, მაგრამ არ უნდა იქნას 

უგულებელყოფილი ის დამხმარე საქმიანობა, რომელიც ნებისმიერი ორგანიზაციისათვის არის 

აუცილებელი და ე.წ. შიდა მომსახურების სახელით არის ცნობილი. “შიდა მომსახურება” 

ორგანიზაციის სამსახურებისა თუ ქვედანაყოფებისთვის გაწეული სერვისია, რომელიც 

აუცილებელია მისი ქმედუნარიანობის შენარჩუნებისა და წარმატებული საქმიანობისათვის. ამ 

ტიპის ფუნქციებია საბუღალტრო აღრიცხვა, მონაცემთა დამუშავება, საინჟინრო და ტექნიკური 

საქმიანობა, მარკეტინგი და ა.შ. ამ დროს მომხმარებლად გვევლინება ფირმის ესა თუ ის 

განყოფილება, რომელსაც მსგავსი მომსახურება ესაჭიროება, ხოლო „მწარმოებელი“ იმავე კომპანიის 

სხვა სტრუქტურული წარმონაქმნია. ზოგჯერ ისეც ხდება, რომ ქვედანაყოფი, რომელიც ემსახურება 

კონკრეტულ ორგანიზაციას, გასცდება ხოლმე მის ფარგლებს, იწყებს რა მომსახურების გაწევას სხვა 

კლიენტურისათვის, ამ დროს ის გადაიქცევა მომსახურების მწარმოებელ სრულფასოვან 

კომერციულ სტრუქტურად. ჩვენი შემდგომი მსჯელობა წარიმართება ბიზნესზე, რომლის 

ძირითადი მიზანია მომხმარებლისთვის გარკვეული საზღაურის საფასურად კონკრეტული 

მომსახურების ან მომსახურებათა ნაკრების გაწევა მასთან ურთიერთქმედებით, ანაც სულაც მისი 

მონაწილეობით. ამ საქმიანობას „მომსახურების ბიზნესს“ უწოდებენ. იგი თავის მხრივ ორ ტიპად 

იყოფა _ მომსახურება სერვის-კომპანიის გარემოში და მომსახურება კლიენტის გარემოში. პირველ 

შემთხვევაში, მომხმარებელმა გარკვეული ტიპის მომსახურება რომ მიიღოს, ის უნდა ეწვიოს 

კომპანიის მიერ შერჩეულ ადგილს, ხოლო მეორე შემთხვევაში კლიენტს მომსახურება გაეწევა 

მისივე გარემოში (ვთქვათ, მის სახლში).   
 

სერვისული კონტაქტები და მათი სტრუქტურიზება 

მომსახურების ორგანიზაციების კლასიფიცირება ხდება მათ მიერ გაწეული მომსახურების 

მიხედვით (მაგ. საფინანსო, სამედიცინო, სატრანსპორტო მომსახურება და ა.შ.). თუმცა ეს 

ოპერაციული თვალსაზრისით არ ქმნის ნათელ წარმოდგენას შესრულებული საქმიანობის შესახებ. 

მაგალითად, მატერიალური წარმოების ოპერაციული სისტემების კლასიფიკაცია _ სერიული 

წარმოება, უწყვეტი წარმოება და ა.შ. უმალვე იძლევა საკმაოდ მნიშვნელოვან ინფორმაციას 

შესრულებულ საქმიანობასა და ამ დროს წარმოქმნილ მატერიალურ ნაკადებზე. მომსახურების 

სრულყოფილი ანალიზისა და მისი პროექტირების პროცესისთვის დიდი მნიშვნელობა აქვს 

მომხმარებლის და სერვის-კომპანიის კონტაქტის დონეს. ტერმინი მომხმარებელთან კონტაქტი 
ნიშნავს მომსახურების სისტემაში კლიენტის ფიზიკურ მონაწილეობას, რომლის დროსაც 
ხორციელდება მომსახურების გაწევა. კონტაქტის დონე არის პროცენტული შეფარდება კლიენტის 
სისტემაში ყოფნისა და მომსახურებისთვის საჭირო მთლიანი დროისა. ჩვეულებრივ, რაც უფრო 

დიდია ეს თანაფარდობა, მით უფრო მაღალია სერვის-კომპანიისა და კლიენტის ურთიერთქმედების 

ხარისხი. მომსახურების პროექტირების დროს გასათვალისწინებელია, რომ სერვისული სისტემები, 

რომლებიც კლიენტთან კონტაქტის მაღალი დონით ხასიათდებიან, გაცილებით რთული 

სამართავია, რადგან ამ ტიპის სერვისულ სისტემებში მომხმარებელი საკმაოდ დიდ გავლენას 

ახდენს მომსახურების ხანგრძლივობაზე, შემადგენლობაზე, ხარისხზე. გარდა ამისა, მათი 

რაციონალიზება უფრო ძნელია, ვიდრე კლიენტთან კონტაქტის დაბალი დონის სერვისული 

სისტემებისა. ქვემოთ ცხრილის სახით მოტანილია ორივე ტიპის სერვისული სისტემის 

მახასიათებლები. 

კონტაქტის ხარისხის მიხედვით სერვისული სისტემები შესაძლებელია სამ ნაწილად დაიყოს: 

პირველი ტიპის სერვისულ სისტემებში მომსახურების პროცესი ფიზიკურად მთლიანად (ნახატი 
5.2) გამიჯნულია კლიენტისაგან და მათ  „დაცულ ბირთვს“  უწოდებენ;  სერვის-კომპანიებში,  

რომლებიც  

 ცხრილი 5.1 

განსხვავებები მაღალი და დაბალი კონტაქტის სისტემებს შორის  

მომსახურების 
მახასიათებლები 

მაღალი კონტაქტის 
სისტემები 

დაბალი კონტაქტის 
სისტემები 

სერვისული 
პუნქტის განლაგება 

უნდა განხორციელდეს მომხმარებელ-
თან უშუალო სიახლოვეს 

უმჯობესია, მომსახურება 
მიმწოდებლების, სატრანსპორტო 
კვანძების ან სამუშაო ძალის  სიახლოვეს 
განხორციელდეს 

სერვისული ფართის 
დაგეგმვა 

ფართის დაგეგმვის დროს გათვალისწი-
ნებული უნდა იყოს კლიენტების მო-
ლოდინები, ფიზიკური და ფსიქოლო-
გიური მოთხოვნები 

ფართის დაგეგმვის ძირითადი 
კრიტერიუმია შრომის მაქსიმალური 
მწარმოებლურობის მიღწევა 

მომსახურების 
შინაარსი 

მომსახურების შინაარსს გარემო და 
კლიენტის ფიზიკური მონაწილეობა 
განსაზღვრავს 

კლიენტი არ იმყოფება სერვის-კომპანიის 
გარემოში, ამიტომ მომსახურება ნაკლები 
ელემენტებისგან  შეიძლება შედგებოდეს 

მომსახურების 
პროცესის 
პროექტირება 

მომსახურების პროცესის ყველა ეტაპი 
კლიენტზე სწრაფ და პირდაპირ ზემოქ-
მედებას ახდენს 

კლიენტი არ არის ჩართული 
მომსახურების პროცესის უმრავლეს 
ეტაპში 

გრაფიკების შედგენა კლიენტი ჩართულია სამუშაო გრაფიკ-
ში და მას აუცილებლად უნდა გაეწიოს 
მომსახურება 

კლიენტს უმთავრესად ოპერაციების 
დასრულების ვადები აინტერესებს 

საწარმოო დაგეგმვა შეკვეთების გადადება შეუძლებელია, 
ამიტომ მომსახურების ნაკადის შემცი-
რება ბიზნეს-დანაკარგებთან არის და-
კავშირებული 

შესაძლებელია როგორც შეკვეთის 
შესრულების გადავადება, ასევე 
მომსახურების ნაკადის შემცირება 

პერსონალის 
უნარები 

პერსონალი მუშაობს უშუალოდ კლიენ-
ტებთან და მომსახურების ძირითად 
ელემენტს წარმოადგენს, ამიტომ ის 
საგანგებოდ უნდა იყოს მომზადებული 
ადამიანებთან სამუშაოდ 

ძირითად პერსონალს მხოლოდ 
პროფესიული უნარები უნდა გააჩნდეს 

ხარისხის 
კონტროლი 

მომსახურების ხარისხი კონტროლდება 
კლიენტის მიერ და შესაძლებელია 
იცვლებოდეს 

ხარისხის სტანდარტების განსაზღვრა 
ზუსტად არის შესაძლებელი, 
შესაბამისად ხარისხი მუდმივობით 
ხასიათდება 

დროებლივი 
ნორმები 

მომსახურების გაწევის ვადები დამოკი-
დებულია კლიენტის კონკრეტულ მოთ-
ხოვნებზე, შედეგად  მკაცრად განსაზღ-
ვრული არ არის 

სამუშაო სრულდება კლიენტის  
„შემცვლელებთან“, ამიტომ დროებლივი 
ნორმები ძალიან მკაცრი შეიძლება იყოს 

შრომის 
ანაზღაურება 

სამუშაოს სხვადასხვა შედეგის გამო, 
აუცილებელია დროებლივი ანაზღა-
ურება 

ფიქსირებული სამუშაოს გამო, 
შესაძლებელია შედეგების მიხედვით 
შრომის ანაზღაურება 

გამტარუნარიანობის 
დაგეგმვა 

მომსახურების გაყიდვების შემცირების 
თავიდან ასაცილებლად გამტარუნა-
რიანობა უნდა იყოს მაქსიმალური 
მოთხოვნის დონეზე 

რადგანაც შედეგების შენახვა 
შესაძლებელია, გამტარუნარიანობა 
მოთხოვნის საშუალო დონეზე 
განისაზღვრება 

 

ბიზნესის ორგანიზაციას დაცული ბირთვის პრინციპით ახორციელებენ, მომსახურების პროცესი 

ძალიან წააგავს მატერიალურ წარმოებას.  მასთან კლიენტის კონტაქტი მხოლოდ შეკვეთის მიცემით 

ამოიწურება და ეს პროცედურაც ძირითადად  ფოსტის  (ელექტრონულის თუ ჩვეულებრივის) 

მეშვეობით ხორციელდება. უფრო მაღალი კონტაქტის დონით ხასიათდება ე.წ. შეღწევადი სისტემა, 
რომელშიც კლიენტს შეუძლია შეღწევა სატელეფონო ზარის ან პირადი ვიზიტის მეშვეობით. ამ 

ტიპის სერვისულ სისტემებზე კლიენტის გავლენა არსებობს, მაგრამ მას არაინტენსიური ხასიათი 

გააჩნია. „მორეაგირე სისტემა“ სერვისული სისტემის და კლიენტის მაღალი დონის კონტაქტს 
გულისხმობს. ამ ტიპის სისტემის მქონე კომპანიებში კლიენტი მონაწილეობს მომსახურების შექმნის 

პროცესში და მომსახურების სისტემა დაუყოვნებლივ რეაგირებს მის მოთხოვნებზე, რომლებიც 

შესაძლოა მომსახურების პროცესში წარმოიშვას ან შეიცვალოს. რაც უფრო მჭიდროა სერვისული 

სისტემისა და კლიენტის კავშირი, მით უფრო მაღალია მომსახურების გაყიდვის შესაძლებლობა, 

რადგან მჭიდრო კონტაქტის პირობებში მომხმარებელს შესაძლოა გაუჩნდეს დამატებითი 

შესყიდვების განხორციელების სურვილი. სამაგიეროდ, რაც უფრო დიდ გავლენას ახდენს კლიენტი 

სერვის-კომპანიის ფუნქციონირებაზე, მით უფრო ეცემა მისი ეფექტიანობა.  

ნახატი 5.2 

მომსახურების სისტემური მატრიცა 

კonტaqtebi

myari 
ganacxadebi

servis-garemos
teqnologiebi

satelefono
kontaqtebi

Tavisufali
ganacxadebi

momsaxurebis
sruli indi-
vidualizeba

daculi birTvi
(kontaqti ar aris)

შეღწევადი sistema
(kontaqti SezRudulia)

moreagire sistema
(maRali kontaqti) 

 
მომსახურების ზოგიერთი პროცესის დასახასიათებლად, სადაც კლიენტსა და მომსახურების 

სისტემას შორის მეტ-ნაკლები დონის კონტაქტი არსებობს, გამოიყენება ტერმინები “მყარი 

განაცხადი”, „თავისუფალი განაცხადი“ და სრულად ინდივიდუალიზებული მომსახურება. „მყარი 
განაცხადი“ მოიაზრებს შემთხვევას, როდესაც მომსახურების პროცესი უმნიშვნელო ცვლილებებით 
მიმდინარეობს. კლიენტს და მომსახურე პერსონალს არ გააჩნიათ თავისუფალი მოქმედების 

მნიშვნელოვანი შესაძლებლობა, რადგან პროცესი რეგლამენტირებულია წინასწარ შემუშავებული 

მომსახურების აღწერით და სხვადასხვა წესით. “თავისუფალი განაცხადის” დროს ადგილი აქვს 

კომპანიის მიერ მომსახურების პარამეტრების ზოგად აღწერას, რის შემდეგაც კლიენტს შეუძლია, 

გარკვეული ინდივიდუალური პირობები დაუმატოს შეკვეთას. ეს განსაკუთრებით ეხება 

მატერიალურ კომპონენტებს. სრულად ინდივიდუალიზებული მომსახურება გულისხმობს 

კლიენტის აქტიურ მონაწილეობას მომსახურების შექმნის პროცესში და მისი ნებისმიერი პრეტენზია 

უმალ კმაყოფილდება. მომსახურების კონტაქტის დონე განაპირობებს მომსახურების გაწევის არხის 

შერჩევას, რომელიც შეიძლება განხორციელდეს ფოსტის, ფაქსის, ინტერნეტ-ქსელის, სატელეფონო 

კავშირის ან პირდაპირი კონტაქტის მეშვეობით. 

 

მომსახურების გაწევის მეთოდები 

განარჩევენ მომსახურების სამ _ ნაკადური ხაზის, თვითმომსახურების და ინდივიდუალური 

მიდგომის მეთოდს.   

 ნაკადური ხაზის მეთოდი პირველად გამოიყენა Mc’Donalds-მა. ამ მიდგომით მან შეცვალა 

მომსახურების ტრადიციული ორიენტირები. მომსახურების გაწევის ეს ტიპი ძალიან წააგავს 

შესაბამისი დასახელების მატერიალური წარმოების პროცესს. როგორც წესი, მომსახურების გაწევის 

დროს ყურადღების ცენტრშია მომხმარებელი, წარმოების პროცესში კი შრომის საგანი. პირველ 

შემთხვევაში მომსახურე პერსონალი დაქვემდებარებულია კლიენტზე, ხოლო Mc’Donalds-ის მიერ 

შემოთავაზებულ ვარიანტში ამგვარი დამოკიდებულება სტანდარტიზაციის ფართოდ გამოყენების 

გამო არსებითად მცირდება. ეს მკვეთრად ზრდის მომსახურების გაწევის სიჩქარეს და ამცირებს 

ფასს, რაც მეტად მნიშვნელოვანია სწრაფი კვების რესტორნებისათვის. 

 თვითმომსახურების მეთოდი, ზოგიერთი მკვლევრის აზრით, სრულიად საწინააღმდეგო 

მოვლენაა ნაკადური ხაზის მეთოდთან შედარებით. იმ სერვის-კომპანიებში, რომლებიც 

თვითმომსახურების მეთოდს იყენებენ, მკვეთრად არის გაზრდილი კლიენტის როლი. ამის ყველაზე 

უფრო ნათელი ნიმუშია სხვადასხვა სახის სავაჭრო აპარატების გამოყენება და თანამედროვე 

ბენზინ-გასამართი სადგურები. მაგალითად, იმისათვის, რომ თვითმომსახურების ბენზინგასამართ 

სადგურში საწვავი შეავსოს, კლიენტს მოუწევს მანქანიდან გადმოსვლა, ფულის ავტომატური წესით 

გადახდა, ბენზინის აპარატთან მისვლა და საწვავის თვითონ ჩასხმა. ფაქტობრივად ის ამ დროს 

მომსახურების ობიექტის თანამშრომლის ფუნქციას ასრულებს. 

 ინდივიდუალური მიდგომის მეთოდის დროს მომხმარებლის როლი მომსახურების 

პროცესში განსაკუთრებულია. ფასეულობის შექმნა ფაქტობრივად მისი თანდასწრებით და უშუალო 

მონაწილეობით მიმდინარეობს, უმალ სრულდება კლიენტის უმცირესი პრეტენზიაც კი. ამ 

მეთოდის გამოყენებისას განსაკუთრებული მნიშვნელობა აქვს მომსახურების ობიექტის 

თანამშრომელთა როგორც პროფესიულ, ასევე პიროვნულ თვისებებს. მართალია, ისინი 

განსაკუთრებით არიან დატვირთულნი და მათი პასუხისმგებლობაც იზრდება, მაგრამ ყოველივე 

ამას სათანადო შედეგიც ახლავს თან. 

 

მომსახურების პროექტირების ზოგადი მიმოხილვა 
მომსახურების შემუშავება მისი სტრატეგიის შერჩევით იწყება, რომელიც განსაზღვრავს 

მომსახურების ხასიათს და მიმართულებას, აგრეთვე მის მიზნობრივ ბაზარს. ეს სერვის-კომპანიის 

ხელმძღვანელობისგან მოითხოვს პოტენციური ბაზრების, მომგებიანობის, აგრეთვე ფირმის მიერ 

კონკრეტული მომსახურების გაწევის შესაძლებლობების შეფასებას. როდესაც მიიღება 

გადაწყვეტილებები მომსახურების მიმართულებების და მიზნობრივი ბაზრის შესახებ, 

აუცილებელია მომხმარებელთა მოთხოვნილებების და სურვილების შესწავლა. შემდეგ ეს 

ინფორმაცია გამოიყენება მომსახურების სისტემის პროექტირების დროს, რის საფუძველზეც 

განისაზღვრება მისი სიმძლავრე, პროცესები, პერსონალის მიმართ არსებული მოთხოვნები და 

მომსახურების მიწოდების გზები. 

 მომსახურების პროექტირებისას საკვანძო ასპექტებია დასაშვები გადახრების მასშტაბი და 

მომსახურების სისტემაში მომხმარებლის მონაწილეობის ხარისხი. ეს ფაქტორები განსაზღვრავს, თუ 

რამდენად არის შესაძლებელი მომსახურების სტანდარტიზება ან ინდივიდუალიზება. რაც უფრო 

მცირეა მომხმარებლებთან კონტაქტის აუცილებლობა და მოთხოვნილებების მრავალფეროვნება, 

მით უფროა შესაძლებელი მომსახურების სტანდარტიზება. მომსახურების შემუშავება 

მომხმარებელთან კონტაქტის არარსებობის და პროცესის ერთგვაროვნების პირობებში ძალიან 

წააგავს მატერიალური ნაკეთობის შემუშავებას, ხოლო მოთხოვნილებების დიდი მრავალფეროვნება 

ნიშნავს, რომ მომსახურება ინდივიდუალიზაციის მაღალი ხარისხით უნდა გამოირჩეოდეს. 

მომსახურების პროექტირების დროს გათვალისწინებული უნდა იყოს გაყიდვების შესაძლებლობა. 

რაც უფრო მაღალია მომხმარებელთან კონტაქტი, მით უფრო დიდია გაყიდვების ზრდის 

შესაძლებლობა.  

მომსახურების პროექტირებასა და მიწოდებაში მომხმარებლის მონაწილეობის მხრივ 
გამოიყოფა სამი შემთხვევა: პირველი, როდესაც მომხმარებელი მონაწილეობს მომსახურების 
პროექტირებაში, მიწოდების პროცესი კი მის გარეშე მიმდინარეობს. ამის მაგალითია სარიტუალო 

მომსახურება. მეორე შემთხვევის დროს მომხმარებელი არ არის ჩართული პროექტირებაში, მაგრამ 
მონაწილეობს მიწოდებაში. ამგვარი მიდგომა გვხვდება სტრეს-ტესტების დროს, როდესაც 

ავადმყოფი გადის კარდიოლოგიურ დიაგნოსტიკას. მსგავსი მომსახურების პროექტირებას 

პროფესიონალი სჭირდება და პაციენტი მასში ვერანაირად მიიღებს მონაწილეობას, მაგრამ თვითონ 

ტესტირება მის გარეშე წარმოუდგენელია. მესამე შემთხვევაში კლიენტი მონაწილეობს 
მომსახურების როგორც პროექტირებაში, ასევე მიწოდებაში, რისი საუკეთესო მაგალითია უმაღლესი 

განათლების სისტემა, როდესაც სტუდენტები გარკვეულ მონაწილეობას იღებენ საკუთარი 

სასწავლო გეგმის შედგენაში და, ამავე დროს, სრულად არიან ჩართულნი სასწავლო პროცესში. 
 

პროექტირების ძირითადი წესები 

 მომსახურების სისტემის შემუშავების პროცესში სხვადასხვა წესი გამოიყენება, რომელთაგან 

ზოგიერთი ქვემოთ არის განხილული. თუ მომსახურება ძირითადად მომხმარებლის თვალწინ 

ხორციელდება, სერვისული-სისტემა ამ ფაქტორის გათვალისწინებით უნდა დაპროექტდეს. ეს 

პროცესის პროექტირების დროს დამატებითი პარამეტრების დაცვას მოითხოვს; ზოგიერთი ტიპის 

მომსახურების ბაზარზე შესვლის და გასვლის ბარიერები მცირეა. ამის შედეგად იქ კონკურენცია 

განსაკუთრებით მწვავეა, ეს კი აიძულებს მომსახურების პროექტირებით დაკავებულ პირებს, მუდამ 

ნოვატორები და ეკონომიურები იყვნენ; სერვის-კომპანიების ობიექტების განლაგების 

მოსახერხებლობა მომსახურების პროექტირების უმთავრესი ფაქტორია. გამომდინარე აქედან, 

მომსახურების პროექტირება და ობიექტის განლაგების ადგილის შერჩევა ურთიერთ-

დაკავშირებული მოვლენებია, თუმცა ამ თემაზე შემდგომ გვექნება საუბარი; კომპანიისთვის უნდა 

მოიძებნოს გამაერთიანებელი თემები. მაგალითად, მომსახურების მოხერხებულობა და სისწრაფე. 

ეს დაეხმარება კოლექტივს ერთ გუნდად მუშაობაში; მომსახურების სისტემა უნდა პასუხობდეს 

ნებისმიერ ცვლილებას, რომელიც შესაძლოა წამოიჭრას მომსახურების ბაზარზე; მუდმივად უნდა 

შემოწმდეს პროექტის სხვადასხვა მახასიათებლები, ეს მომსახურების საიმედოობასა და მაღალ 

ხარისხს უზრუნველყოფს; მომსახურების სისტემა უნდა იყოს მომხმარებლის მიმართ 

კეთილგანწყობილი, ეს განსაკუთრებით მნიშვნელოვანია თვითმომსახურების სისტემებში. 
  

მომსახურების დეტალური გეგმის შემუშავება 

 მომსახურების დაპროექტების პროცესში იყენებენ დეტალური დაგეგმვის მეთოდს. მისი 

მეშვეობით შესაძლებელია არსებული ან დაგეგმილი მომსახურების ანალიზი და აღწერა. 

დეტალური გეგმის საკვანძო ელემენტია მომსახურების ბლოკ-სქემა. მომსახურების დეტალური 

დაგეგმვის ძირითადი ეტაპებია: 

1. პროცესის საზღვრების და დეტალიზაციის აუცილებელი დონის განსაზღვრა; 

2. პროცესის აუცილებელი ელემენტების განსაზღვრა და მათი აღწერა;  

3. პროცესის ძირითადი ელემენტების ბლოკ-სქემის მომზადება; 

4. პოტენციური ჩავარდნების ადგილების დადგენა და სისტემაში იმ ელემენტების ჩართვა, 

რომელთაც მინიმუმამდე დაჰყავთ ჩავარდნები; 

5. მომსახურების დროებლივი ჩარჩოების განსაზღვრა და შესაძლო გადახრების დიაპაზონის 

შეფასება. დრო დანახარჯების ძირითადი დეტერმინატაა, ამიტომ დროითი 

სტანდარტების დადგენა ძალიან მნიშვნელოვანია. გადახრებმა ასევე შეიძლება მოახდინონ 

გავლენა დროზე, ამიტომ მათი დადგენაც ასევე მნიშვნელოვანია. მომხმარებლები 

მომსახურების ვადებს საკვანძო ფაქტორად მიიჩნევენ, შედეგად, რაც უფრო მოკლე ხანს 

გრძელდება მომსახურება, მით უკეთესია. არსებობს გამონაკლისებიც, მაგალითად, 

ელიტურ რესტორანში მომსახურების სისწრაფე ცუდი ტონია, ასევე დაუშვებელია 

სისწრაფე მკურნალობის დროს; 

6. მომგებიანობის გაანალიზება. უნდა დადგინდეს ის ფაქტორები, რომლებიც კომპანიის 

შემოსავლიანობაზე დადებითად ან უარყოფითად მოქმედებს. ასევე უნდა განისაზღვროს, 

თუ რამდენად მგრძნობიარეა ამ ფაქტორების მიმართ მომგებიანობა. მომსახურების 

კონცენტრირება უნდა მოხდეს საკვანძო ფაქტორებზე, განისაზღვროს პროექტის ის 

ელემენტები, რომლებიც სისტემას იცავენ უარყოფითი ზემოქმედებისგან და აძლიერებენ 

დადებითი ფაქტორების გავლენას.  

მომსახურების ბლოკ-სქემის შემუშავება. ისევე, როგორც მატერიალური პროდუქციის 

წარმოების პროექტირების დროს, მომსახურების პროცესის შემუშავების სტანდარტული     

ინსტრუმენტია ბლოკ-სქემა. უკანასკნელ ხანებში, მსგავს ბლოკ-სქემებს სპეციალისტები სერვისულ 

გეგმებს უწოდებენ, რაც ხაზს უსვამს მის მნიშვნელობას პროცესის პროექტირების საქმეში. 

სერვისული გეგმის უნიკალურ თვისებად ითვლება იმ ოპერაციების მკაფიო განცალკევება, 

რომლებიც კლიენტთან მაღალი კონტაქტის პირობებში მიმდინარეობს იმისგან, რომელზე 

დაკვირვებაც კლიენტს არ შეუძლია.  უფრო ზუსტად რომ იქნას გამოსახული, თუ ვინ ასრულებს ამა 

თუ იმ ოპერაციას, ბლოკ-სქემაზე გამოყოფილია დონეები. ყველაზე მაღლა მითითებულია ის 

ოპერაციები, რომლებიც სრულდება კლიენტის მიერ. შემდეგ მოდის ოპერაციები, რომელთაც 

ასრულებს სერვის-კომპანია და კლიენტის მიერ კონტროლდება. ხოლო ყველაზე დაბალ დონეზე 

შიდასაფირმო სააღრიცხვო ბუღალტრული და ის ოპერაციებია მონიშნული, რაც კლიენტის 

თვალთახედვისა და მონაწილეობის მიღმა მიმდინარეობს.  

სერვისული გეგმა აღწერს მომსახურების ძირითადი ოპერაციების მახასიათებლებს, მაგრამ 

არ შეიცავს რაიმე მითითებებს, თუ როგორ მოიყვანება მოცემული გეგმა და პროცესი 

შესაბამისობაში. ეს საკითხი წყდება ე.წ.  poka-yoke პროცედურების მეშვეობით. poka-yoke-ს 

პროცედურები ახდენს მომსახურების პროცესში დაშვებული შეცდომების მომსახურების დეფექტად 

ტრანსფორმაციის ბლოკირებას. poka-yoke იაპონურად შეცდომებისთვის თავის არიდებას ნიშნავს 

და ფართოდ გამოიყენება არა მარტო მომსახურების, არამედ მატერიალური წარმოების სფეროში. 

მომსახურების სფეროში ის ორ ნაწილად იყოფა _ გამაფრთხილებელ და ფიზიკური და ვიზუალური 
კონტაქტის ღონისძიებებად. გარდა ამისა, poka-yoke-ს ეგიდით ხორციელდება სამი ტიპის 
ღონისძიებები: იმ დავალებების იდენტიფიცირება და მონიტორინგი, რომელთა შესრულება 
აუცილებელია; კლიენტებთან დამოკიდებულების კონტროლი და სერვისის მატერიალურ 
კომპონენტების შემოწმება. მატერიალური წარმოების სფეროსგან განსხვავებით, poka-yoke 

გამოიყენება არა მარტო სერვის-კომპანიის თანამშრომლების, არამედ კლიენტის მხრიდან 

შეცდომების თავიდან ასაცილებლად. მომსახურების სფეროში poka-yoke-ს მაგალითებია: 

სპეციალური ქირურგიული ხონჩები საგანგებოდ ქირურგიული ინსტრუმენტების მსგავსი 

ჩაღრმავებებით, რომლებიც გარანტიას იძლევა, რომ ოპერაციის შემდეგ პაციენტის ჭრილობაში არ 

დარჩება ინსტრუმენტი. მიუხედავად დაღლილობისა, ქირურგს და სხვა პერსონალს თვალის ერთი 

გადავლებით შეუძლიათ დაადგინონ, ადგილზეა თუ არა ესა თუ ის ინსტრუმენტი და თუ არ არის, 

კონკრეტულად რომელი აკლია; რიგების მოწესრიგების ჯაჭვები და ნუმერაციის სისტემები; 

ტურნიკეტები; ხმოვანი სიგნალი სავაჭრო ავტომატებში, რომელიც აბონენტს შეახსენებს ბარათის 

წაღების დროს; ხმოვანი სიგნალი, რომელიც ამა თუ იმ მომსახურების სისტემაში პერსონალს 

კლიენტის შესვლას აცნობს და ა.შ. ეს მეთოდები არ იძლევა შეცდომების მთლიანად აღმოფხვრის 

შესაძლებლობას, მაგრამ მინიმუმამდე ამცირებს მათ. 
 

სერვისული გარანტიები 

სიტყვები „აუცილებლად, დღესვე, დაუყოვნებლივ“ სერვისული გარანტიების მაგალითებია, 

რომლებიც ბევრ მომხმარებელს არაერთხელ მოუსმენია. მსგავსი სარეკლამო დანაპირების უკან 

მთელი რიგი ქმედებები იმალება, რომლებიც სერვისულმა ორგანიზაციებმა უნდა შეასრულონ.  

ათასობით კომპანია სერვისულ გარანტიებს იყენებს იმ მომხმარებლების დასარწმუნებელ 

მარკეტინგულ იარაღად, რომელთაც ჯერ არ გადაუწყვეტიათ, კონკრეტული კომპანიის 

მომსახურების შეძენა ნამდვილად ღირს თუ არა. ოპერაციული თვალსაზრისით, სერვისული 

გარანტიები შესაძლოა გამოყენებულ იქნას არა მხოლოდ მომსახურების პროცესის სრულყოფის, 

არამედ მომსახურების პროექტირებისთვის, რათა მოხდეს სისტემის ფოკუსირება იმ ოპერაციებზე, 

რომლებიც ჭეშმარიტად მაღალ დონეზე უნდა შესრულდეს. ყველა პროფესიული სერვისული ფირმა 

აძლევს სერვისულ გარანტიების მომხმარებლებს.  

ბადრი რამიშვილი ლექციის ტექსტი 

სერვისული გარანტიები რომ ეფექტიანი იყოს, მათ რამდენიმე პირობა უნდა 

დააკმაყოფილონ:  

• უნდა იყოს ნებისმიერი პირობების და გამონაკლისის გარეშე; 

• კლიენტისთვის უნდა იყოს არსებითი, ხოლო დაუკმაყოფილებლობის შემთხვევაში ის 

კომპენსაციას უნდა იღებდეს; 

• როგორც კლიენტის, ასევე პერსონალისთვის უნდა იყოს მკაფიო და გასაგები; 

• უნდა სრულდებოდეს განსაკუთრებული ძალისხმევის გარეშე, ანუ უნდა შეესაბამებოდეს 

კომპანიის რეალურ შესაძლებლობებს. 

უკანასკნელ წლებში მომსახურების სფეროში იზრდება სერვისული კომპანიების 

საქმიანობასთან დაკავშირებული ისეთი ასპექტების მნიშვნელობა, როგორიც არის მათი მორალური 

და ხშირად იურიდიული პასუხისმგებლობა სწორედ იმ დონის და ხარისხის მომსახურების გაწევის 

გამო, რასაც კლიენტებს შეჰპირდნენ. მაგალითად, ხდება ხოლმე, რომ რესტორანში ყველა ადგილი 

დაკავებულია, ან სატელეფონო კომპანიები არ ითვალისწინებენ პიკურ დატვირთვებს და ამ 

პერიოდში ბევრი აბონენტი ვერ უკავშირდება ერთმანეთს. ეს კლიენტთა მომსახურების გაუარესებას 

ნიშნავს, მაგრამ, თუ მომსახურების კომპანია გაითვალისწინებს პიკურ დატვირთვებს და გაზრდის 

მიწოდების შესაძლებლობას,  გაიზრდება დანახარჯებიც. ეს საკმაოდ რთული საკითხია და ყოველი 

კონკრეტული სიტუაციისათვის რაოდენობრივ გადაწყვეტას საჭიროებს. მსგავსი საკითხების 

მოსაგვარებლად შეიქმნა რიგთა თეორიაც, რაზედაც ჩვენ ქვემოთ გვექნება საუბარი და რომელიც 

საკმაოდ მძლავრი იარაღია მომსახურების პროექტირებით დაკავებული პერსონალის ხელში. 
 

სწორად დაპროექტებული სერვისული სისტემის მახასიათებლები 

• სერვისული სისტემის ყოველი ელემენტი უნდა შეესაბამებოდეს ფირმის მოღვაწეობის 

მიზნებს; 

• სისტემა უნდა იყოს კეთილგანწყობილი და ადვილად გასაგები მომხმარებლისთვის; 

• სისტემა უნდა იყოს სიცოცხლისუნარიანი და მდგრადი გარემოს ცვლილების პირობებში; 

• სისტემა იმგვარად უნდა იყოს დაპროექტებული, რომ მუდმივად უზრუნველყოს პერსონალის 

და მისი სხვა ელემენტების ეფექტიანი მუშაობა; 

• სისტემა უნდა უზრუნველყოფდეს მომსახურების ფირმის მთავარი ოფისის კავშირს 

კლიენტთან უშუალო კონტაქტით დაკავებულ თანამშრომელთან და სხვა განყოფილებებთან;  

• სისტემა უნდა უზრუნველყოფდეს მომსახურების მატერიალური კომპონენტების ხარისხს იმ 

დონეზე, რომ ამის შესახებ სათანადო დასკვნები კლიენტებმა ვიზუალურადაც გააკეთონ; 

• სისტემა უნდა იყოს ეკონომიკურად ეფექტიანი. 
 

რიგების მართვა (რიგთა თეორია) 

მომსახურების პროექტირების შესახებ საუბრისას ცენტრალური ადგილი უკავია რიგებს და 

მათ მართვას. რიგები ხშირად წარმოიქმნება მომსახურების პროცესის დროს და მათ მიერ 

გამოწვეული პრობლემების დაძლევა უმნიშვნელოვანესია სერვისული კომპანიის 

ეფექტურობისათვის. დღეს ამ პრობლემის დაძლევის მძლავრი მათემატიკური ბაზა არსებობს, რასაც 

ძალიან დიდი გამოყენება აქვს პრაქტიკაში. რიგი წარმოიქმნება მაშინ, როდესაც სერვის-კომპანიის 

გამტარუნარიანობა ნაკლებია შემავალი ნაკადის ინტენსიურობაზე. სერვის-კომპანიის 

გამტარუნარიანობა არის მისი უნარი, დროის ერთეულში დააკმაყოფილოს მომსახურების 

სისტემაში შესული განაცხადების ესა თუ ის ოდენობა. შემავალი ნაკადის ინტენსიურობა არის 

სერვისულ სისტემაში დროის ერთეულში შემავალი განცხადებების რაოდენობა.  

მაინც რა არის რეალურად რიგები და როდის წარმოიქმნება ისინი? აღნიშნული პრობლემის 

წინაშე მრავალი ჩვენგანი აღმოჩენილა სხვადასხვა სახის მომსახურების მიღების დროს, იქნება ეს 

საგზაო ტრანსპორტით მგზავრობისას, როდესაც ვიმყოფებით საცობში, ანაც თვითმფრინავით 

ფრენის დროს, როდესაც საფრენი აპარატი ვერ ახერხებს აეროპორტში დაშვებას საფრენი ზოლის 

გადატვირთულობის გამო. ამას გარდა, ყოველი ჩვენგანი მდგარა დამღლელ რიგებში ბანკების თუ 

სხვა სერვისული კომპანიების სალაროებთან მომსახურების მოლოდინში. ანაც ყოველგვარი რიგების 

გარეშე ვერ მიუღია ესა თუ ის მომსახურება, ასევე გადატვირთულობის გამო. ამის მაგალითად 

გამოდგება რესტორნები პიკის საათებში, როდესაც იქ ვერ ნახავთ თავისუფალ ადგილს. 

აღსანიშნავია, რომ რიგები წარმოიქმნება სამრეწველო საწარმოებშიც, როდესაც დეტალების ნაკადი 

„მიედინება“ სამუშაო ადგილებისაკენ, ანაც როდესაც ჩარხები “ელოდებიან” საკუთარ ჯერს 

კაპიტალური რემონტისათვის.  

ქვემოთ განხილულია რიგების მართვის ძირითადი პრობლემები და მოტანილია 

სტანდარტული ფორმულები რიგების თემასთან დაკავშირებული ამოცანების გადასაწყვეტად. ეს 

ფორმულები საშუალებას იძლევა, გაანალიზდეს მოთხოვნა მომსახურებაზე და ამის შესაბამისად 

დაიგეგმოს სერვისული საწარმოს გამტარუნარიანობა. სხვაგვარად რიგთა თეორიის და მასთან 

ასოცირებულ საკითხებს უწოდებენ მასობრივი მომსახურების სისტემებს ან მოლოდინის 

მოდელებს. რიგთა თეორიის ძირითად საკითხად გვევლინება დანახარჯებისა და მომსახურების 

სისტემის გამტარუნარიანობის ოპტიმალური თანაფარდობის დადგენა. მცირე გამტარუნარიანობის 

დროს რიგში ყოფნის ღირებულება მაქსიმალურია, ხოლო არხის გამტარუნარიანობის ზრდის 

შესაბამისად კლიენტების რაოდენობა რიგებში და მათი ლოდინის დრო მცირდება, რაც რიგებთან 

დაკავშირებული დანახარჯების შემცირებას იწვევს. 
 

მასობრივი მომსახურების სისტემები 

მასობრივი მომსახურების სისტემა სამი ძირითადი კომპონენტისაგან შედგება, ესენია:  

• განსახილველი სისტემის მომხმარებელთა საწყისი გენერალური ერთობლიობა; 

• სერვისის სისტემა; 

• სერვისული სისტემიდან კლიენტის გასვლის სცენარები (ამის ორი ვარიანტი არსებობს: უნდა 

დაუბრუნდეს თუ არა კლიენტი გენერალურ ერთობლიობას თუ უნდა დატოვოს ის). 

მომხმარებელთა საწყისი გენერალური ერთობლიობა თავის მხრივ ორ ნაწილად იყოფა _ 

სასრულ და უსასრულო   ერთობლიობად.  ტერმინით   სასრული    გენერალური    ერთობლიობა    

აღინიშნება მომხმარებელთა ერთობლიობა, რომლებიც დროდადრო ქმნიან რიგებს. მისი მთავარი 

მახასიათებელი არის ის, რომ, როდესაც კლიენტი ტოვებს ადგილს საწყის ერთობლიობაში, ანუ ამ 

ერთობლიობაში შემავალ მომხმარებელთა რაოდენობა ერთით მცირდება, ეს ასევე ამცირებს 

მომსახურებაზე შემდგომი განაცხადის წარმოშობის ალბათობას. უსასრულო გენერალური 

ერთობლიობის საერთო რაოდენობა კი, იმდენად დიდია, რომ მისგან კლიენტის გამოკლება ან 

დამატება არსებით გავლენას ვერ ახდენს განაცხადების რაოდენობის ზრდის ან შემცირების 

ალბათობაზე. გენერალური ერთობლიობის ამგვარი დაყოფა ძალიან არსებითია, რადგან მათ 

საფუძველზე შექმნილ მოდელებში სხვადასხვა სახის ფორმულების გამოყენებაა საჭირო.  
 

შემავალი ნაკადის განაწილება 

რიგების მართვის სისტემების პარამეტრების განსაზღვრისას თავდაპირველად უნდა 

დადგინდეს შემავალი ნაკადის ინტენსივობა. პრაქტიკაში განარჩევენ თანაბარზომიერ და ნებისმიერ 

ანუ ცვალებად განაწილებას. პირველ მათგანს ახასიათებს მკაცრი პერიოდულობა, ანუ შემოსულ 

განაცხადებს შორის დაცულია დროის ერთი და იგივე ინტერვალი. საწარმოო სისტემებში მსგავსი 

ნაკადები შეინიშნება მხოლოდ რიტმულ პროცესებში და მათი მართვა ავტომატურ რეჟიმშია 

შესაძლებელი. ნებისმიერი ანუ ცვალებადი განაწილების შემთხვევაში კი განაცხადებს შორის არ 

არსებობს დროის წინასწარ დადგენილი რეჟიმი.    

სერვისულ სისტემაში შემავალი ნაკადების განხილვისას ითვალისწინებენ ორ მომენტს: 

პირველ ყოვლისა, უნდა გაანალიზდეს სისტემაში შემოსული შემდგომ ორ განაცხადს შორის 

არსებული დროის ინტერვალი და განისაზღვროს მათი სტატისტიკური განაწილების კანონი. 

ჩვეულებრივ დაშვებულია, რომ ორ განაცხადს შორის არსებული ინტერვალები ნაწილდება 

ექსპონენციალურად. გარდა ამისა,  შესაძლებელია განისაზღვროს რაღაც დროის მონაკვეთი და 

დადგინდეს, თუ რამდენი განაცხადი შემოვა ამ დროის განმავლობაში სისტემაში. ამ უკანასკნელი 

შედეგის მისაღებად ყველაზე ხშირად გამოიყენება ე.წ. პუასონის განაწილება. 

ექსპონენციალური განაწილება            პუასონის განაწილება 

f(t)=λe-λt                                                                                             pt(n)=(λt)ne-λt 

                                                                                                                                                           n! 

სადაც:  λ  განაცხადების საშუალო რაოდენობაა, რომელიც შედის მომსახურების სისტემაში დროის 

განსაზღვრულ მონაკვეთში; 

t _ ინტერვალის დრო; 

n _ განაცხადების საანალიზო რაოდენობა; 

e _ ნეპერის რიცხვი, მათემატიკური კონსტანტა დაახლოებით უტოლდება 2,7-ს. 
  

შემავალი ნაკადის მახასიათებლები 

 შემავალი ნაკადების უმნიშვნელოვანესი მახასიათებლებია: შემავალი ნაკადის სახე, 

განაცხადების ნაკადის შეფასების ერთეული და კლიენტების მოთმენის უნარი.  

შემავალი ნაკადი შესაძლოა იყოს მართული და უმართავი. ხშირად არის მცდარი მოსაზრება, 

რომ მომსახურების ნაკადის მართვა ძალიან რთულია, თუმცა ამგვარი რამ იშვიათად ხდება. 

მაგალითად, ჭეშმარიტად უმართავი ნაკადი წარმოიქმნება, როდესაც მატულობს გადაუდებელ 

ავადმყოფთა რიცხვი. ხოლო ძალიან ხშირად მომსახურების კომპანიას შეუძლია შემავალი ნაკადის 

მართვა. ამის ყველაზე ნათელი მაგალითია ნაკადის მართვა ფასების მეშვეობით. რესტორნები 

პიკური მოთხოვნის დროს მნიშვნელოვნად ზრდიან ფასებს, ხოლო როდესაც ნაკადის ინტენსივობა 

იკლებს, პირიქით, ამცირებენ.  

ნაკადის შეფასების მაჩვენებელი დამოკიდებულია კონკრეტულ პარამეტრებზე და ის 

შესაძლოა განისაზღვროს როგორც ერთეულებით, ასევე ათეულობით და ა.შ. ანუ ჯგუფებად. 
 კლიენტი ითვლება მომთმენად, თუ იგი მზად არის, რიგში იყოს იმდენ ხანს, რამდენსაც 

მოუწევს. მოუთმენელი კლიენტურა იყოფა ორ ჯგუფად: პირველი, გაეცნობა რა რიგის სიდიდეს, 
უმალ იღებს გადაწყვეტილებას მისი დატოვების შესახებ, ხოლო მეორე კატეგორია რიგის 

დატოვების გადაწყვეტილებას იღებს გარკვეული დროის შემდეგ.   
 

რიგების დამახასიათებელი პარამეტრები 

რიგების დამახასიათებელი პარამეტრებიდან აღსანიშნავია მისი სიგრძე, რაოდენობა, 

დისციპლინა და სტრუქტურა.  

რიგის სიგრძეს განსაზღვრავს მასში არსებულ კლიენტთა რაოდენობა. ზოგჯერ პრაქტიკული 

თვალსაზრისით ითვლება, რომ რიგის სიგრძე უსასრულოა. ეს ხდება მაშინ, როდესაც მისი სიგრძე 

მკვეთრად აღემატება სერვისული სისტემის გამტარუნარიანობას.  

რიგების რაოდენობასთან დაკავშირებით არსებობს ერთხაზიანი და მრავალხაზიანი რიგების 

ცნებები. რიგი ითვლება ერთხაზიანად, თუ სერვისული სისტემა მხოლოდ ერთ რიგთან მუშაობს. 

მრავალხაზიანი რიგები შედგება რამდენიმე ერთხაზიანი რიგისაგან, რომლებიც შესაბამისი 

ოდენობის მომსახურების არხთან წარმოიქმნება. ზოგჯერ ხდება ისე, რომ რამდენიმე რიგი 

რომელიღაც წერტილში ერთ რიგად ერთიანდება, მათაც მრავალხაზიანი რიგები ეწოდება. 

მრავალხაზიანი რიგები არასტაბილურობით ხასიათდება. მაგალითად, თუ რომელიმე რიგს დროის 

გარკვეულ მონაკვეთში მეტი განაცხადი შეუერთდა ან ესა თუ ის არხი შედარებით ნელა მუშაობს, 

მაშინ კლიენტთა გარკვეულმა რაოდენობამ შესაძლოა რიგიდან რიგში გადაინაცვლოს.  

რიგების დისციპლინაში იგულისხმება ის წესები, რომლებიც შესაძლოა მოქმედებდეს რიგში, 

მაგალითად, ყველაზე გავრცელებული წესებია: პირველად მოსული პირველად მიიღებს 

მომსახურებას; პირველად მიიღებენ მომსახურებას ის კლიენტები, რომლებსაც მომსახურებისათვის 

ნაკლები დრო ესაჭიროებათ, ვინც პირველმა გააკეთა შეკვეთა ან ვისაც ამის გარდაუვალი 

აუცილებლობა გააჩნია, ანაც მდიდარი კლიენტი და ა.შ. 

რიგების სტრუქტურა (ნახატი 5.3) განისაზღვრება მომსახურების სისტემის 

თავისებურებებით, სადაც ორი ცვლადის _ მომსახურების არხების და ფაზების ვარირების შედეგად 

რიგის რამდენიმე ტიპის სტრუქტურა მიიღება. მომსახურების არხების რაოდენობა მიუთითებს, 
ერთდროულად რამდენი განაცხადის   მომსახურება  შეუძლია  სისტემას,   ანუ,  მეორენაირად   რომ  
ვთქვათ,  მომხმარებელთა  

ნახატი 5.3 

რიგების სტრუქტურის ტიპები 

rigebis 
struqtura

kombinirebuli

mravalarxiani

erTarxiani

alternatiuli 
gzis struqtura

struqtura, romel-
Sic maravalarxiani
momsaxureba gada-
dis erTarxianSi 

erTfaziani

mravalfaziani

erTfaziani

mravalfaziani

erTfaziani

mravalfaziani

 
რამდენი დაკმაყოფილების პუნქტი მოქმედებს მასში. ფაზა კი აღნიშნავს იმ ოპერაციებს, ეტაპებს, 
რომელთა შესრულებაცაა გათვალისწინებული კონკრეტული მომსახურების პროექტით. 
მრავალფაზიანი რიგების შემთხვევაში იგულისხმება, რომ ყოველი ოპერაციის წინ ასევე 

წარმოიქმნება ლოკალური რიგები. არხების და ფაზების კომბინაციის შედეგად მიიღება რიგების 

სტრუქტურის შემდეგი ვარიანტები: ერთარხიანი და ერთფაზიანი რიგები; ერთარხიანი და 

მრავალფაზიანი რიგები, მრავალარხიანი და ერთფაზიანი რიგები; მრავალარხიანი და 

მრავალფაზიანი რიგები. არსებობს აგრეთვე კომბინირებული რიგების სტრუქტურები, რომლებიც 

თავის მხრივ ორ კატეგორიად იყოფა: სტრუქტურები, რომლებიც მრავალარხიანი მომსახურების 

სისტემიდან ერთარხიანზე გადადიან და ალტერნატიული გზის სტრუქტურები. პირველ 

შემთხვევაში სხვადასხვა რიგები ერთ რიგში ერთიანდებიან შემდგომში ერთი ან მრავალფაზიანი 

მომსახურების მიღებისთვის. მეორე შემთხვევაში კი საქმე გვაქვს მრავალარხიან და მრავალფაზიან 

სტრუქტურასთან, ოღონდ იმ განსხვავებით, რომ კლიენტებს პირველი ოპერაციის შემდეგ 

შეუძლიათ ერთი არხიდან მეორეში გადასვლა, ხოლო ფაზების თანმიმდევრობის დაცვა 

შესაძლებელია საჭირო აღარც იყოს. 

 

კითხვები: 
1. რა არის პროდუქტის პროექტირება? 

2. რას უზრუნველყოფს პროდუქციის შემუშავება? 

3. რას ნიშნავს უკუპროექტირება? 

4. რომელი ფაზები და ქმედებები გამოიყოფა ახალი ტიპის პროდუქციის პროექტირების პროცესში? 

5. აღწერეთ ერთობლივი პროექტირების მეთოდი; 

6. რა უპირატესობები და ნაკლოვანებები გააჩნია ერთობლივი პროექტირების მეთოდს? 

7. რას ნიშნავს მტკიცე პროექტირება? 

8. კომპიუტერული პროექტირების რომელ მეთოდებს იცნობთ? 

9. რას ნიშნავს მოდულური პროექტირება? 

10. რას ნიშნავს ხარისხის ფუნქციის განლაგება? 

11. რაში მდგომარეობს „ხარისხის სახლის“ მეთოდის არსი? 

12. რა სახის გადაწყვეტილებები შეიძლება მიიღოს კომპანიამ ტექნოლოგიების განვითარებასთან 

დაკავშირებით? 

13. ტექნოლოგიური პროცესის რომელ კატეგორიებს იცნობთ? 

14. როგორ ხორციელდება წარმოების უზარალობის ანალიზის მეთოდის მეშვეობით წარმოების 

პროცესებისა და მოწყობილობების შერჩევა? 

15. რა არის პროცესის ანალიზის მიზანი? 

16. რომელ ელემენტებს მოიცავს პროცესი? 

17. საწარმოო ნაკადის სტრუქტურის რომელ სახეებს იცნობთ? 

18. რა არის ამკრები ნახაზი? 

19. რას ასახავს ამკრები გრაფიკი? 

20. რა არის ნაჩვენები საოპერაციო სამარშრუტო რუქებზე? 

21. რას ასახავს ტექნოლოგიური პროცესის სქემა? 

22. რა ინფორმაციაა გადმოცემული სამუშაოს განრიგში? 

23. რა ინფორმაციაა წარმოდგენილი მასალათა ბილში ანუ მასალათა ხარჯთაღრიცხვაში? 

24. როდის არის საჭირო ინჟინრული ცვლილებების შეტყობინებების გამოყენება? 

25. რისთვის იყენებენ ფუნქციურ-ფასეულობით ანალიზს? 

26. რა არის კონსტრუქტორული ანალიზი? 

27. რა არის ფასეულობის ანალიზი? 

28. რა თავისებურებები გააჩნია მომსახურებას? 

29. რას ნიშნავს მომსახურების პაკეტი? 

30. როგორ გესმით ცნებების „მომსახურების ბიზნესი“ და „შიდა მომსახურება“ მნიშვნელობები? 

31. რას ნიშნავს მომსახურება კლიენტის გარემოში? სერვის-კომპანიის გარემოში? 

32. რას ნიშნავს ტერმინი სერვის-კომპანიის მომხმარებელთან კონტაქტი? 

33. განმარტეთ ტერმინები: „დაცული ბირთვი“, „შეღწევადი სისტემა“, „მორეაგირე სისტემა“, 

„მყარი განაცხადი“, „თავისუფალი განაცხადი“. 

34. რას ნიშნავს სრულად ინდივიდუალიზებული მომსახურება? 

35. რა თავისებურებები აქვს ნაკადური ხაზის მეთოდს? თვითმომსახურების მეთოდს? 

ინდივიდუალური მიდგომის მეთოდს? 

36. რომელი შემთხვევები გამოიყოფა მომსახურების პროექტირებასა და მიწოდებაში 

მომხმარებლის მონაწილეობის მხრივ? 

37. რა ძირითადი წესები უნდა იქნას გათვალისწინებული მომსახურების პროექტირების დროს? 

38. აღწერეთ მომსახურების დეტალური გეგმის შემუშავების პროცესი; 

39. რისთვის იქმნება მომსახურების ბლოკ-სქემა? 

40. რას ნიშნავს poka-yoke და რომელი ღონისძიებები სრულდება poka-yoke-ს ეგიდით? 

41. რატომ აძლევს სერვის-კომპანია კლიენტს მომსახურების გარანტიებს? 

42. რა პირობები უნდა დააკმაყოფილოს სერვისულმა გარანტიებმა? 

43. სწორად დაპროექტებული სერვისული სისტემის რა მახასიათებლებს იცნობთ? 

44. როდის წარმოიქმნება რიგი? 

45. რას ნიშნავს სერვის-კომპანიის გამტარუნარიანობა? 

46. რას ნიშნავს შემავალი ნაკადის ინტენსიურობა? 

47. რა არის რიგთა თეორიის ძირითადი საკითხი? 

48. რომელი ელემენტებისგან შედგება მასობრივი მომსახურების სისტემა? 

49. განმარტეთ ცნებები: სასრული და უსასრულო გენერალური ერთობლიობა; თანაბარზომიერი 

და ცვალებადი განაწილება. 

50. რას ნიშნავს მართული და უმართავი ნაკადი? 

51. რა ერთეულებით შეიძლება გაიზომოს ნაკადი? 

52. როგორია მომთმენი და მოუთმენელი კლიენტი? 

53. როგორ განისაზღვრება რიგების სიგრძე და რას ნიშნავს უსასრულო რიგი? 

54. როგორ გესმით ერთხაზიანი და მრავალხაზიანი რიგების მნიშვნელობა? 

55. რა იგულისხმება რიგების დისციპლინაში? 

56. რას ნიშნავს რიგების სტრუქტურა? 

57. რიგების რომელ სტრუქტურულ ნაირსახეობებს იცნობთ? 

58. რა არის მომსახურების არხი? მომსახურების ფაზა? 

ხარისხის მართვა 

 
ხარისხის არსი და მიდგომები ხარისხის მენეჯმენტისადმი  

თანამედროვე მეწარმე სუბიექტებისთვის წარმატების მიღწევის უმთავრესი 

განმაპირობებელი მომხმარებლის კმაყოფილებაა, ეს კი შეუძლებელია კომერციული შეთავაზების 

მაღალი ხარისხის გარეშე. კონკურენციის გამწვავებამ ხარისხის პრობლემის მიმართ ბიზნესის 

ყურადღება გააძლიერა და დღეს ამ მხრივ სისტემური მიდგომა არსებობს, რომელიც ხარისხის 

თემას არა მარტო კონკრეტული საწარმოს კონტექსტში განიხილავს. თვით ტერმინთან „ხარისხი“ 

დაკავშირებით შეინიშნებოდა აზრთა გარკვეული სხვადასხვაობა, თუმცა დღეს შეიძლება ითქვას, 

რომ ამ მხრივ მიღწეულია გარკვეული კომპრომისი და ეს ტერმინი საქონლის მიერ მომხმარებელთა 

მოთხოვნილების დაკმაყოფილების შესაძლებლობას უკავშირდება. ხარისხი არის პროდუქციის 

თვისებათა ერთობლიობა, რომელიც განაპირობებს მის უნარს, დანიშნულების შესაბამისად ამა თუ 

იმ დონეზე დააკმაყოფილოს მომხმარებლის არსებული თუ სავარაუდო მოთხოვნილებები.  

პროდუქციის ხარისხი დაკავშირებულია ცნებებთან _ პროდუქციის თვისებები და 

პროდუქციის სარგებლიანობა. თვისებები სხვადასხვა მიმართულებით პროდუქციის ობიექტური 

მახასიათებლებია, სარგებლიანობა კი პირდაპირ უკავშირდება პროდუქციის უნარს, სარგებელი 

მოუტანოს და ამა თუ იმ დონეზე დააკმაყოფილოს მომხმარებელი. კომპანიის წარმატება პირდაპირ 

არის დაკავშირებული მის მიერ წარმოებული საქონლისა და მომსახურების ხარისხთან და ფასთან. 

ეს ორი მოცემულობა გარკვეულად უკუპროპორციულად არის ერთმანეთთან დაკავშირებული. 

ხარისხი რაც შეიძლება მაღალი უნდა იყოს, ხოლო ფასი კი პირიქით, დაბალი. ამავე დროს, ხარისხის 

და ფასის თანაფარდობით ფირმა უნდა სჯობდეს კონკურენტს, წინააღმდეგ შემთხვევაში, მისი 

გამოჩენა ბაზარზე შედეგიანი ვერ იქნება. ხარისხი კრებითი ცნებაა და ის რამდენიმე პარამეტრს 

მოიცავს. ამავე დროს, გასათვალისწინებელია ისიც, რომ მატერიალური ნაკეთობის და 

მომსახურების ხარისხის მაჩვენებლები მნიშვნელოვნად განსხვავდება ერთმანეთისგან. 

 ცხრილი 7.1 

ხარისხის ძირითადი პარამეტრები 

მატერიალური ნაკეთობა   მომსახურება 

ძირითადი ფუნქციური მახასიათებლები საიმედოობა 

თავისებურებები დამაჯერებლობა 

საიმედოობა  უსაფრთხოება  

შესაბამისობა ხელმისაწვდომობა 

მდგრადობა ზრდილობა 

ექსპლუატაციის ხანგრძლივობა კომუნიკაბელურობა 

ესთეტიკურობა კომპეტენტურობა 

აღდგენადობა რეაგირება 

აღსაქმელობა კლიენტის შესწავლა 

ფასეულობა ხილული კომპონენტები 

 

მატერიალური ნაკეთობის ხარისხზე მსჯელობა მისი ძირითადი ფუნქციის განხილვით უნდა 

დავიწყოთ. ამ შემთხვევაში იგულისხმება საქონლის ის თვისება, რისთვისაც იგი დამზადდა. 

მაგალითად, მობილური ტელეფონისთვის მთავარია აუდიოინფორმაციის უსადენო, 

მოსახერხებელი მიღება და გადაცემა. გარდა ძირითადი ფუნქციისა,  მატერიალურ პროდუქციას 

გააჩნია თავისებურებები ანუ დამატებითი მახასიათებლები, რისი მეშვეობითაც ხდება მისი 

ფასეულობის ზრდა და დიფერენცირება. იგივე მობილური ტელეფონების დიდ უმრავლესობას 

გააჩნია დამატებითი აქსესუარები და ფუნქციები, მაგალითად, ფოტოაპარატი, ინტერნეტ-სერვისი, 

ფანარი და ა.შ. საიმედოობა მოცემულ შემთხვევაში გულისხმობს მიწოდების ვადების და პირობების 

დაცვას. ასევე შეიძლება ეს სიტყვა გამოვიყენოთ საქონლის ექსპლუატაციის საიმედოობის 

აღმნიშვნელად, რასაც ჩვენს შემთხვევაში მდგრადობა და ექსპლუატაციის ხანგრძლივობა ასახავს. 

შესაბამისობა ერთ-ერთი ძირითადი პარამეტრია და მომხმარებლის მოლოდინის და საქონლის 

თვისებების თანხვედრას გულისხმობს. ესთეტიკურობა მის გარეგნულ თვისებებზე მიუთითებს, 

აღდგენადობა კი, თუ რამდენად იოლია საქონლის რემონტი მისი დაზიანების შემთხვევაში. 

განსაკუთრებული დატვირთვა აქვს ფასეულობას და აღსაქმელობას. პირველ ყოვლისა,  აღნიშვნის 

ღირსია ის, რომ საქონლის ესა თუ ის თვისება აღსაქმელი უნდა იყოს მომხმარებლისთვის და 

შესაბამისად, იმდენად ფასეული, რომ აღემატებოდეს ფირმის მიერ მის შემუშავებაზე გაწეულ 

დანახარჯებს. შესაძლებელია ამა თუ იმ პროდუქციის შექმნაზე დიდი სახსრები დაიხარჯოს, მაგრამ 

მომხმარებელმა ის ვერ აღიქვას სათანადოდ.  მაგალითად, გასული საუკუნის 90-იანი წლების 

დასაწყისში აშშ-ის საინფორმაციო ბაზარზე გამოჩნდა ინტერაქტიური ტელევიზია, მაგრამ, 

მიუხედავად იმისა, რომ ტექნოლოგიური თვალსაზრისით ეს იყო დიდი გარღვევა და საკმაოდ 

ძვირადღირებული მოვლენა, მან მაინც ვერ მოიპოვა წარმატება, ვინაიდან მისი ფასეულობა არ 

აღმოჩნდა მნიშვნელოვანი მომხმარებლისთვის. ზოგიერთი ტიპის საქონლისთვის, და ეს 

ძირითადად ეხება საყოფაცხოვრებო და საწარმოო დანიშნულების ტექნიკას, განსაკუთრებით 

მნიშვნელოვანია ექსპლუატაციის სიმარტივე და გაყიდვის შემდგომი სერვისი. 

 მომსახურების მიწოდების საიმედოობა არანაკლებ მნიშვნელოვანია მატერიალური საქონლის 

მიწოდების საიმედოობაზე. ხარისხიანი მომსახურება გამორიცხულია, თუ სერვის-კომპანიის 

პერსონალი არ ფლობს ისეთ თვისებებს, როგორიც არის ზრდილობა, კომუნიკაბელურობა, 

კომპეტენტურობა.  მომსახურების არამატერიალური ბუნების გამო მის ხარისხზე მომხმარებლები 

დიდწილად მატერიალური კომპონენტების ან ჩანართების მიხედვით მსჯელობენ, ამიტომ ამ 

უკანასკნელთა მიმართ მნიშვნელოვანი ყურადღებაა საჭირო. კლიენტის სურვილების და 

თვისებების შესწავლა განსაკუთრებულ როლს მაღალი კონტაქტის მომსახურების სისტემებში 

თამაშობს. ამ შემთხვევაში ასევე მნიშვნელოვანია მომხმარებლის მოთხოვნილებებზე რეაგირების 

უნარიც. მომსახურების ობიექტების განლაგება მომსახურების ხარისხის სტრატეგიული საკითხია, 

რის შესახებაც შემდგომ დაწვრილებით გვექნება საუბარი.  

ზოგიერთი ტიპის მომსახურების, მაგალითად, ჯანმრთელობის დაცვის ან სარესტორნო 

ბიზნესის დროს, ერთ-ერთი ყველაზე მნიშვნელოვანი პარამეტრია უსაფრთხოება. სერვისული 

კომპანიის შეთავაზება კლიენტის მიმართ და ხარისხთან დაკავშირებული აღთქმა დამაჯერებელი 

უნდა იყოს მომხმარებლისათვის. ამ დროს გამოიყენება სერვისული გარანტიები, რის შესახებაც 

უკვე გვქონდა მსჯელობა. მომსახურების ხარისხთან დაკავშირებული უმნიშვნელოვანესი საკითხია 

სერვის-კომპანიის დამოკიდებულება მომხმარებელთა საჩივრებისადმი. ხშირად ფირმები თავს 

არიდებენ საჩივრების განხილვას და ყოველნაირად  ცდილობენ, ხელი შეუშალონ იმ კლიენტებს, 

რომელთაც მომსახურების ამა თუ იმ ასპექტის გაპროტესტება სურთ, ეს კი ცუდი პრაქტიკაა. 

სერვის-კომპანიებმა ყველაფერი უნდა გააკეთონ იმისათვის, რომ მომხმარებლებს გაუადვილდეთ 

ფირმაში საჩივრის წარდგენა და სწრაფად უნდა მოახდინონ მათზე რეაგირება. გარდა იმისა, რომ ეს 

იმიჯის თვალსაზრისითაა კარგი, ამავე დროს, საჩივრები მომსახურების გაუმჯობესებისთვის 

საჭირო ინფორმაციის ძვირფასი წყაროცაა. 

 ხარისხი ოპერაციული მენეჯმენტის კონტექსტში გარკვეულწილად კრებითი ცნებაა, რომლის 

სხვადასხვა ასპექტში განხილვაა შესაძლებელი და ეს დამოკიდებულია პროდუქციის წარმოების 

პროცესის სტადიაზე. ამ მხრივ I ეტაპზე განსახილველია პროდუქციის/მომსახურების პროექტის 
ხარისხი. ყოველ ნაკეთობას თუ მომსახურების პროცესს გააჩნია საკუთარი ნორმატივების, 

პარამეტრების, შეზღუდვების ნაკრები, რომელთა დაცვა პროექტირების პროცესში სავალდებულოა. 

იგი აჩვენებს, თუ რამდენად შეესაბამება პროექტი ტექნიკურ ნორმატივებს. ამ ასპექტს პროექტის 

ტექნიკური პირობებისადმი შესაბამისობის ხარისხი ეწოდება;  II ეტაპზე ფასდება პროექტის 

რეალიზების ხარისხი. ანუ შესაძლებელია, რომ პროექტი ტექნიკური პარამეტრების სრული დაცვით 

იყოს შემუშავებული, მაგრამ სათანდო დონეზე ვერ განხორციელდეს. III ეტაპზე კი საქმე გვაქვს 

ფუნქციურ ხარისხთან,  ეს ასპექტი ასახავს მომხმარებლის კმაყოფილების დონეს. დასაშვებია ისეთი 

შემთხვევაც, როდესაც პროექტიც და მისი რეალიზების ხარისხიც მაღალია, მაგრამ მყიდველის 

მოლოდინი მაინც ვერ არის სათანადო დონეზე დაკმაყოფილებული. ამის მიზეზი შეიძლება იყოს 

არასწორი მარკეტინგული ქმედებები, რის შედეგადაც ვერ იქნა ზუსტად აღწერილი მომხმარებელთა  

მოთხოვნილებები. ზემოაღნიშნულიდან გამომდინარე, შეიძლება ითქვას, რომ უმაღლესი ხარისხი 

მიიღწევა მაშინ, როდესაც შესრულებულია სამივე მისი ასპექტი _ პროექტის ტექნიკურ 

ნორმატივებთან შესაბამისობა, პროექტის რეალიზაციის დონე და მომხმარებლის კმაყოფილება.  

  

ხარისხის ორგანიზაციული უზრუნველყოფა 

ხარისხის უზრუნველყოფის პროცესში პირველი ნაბიჯია მიზნების განსაზღვრა. ეს არის 

სტრატეგიული გადაწყვეტილება და მოიცავს მომხმარებელთა მოთხოვნილებების დადგენას, ამის 

საფუძველზე კი მომსახურების ან მატერიალური საქონლის პროექტის შემუშავებას. ხარისხის 

მართვის უმთავრესი გამოწვევა სადღეისოდ არის მომხმარებლის ჩართვა პროდუქციის 

პროექტირების ან მასში ცვლილებების შეტანის პროცესში. ეს საკმაოდ პრობლემური პროცესია, 

რადგან რთულია მომხმარებლების სურვილების პროექტირების ტექნიკურ ენაზე სრულყოფილად 

აღწერა. იმ პროცესს, რომლის შედეგადაც ხდება მომხმარებლის მოთხოვნების და საქონლის 

ტექნიკური მახასიათებლების დაახლოება და რის შესახებაც უკვე გვქონდა საუბარი წინა თავში, 

ხარისხის ფუნქციის განლაგება ეწოდება. 

დიდი მნიშვნელობა აქვს ხარისხის სტანდარტების წერილობით ჩამოყალიბებას თვით იმ 

მაკომპლექტებლების თუ ნედლეულის მიმართაც, რომელთაც ფირმა კი არ აწარმოებს, არამედ 

ყიდულობს. ხარისხის მართვის თანამედროვე მიდგომების თანახმად, მისი უზრუნველყოფის 

პროცესში ჩართულია დარგობრივი ფასეულობათა ჯაჭვის ყველა რგოლი, ამიტომ 

მიმწოდებლებთან ურთიერთობებს საკვანძო მნიშვნელობა ენიჭება.   

ხარისხის უზრუნველყოფის საერთო გეგმის შემუშავების შემდეგი ეტაპია მისი კონტროლის 

ორგანიზება. ამერიკულ ფირმებში ჩვეულებრივ ხარისხზე პასუხს  აგებს დამოუკიდებელი 

სამსახური, რომელსაც ხარისხის განყოფილება ეწოდება. ამგვარი მიდგომა ეფუძნება კონტროლის 

დამოუკიდებლობის პრინციპს, რომლის მიხედვითაც ხარისხის შეფასების უფლებამოსილებები 

თავმოყრილია წარმოებისაგან განცალკევებულ სტრუქტურულ ერთეულში. არსებობს 

განსხვავებული გამოცდილებაც. მაგალითად, იაპონიაში ხარისხის კონტროლის დროს გაცილებით 

დიდი პასუხისმგებლობა ეკისრება იმავე პერსონალს, რომლებმაც აწარმოეს მოცემული პროდუქცია.  

მათი პროფესიული მომზადების პროგრამაში ჩართულია ხარისხის კონტროლის საკითხები. ეს 

მიდგომა სულ უფრო ფართოდ ვრცელდება. შეიქმნა ტერმინი „ხარისხი წყაროსთან“ ანუ „წყაროს 

ინსპექტირება“ იმ ფილოსოფიის ასახვისთვის, რომლის თანახმადაც საკუთარი სამუშაოს შედეგის 

ხარისხზე პასუხისმგებელია ყოველი თანამშრომელი. ამ შემთხვევაში მოქმედებს წესები „აკეთე 

უშეცდომოდ“, „თუ შეცდომა დაუშვი, გამოასწორე“ და ფაქტობრივად ყოველი შემსრულებელი 

საკუთარი თავის მაკონტროლებლადაც გვევლინება. იგი ვალდებულია, შეამოწმოს და 

დაადასტუროს თავისი შრომის შედეგის ხარისხის სტანდარტებთან შესაბამისობა. ამგვარ მიდგომას 

რამდენიმე უპირატესობა გააჩნია: დგინდება იმ პირების პირდაპირი პასუხისმგებლობა, რომლებიც 

უშუალოდ ზემოქმედებენ ხარისხზე. ამის შედეგად მუშებსა და ხარისხის ინსპექტორებს შორის 

ხდება კონფლიქტური სიტუაციის თავიდან აცილება. ამავე დროს, როდესაც მუშებს ევალებათ 

თვითკონტროლი, საკუთარ თავს კომპანიისთვის მნიშვნელოვან ფიგურად აღიქვამენ, ეს კი ზრდის 

მათ მოტივაციას.  

ხარისხის შეფასება აუცილებელია მომსახურების სფეროშიც. მაგალითად, სასტუმროში 

დამლაგებლის საქმიანობის ხარისხის შეფასება შესაძლებელია დალაგების პროცესის ცალკეულ 

ოპერაციებად (გასწორებულია თუ არა საწოლი; ადგილზეა თუ არა ყველა პირსახოცი, საპონი, 

საინფორმაციო მასალა; სუფთაა თუ არა ნაგვის ყუთი და ა.შ.) დაყოფით. დამლაგებლის მიერ 

შესრულებული სამუშაოს შესახებ ინფორმაციის მიღების შემდეგ ის დარდება ტექნიკურ პირობებს, 

ბადრი რამიშვილი ლექციის ტექსტი 

რომლებიც ყოველი ცალკეული შემთხვევისთვის დამოუკიდებლად განისაზღვრება. მაგალითად, 

ძვირადღირებული მომსახურების შემთხვევაში ნორმატივები იაფფასიან ანალოგიურ 

მომსახურებაზე უფრო მკაცრი იქნება.  

დასკვნით ეტაპზე ხორციელდება გარკვეული ღონისძიებები, რომლებიც სტანდარტების და 

ხარისხის შეფასების შედეგებიდან გამომდინარეობს. თუ შესრულებული საქმიანობა უარესია 

სტანდარტებით დადგენილთან შედარებით, ადგილი აქვს სხვადასხვა ქმედებას: პერსონალის 

გადამზადებას, უფლებამოსილებების გადანაწილებას, საქმიანობის მეთოდების ცვლილებას, 

პერსონალის მიმართ ადმინისტრაციული ღონისძიებების გატარებას, სტანდარტების ცვლილებას. 

წარმოების ხელმძღვანელები დიდად არიან დაინტერესებულნი პროდუქციის ტექნიკურ 

პირობებთან შესაბამისობის მიღწევით, თუმცა ფირმის საბოლოო წარმატება დამოკიდებულია 

ფუნქციურ  ხარისხზე ანუ მომხმარებლის კმაყოფილებაზე. 

ხარისხის კონტროლის ტრადიციული მეთოდებიდან აღსანიშნავია შერჩევითი კონტროლი. 

იგი გამოიყენება პროდუქციის მსხვილი პარტიის შეფასების დროს. ამ შემთხვევაში აღნიშნული 

პარტიიდან შეირჩევა და მოწმდება ნიმუშების შეზღუდული რაოდენობა. ხშირად, თუ დეფექტური 

აღმოჩნდა ნორმატივით გათვალისწინებულზე მეტი ნაკეთობა, დაწუნებულ იქნება მთელი პარტია. 

მსგავს მეთოდს იყენებენ როგორც საკუთარი წარმოების პროდუქციის, ასევე პარტნიორებისგან 

შესყიდული მაკომპლექტებლების შესამოწმებლად. შერჩევითობა ამცირებს კონტროლზე გაწეულ 

დანახარჯებს, მაგრამ აუარესებს მიღებულ ინფორმაციას. სწორედ ამიტომ იმ ბიზნესებში, სადაც 

პროდუქციის ხარისხის მიმართ განსაკუთრებული მოთხოვნებია წაყენებული, იზრდება შერჩევის 

სიხშირე. რადგან მთელი პარტიის შესახებ გადაწყვეტილება მხოლოდ მისი ნაწილის შემოწმებით 

მიიღება, არ არის გამორიცხული „კარგი“  პარტიის შეცდომით დაწუნებაც. ამ უარყოფითი მოვლენის 

ალბათობის შესამცირებლად აგრეთვე გამოიყენება შერჩევის სიხშირის გაზრდა.  

 

დაბალი ხარისხის შედეგები 

 საწარმოს ხელმძღვანელობისთვის ძალიან მნიშვნელოვანია იმ შედეგების გაცნობიერება, 

რომლებიც საკუთარი წარმოების მატერიალური პროდუქციის ან მომსახურების დაბალმა ხარისხმა 

შეიძლება გამოიწვიოს. მათგან ყველაზე ფატალურია ორგანიზაციის გაკოტრება. ამგვარ შედეგამდე 

ის სხვადასხვა მოვლენას მიჰყავს, რომელთაგან აღსანიშნავია კლიენტთან ვალდებულებების 

წარმოშობა, იმიჯური დანაკარგები, მწარმოებლურობის შემცირება, დანახარჯების ზრდა და 

ფასების ვარდნა. ხარისხისადმი ყურადღების ნაკლებობა აუცილებლად განაპირობებს კომერციული 

ორგანიზაციის იმიჯის გაუარესებას, რაც ავტომატურად იწვევს ბაზრის წილის შემცირებას. ეს კი 

ხშირად რეკლამაზე გაწეულ დანახარჯების ზრდასაც გადაწონის. დეფექტური პროდუქცია ასევე 

მყისიერად წარმოშობს კომპანიის ვალდებულებებს მომხმარებლის წინაშე, რაც დაკავშირებულია 

თვით საქონლის/მომსახურების ღირებულების და ხშირად მათ მიერ გამოწვეული სხვადასხვა სახის 

ზარალის ანაზღაურებით. მაგალითად, ხარვეზიანი ავტომობილი შეიძლება გახდეს ავტოავარიის 

მიზეზი და გამოიწვიოს ზარალი როგორც ავტომობილის აღდგენის თვალსაზრისით, ასევე სხვა 

დაზარალებული პირების თუ ქონების კომპენსაციის მხრივ. იგივე შეიძლება ითქვას მომსახურების 

შესახებაც. მაგალითად, თუ დალაქი სათანადოდ არ გაკრეჭს კლიენტს, იკარგება ამ 

მომსახურებისთვის გადახდილი ფასი და ცუდ შეკრეჭას თან ახლავს სხვადასხვა სახის 

დანაკარგებიც, მაგალითად, ნერვების, გარეგნობის მხრივ და ა.შ.  

მატერიალური ნაკეთობის უხარისხობის შემთხვევაში ფირმის ვალდებულებები მეტია, 

ვიდრე ცუდი მომსახურების დროს. ერთი მხრივ, ეს გამოწვეულია მატერიალური ნაკეთობის 

მრავალჯერადი გამოყენებით, რაც შესაბამისად ზრდის ზარალის მაჩვენებლებს, ამავე დროს, 

ზოგიერთი ტიპის საქონელზე გასათვალისწინებელია ის ფაქტიც, რომ ზოგჯერ მათი მოხმარება 

შეიძლება არ მოხდეს დანიშნულებისამებრ. თანამედროვე სასამართლო პრაქტიკა იცნობს ფაქტებს, 

როდესაც  ამ შემთხვევაშიც ზარალი მწარმოებლისთვის დაუკისრებიათ, ამიტომ ფირმები, როგორც 

წესი, ითვალისწინებენ საქონლის გამოყენების ყველა სავარაუდო შესაძლებლობას. 

მწარმოებლურობა და ხარისხი ხშირად მჭიდროდ არის ერთმანეთთან დაკავშირებული. ამ 

შემთხვევაში დიდი მნიშვნელობა ენიჭება პროექტის და პროცესების ხარისხს. უხარისხო პროექტი 

ხშირად არაოპტიმალურ საწარმოო გადაწყვეტილებებს შეიცავს, რაც ამცირებს მწარმოებლურობას. 

თავის მხრივ, საწარმოო პროცესის მწარმოებლურობა შეიძლება გააუარესოს არასტანდარტულმა 

მასალებმა. მაგალითად, დეფექტური დეტალის შემთხვევაში მუშას მისი გადაკეთების ან ახლით 

შეცვლისთვის გარკვეული შრომითი დანახარჯების გაწევა მოუწევს. ხოლო ინსტრუმენტების და 

დანადგარების ცუდი ხარისხი პირდაპირი მიზეზია როგორც პროცესის, ასევე საბოლოო 

პროდუქციის უხარისხობისა, რითაც გამოშვებულ პროდუქციაში სასარგებლო წარმოების ხვედრი 

წილი მცირდება. ცუდი ხარისხი ზრდის ზოგიერთ საწარმოო დანახარჯს. აქ შედის წუნთან, 

გადამუშავებასთან, საგარანტიო მომსახურებასთან, საქონლის შეცვლასთან, რემონტთან, 

ტრანსპორტირებასთან, ტესტირებასთან, სასამართლოსთან დაკავშირებული და სხვა სახის 

დანახარჯები. გარდა საწარმოო, ანუ პირდაპირი ხარჯებისა, გასათვალისწინებელია არაპირდაპირი 

დანახარჯებიც, რაც კონკურენტუნარიანობის და მომხმარებელთა ნაწილის დაკარგვით არის 

გამოწვეული. დაბალი ხარისხის შემთხვევაში ფირმას ხშირად უწევს, მიმართოს სხვადასხვა სახის 

ფასდაკლებებს, რის შედეგადაც ფასები ხშირად გაწეულ დანახარჯებსაც ვერ ანაზღაურებს და 

მხოლოდ ზარალის შემცირებისკენ არის მიმართული. 

 უხარისხო პროდუქციის წარმოებასთან დაკავშირებული დანაკარგები აღმოჩენის ფაქტიდან 

გამომდინარე ორ ჯგუფად _ შიდა და გარე დანაკარგებად შეიძლება დაიყოს. თუ წუნი საწარმოო 

პროცესის დროს დაფიქსირდა, ფირმას ექნება მხოლოდ შიდა დანაკარგები, მომხმარებლის მიერ 

დეფექტის აღმოჩენის შემთხვევაში კი მას ემატება გარე დანაკარგებიც. შიდა დანაკარგები 

სხვადასხვა მიზეზით შეიძლება წარმოიშვას. მაგალითად, დეფექტური მასალების მიწოდების, 

დანადგარების არასწორი გამართვის და ექსპლუატაციის, არასათანადო ინსტრუმენტების და 

ხელსაწყოების გამოყენების, სამუშაოს არასწორი მეთოდების, უხარისხო შესრულების, 

გულგრილობის შედეგად. შიდა დანაკარგების გამო ადგილი აქვს დროის გაფლანგვას, მასალების და 

სამუშაო ძალის გადახარჯვას, დანადგარების მწყობრიდან გამოსვლასა და პერსონალის ტრავმებთან 

დაკავშირებულ დანახარჯებს. დეფექტები და უხარისხო მომსახურება, რომლებიც შეუმჩნეველი 

რჩება საწარმოო პროცესის დროს, იწვევს გარე დანაკარგებს. ამის გამო წარმოიქმნება მთელი რიგი 

დანახარჯებისა, მაგალითად, საგარანტიო მომსახურების გაძვირებასთან, საჩივრების 

დამუშავებასთან, საქონლის შეცვლასთან, ვალდებულებების ან სამართლებრივი 

პასუხისმგებლობის წარმოშობასთან, საქმიანი რეპუტაციის შელახვასთან, კლიენტურის 

დაკარგვასთან  დაკავშირებული ხარჯები.  

 

 თანამედროვე მიდგომები ხარისხის მენეჯმენტისადმი 

 დიდი ხნის განმავლობაში ორგანიზაციებში ხარისხზე პასუხს აგებდა ხარისხის მართვის 

განყოფილება. სამრეწველო საწარმოებში ხარისხის მართვის მთავარი იარაღი იყო დეფექტების და 

შეცდომების აღმოჩენისთვის ჩატარებული შემოწმებები. მასობრივი წარმოების სისტემებში, 

რომელთა  ხანგრძლივი შეჩერება ეკონომიკურად წამგებიანია, ამგვარი შემოწმებები ტარდებოდა 

საწარმოო პროცესის დასრულების შემდეგ, რის გამოც დეფექტთა უმრავლესობის თავიდან აცილება 

ვერ ხერხდებოდა, ზოგიერთ შემთხვევაში კი მათი აღმოჩენაც პრობლემური იყო, რადგან 

თვალთახედვის არეალის მიღმა, ნაკეთობის შიგნით იყო მოხვედრილი. ამ მიდგომის შედეგად 

კომპანიები ცდილობდნენ რაც შეიძლება მეტი დეფექტის აღმოჩენას, მაგრამ ვერ ახერხებდნენ 

პროცესების სრულყოფას. ამის გამო დიდი იყო დეფექტური პროდუქციის მომხმარებლამდე 

მიღწევის ალბათობა და შესაბამისად, იყო მაღალი გარე დანაკარგებიც. მეოცე საუკუნის მეორე 

ნახევრის დასაწყისიდან კომპანიებმა დაიწყეს წუნის საწარმოო პროცესის მსვლელობის დროს 

აღმოჩენა, რის შედეგადაც დეფექტების ზოგიერთი მიზეზი აღმოიფხვრა, მაგრამ, როგორც წესი, 

ამგვარი მცდელობები არ ვრცელდებოდა საქონლის (მომსახურების) და პროცესების 

პროექტირებაზე, აგრეთვე არ კონტროლდებოდა რესურსების მიმწოდებლები. მათთან არსებული 



6 

ბადრი რამიშვილი ლექციის ტექსტი 

მშრალი საკონტრაქტო ურთიერთობები არ გამორიცხავდა ხელშეკრულების პირობების დარღვევას 

და შესაბამისად, ხშირი იყო კონფლიქტებიც. ამ მიდგომის თანახმად მუშახელი განიხილებოდა, 

როგორც გარკვეული დავალების უსიტყვოდ შემსრულებელი და გადაწყვეტილების მიღება 

ცალსახად მენეჯმენტის პრეროგატივა იყო. ეს გახლდათ ავტორიტარული სისტემა, რომელიც 

ზემოდან იმართებოდა. 

 ხარისხის მართვის თანამედროვე მიდგომა ეფუძნება არა დეფექტების აღმოჩენას და 

გამოსწორებას, არამედ მათ პრევენციას. ეს ხორციელდება პროცესების, ნაკეთობების, მომსახურების 

ყოველმხრივ და გულდასმით შემოწმების ფონზე. ხშირად ტესტირება ტარდება არა წუნის 

გამოსავლენად, არამედ იმის დასადასტურებლადაც, რომ საქონელი ხარისხიანია. გარდა ამისა, 

ხარისხის უზრუნველყოფა აღარ არის ერთი სტრუქტურული ერთეულის პრეროგატივა და ის 

მთელი ორგანიზაციის საზრუნავად იქცა. ამგვარი მიდგომა პირველად იაპონიაში დაინერგა და 

მერე გავრცელდა დასავლეთში, რაც მის ეფექტურობაზე მეტყველებს. მიმწოდებლები აღარ 

განიხილება შესაძლო კონფლიქტის წყაროდ, არამედ მათთან ვითარდება მჭიდრო პარტნიორული 

ურთიერთობები. თანამედროვე მიდგომის კონტექსტში მცირდება როგორც შიდა, ასევე გარე 

დანაკარგებთან დაკავშირებული დანახარჯები, თუმცა ჩნდება ორი ახალი ტიპის ხარჯების გაწევის 

აუცილებლობა, მაგრამ ეს უკანასკნელნი ჯამურად იმდენად მცირეა ადრე არსებულ დანაკარგებთან 

შედარებით (იხ. ნახატი 7.1), რომ მათი მიზანშეწონილობა ეჭვქვეშ არ დგას. ესაა შემოწმებასთან  და 

პრევენციასთან დაკავშირებული დანახარჯები.  

ნახატი 7.1 

ხარისხთან დაკავშირებული დანახარჯები 

 

  
 

შემოწმებასთან დაკავშირებული ხარჯები გამოწვეულია საქონელსა და მომსახურებაში 

დეფექტების აღმოჩენისთვის საჭირო ღონისძიებებით. ისინი მოიცავს მაკონტროლებლებზე, 

ტესტირებაზე, გასაზომ მოწყობილობებზე, ლაბორატორიებზე, სააუდიტორო შემოწმებებზე გაწეულ 

ხარჯებს. პრევენციული დანახარჯები გამოწვეულია დეფექტების თავიდან არიდებასთან 

დაკავშირებული ღონისძიებებით. ასეთი ღონისძიებებია: დაგეგმვისა და მართვის სისტემების 

დახვეწა, მიმწოდებლებთან მუშაობა, პერსონალის სწავლება, ხარისხის კონტროლის პროცედურების 

შემუშავება და პროექტირებისა და წარმოების ფაზების დამატებითი მონიტორინგი. 

 

ხარისხის ტოტალური მართვა 
კომპანიები, ხარისხის უმაღლესი მაჩვენებლების მიღწევისათვის, სულ უფრო ხშირად  

მიმართავენ ბიზნეს-პროცესების პერმანენტულ გარდაქმნას. ამ მეთოდს ხარისხის ტოტალური 

მართვა (Total Quality Management — TQM) ეწოდება. TQM არის ბიზნეს-პროცესების განუწყვეტელი 

დახვეწა-გაუმჯობესება, ყოველი ამოცანის მაქსიმალურ დონეზე შესრულება, ხარისხის მიღწევის 

პროცესში ყველა დონის და განყოფილების თანამშრომლის ჩართვა, შრომის კოლექტიური 

ორგანიზაცია, ეტალონური მაჩვენებლებისადმი სწრაფვა, კლიენტის მოლოდინისადმი 

შესაბამისობა. TQM  მიზანია ამოცანის შესრულებისადმი ენთუზიაზმის გამოწვევა ზევიდან ქვევით. 

ამასთან, ამ მეთოდის მოქმედება სცდება ერთი ორგანიზაციის ფარგლებს და ვრცელდება როგორც 

მიმწოდებლებზე, ასევე მომხმარებლებზე. ამ უკანასკნელზე ხდება კომპანიის მოქმედებათა 

ფოკუსირება, ხოლო მისი მოთხოვნილების დაკმაყოფილება ხარისხის მთავარი განმსაზღვრელი 

ფაქტორია.  

ხარისხის ტოტალური მართვის მიდგომის აღწერა მოკლედ შემდეგნაირად შეიძლება: 

მომხმარებლის მოთხოვნილებების დადგენა, რაც სხვადასხვა საშუალებით, მაგალითად, 

გამოკითხვებით, ინტერვიუების აღებით, საფოკუსე ჯგუფებზე დაკვირვებით ხორციელდება და 

გადაწყვეტილების მიღების პროცესში მომხმარებლის მონაწილეობას განაპირობებს; ისეთი 

საქონლის ან მომსახურების დამზადება, რომელიც მომხმარებლის მოთხოვნილებების შესაბამისი 

იქნება ან გადააჭარბებს მას; ზოგიერთი ტიპის საქონლის ხარისხის ორი უმთავრესი პირობის _ 

მოხმარების და წარმოების სიმარტივის _ დაცვა; სამუშაო პროცესის ისე დაპროექტება, რომ მისი 

მიმდინარეობის სიზუსტე უზრუნველყოფილი იყოს დასაწყისიდანვე; სავარაუდო შეცდომების 

უბნის და დროის განსაზღვრა და მათი თავიდან აცილება; ხარვეზების გამომწვევი მიზეზების 

გამოვლენა და მათი გამოსწორება; პროცესის „შეცდომისადმი მედეგობის“ უზრუნველყოფა; 

კონტროლის შედეგების გამოვლენა და მათი გამოყენება სისტემის ფუნქციონირების 

გაუმჯობესებისათვის; სრულყოფის პერმანენტული პროცესის შენარჩუნება; ხარისხის ტოტალური 

მართვის კონცეფციის მიმწოდებლებსა და დისტრიბუტორებზე გავრცელება; პროცესებში როგორც 

შემსრულებლების, ასევე ტოპ-მენეჯმენტის აქტიური მონაწილეობა და მათზე პასუხისმგებლობის 

დაკისრება.  

TQM-ის შესახებ სრულფასოვანი ხედვის ჩამოყალიბებისათვის აუცილებელია მასთან 

დაკავშირებული რამდენიმე კონცეფციის აღწერა, რომლის შესახებაც ქვემოთ იქნება საუბარი. 

ხარისხის მუდმივი სრულყოფა. მომხმარებლისთვის მაღალი ხარისხის საქონლის და 

მომსახურების მიწოდების გზების ძიება მუდმივი და დაუსრულებელი პროცესი უნდა იყოს, 

წინააღმდეგ შემთხვევაში უპირატესობას კონკურენტები მოიპოვებენ  და მომხმარებლებსაც 

გადაიბირებენ. სრულყოფის პროცესის შეფერხება იწვევს კომპანიის მიერ კონკურენტული ბრძოლის 

და მომხმარებლის კმაყოფილების გამოწვევის უნარების დაკარგვას. 

ხარისხის მუდმივი სრულყოფა ხარისხის ტოტალური მართვის დოქტრინის განუყოფელი 

ნაწილია, რომლის თანახმადაც, პროდუქციის და ტექნოლოგიების დახვეწა განიხილება, როგორც 

უსასრულო პროცესი. ამ დროს მიიღწევა თუნდაც მცირე მასშტაბიანი გაუმჯობესებები, მაგრამ ამას 

პერმანენტული ხასიათი გააჩნია. უფრო კონკრეტულად რომ ითქვას, ხარისხის მუდმივი სრულყოფა 

მოიცავს მანქანა-დანადგარების, მასალების, სამუშაო ძალის გამოყენებისა და საწარმოო  მეთოდების 

დახვეწას და ამ პროცესში ყველა სასარგებლო წინადადებისა და იდეის ჩართვას. მენეჯმენტის ეს 

ფილოსოფია აშშ-ში წარმოიშვა, მისი პრაქტიკული გამოყენება კი პირველად იაპონელებმა დაიწყეს 

და ბევრი სიახლე შესძინეს არა მარტო მუდმივი სრულყოფის დოქტრინას, არამედ ზოგადად 

ხარისხის მენეჯმენტს.  

იაპონელების დიდი დაინტერესების და ღვაწლის მიმანიშნებელია ისიც, რომ მათ მუდმივი 

სრულყოფის პროცესის აღმნიშვნელად საკუთარი ტერმინი „კაიზენი“ შემოიღეს, რომელიც საკმაოდ 

ფართოდ გავრცელდა მსოფლიოში. მუდმივი სრულყოფის პროცესი ყველაზე კარგად ასახულია ე.წ. 

დემინგის ბორბლის (იხ. ნახატი 7.2), ანუ „PDCA“ (Plan-Do-Check-Act) ციკლის მეშვეობით. იგი 

მოიაზრებს შემდეგი ეტაპების პერმანენტულ მონაცვლეობას: გაუმჯობესების გეგმის შემუშავებას, 

მის განხორციელებას, შემოწმებას და მაკორექტირებელი ან სხვა სახის მოქმედებების გატარებას.  

ნახატი 7.2 

დემინგის ბორბალი (ციკლი PDCA) 

 
გარდა „დემინგის ბორბლისა“, ცნობილია მუდმივი სრულყოფის კიდევ ერთი მეთოდი, 

რომლის სახელწოდება „5W2H“ (იხ. ცხრილი 7.2) ინგლისური სიტყვების (What _ რა, Why _ რატომ, 

Where _ სად, When _ როდის, Who _ ვინ, How _ როგორ, How much _ რამდენი) პირველი ასოებიდან 

მომდინარეობს. ამ მიდგომის მეშვეობით ხორციელდება გაუმჯობესების შესაძლებლობების 

იდენტიფიცირება და ხარისხის სრულყოფის გზების დეტალური განსაზღვრა. 

              ცხრილი 7.2 

მეთოდი 5W2H 

ასპექტი 5W2H            aRwera                    kontrRonisZieba  

სagnis arsi   რაkeTdeba? SesaZlebelia Tu ara      usargeblo amocanebze   
ra?           problemebis Tavidan acileba?             uaris Tqma  

mizani        ratom aris saWiro es RonisZieba?       miznis naTlad  

ratom?                                                gansazRvra                 

ganlageba     sad sruldeba moqmedeba?             ganlagebis adgilis,  
sad?           sworad aris SerCeuli adgili?        qmedebaTa mimdevrobis,  

mimdevroba    rodis sjobs mocemuli amocanis        an შემსრულებლის  

რodis?        Sesruleba?                                                     Secvla 
personali    vin asrulebs davalebas? xom ar  

vin?           sjobs sxvam Seasrulos igi? 

meTodi        rogor sruldeba amocana?           aris Tu არა amocanis                      

rogor?                                                                                gamartivebის ukeTesi                                                      

                                                    meTodi an saSualeba? 

danaxarjebi   ra Rirs es amJamad?                  gaumjobesebis meTodis  

ramdeni?        რa eRireba gaumjobesebis Semdeg?      SerCeva                                

ეტალონის გამოვლენა. ეტალონის გამოვლენა ნიშნავს იმ კომპანიების იდენტიფიცირებას, 

რომლებიც საუკეთესონი არიან თავიანთ სფეროში. რის შემდეგაც კონკრეტული ფირმის მიერ  

საკუთარ საქმიანობაში მათი მიღწევების დუბლირება ხორციელდება. ამ პროცესის აღმნიშვნელად 

გამოიყენება ტერმინი „ბენჩმარქინგი“, რაც ნიშნავს დარგში ლიდერის პოზიციაზე მყოფი კომპანიის 

გამოცდილების კოპირებას. ბენჩმარქინგი შემდეგი ეტაპების განხორციელებას მოიცავს: 

ეტალონური მაჩვენებლების განსაზღვრა, ბენჩმარქინგის გუნდის შექმნა, ბენჩმარქინგის 

პარტნიორების იდენტიფიცირება, ბენჩმარქინგის ინფორმაციის შეგროვება და ანალიზი, 
ეტალონური მაჩვენებლების მიღწევის ან გადაჭარბებისთვის ღონისძიებების გატარება. მიუხედავად 

იმისა, რომ კლასიკური გაგებით ბენჩმარქინგი კომპანიის გარეთ მიმართული საქმიანობაა, 
უკანასკნელ პერიოდში მკვიდრდება შიდა ბენჩმარქინგის ცნებაც, რაც კომპანიის შიგნით ცალკეულ 

სტრუქტურულ ერთეულებს შორის გამოცდილების გაზიარებას გულისხმობს. ეს პრაქტიკა 

განსაკუთრებით მნიშვნელოვანია დიდი, კონგლომერატული კომპანიების შემთხვევაში.  

თანამშრომლებისთვის უფლებამოსილებების გადაცემა. ამ კონცეფციას საფუძვლად უდევს 

თანამედროვე მენეჯმენტში მიმდინარე ცვლილებები. განვითარებულ ქვეყნებში საშუალო 

სტატისტიკური დაქირავებულის კვალიფიკაცია, განათლების დონე და პროფესიონალიზმი 

განუხრელად მაღლდება. ამავე დროს, ის ეკონომიკური თუ საკანონმდებლო თვალსაზრისით სულ 

უფრო დაცული ხდება. გამომდინარე აქედან, მისი მოტივირებისთვის აღარ არის საკმარისი 

ტრადიციული მეთოდების გამოყენება. ხოლო გადაწყვეტილების მიღების პროცესში მისი ჩართვა 

ერთ-ერთი ძლიერი მოტივაციური ფაქტორი ხდება. შესაბამისად, თანამშრომლებისთვის მუდმივი 

სრულყოფის პროცესში უფლებამოსილებების გადაცემა და სათანადო პასუხისმგებლობის 

დაკისრება მათ მძლავრ მოტივირებას იწვევს. გარდა ამისა, გასათვალისწინებელია ის ფაქტიც, რომ 

გადაწყვეტილების მიღების პროცესი გადაეცემა მათ, ვინც მჭიდროდ არის დაკავშირებული 

წარმოებასთან და ნათელი წარმოდგენა გააჩნია პრობლემებზე და მათი გადაწყვეტის გზებზე. 

ჯგუფური მიდგომა.  დროითი შეზღუდვების არ არსებობის პირობებში, პრაქტიკამ დიდი 

ხანია დაადასტურა გადაწყვეტილების მიღების ჯგუფური პროცესის უპირატესობა. გარდა იმისა, 

რომ კოლექტიური აზროვნება პლურალიზმის საუკეთესო საშუალებაა, პრობლემების გუნდურად 

გადაწყვეტა კოლექტივში თანამშრომლობის და ერთიანობის სულისკვეთებას ამკვიდრებს. ხარისხის 

მართვის პროცესში ყველაზე ცნობილი ჯგუფური მეთოდია ხარისხის წრეები. ის საწარმოს ერთი 

ქვეგანყოფილების თანამშრომლებისგან ნებაყოფლობით შემდგარი ჯგუფია, რომელიც 

რეგულარულ თათბირებზე იკრიბება ხარისხთან დაკავშირებული საკითხების განსახილველად. 

ჯგუფის წევრები ჩვეულებრივ გადიან საგანგებო მომზადებას, რაც მათ ეხმარება ხარისხის მართვის 

დროს წამოჭრილი პრობლემების გადაწყვეტაში. ჯგუფის მუშაობაში ზოგჯერ კომპანიის 

მენეჯმენტის წარმომადგენლები და ექსპერტებიც იღებენ მონაწილეობას, თუმცა ხარისხის წრეების 

წარმატებას მასში სწორედ ჩვეულებრივი თანამშრომლების მონაწილეობა განაპირობებს. ამასთან, 

ხარისხის წრეებში მონაწილეობა ხელს უწყობს თვით მისი წევრების პროფესიულ სრულყოფას, 

კოლექტივში კომუნიკაბელურობის და მორალური განწყობის ზრდას.  

ზუსტად-დროზე (JIТ-Just-In-Time). სისტემა ზუსტად-დროზე ღონისძიებათა ერთიანი 

კომპლექსია მასშტაბური საწარმოო პროცესის მინიმალური მატერიალურ-სასაქონლო, მასალების, 

მაკომპლექტებლების, ნახევარფაბრიკატების მარაგების მეშვეობით შესრულებისათვის. დეტალები 

ყოველ შემდგომ სამუშაო ოპერაციას მიეწოდება „ზუსტად-დროზე“, ანუ მაშინ, როდესაც მათი 

საჭიროება წარმოიქმნება. ეს მეთოდი ეფუძნება ლოგისტიკურ კონცეფციას „არაფრის წარმოება არ 

მოხდება, თუ ამის აუცილებლობა არ იქნება“.  თავად „ზუსტად-დროზე“ მოიაზრებს უფრო 

სრულყოფილ საწარმოო სისტემას, მცირე მარაგებს, რაც, თავის მხრივ, ნიშნავს მაღალი ხარისხის 

ოპერაციებს. ამავე დროს, ამ სისტემის დანერგვის პროცესში კომპანიაში გამოაშკარავდება და 

აღმოიფხვრება არსებული ნაკლოვანებები. წინააღმდეგ შემთხვევაში პროცესების მაღალი 

სინქრონიზაცია ვერ მოხერხდება, ეს კი მთავარი ფაქტორია JIТ-ისთვის. 

ტაგუჩის კონცეფცია. 1970-1990  წლებში განვითარდა მიდგომა, რომელსაც შემდგომ მისი 

შემქმნელის გვარის მიხედვით ტაგუჩის კონცეფცია ეწოდა. დიდია მისი ღვაწლი ხარისხის მართვის 

პრინციპების განვითარების საქმეში. ტაგუჩი საკუთარ მიდგომაში  ეხება ხარისხის მიმართ 

მოთხოვნების ჩამოყალიბების ფორმას, რომელიც მის კონცეფციაში ღირებულებითი სახით არის 

წარმოდგენილი. რის საფუძველზეც დგება ე.წ. ტაგუჩის დანაკარგების ფუნქცია. მისი არსი მარტივია 

და იმაში მდგომარეობს, რომ საწარმოო დანაკარგები მაშინაა მინიმალური, როდესაც ხარისხის 

მაჩვენებლები ემთხვევა მიზნობრივს და პირიქით, დანაკარგები იზრდება, როდესაც ხარისხის 

პარამეტრები გადახრების ზღვარს უახლოვდება. ამიტომ საჭიროა პროდუქციის თვისებების და/ან 

პროცესების  ვარიაციულობის შემცირება, რის შედეგადაც ცვლილებებისადმი მედეგი პროცესები 

მიიღება.  გარდა ამისა, ეს მიდგომა საფუძვლად დაედო ე.წ. „მტკიცე პროექტირების“ მეთოდს. რის 

შესახებაც ჩვენ უკვე გვქონდა მსჯელობა.  

კონცეფცია „ექვსი სიგმა“. წარმოების მართვის კონცეფციის არსი, რომელიც კორპორაცია 

Motorola-მ 80-იან წლებში შეიმუშავა და დღეს ცნობილია „ექვსი სიგმას“ სახელით, მდგომარეობს 

ყოველი პროცესის შედეგის ხარისხის გაუმჯობესებასა და ოპერაციულ საქმიანობაში 

სტატისტიკური გადახრების მინიმიზებაში. ამ კონცეფციის ერთ-ერთი ამოსავალი პრინციპია 

მომხმარებლის მაქსიმალური კმაყოფილების მიღწევა. იგი ხარისხის მართვის რამდენიმე მეთოდს 

იყენებს, რომელთაგან მთავარია სტატისტიკური მეთოდები. გამომდინარე აქედან, იგი როგორც 

მიზნების, ასევე შედეგების რაოდენობრივ შეფასებებს ეყრდნობა. აღსანიშნავია აგრეთვე ე.წ. DMAIC 

მიდგომა (იხ. ნახატი 7.3), რომელიც დემინგის ბორბლის თანახმად ციკლურ პროცესს გულისხმობს 

და შემდეგ ეტაპებს მოიცავს: ყოველი პროცესის კრიტიკული გამომსვლელების განსაზღვრა და მათი 

გაუმჯობესებისთვის შესაძლებლობების იდენტიფიცირება; სამუშაოს გაზომვა და პროცესების 

რაოდენობრივი მაჩვენებლების შეგროვება; მონაცემთა ანალიზი; პროცესის გაუმჯობესება; ახალი 

პროცესის კონტროლი  მწარმოებლურობის შესამოწმებლად.  

ნახატი 7.3 

DMAIC მიდგომა 

 
 კონცეფციის სახელწოდება წარმოდგება საშუალო კვადრატული გადახრის აღმნიშვნელი 

ასოს σ დასახელებიდან და მიუთითებს კონცეფციის გამოყენების განსაკუთრებულ შედეგზე, რაც 

უდეფექტობის 99,99966 %-იან მაჩვენებელს გულისხმობს. ამგვარი მაჩვენებელი საკუთარი 

პერსონალისადმი დიდი ყურადღების შედეგიც არის და მათ მუდმივ სწავლებას და კვალიფიკაციის 

ამაღლებას გულისხმობს.  

 

ხარისხის ტოტალური მართვის დროს გამოყენებული ინსტრუმენტები 

პარეტოს ანალიზი. ეს მეთოდი ფართოდ გამოიყენება პრაქტიკაში და მათ შორის ხარისხის 

მენეჯმენტშიც. მისი არსი იმაში მდგომარეობს, რომ უნდა მოხდეს განსაკუთრებით მნიშვნელოვანი 

პრობლემების იდენტიფიცირება და შემდეგ მათზე გამახვილდეს ყურადღება. მეთოდის 

სახელწოდება მომდინარეობს იტალიელი სოციოლოგის ვილფრედო პარეტოს გვარიდან, რომელმაც 

პირველად შენიშნა ის კანონზომიერება, რომელიც შემდგომ საფუძვლად დაედო მეთოდს. მას სხვა 

სახელწოდებაც გააჩნია, რომელც უფრო ასახავს მის არსს, კერძოდ 80-20-ის წესი. ხარისხთან 

დაკავშირებით ეს ასე შეიძლება გავიგოთ: არსებობს მიზეზების 20 პროცენტი, რომელიც იწვევს 

პრობლემების 80 პროცენტს და პირიქით. გამომდინარე აქედან, უპირველეს ყოვლისა, საჭიროა 

განსაკუთრებით მნიშვნელოვანი მიზეზების იდენტიფიცირება და მათი ნეიტრალიზება. მეთოდის 

მეტი თვალსაჩინოებისა და ეფექტიანობის ასამაღლებლად ხშირად გამოიყენება დიაგრამები (იხ. 

ნახატი 7.4) 

 

 

http://ru.wikipedia.org/wiki/Motorola

ნახატი 7.4 

პარეტოს გრაფიკი 

 
მსავსი გრაფიკები, ახდენს პრობლემების  და დეფექტების იდენტიფიცირებას და ასახავს მათ 

სიხშირის კლების მიხედვით. 

 საკონტროლო ცხრილები და ნახატები. ხარისხთან დაკავშირებული პრობლემების 

იდენტიფიცირებისა და აღრიცხვის ერთ-ერთი ყველაზე მარტივი მეთოდია საკონტროლო 

ცხრილები. მათი შედგენა ხდება კონკრეტული სიტუაციისა და შემდგენლის საჭიროებების 

მიხედვით.  ამგვარ მატრიცებში ძირითადად მოტანილია დეფექტის ტიპი, მისი მოხდენის დრო, 

რაოდენობა და სხვა მონაცემები. საკონტროლო ნახატები, რომლებიც წარმოადგენს ნაკეთობის 

სურათს მასზე ხარვეზის ადგილის მითითებით, გამოიყენება იმის სადემონსტრაციოდ, თუ 

კონკრეტულად რომელ ადგილზეა დეფექტი, რაც მნიშვნელოვანი ინფორმაციაა მისი გამომწვევი 

მიზეზების დასადგენად და აღმოსაფხვრელად. 

ნახატი 7.5 

საკონტროლო ცხრილი 

 
ტექნოლოგიური პროცესის კონტროლი. ჩვენ ვისაუბრეთ მატერიალური ნაკეთობის 

წარმოების და მომსახურების პროცესების ბლოკ-სქემების შესახებ (იხ. V და VI თავების შესაბამისი 

სლაიდები). ეს დოკუმენტები, რომლებიც პროექტირების მნიშვნელოვანი ატრიბუტია, ასევე 

გამოიყენება პროცესის ხარისხის მონიტორინგისთვის, რადგან პროცესის თვალსაჩინოდ 

წარმოდგენისთვის ძალიან მოსახერხებელია მისი გრაფიკულად გამოსახვა. ტექნოლოგიური 

პროცესის კონტროლი სწორედ ბლოკ-სქემებს ეფუძნება და მას იყენებენ მომსახურების და 

მატერიალური პროდუქციის წარმოების პროცესის შესამოწმებლად. ამ დროს მონიტორინგი 

ტარდება საწყისიდან ბოლო ოპერაციამდე და მისი მიზანია აღმოჩნდეს პროცესის ის უბანი, სადაც 

ხდება სტანდარტებიდან გადახრა. ამასთან, ის საშუალებას იძლევა, მყისიერად გატარდეს 

მაკორექტირებელი ზომები. პროცესი შეიძლება მიმდინარეობდეს ფიზიკური ცვლილებებით, 

მაგალითად, დეტალის გადაადგილება, ანაც გადაწყვეტილების ფორმით, რომელიც ამა თუ იმ 

ოპერაციის მიმართ მიიღება. ბლოკ-სქემებზე ხდება პრობლემური ოპერაციების იდენტიფიცირება, 

მნიშვნელობის მიხედვით რანგირება და მათ გადაწყვეტაზე მუშაობა მთლიან პროცესზე 

დაკვირვების ფონზე. პრობლემების რანგის განსაზღვრისათვის სხვადასხვა კრიტერიუმები 

გამოიყენება, რომელთაგან უმთავრესია შიდა და გარე მომხმარებლების კმაყოფილების ხარისხი. 

მიზეზ-შედეგობრივი დიაგრამები. ხარისხის მენეჯმენტთან დაკავშირებულ მონაცემთა 

ანალიზისა და პრობლემების გადაწყვეტისთვის ხშირად გამოიყენება მიზეზ-შედეგობრივი 

დიაგრამები, რომლებიც განსაკუთრებით ფასეულია სტრუქტურიზების მაღალი დონის გამო. ამ 

ტიპის დიაგრამები პირველად იაპონელმა პროფესორმა კაორუ იშიკავამ შეიმუშავა  და 

მეორენაირად „თევზის ფხას“ უწოდებენ (იხ. ნახატი 7.6). ამ დიაგრამაზე ხდება იმ ფაქტორების 

რამდენიმე დონეზე განხილვა, რომლებიც პრობლემების წყაროდ შეიძლება მოგვევლინოს. თუ 

დეფექტის მიზეზი რომელიმე ეტაპზე ჯერ კიდევ არ არის გამოკვეთილი, გრძელდება მოცემული 

ფაქტორის უფრო ღრმად ანალიზი, რაც დიაგრამაზე შტრიხის და შესაბამისი მიზეზის მითითებით 

ხდება. ხშირად იმ ფაქტორების მიმართ, რომლებიც პრობლემების პოტენციურ შემცველებად 

გვევლინებიან, ისმის კითხვები: რა, ვინ, სად, როდის, როგორ, რატომ, რათა ნათლად გამოიკვეთოს 

დეფექტის მიზეზი. 

ნახატი 7.6 

მიზეზ-შედეგობრივი დიაგრამა 

 
 „უშეცდომო“ მეთოდები. ხშირად საჭირო ხდება პროცესის და პროდუქტის განსაკუთრებით 

მაღალი ხარისხის უზრუნველყოფა, ასეთ შემთხვევებში შეიმუშავებენ მეთოდს, რომლებიც 

წარმოებას „იცავს“ შეცდომებისგან. ამგვარი მეთოდები წააგავს კოდურ საკეტს, რომელიც მანამ არ 

გაიღება, სანამ ციფრებს ზუსტი თანმიმდევრობით არ აკრეფთ. ამ მეთოდებში ხშირად გამოიყენება 

სხვადასხვა მატერიალური ან გამაფრთხილებელი ჩანართები, ისეთები, როგორიც არის poka-yoke, 

რაზედაც ჩვენ უკვე გვქონდა საუბარი. „უშეცდომო” მეთოდები უზრუნველყოფს დეფექტების 

აცილების დამატებით ღონისძიებებს, რის შედეგადაც იზრდება იმის ალბათობა, რომ საბოლოო 

პროდუქტი სათანადო ხარისხის იქნება. ამ მეთოდის გამოყენების საფუძველია შემოწმების მაღალი 

სიხშირე, ზოგჯერ კი ყველა მაკომპლექტებლის, მასალის ან პროცესის შემოწმება. 

 პროცესის სტატისტიკური კონტროლის გრაფიკები. როდესაც ცვლილებები ფიქსირდება 

დროის გარკვეულ პერიოდში, მონაცემთა წარმოდგენისთვის შესაძლოა ყველაზე სასარგებლო 

აღმოჩნდეს გრაფიკები, რომლებზედაც მოცემულია დროში ამა თუ იმ ცვლადის დინამიკა, 

შესაძლებელია იქვე წარმოდგენილი იყოს გადახრების ზედა და ქვედა ზღვარის და მიზნობრივი 

მაჩვენებლების ამსახველი გრაფიკები. პროცესის სტატისტიკური კონტროლის გრაფიკებს იყენებენ 

მაკორექტირებელი ღონისძიებების დროის განსაზღვრისთის. ხარისხის მენეჯმენტით დაკავებული 

პირები ამ ტიპის გრაფიკებს იყენებენ შემდეგი ღონისძიებების განსახორციელებლად: პროცესის 

გაზომვისთვის, პრობლემის გამომწვევი მიზეზის აღმოჩენისთვის, მიზეზების  ლიკვიდირებისა და 

პროცესის  განმეორებისთვის.   

  ნახატი 7.7 

პროცესის სტატისტიკური კონტროლის გრაფიკი 

 
სხვა საკონტროლო დიაგრამები, გრაფიკები და ფიგურები. პროცესში პრობლემების 

გამოვლენისთვის მრავალი დიაგრამა, გრაფიკი და სხვადასხვა გეომეტრიული ფიგურა გამოიყენება. 

მათგან აღსანიშნავია მონაცემთა სიხშირის განაწილების ჰისტოგრამები, წერტილოვანი დიაგრამები, 

რომლებიც ცვლადების კორელაციური კავშირის დასადგენადაა საჭირო, სხვადასხვა ციკლის 

აღმნიშვნელი წრეები, ვარსკვლავები, სპირალები, ხარისხის კიბეები და ა.შ. 

 

ხარისხის საერთაშორისო სერტიფიკატები 
პირველი საერთაშორისო პრემია, რომელიც ხარისხთან დაკავშირებით დაწესდა, „ხარისხის 

გურუს“ ედვარდს დემინგის სახელს უკავშირდება. მისი იდეები წარმატებით პირველად 

იაპონელებმა დანერგეს პრაქტიკაში და  მადლიერების ნიშნად 1951 წელს დააწესეს დემინგის 

სახელობის საერთაშორისო პრიზი, რომელიც მსოფლიოს ნებისმიერ კომპანიას გადაეცემა ხარისხის 

სტანდარტების მიღწევის შემთხვევაში. აშშ-ში 1987 წლიდან არსებობს ბოლდრიჯის პრემია, 

რომელიც ამ ქვეყნის კომპანიების საქმიანობის აღსანიშნავად დაწესდა, მაგრამ აშშ-ს ეკონომიკის 

მოცულობიდან და ამ ქვეყანაში მოღვაწე კომპანიების გლობალური საქმიანობიდან გამომდინარე, 

თამამად შეიძლება, ისიც საერთაშორისო რანგის სტატუსით მოვიხსენიოთ. 

 თანამედროვე მსოფლიოში ხარისხთან ასოცირებული ყველაზე მნიშვნელოვანი 

ორგანიზაციაა ISO (International Organization for Standardization), რომელიც 1947 წელს დაარსდა და მას 

შემდეგ ნაყოფიერ მოღვაწეობას ეწევა საერთაშორისო სტანდარტების შემუშავებისა და ხარისხის 

დაცვის მხრივ. ამ ორგანიზაციამ შექმნა ხარისხის სერტიფიცირების მთელი სისტემა, რომელთაგან 

ჩვენთვის ყველაზე საინტერესოა ISO9000 ჯგუფის სტანდარტები, რომლებიც ხარისხის მენეჯმენტს 

უკავშირდება.  ამჟამად ამ ორგანიზაციის წევრია 164 სახელმწიფო, რომელთაგან ნამდვილი წევრია 

111, ხოლო საქართველო იმ 49 სახელმწიფოს შორისაა, რომლებსაც წევრ-კორესპონდენტის სტატუსი 

გააჩნიათ. კიდევ ოთხი ქვეყანა წევრი აბონენტის უფლებებით სარგებლობს. 
 

კითხვები: 

1. რა არის ხარისხი? 

2. რომელ ცნებებთან არის დაკავშირებული ხარისხი? 

3. მატერიალური ნაკეთობის და მომსახურების ხარისხის რომელ ძირითად პარამეტრებს იცნობთ? 

4. ხარისხის უზრუნველყოფის პროცესში რომელია პირველი ნაბიჯი? 

5. რა არის ხარისხის ფუნქციის განლაგება? 

6. ხარისხის კონტროლის ორგანიზების რომელ მიდგომებს იცნობთ? 

7. რას ნიშნავს ტერმინი „ხარისხი წყაროსთან“? 

8. რა უპირატესობა გააჩნია ხარისხის კონტროლის მიდგომას „ხარისხი წყაროსთან“? 

9. რა ხდება ხარისხის კონტროლის დასკვნით ეტაპზე? 

10. რას ნიშნავს და როგორ მიმდინარეობს შერჩევითი კონტროლი? 

11. კომპანიისთვის რა შედეგები შეიძლება გამოიწვიოს პროდუქციის დაბალმა ხარისხმა? 

12. რას ნიშნავს შიდა და გარე დანაკარგები? 

13. რა დანახარჯებს იწვევს შიდა დანაკარგები? 

14. რა დანახარჯებს იწვევს გარე დანაკარგები? 

15. რას ეფუძნება ხარისხის მართვის თანამედროვე მიდგომა? 

16. რომელია შეფასებასთან დაკავშირებული ხარჯები? 

17. რომელ პრევენციულ ხარჯებს იცნობთ? 

18. რა არის ხარისხის ტოტალური მართვა? 

19. რას მოიცავს ხარისხის მუდმივი სრულყოფის დოქტრინა? რას ნიშნავს „კაიზენი“? 

20. რა არის „PDCA“? 

21. რა არის „5W2H“? 

22. რას ნიშნავს ტერმინი „ბენჩმარქინგი“? 

23. ხარისხის მართვის კონტექსტში რატომ არის მნიშვნელოვანი თანამშრომელთათვის 

უფლებამოსილების გადაცემა? 

24. ხარისხის მენეჯმენტის რომელ ჯგუფურ მეთოდს იცობთ? 

25. რა არის „ზუსტად-დროზე“ და რა მნიშვნელობა აქვს მას ხარისხის უზრუნველყოფის საქმეში? 

26. რაში მდგომარეობს ტაგუჩის კონცეფციის არსი? 

27. რაში მდგომარეობს კონცეფციის „ექვსი სიგმა“ არსი? 

28. რას ნიშნავს DMAIC მეთოდი? 

29. ხარისხის მართვის რომელ ინსტრუმენტებს იცნობთ? 

30. როგორ ტარდება პარეტოს ანალიზი? 

31. როგორი გამოყენება აქვთ ხარისხის მენეჯმენტში საკონტროლო ცხრილებს და ნახატებს? 

32. რა არის  ტექნოლოგიური პროცესის კონტროლის საფუძველი? 

33. როგორ იგება და რა გამოყენება აქვთ მიზეზ-შედეგობრივ დიაგრამებს? 

34. როდის არის საჭირო და რას ეფუძნება „უშეცდომო” მეთოდის გამოყენება? 

35. რა დანიშნულება აქვს პროცესის სტატისტიკურ კონტროლს? 

36. ხარისხის რომელ საერთაშორისო პრიზებს იცნობთ? 

პროცესებისა და საწარმოო სიმძლავრეების დაგეგმვა 

 
პროდუქტისა და მომსახურების პროექტირების შემდეგ აუცილებელია მათი წარმოების 

პროცესის პროექტირება. პროცესის პროექტირება რამდენიმე უმნიშვნელოვანესი ქმედების 

განხორციელებას მოიაზრებს, ესენია: პროცესის სტრატეგიის შემუშავება,  სიმძლავრის დაგეგმვა და 

ტექნოლოგიის შერჩევა.  

 

პროცესის სტრატეგიის შერჩევა 

 პროდუქციის წარმოების და მომსახურების ფორმას განსაზღვრავს პროცესების სტრატეგია. 

სტრატეგიის შემუშავების ამოსავალი წერტილია მომხმარებელთა მოთხოვნილებების 

დაკმაყოფილება, რაც პროდუქციის/მომსახურების პროექტის მაქსიმალური ხარისხით შესრულებით 

და საწარმოო დანახარჯების განსაზღვრული დონის შენარჩუნებით მიიღწევა. პროცესის შერჩევის 

გადაწყვეტილების სტრატეგიული ხასიათიდან გამომდინარე, მას გრძელვადიანი ეფექტი გააჩნია 

წარმოების ეფექტიანობაზე, მოქნილობაზე, პროდუქციის ხარისხზე და ზოგადად კომპანიის 

სტრატეგიული მიზნების შესრულებაზე. ქვემოთ განხილულია პროცესების ოთხი სტრატეგია, 

რომლებიც შესაძლებელია ამა თუ იმ დარგში და ბაზრის სეგმენტზე მოღვაწე კომპანიამ გამოიყენოს.  

 პროცესზე ფოკუსირების სტრატეგიის შემუშავება იმ კომპანიებს ესაჭიროებათ, რომლებიც 

ბაზრის სპეციფიკურ ან მაღალ სეგმენტებზე მოღვაწეობენ (ნახატი 8.1). ამ დროს ყოველი შეკვეთა 

უნიკალურია, რის საფუძველზეც ასევე უნიკალური პროცესი იგეგმება. ხშირად იწარმოება ერთი 

ერთეული პროდუქცია ან მომსახურება, ზოგჯერ კი რამდენიმე სრულიად მსგავსი საქონლის 

წარმოებაც ხდება. ამ სტრატეგიის მთავარი უპირატესობა სწორედ მრავალფეროვანი 

მოთხოვნილებების დაკმაყოფილებაში და მოქნილობაში მდგომარეობს, თუმცა იდენტური 

პროდუქციის წარმოების მოცულობების სიმცირე ერთეულის თვითღირებულებას მკვეთრად 

ზრდის. მიუხედავად იმისა, რომ იმ საწარმოებში, რომლებიც პროცესზე ფოკუსირების სტრატეგიას 

შეარჩევენ, გამოიყენება საერთო დანიშნულების დანადგარები და მოწყობილობები, მათი 

დატვირთვის მცირე კოეფიციენტი 

ნახატი 8.1 

 
მნიშვნელოვნად აძვირებს წარმოებას. თვითღირებულების ზრდას იწვევს ფართო კვალიფიკაციის 

მუშახელის გამოყენებაც, რომელთაც ხშირად სპეციფიკური პრობლემების გადაწყვეტა უწევთ, რის 

გამოც წარმოების პროცესი ნელა მიმდინარეობს. დიდია ნედლეულის და მაკომპლექტებლების 

მარაგების მოცულობები, რაც ასევე უარყოფითად მოქმედებს თვითღირებულებაზე. სამუშაოს 

მრავალფეროვნების გამო, ეს სტრატეგია ყველაზე დატვირთულია ინსტრუქციებით, რადგან 

სტანდარტულთან ერთად უნიკალური ოპერაციებიც გამოიყენება. ამ და სხვა ზემოთ აღნიშნული 

ფაქტორებიდან გამომდინარე, პროცესზე ფოკუსირების სტრატეგიის კონტექსტში საჭიროა გეგმა-

გრაფიკების, ნახაზების, ცხრილების აგებაზე ყურადღების გამახვილება, რაც, თავის მხრივ, 

ართულებს მის გამოყენებას.  შეკვეთის შესრულებამდე შესაძლებელია დანახარჯების მხოლოდ 

მიახლოებითი კალკულაცია, ამიტომ ზუსტი ხარჯები ცნობილი ხდება მხოლოდ სამუშაოების 

დასრულების შემდეგ. იმ კომპანიის ოპერაციული სისტემა, რომელიც პროცესებზე ფოკუსირების 

სტრატეგიას შეარჩევს, შეიძლება იყოს საპროექტო ან ინდივიდუალური წარმოების ტიპის. ეს 

სტრატეგია აქტიურად გამოიყენება როგორც მატერიალური წარმოების, ასევე მომსახურების 

სფეროებში.  

 განმეორებად პროცესებზე ფოკუსირების სტრატეგიის შერჩევას განაპირობებს ერთგვაროვან 

საქონელზე არსებული საშუალო ან მცირე ინტენსივობის მოთხოვნა, რომელსაც პერიოდული, 

ნაკლებად მნიშვნელოვანი ცვლილებები ახასიათებს (ნახატი 8.2). თანამშრომლების ზომიერი 

კვალიფიკაცია გამოწვეულია პროცესების განმეორებადობით, რის ფონზეც იკლებს პერსონალის 

ტრენინგების  და ინსტრუქციების ცვლილების საჭიროება. ოპერაციების რიტმულობის გამო 

შესაძლებელია JIT-ის გამოყენება, რაც ამცირებს მარაგებს. სისტემაში ნაკადის მოძრაობა შედარებით 

სწრაფია და საწარმოო ციკლი საათებით ან დღეებით იზომება. პროცესებზე ფოკუსირებულ 

წარმოებასთან შედარებით ახასიათებს მცირე მოქნილობა, მაგრამ მეტი ეფექტიანობა, მეტი 

ფიქსირებული და ნაკლები ცვალებადი დანახარჯები. განმეორებად პროცესებზე ფოკუსირების 

სტრატეგიის უმთავრესი მახასიათებელია მოდულური წარმოება. სხვადასხვა მაკომპლექტებლისა 

და   ნედლეულისგან    იქმნება     მოდულები,      რის     საფუძველზეც     იწარმოება      შეზღუდული   

ნახატი 8.2 

 
ასორტიმენტის სტანდარტული პროდუქცია. ხშირად ხდება მზა მოდულების გარე 

სტრუქტურებისგან შეძენაც. ამ სტრატეგიის შერჩევის შემდეგ კომპანიების ოპერაციული სისტემა 

განეკუთვნება წვრილსერიული და სერიული წარმოების ტიპს და იგი ზოგჯერ ორგანიზებულია 

ამკრები ხაზის საფუძველზე. წარმოების შედარებით მსხვილი მოცულობები და დანადგარების 

დატვირთვის მაღალი კოეფიციენტი სპეციალური, ძვირადღირებული მოწყობილობების 

გამოყენების საშუალებას იძლევა. განმეორებად პროცესებზე ფოკუსირების სტრატეგიის 

კონტექსტში დაგეგმვა ეფუძნება მოთხოვნილების ხშირ პროგნოზირებას, რის საფუძვლეზეც იგება 

პროცესების შესაბამისი მოდელები. ფართო გამოცდილების გამო, რაც იდენტურ განმეორებად 

პროცესებს ეფუძნება, შესაძლებელია დანახარჯების წარმოების დაწყებამდე განსაზღვრა. 

პროცესების ორგანიზების ამ სტრატეგიას ძირითადად მატერიალურ წარმოებაში იყენებენ. 

 პროდუქციაზე ფოკუსირების სტრატეგიის თანახმად, როგორც სახელწოდებაც მიუთითებს, 

წარმოება ორგანიზებულია საქონლის სახეობის შესაბამისად (ნახატი 8.3). ამ სტრატეგიის 

საფუძველზე ერთგვაროვანი ან მცირედ დიფერენცირებული პროდუქცია იწარმოება. მათ შორის 

არსებობს უმნიშვნელო განსხვავება, რასაც ძირითადად საბოლოო პროდუქციის შეფუთვა, ზომები 

და ფორმა განაპირობებს. პროცესის ორგანიზების სწორედ ეს ფორმა იძლევა ერგვაროვანი საქონლის 

ყველაზე დიდი მოცულობებით წარმოების შესაძლებლობას, რითაც მიიღწევა დანახარჯების 

მინიმუმამდე შემცირება, მაგრამ, სამაგიეროდ, ყველაზე ნაკლებია მოქნილობა. პროდუქციის 

ფოკუსირების სტრატეგიის შერჩევას განაპირობებს როგორც ბაზარზე არსებული მოთხოვნის 

ხასიათი, ასევე ზოგიერთი ტიპის პროდუქციის დამზადების ტექნოლოგიური თავისებურებები. იმ 

ოპერაციულ სისტემებს, რომელთა პროცესებიც აღნიშნული სტრატეგიის საფუძველზე არის 

ორგანიზებული, ორი ტიპის მასობრივი და უწყვეტი წარმოება ახასიათებთ. მაღალი 

სტანდარტიზაციის გამო, ამ სახის პროცესებში ძირითადად  დასაქმებულია ვიწრო კვალიფიკაციის 



3 

ბადრი რამიშვილი ლექციის ტექსტი 

პერსონალი და მათი ორგანიზებისთვის საკმარისია მცირე სამუშაო განაწესი და ინსტრუქციები. 

წარმოების დიდი მოცულობები და დანადგარების დატვირთვის ძალიან მაღალი კოეფიციენტები   

სპეციალიზებული მოწყობილობების გამოყენების კარგ საშუალებას იძლევა. ამ ტიპის წარმოებებში, 

ფიქსირებული ხარჯების  სიდიდის  გამო,  უარყოფით  შედეგს  იწვევს  სიმძლავრეების  

არასათანადო  დატვირთვა,  რის გამოც   დანახარჯები  ერთეულ  პროდუქციაზე  შესაძლოა  ძალიან 

ნახატი 8.3 

 
გაიზარდოს. პროდუქციაზე ფოკუსირების სტრატეგიის პირობებში საწარმოს მცირე 

მრავალფეროვნების ნედლეული და მაკომპლექტებლები სჭირდება, გარდა ამისა, ნაკადი, როგორც 

წესი, სწრაფად და რიტმულად გადაადგილდება. ამ სტრატეგიის პირობებში შედარებით მარტივია 

პროცესების დაგეგმვა, რადგან ის ერთგვაროვნებით ხასიათდება და მოთხოვნის პროგნოზი იმ 

ბაზრებზე, რომელსაც ეს წარმოების წესი შეიძლება მიესადაგოს, მაღალი სიზუსტით გამოირჩევა. 

ყოველივე ზემოთ აღნიშნული იწვევს მარაგების შემცირებას, რაც კიდევ უფრო ეფექტიანს ხდის 

კომპანიის საქმიანობას. პროდუქციაზე ფოკუსირების სტრატეგია ძირითადად მატერიალური 

წარმოების პირობებში გამოიყენება, თუმცა ზოგიერთი სერვის-კომპანია ცდილობს, მისი 

ელემენტები საკუთარ საქმიანობაში დანერგოს და ეს უფრო კარგად დაბალი კონტაქტის სისტემებს 

გამოსდით. 

მასობრივი ქასთომიზაცია ყველაზე თანამედროვე სტრატეგიაა, მაგრამ რთულად დასანერგი, 

რადგან მისი მეშვეობით ცდილობენ პროცესზე და პროდუქციაზე ფოკუსირების სტრატეგიების 

დადებითი მხარეების _ მოქნილობის და ეფექტიანობის გაერთიანებას (ნახატი 8.4). ამგვარად 

მიიღწევა საქონლის/მომსახურების სწრაფად მცირე დანახარჯებით წარმოება და მომხმარებელთა 

მზარდი    უნიკალური   სურვილების    დაკმაყოფილება.   ამ   სტრატეგიით   აღჭურვილი  კომპანია,   

ნახატი 8.4 

 
როგორც წესი, ინდივიდუალურ შეკვეთებს ასრულებს. შესაბამისად, მისი პროდუქცია  

მრავალფეროვნებით გამოირჩევა. იმავდროულად აუცილებელია მასობრივი წარმოების იმ 

ელემენტების დანერგვა, რომელთა მეშვეობით შემცირდება დანახარჯები. მაგალითად, მასობრივი 

ქასთომიზაციის სტრატეგიის საფუძველია მოდულური წარმოება და სტანდარტული ოპერაციები, 

რომელთა მეშვეობითაც იქმნება მრავალფეროვანი პროდუქცია. საწარმოში დეტალები და 

ნაკეთობები სწრაფად მოძრაობს, შესაძლებელია JIT-ის გამოყენება და მცირეა მარაგების 

მოცულობები. როგორც აღვნიშნეთ, ამ სტრატეგიის მეშვეობით პროცესის პროექტირება მთელ რიგ 

სირთულეებთან არის დაკავშირებული, რაც უპირველესად მაღალკვალიფიციური პერსონალის 

მომზადებაში გამოიხატება. გარდა ამისა, ინდივიდუალური შეკვეთები ბევრი სამუშაო 

ინსტრუქციის შესრულებას მოითხოვს. მასობრივი ქასთომიზაციის სტრატეგიის კონტექსტში 

პროცესის პროექტირება სამომხმარებლო მოთხოვნის ზუსტ პროგნოზირებას უნდა ეფუძნებოდეს, 

ხოლო რაც შეეხება ხარჯების დაგეგმვას,  მაღალი ფიქსირებული და დინამიკური ცვალებადი 

დანახარჯები ართულებს მათ კალკულაციას. მასობრივი ქასთომიზაციის მეთოდის წარმატება 

დიდად არის დამოკიდებული იმაზე, თუ რამდენად მოხერხდება  ცვალებადი ხარჯების შემცირება. 

 

საწარმოო სიმძლავრეების დაგეგმვა  
 პროცესის ეფექტიანობა დამოკიდებულია საქონელსა და მომსახურებაზე არსებული 

მოთხოვნილებისა და მათი წარმოებისთვის საჭირო რესურსების  ბალანსზე, რომლის ერთ-ერთი 

უმნიშვნელოვანესი  კატეგორიაა საწარმოო სიმძლავრე. საწარმოო სიმძლავრე აღნიშნავს დროის 

გარკვეულ მონაკვეთში კომპანიის მიერ გამოშვებული პროდუქციის რაოდენობას. მომსახურების 

ობიექტების შემთხვევაში საწარმოო სიმძლავრის სინონიმად ტერმინი „სერვის-კომპანიის 

გამტარუნარიანობა“ გამოიყენება, რაც დროის ერთეულში მომსახურებული კლიენტების 

რაოდენობაზე მიუთითებს. მოკლევადიან პერიოდში ზოგჯერ შესაძლებელია მოთხოვნილების 

შესაბამისად საწარმოო სიმძლავრეების ცვლილება, მაგალითად, ზეგეგმური სამუშაოების ხარჯზე, 

მაგრამ ასეთი ქმედების მასშტაბები მცირეა მთლიან საწარმოო სიმძლავრესთან შედარებით. 

საწარმოო სიმძლავრეების მსხვილმასშტაბიანი ცვლილება ძირითადად გრძელვადიანი 

სტრატეგიული ხასიათისაა და  დაკავშირებულია დიდ მატერიალურ დანახარჯებთან. საწარმოო 

სიმძლავრეების დაგეგმვა მნიშვნელოვან გავლენას ახდენს ორგანიზაციის ეფექტიანობაზე. თუ ამ 

მიმართულებით გადადგმული ნაბიჯები მცდარი იქნება, მათი აღმოჩენის შემთხვევაშიც კი 

ორგანიზაციას შესაძლოა აღარ დარჩეს საკმარისი დრო და შესაძლებლობები მათ 

გამოსასწორებლად. 

 საწარმოო სიმძლავრეების დაგეგმვამდე აუცილებელია კომპანიის მოღვაწეობის სფეროს და 

წარმოებული პროდუქციის მაქსიმალური მოცულობის განსაზღვრა. გადაწყვეტილება მოღვაწეობის 

სფეროს შესახებ ეფუძნება ფოკუსირების მიმართულების შერჩევას. ზოგადად კომპანია შესაძლოა 

ფოკუსირებული იყოს წარმოებაზე, აწყობაზე, დისტრიბუციაზე ან მომსახურების გაწევაზე. 

მიუხედავად იმისა, რომ ხშირად ესა თუ ის კომპანია რამდენიმე ზემოთ ჩამოთვლილი საქმიანობის 

სახეს ითავსებს, მაინც გამოიკვეთება ერთ-ერთი მათგანი, რომელსაც მოღვაწეობის ძირითადი 

სფერო ანუ ფოკუსი ეწოდება.  

 საწარმოო სიმძლავრეების მოცულობის განსაზღვრა საბაზრო მოთხოვნის პროგნოზირებასა 

და კომპანიის პოლიტიკაზეა დამოკიდებული. თუ ეს უკანასკნელი არ არის მკაფიოდ 

ჩამოყალიბებული, მაშინ საწარმოო სიმძლავრეების შესახებ გადაწყვეტილების მიღებაც გაჭირდება. 

შედარებით ადვილია საწარმოო სიმძლავრეების დაგეგმვა მატერიალური წარმოების სფეროში, 

რადგან აქ შესაძლებელია მარაგების ბუფერად გამოყენება. ამ დროს შედარებით ნაკლები 

მოთხოვნები ჩნდება საწარმოო სიმძლავრეების მოქნილობის მხრივ. რაც შეეხება მომსახურების 

სფეროს, სადაც მოთხოვნილება რიგ შემთხვევებში უკიდურესად ცვალებადია და ვერც მარაგებით 

არის შესაძლებელი მისდამი ადაპტაცია, ფირმის გამტარუნარიანობის დაგეგმვისას 

გასათვალისწინებელია, რომ მან დროის კონკრეტულ მომენტში შესაძლოა ვერ დააკმაყოფილოს 

პიკური მოთხოვნილება და წარმოიქმნას რიგები. ზოგადად გრძელვადიან პერიოდში სერვისული 

საწარმოს სიმძლავრე უნდა აღემატებოდეს საბაზრო მოთხოვნას, წინააღმდეგ შემთხვევაში საქმე 

გვექნება უსასრულო რიგებთან. სერვისულმა კომპანიამ საწარმოო სიმძლავრეების დაგეგმვის დროს 

უნდა განსაზღვროს რიგის უკიდურესად დასაშვები სიგრძე, მოცდენილი დანადგარების 

მაქსიმალური მოცულობა და ამის საფუძველზე მიიღოს გადაწყვეტილება რიგების მართვის შესახებ. 

დეტალურად რიგების მართვის თეორიაზე ანუ მასობრივი მომსახურების სისტემების 

გამტარუნარიანობაზე ზემოთ უკვე გვქონდა საუბარი. 

 საწარმოო სიმძლავრეების დაგეგმვის დროს, როგორც აღვნიშნეთ, გასათვალისწინებელია 

საბაზრო მოთხოვნისა და კომპანიის ხელთ არსებული რესურსების ბალანსი. ხშირად საბაზრო 

მოთხოვნის დასაკმაყოფილებლად საჭიროა პროდუქციის მრავალფეროვანი ასორტიმენტის 

წარმოება, რაც უნდა ეყრდნობოდეს კომპანიის განკარგულებაში არსებულ რესურსებს. გარდა 

ასორტიმენტის განსაზღვრისა, საწარმოო სიმძლავრეების დაგეგმვის დროს მნიშვნელოვანია დროის 

ფაქტორიც. სიმძლავრე უნდა განისაზღვროს დროის კონკრეტული მონაკვეთისათვის. აღსანიშნავია, 

რომ სიმძლავრეების დაგეგმვის დროს გამოიყენება გრძელვადიანი (პერსპექტიული), 

საშუალოვადიანი და მოკლევადიანი (მიმდინარე) დაგეგმვის ცნებებიც. დაბოლოს, ცნება 

„სიმძლავრეების დაგეგმვა“ განსხვავებული დატვირთვის მატარებელია სხვადასხვა იერარქიულ 

საფეხურზე მყოფ მენეჯერთათვის.  

 წარმოების დარგში ვიცე-პრეზიდენტი ჩვეულებრივ წყვეტს ფირმის ყველა საწარმოს 

სიმძლავრეების დაგეგმვის საკითხებს. მისი მთავარი ამოცანაა სათანადო ოდენობის საფინანსო 

რესურსების უზრუნველყოფა. კომპანიის ცალკეული დეპარტამენტების (ბიზნეს-ერთეულების) 

დირექტორები დაკავებულნი არიან მათ დაქვემდებარებაში არსებული წარმოებების სიმძლავრეების 

განსაზღვრით. ისინი იღებენ გადაწყვეტილებებს ამ სიმძლავრეების ყველაზე ეფექტიანად 

გამოყენების შესახებ. იმის გათვალისწინებით, რომ წლის განმავლობაში კონკრეტულ პერიოდში 

მოთხოვნა ხშირად აღემატება არსებულ სიმძლავრეებს, მათ უნდა მიიღონ მატერიალურ-სასაქონლო 

მარაგების შექმნის გადაწყვეტილება. დაბალი დონის ხელმძღვანელობას ევალება საკუთარ 

საამქროებსა თუ ქვედანაყოფებში დანადგარების და სამუშაო ძალის დატვირთვა. ისინი 

შეიმუშავებენ ოპერაციების დაწვრილებით კალენდარულ გრაფიკებს და აწესრიგებენ მათ 

ყოველდღიურ ნაკადებს. კომპანიებში, როგორც წესი, არ არსებობს თანამდებობა, რომლის უშუალო 

ამოცანა იქნება საწარმოო სიმძლავრეების დაგეგმვა, ეს მრავალი სპეციალისტის პრეროგატივაა. 

ზოგადად საწარმოო სიმძლავრე ფარდობითი ტერმინია. მას შემდეგი განმარტებაც გააჩნია: იგი არის 

ხელმისაწვდომი რესურსების მოცულობა, რომელსაც საწარმო იყენებს დროის კონკრეტულ 

პერიოდში. ამ შემთხვევაში არ განიხილება სიმძლავრეების ეფექტიანი ან არაეფექტიანი გამოყენება 

და მხოლოდ კომპანიის პოტენციურ, მაქსიმალურ შესაძლებლობებზე მიუთითებს პროდუქციის 

წარმოების მხრივ. 

 სიმძლავრეების სტრატეგიული დაგეგმვის მიზანია კაპიტალური რესურსების (შენობა-
ნაგებობები, დანადგარები, ერთობლივი სამუშაო ძალა) იმ მოცულობის განსაზღვრა, რომლის 
შემთხვევაშიც კომპანია საუკეთესოდ შეძლებს კონკურენტული სტრატეგიის წარმატებულ 
განხორციელებას. საწარმოო სიმძლავრეების შერჩეული დონე დიდ გავლენას ახდენს ფირმის 

უნარზე, რეაგირება მოახდინოს კონკურენტების ქმედებებზე, საკუთარი დანახარჯების 

სტრუქტურაზე, მარაგების მართვის პოლიტიკაზე, ფირმის მენეჯმენტზე და მთლიანად 

პერსონალზე. თუ საწარმოო (ან სერვისული) სიმძლავრეები გადაჭარბებულია, მაშინ ფირმას 

ბიზნესში დარჩენისთვის მოუწევს მათი ათვისება, რასაც შედეგად მოჰყვება წარმოების 

მოცულობების ზრდა (ხშირად ნაკლებმომგებიანი პროდუქციის წარმოებაში ჩაშვებით) და ფასების 

შემცირება. შესაძლებელია მან აირჩიოს დაუტვირთავი სიმძლავრეების დაკონსერვების პოლიტიკა, 

რაც თავისთავად უკვე კომპრომისული გადაწყვეტილებაა _ ამ შემთხვევაში მან უნდა შეამციროს 

კადრები და/ან შექმნას გადაჭარბებული მატერიალურ-სასაქონლო მარაგები. 

საწარმოო სიმძლავრეების კონცეფციები 

 სიმძლავრის კოეფიციენტები. ტერმინი „საწარმოო სიმძლავრე“ სხვადასხვა მნიშვნელობით 

შეიძლება იქნას აღქმული. მაგალითად, ყველაზე ფართო გაგებით ის მოიაზრებს დროის 

კონკრეტულ მონაკვეთში არსებულ გამომუშავების ნორმას. ამავე დროს, გამოიყენება უფრო 

კონკრეტული მაჩვენებლებიც. უპირველეს ყოვლისა, უნდა განვიხილთ ე.წ. საპროექტო სიმძლავრე, 

რომელიც ოპერაციული სისტემის მაქსიმალური, თეორიული წარმადობაა. მისი მიღწევის 

შემთხვევაში პროდუქციის ერთეულის საშუალო თვითღირებულება მინიმალურია. საწარმოო 

სიმძლავრეების გამოყენების უმნიშვნელოვანესი მაჩვენებელია საწარმოო სიმძლავრეების 

დატვირთვის კოეფიციენტი. იგი აჩვენებს, თუ რამდენად ახლოს არის ფირმა საწარმოო 

სიმძლავრეების გამოყენების მხრივ საპროექტო მაჩვენებელთან. 

ფორმულა 8.1 

 

  

 

გარდა საპროექტო სიმძლავრისა, არსებობს ე.წ. ეფექტიანი სიმძლავრის ცნებაც. ეფექტიანი 

სიმძლავრე არის წარმოებული პროდუქციის მოცულობა, რომლის მიღწევაც შეუძლია ფირმას 

არსებული ოპერაციული შეზღუდვების გათვალისწინებით. ოპერაციული შეზღუდვების 

მაგალითად გამოდგება მატერიალური და შრომითი რესურსების ნაკლებობა, დანადგარების 

ამორტიზაცია და დაზიანება, აგრეთვე წარმოების სხვა  ობიექტურად წარმოშობილი პრობლემები. 

ეფექტიანი სიმძლავრე ჩვეულებრივ ნაკლებია საპროექტო სიმძლავრეზე. ფაქტობრივი და 

ეფექტიანი დატვირთვის მაჩვენებლების შეფარდებით მიიღება სიმძლავრეების ეფექტიანობის 

კოეფიციენტი. 

ფორმულა 8.2 

 

 

 

მოცემული ფორმულების მრიცხველიც და მნიშვნელიც თანაზომვადი მაჩვენებლებით უნდა 

იყოს წარმოდგენილი და ერთი და იგივე დროის პერიოდის მდგომარეობას ასახავდეს.  

 მასშტაბის ეფექტი. საწარმოო სიმძლავრეების დაგეგმვის დროს აუცილებელია მასშტაბის 

ეფექტის გათვალისწინება. როდესაც საუბარია მასშტაბის ეფექტზე, ძირითადად იგულისხმება 

მასშტაბის დადებითი ეფექტი _ მოვლენა, რომლის დროსაც წარმოების მოცულობის ზრდა იწვევს 

ერთი ერთეული პროდუქციის თვითღირებულების შემცირებას. მასშტაბის დადებით ეფექტს 

შეიძლება ეკონომიკური და ტექნოლოგიურ-ტექნიკური საფუძველი ჰქონდეს და ის ძალიან ხშირად 

გვხვდება მატერიალური წარმოების დროს. გაცილებით იშვიათი მოვლენაა მასშტაბის ნეიტრალური 

ეფექტი, როდესაც წარმოების მოცულობის ცვლილება არ ახდენს გავლენას პროდუქციის 

თვითღირებულებაზე და  მასშტაბის უარყოფითი ეფექტი, როდესაც წარმოების მოცულობის ზრდა 

თვითღირებულების გადიდებას იწვევს. ეს უკანასკნელი იშვიათად აღინიშნება იმ მომსახურების 

საწარმოებში, რომლებიც საწარმოთა ქსელებს ქმნიან. მასშტაბის დადებითი ეფექტის მაქსიმალურად 

გამოყენებისთვის ყოველ კონკრეტულ სიტუაციაში დამოუკიდებლად უნდა იქნას მიღებული 

გადაწყვეტილება დარგის ტექნოლოგიური, ტექნიკური თუ ეკონომიკური თავისებურებების 

გათვალისწინებით. 

მასშტაბის დადებითი ეფექტის გამოწვევის მცდელობისას საწარმოო სიმძლავრეების 

დაგეგმვის დროს აუცილებელია რამდენიმე მომენტის გათვალისწინება. მაგალითად, საწარმოო 

სიმძლავრეების მუდმივი ზრდა არ შეიძლება მხოლოდ დადებით მოვლენად განვიხილოთ, რადგან 

დიდი საწარმო, ერთი მხრივ, კარგავს მოქნილობას, მეორე მხრივ კი, მისი სიმძლავრეების 

დასატვირთად მუდმივად აუცილებელია მოთხოვნის მაღალ დონეზე შენარჩუნება, რაც არ არის 

ადვილი ამოცანა და ხშირად დიდ დანახარჯებთანაა დაკავშირებული. გარდა ამისა, კომპანიის 

საწარმოო სიმძლავრეების   ‗    ფაქტობრივი წარმოება  

დატვირთვის კოეფიციენტი      საპროექტო სიმძლავრე 
X 100% 

საწარმოო სიმძლავრეების     ‗    ფაქტობრივი წარმოება  

ეფექტიანობის კოეფიციენტი      ეფექტიანი სიმძლავრე 
X100% 

ზრდა შეზღუდულია სხვადასხვა გარემოებით, მაგალითად: ნედლეულით უზრუნველყოფის 

შესაძლებლობებით, რესურსების და/ან მზა პროდუქციის ტრანსპორტირების გართულებით. ამის 

ნათელი ნიმუშია ლითონის სადნობი ბევრი საწარმო, რომელიც კონკრეტული მადნის სიახლოვეს 

შენდება და არასდროს გაიზრდება აღნიშნული რესურსული ბაზის პოტენციალის შესაძლებლობაზე 

მეტად.  

პროფესიონალიზმის დახვეწის ეფექტი. საწარმოო სიმძლავრეების დაგეგმვის კიდევ ერთი 

გავრცელებული კონცეფცია ეყრდნობა პროფესიონალიზმის დახვეწის ეფექტს. ეს არის მოვლენა, 

რომლის მიხედვითაც საწარმო რაც უფრო დიდი ხნის განმავლობაში ფუნქციონირებს ამა თუ იმ 

დარგში და რაც უფრო დიდი რაოდენობით უშვებს პროდუქციას, მით უფრო მეტ გამოცდილებას 

იძენს და ხვეწს წარმოების მეთოდებს. ამის საფუძველზე კი მის მიერ გამოშვებული პროდუქციის 

თვითღირებულება მცირდება. ყოველ ჯერზე, კომპანიის მიერ წარმოებული პროდუქციის 

მოცულობის გაორმაგების დროს, პროდუქციის ერთეულის თვითღირებულება გარკვეული 

პროცენტით მცირდება, რაც სხვადასხვა დარგის მიხედვით ვარირებს. 

პროფესიონალიზმის დახვეწისა და მასშტაბის დადებითი ეფექტი ის ფაქტორებია, რომლებიც 

მსხვილ წარმოებას უპირატეს მდგომარეობაში აყენებს პატარის მიმართ. სამაგიეროდ, პატარა 

საწარმოებსაც გააჩნია ერთი უპირატესობა დიდის მიმართ, რომლის მნიშვნელობა ეპოქის 

კონტექსტიდან გამომდინარე სულ უფრო იზრდება _ ეს არის მოქნილობა. პატარა საწარმოებში 

უფრო ადვილია ბაზრის ცვალებადობაზე რეაგირება, რადგან შედარებით მცირე დრო სჭირდება 

ახალი პროდუქციის წარმოების ორგანიზებას და ბაზარზე გატანას. 

 

სიმძლავრეების ფოკუსირება 

 ფოკუსირების კონცეფციის არსი იმაში მდგომარეობს, რომ, უფრო ეფექტიანად მუშაობენ ის 
საწარმოები, რომლებიც კონცენტრირებულნი არიან შეზღუდული რაოდენობის კონკრეტული 
საწარმოო ამოცანების შესრულებაზე. სხვანაირად რომ ითქვას, არც ერთ ფირმას არ შეუძლია 

მიაღწიოს უმაღლეს შედეგებს წარმოების ეფექტიანობის ყველა მაჩვენებლის (პროდუქციის 

თვითღირებულება, მისი ხარისხი, საწარმოს მოქნილობა, ახალი პროდუქციის ათვისების სიხშირე, 

პროდუქციის საიმედობა, ახალი პროდუქციის შემუშავების დრო, კაპიტალდაბანდების ზომები) 

მიხედვით. ჩამოთვლილი მიმართულებებიდან ზოგიერთი ერთმანეთს ეწინააღმდეგება კიდეც, 

მაგალითად: პროდუქციის თვითღირებულების შემცირება გამორიცხავს მის მაღალ ფასეულობას 

ისევე, როგორც ახალი პროდუქციის ათვისების მაღალ სიხშირეს. ამიტომ თითოეულმა კომპანიამ 

უნდა შეარჩიოს იმ ამოცანების შეზღუდული რაოდენობა, რომელთა განხორციელება ყველაზე უკეთ 

შეესაბამება მის სტრატეგიულ მიზნებს. სიმძლავრეების ფოკუსირების კონცეფცია ხშირად 

ხორციელდება მექანიზმის „ქარხანა ქარხანაში“ მეშვეობით. ფოკუსირებული საწარმო ზოგჯერ 

რამდენიმე ამგვარ მოვლენას აერთიანებს, რომელთაგან თითოეულს გააჩნია ავტონომიური 

ორგანიზაციული სტრუქტურა, დანადგარები, განსხვავებული ტექნოლოგიური პროცესი, 

მუშახელის მართვის მისთვის დამახასიათებელი სტილი, საწარმოო კონტროლის საკუთარი 

მეთოდები და ა.შ.  

საწარმოო სიმძლავრეების მოქნილობა 

საწარმოო სიმძლავრეების მოქნილობა მიუთითებს საწარმოს უნარზე, სწრაფად ცვალოს 
გამოშვებული პროდუქციის მოცულობები და/ან ერთი სახეობის პროდუქციის წარმოებიდან 
სწრაფად გადაერთოს სხვაზე. ეს განპირობებულია ტექნოლოგიური პროცესების, სამუშაო ძალის 

მოქნილობით, აგრეთვე იმგვარი სტრატეგიით, რომელიც ითვალისწინებს მოცემული კომპანიის 

მიერ სხვა ორგანიზაციების სიმძლავრეების გამოყენებას. საწარმოს მოქნილობის უზრუნველყოფის 

საბოლოო მიზანია ახალი პროდუქციის წარმოებაზე გადასვლისთვის საჭირო დროის რაც შეიძლება 

მინიმიზება. ეს ხორციელდება ისეთი ხერხების მეშვეობით, როგორიცაა: მობილური 

მოწყობილობების გამოყენება, რომელთა მონტაჟი, დემონტაჟი და სხვა ადგილზე გადატანა, 

კონფიგურაციის შეცვლა ადვილია; მომსახურების გაწევის მარშრუტების მარტივად ცვალებადობა 

და ა.შ. მსგავსი საწარმოების უპირატესობა ისაა, რომ ისინი ადაპტურნი არიან ბაზარზე მომხდარი 

ნებისმიერი ცვლილების მიმართ. მოწყობილობების და დანადგარების მოქნილობა ვერ მიიღწევა 

მოქნილი ტექნოლოგიური პროცესების გარეშე, რომელიც ასევე უზრუნველყოფს საწარმოო 

სისტემების მოქნილობას. ცხადია, მოქნილი საწარმოების და ტექნოლოგიების არსებობა 

გამორიცხულია მაღალკვალიფიციური, მრავალფეროვანი უნარების მქონე მუშახელის გარეშე, 

რომელთაც ადვილად შეუძლიათ ერთი ოპერაციის განხორციელებიდან მეორეზე გადართვა. მათი 

გადამზადება ფართო პროფილით უნდა მიმდინარეობდეს და ამგვარი კოლექტივის მართვისათვის 

შესაბამისი მენეჯმენტი და დამხმარე პერსონალია საჭირო. 

 

საწარმოო სიმძლავრეებზე მოთხოვნის განსაზღვრა და დატვირთვის დაგეგმვა 

კომპანიის საწარმოო სიმძლავრეების დადგენისათვის აუცილებელია ამა თუ იმ 

პროდუქციაზე მოთხოვნილების, კონკრეტული საწარმოს შესაძლებლობების და წარმოების ფირმის 

ქვედანაყოფებში განაწილების სტრუქტურის განსაზღვრა. ჩვეულებრივ, კომპანიის საწარმოო 

სიმძლავრეების დადგენის პროცესი სამ ეტაპად იყოფა:  

1. პროგნოზირების მეთოდების გამოყენებით ამა თუ იმ პროდუქციის/მომსახურების 

გაყიდვების მოცულობების დადგენა;  

2. პროდუქციის/მომსახურების პროგნოზირებული გაყიდვების მოცულობების 

წარმოებისთვის საჭირო დანადგარების და სამუშაო ძალის გამოანგარიშება; 

3. გარკვეული პერიოდისთვის დანადგარების და სამუშაო ძალის დატვირთვის გეგმის 

შედგენა. 

ამის შემდეგ ფირმები ახდენენ სარეზერვო სიმძლავრის განსაზღვრას, რომელიც წარმოადგენს 

სხვაობას დაგეგმილ და გამოყენებულ სიმძლავრეების მაჩვენებლებს შორის. ეს ფორსმაჟორული 

შემთხვევების ან მოთხოვნის სწრაფი ცვლილების დროს გამოიყენება. 

საწარმოო სიმძლავრეების გამოყენების დროს კომპანია ხშირად დგება მისი დატვირთვის 

გაზრდის აუცილებლობის წინაშე.  ამ შემთხვევაში მას უჩნდება რამდენიმე პრობლემა, რომელთაგან 

მთავარია საწარმოო სისტემების ბალანსის შენარჩუნების, საწარმოო სიმძლავრეების განახლების 

სიხშირის და სიმძლავრეების გარე წყაროებიდან  გამოყენების საკითხები. 

საწარმოო სისტემების ბალანსის შენარჩუნება. სრულად დაბალანსებულ საწარმოში 

პროდუქციის მოცულობა პირველი საწარმოო სტადიის შემდეგ აბსოლუტურად შეესაბამება მეორე 

სტადიის რესურსულ პოტენციალს. მეორე სტადიიდან გამოსული პროდუქციის მოცულობა 

იდენტურია მესამე საწარმოო სტადიის წარმადობისა და ა.შ. ბოლო სტადიის ჩათვლით. მაგრამ 

ამგვარი შემთხვევა პრაქტიკაში არ გვხვდება, რადგან მსგავსი სრულყოფილების მიღწევა 

შეუძლებელია და ეკონომიკური თვალსაზრისითაც არ არის გამართლებული, რამეთუ წარმოების 

სხვადასხვა სტადიისთვის დამახასიათებელია წარმოების მოცულობის სხვადასხვა ოპტიმალური 

ოპერატიული დონეები. მაგალითად, პირველი საწარმოო უბნის ოპტიმალური დონე შესაძლოა იყოს 

1000-1100 ერთეული დეტალის წარმოება, ხოლო მეორე უბნისთვის 1500-1700 დეტალის 

გადამუშავება, მესამე უბანი კი ეფექტიანობის ყველაზე მაღალ მაჩვენებლებს აღწევდეს 1900-2000 

დეტალის წარმოების დროს.  

არსებობს სრული დაბალანსებულობის საწინააღმდეგო სხვა არგუმენტებიც, კერძოდ ბაზარზე 

მოთხოვნილების მერყეობა და ტექნოლოგიური ცვლილებები, რაც თავისთავად იწვევს საწარმოო 

სისტემის დაუბალანსებლობას, თუ არ ჩავთვლით ავტომატიზებულ ამწყობ ხაზს, რომელიც 

ფაქტობრივად ერთ მთლიან დანადგარს წარმოადგენს. სისტემის დაუბალანსებლობასთან ბრძოლის 

რამდენიმე საშუალება არსებობს. ერთი მათგანია „ვიწრო ადგილის“ („ბოთლის ყელის“), ანუ იმ 

საწარმოო უბნის სიმძლავრის მომატება, რომელსაც ყველაზე ნაკლები მწარმოებლურობა გააჩნია. 

ამის მიღწევა შესაძლებელია დროებითი ღონისძიებებით, მაგალითად, ზეგეგმურ სამუშაოთა 

გრაფიკის შედგენით, დანადგარების გრძელვადიანი არენდით ან ქვემოიჯარეებთან დადებული 

კონტრაქტის ხარჯზე დამატებითი სიმძლავრეების მოზიდვით. კიდევ ერთი საშუალებაა ვიწრო 

ადგილის სტადიაზე სარეზერვო მატერიალურ-სასაქონლო მარაგების შექმნა, რაც უზრუნველყოფს 

პროდუქციის შეუფერხებელ წარმოებას. ხშირად გამოყენებული მეთოდია საწარმოო სიმძლავრეების 

დუბლირებაც. 

საწარმოო სიმძლავრეების განახლების სიხშირე. საწარმოო სიმძლავრის განახლების დროს 

მთავარია ხშირი მოდერნიზაციისთვის საჭირო დანახარჯებსა და ძალიან იშვიათი მოდერნიზაციის 

გამო წარმოქმნილ დანაკარგებს შორის ბალანსის მოძებნა. საწარმოო სიმძლავრეების ძალიან ხშირად 

ჩატარებული მოდერნიზაცია, როგორც წესი, ძვირი უჯდება კომპანიას. უპირველესად 

გასათვალისწინებელია ამ პროცესთან დაკავშირებული ისეთი პირდაპირი დანახარჯები, რაც 

საჭიროა ძველი დანადგარების შეცვლისა და მათზე მომუშავე პერსონალის გადამზადებისათვის. 

მნიშვნელოვანია არაპირდაპირი დანაკარგებიც, რაც ამა თუ იმ საწარმოო უბნის მოცდენით არის 

გამოწვეული. მიუხედავად მოდერნიზაციასთან დაკავშირებული დანახარჯებისა, საწარმოო 

სიმძლავრეების პერიოდული განახლება აუცილებელია სხვადასხვა მიზეზის _ ფიზიკური და 

მორალური ცვეთის, საბაზრო მოთხოვნის ცვლილების, ტექნოლოგიური პროგრესის და ა.შ. გამო. 

მისი პერიოდულობა კი დამოკიდებულია დარგის და საწარმოს კონკრეტულ პირობებზე. იშვიათი 

მოდერნიზაცია, თავის მხრივ, დიდ დანაკარგებთან შეიძლება იყოს დაკავშირებული, რასაც 

მასალების და შრომის ზედმეტი ხარჯი, მოთხოვნილებისადმი შეუსაბამო რაოდენობის 

პროდუქციის წარმოება, ღარიბი ან მოძველებული ასორტიმენტი იწვევს.  
საწარმოო სიმძლავრეების გაზრდის გარე წყაროები. ხშირად ეკონომიკურად 

გამართლებულია, რომ კომპანიამ საერთოდ არ გაზარდოს საკუთარი საწარმოო სიმძლავრეები და 

რომელიმე სხვა ფირმის საწარმოო სიმძლავრეები გამოიყენოს. ეს, როგორც წესი, ორი გზით 

ხორციელდება _ სუბკონტრაქტის გაფორმებით ან საწარმოო სიმძლავრეების ერთობლივი 
გამოყენებით. საწარმოო სიმძლავრეების ერთობლივი გამოყენება დღეს საკმაოდაა გავრცელებული 

დასავლეთში, განსაკუთრებით აშშ-ში და ხშირად იქმნება არცთუ დიდი, სრულად 

ავტომატიზებული საწარმო, რომელიც ამა თუ იმ კომპანიას შეუძლია იქირავოს და მისი მეშვეობით 

დროის რაღაც მონაკვეთში გაზარდოს საკუთარი წარმადობა. 

 

 თანამედროვე ოპერაციული ტექნოლოგიები 
საწარმოო ტექნოლოგიები 

უკანასკნელ პერიოდში უამრავი ტექნოლოგიური ცვლილება განხორციელდა ეკონომიკის 

სხვადასხვა სფეროში. ბევრ მათგანს ლოკალური ხასიათი აქვს და აქტუალურია მხოლოდ 

კონკრეტული დარგისათვის. მაგრამ არის უფრო ზოგადი მიღწევები, რომლებიც სხვადასხვა 

მიმართულებით მოღვაწე მრავალ კომპანიაზე ახდენს გავლენას. ქვემოთ განხილულია მსგავსი 

ტექნოლოგიები, რომლებიც ორ დიდ კატეგორიად შეიძლება დაიყოს. ესენია: ტექნიკური 
უზრუნველყოფის და პროგრამული უზრუნველყოფის სისტემები. 

თანამედროვე ტექნიკური უზრუნველყოფის სისტემების ყველაზე მარტივი მაგალითია  

ციფრულ-პროგრამული მართვის ჩარხი, რომელიც შედგება ჩვეულებრივი ჩარხისა და 

კომპიუტერისაგან. ჩარხზე შესრულებული სხვადასხვა სახის ოპერაციები _ ჩარხვა, ბურღვა, 

გაპრიალება და ა.შ. მიმდინარეობს ლოგიკური თანმიმდევრობით, რასაც მართავს კომპიუტერული 

ტექნიკა. ეს დანადგარები პირველად 60-იან წლებში გამოიყენეს აეროკოსმოსურ მრეწველობაში, რის 

შემდეგაც მათ ფართო გავრცელება ჰპოვეს. ამ ჩარხების თანამედროვე მოდელებს გააჩნია 

უკუკავშირის მქონე ავტომატიზებული მართვის ჩაკეტილი სისტემები, რომლებიც დამუშავების 

პროცესში ადგენენ ინსტრუმენტის და დეტალის მდგომარეობას, ადარებენ მათ პროგრამით 

გათვალისწინებულ მონაცემებთან და საჭიროების შემთხვევაში ახდენენ ჩარხის მუშაობის 

კორექტირებას.  

გადამამუშავებელი ცენტრი ციფრულ-პროგრამული მართვის ჩარხთან შედარებით 

ავტომატიზაციის უფრო მაღალ დონეს უზრუნველყოფს. ამ დანადგარზე არა მარტო სამუშაო 

პროცესის ავტომატიზებული მართვა ხორციელდება, არამედ ხდება ინსტრუმენტების 

ავტომატიზებული შერჩევა და დაყენება იმის მიხედვით, თუ რომელი მათგანია საჭირო ამა თუ იმ 

ოპერაციის შესასრულებლად. გარდა ამისა, გადამამუშავებელი ცენტრი შესაძლებელია აღიჭურვოს 

ზონდის ტიპის სატრანსპორტო სისტემით, რომლის მეშვეობითაც ხდება დამუშავებული 

დეტალების    გადატვირთვა,   ხოლო   დაუმუშავებლის   მოწოდება.   

სამრეწველო რობოტები გამოიყენება მრავალჯერ გამეორებადი ოპერაციების დროს 

ადამიანური შრომის ჩასანაცვლებლად და ასევე საშიში, ჯანმრთელობისთვის მავნებელი და 

რუტინული სამუშაოს შესასრულებლად. რობოტი ეწოდება მრავალფუნქციურ მანქანას, რომლის 

პროგრამული უზრუნველყოფის  შეცვლაც სხვადასხვა ამოცანის  მიხედვით არის შესაძლებელი. 

ყველა რობოტი აღჭურვილია ე.წ. რობოტის სამუშაო ორგანოთი, ეს შეიძლება იყოს დამჭერი, ამღები, 

მიმწოდებელი მოწყობილობა. თანამედროვე რობოტები აღჭურვილია ხელსაწყოებით, რომლებიც 

უზრუნველყოფენ ვიზუალურ, სენსორულ, ფიზიკურ კოორდინაციას. ამასთან, არსებობს 

მოდელები, რომლებიც განსაზღვრულ მოძრაობებს ახორციელებენ სამგანზომილებიან სივრცეში. 

ამისათვის მუშა „რობოტის სამუშაო ორგანოს“ მეშვეობით ახდენს ამა თუ იმ ოპერაციით 

გათვალისწინებულ მოძრაობებს, რასაც იმახსოვრებს კომპიუტერი და შემდეგ რობოტი ბრძანების 

შესაბამისად ზუსტად იმეორებს მათ. მიუხედავად იმისა, რომ სამრეწველო რობოტები ძვირი ღირს, 

მათზე გაწეული ხარჯები სწრაფად ნაზღაურდება პერსონალის შემცირებით გამოწვეული სახსრების 

ეკონომიით.  

მასალების მიწოდების ავტომატიზებული სისტემები გამოიყენება მატერიალური მარაგების 

ტრანსპორტირების, შენახვის და შევსების ეფექტიანობის ასამაღლებლად. ამის მაგალითად 

გამოდგება კომპიუტერიზებული ტრანსპორტიორები და მარაგების ავტომატიზებული შენახვის და 

შევსების  სისტემები. მათ კომპიუტერები განუსაზღვრავენ, რა რაოდენობით და სად უნდა 

გადაიტანონ ტვირთი. მასალების მიწოდების ავტომატიზებული სისტემის სახესხვაობაა 

რადიომართული სატრანსპორტო საშუალება, რომელიც აღჭურვილია დისტანციური მართვის 

მოწყობილობით. მასალების მიწოდების ავტომატიზებულ სისტემებს მთელი რიგი უპირატესობები 

გააჩნია, მაგალითად, ისინი უზრუნველყოფენ ტვირთების სწრაფ გადაადგილებას, ამცირებენ 

სასაქონლო-მატერიალური მარაგების მოცულობას და შესაბამისად, სასაწყობო ფართს, პროდუქციის 

დაზიანების პროცენტს და მნიშვნელოვნად ზრდიან მწარმოებლურობას. 

ავტომატიზაციის ზემოთ განხილული ელემენტები შეიძლება გაერთიანდეს ე.წ. საწარმოო 

რგოლებში და მოქნილ საწარმოო სისტემებში. საწარმოო რგოლი შესაძლოა მოიცავდეს, მაგალითად, 

ერთ სამრეწველო რობოტს და ერთ გადამამუშავებელ ცენტრს. რობოტი შესაძლოა ისე 

დაპროგრამდეს, რომ მან ავტომატურად მიაწოდოს გადამამუშავებელ ცენტრს დაუმუშავებელი 

დეტალი და დამუშავების შემდეგ  აიღოს ის. ასეთი კომბინაცია ანაცვლებს ოპერატორის შრომას. 

მოქნილი საწარმოო სისტემა სრულად ავტომატიზებული საწარმოო სისტემაა, რომელიც შედგება 

გადამამუშავებელი ცენტრებისა და დეტალების მიწოდებისა და გადმოტვირთვის ავტომატებისაგან, 

ასევე მასალების მიწოდების და სხვა ავტომატიზებული სისტემებისაგან. მოქნილი საწარმოო 

სისტემების მთავარი უპირატესობაა ახალი პროდუქციის წარმოებაზე გადართვის უნარი. ამგვარი 

წარმოება ისეა ორგანიზებული, რომ მასში თითქმის სრულიად არ მონაწილეობს ადამიანი. ასეთი 

სისტემების შეუფერხებელი მუშაობის უზრუნველსაყოფად მათში ავტომატიზებული მართვის 

ურთულესი სისტემები გამოიყენება. 

პროგრამული უზრუნველყოფის სისტემებს მიეკუთვნება ავტომატიზებული პროექტირების 

სისტემა, რომლის მეშვეობითაც პროდუქციის და ტექნოლოგიური პროცესის პროექტირების დროს 

შესაძლებელია კომპიუტერული ტექნიკის გამოყენება. იგი აერთიანებს რამდენიმე ავტომატიზებულ 

მეთოდს, რომელთა შორის ძირითადია კომპიუტერული გრაფიკა და ავტომატიზებული 
მოდელირება. კომპიუტერული გრაფიკა გამოიყენება პროდუქციის ვიზუალური, ხოლო 

ავტომატიზებული მოდელირება საინჟინრო მახასიათებლების გამოკვლევისათვის. 

ავტომატიზებული პროექტირების სისტემა ასევე მოიცავს საწარმოო პროცესის დაგეგმვის 

მეთოდებს, რომლებიც ცნობილია საერთო სახელით  „წარმოების ავტომატიზებული მომზადება“. ეს 

მეთოდები გამოიყენება ჩარხების მართვისათვის,  დეტალების გადამამუშავებელ ცენტრში და სხვა 

დანადგარების დასამზადებლად საჭირო კომპიუტერული პროგრამების შემუშავებისთვის. 

ზოგიერთი რთული ავტომატიზებული პროექტირების სისტემა ასევე ასრულებს დეტალების 

ტესტირების, დაწუნების და პროდუქციის კონსტრუქციაში კორექტივების შეტანის ოპერაციებს. 

ავტომატიზებული პროექტირების სისტემა პრაქტიკულად ნებისმიერი პროდუქციის 

შემუშავებისთვის გამოიყენება, დაწყებული კომპიუტერული ჩიპებიდან, კარტოფილის ჩიპსებით 

დამთავრებული.  

წარმოების დაგეგმვისა და მართვის ავტომატიზებული სისტემა არის კომპიუტერულ-

საინფორმაციო სისტემა, რომელიც განკუთვნილია პროცესის დაგეგმვის, ოპერაციების გრაფიკის 

შედგენისა და წარმოების პროცესზე მეთვალყურეობისათვის. ეს სისტემები დაუყოვნებლივ იღებენ 

საამქროებიდან ინფორმაციას სამუშაოს მიმდინარეობის, მასალებით მომარაგების და ა.შ. შესახებ; 

წარმოების დაგეგმვისა და მართვის რთული ავტომატიზებული სისტემები ამუშავებენ შემოსულ 

შეკვეთებს, საამქროებში წარმართავენ პროცესებს, ახდენენ საწარმოო აღრიცხვას და განაგებენ  

შესყიდვებს. 

ინტეგრირებული საწარმოო სისტემა  არის ზემოთ აღწერილი ავტომატიზაციის ყველა 

მეთოდის გაერთიანება. ის გვევლინება საწარმოო პროცესის ავტომატიზებულ ვერსიად, რომელშიც 

სამი ძირითადი ოპერაციული ფუნქცია (პროდუქციის და ტექნოლოგიური პროცესის პროექტირება, 

მართვა, დაგეგმვა და საკუთრივ საწარმოო პროცესი) ზემოთ აღწერილი ავტომატიზებული 

მეთოდების მეშვეობით სრულდება. გარდა ამისა, კომპიუტერული ტექნოლოგიები ჩაანაცვლებს 

ზეპირი და წერილობითი კომუნიკაციების ტრადიციულ მექანიზმებს. მსგავს მაღალ-

ავტომატიზებულ და ინტეგრირებულ წარმოებას აგრეთვე უწოდებენ სრულ ქარხნულ 
ავტომატიზაციას ან მომავლის ქარხანას. 

ყველა მეთოდი, რომელიც გაერთიანებულია ინტეგრირებულ საწარმოო სისტემაში, 

ურთიერთდაკავშირებულია, რამეთუ ერთიანი მონაცემთა ბაზით სარგებლობენ. სრულად 

ინტეგრირებულ საწარმოო სისტემაში  პროექტირების, ტესტირების, დამზადების, აწყობის, 

ხარისხის კონტროლის და მასალების მართვის ფუნქციები არა მარტო ავტომატიზებულია, არამედ 

დაკავშირებულიც, როგორც ერთმანეთთან, ასევე საწარმოო დაგეგმვის პროცესებთან და გრაფიკების 

შედგენასთან. 
  

მომსახურების სფეროს ტექნოლოგიები 

მომსახურების გაწევასთან დაკავშირებული ოპერაციების ხარისხის ამაღლების, 

ღირებულების შემცირების, შესრულების სისწრაფის გაზრდის ძირითადი ელემენტია სერვისული 

კომპანიის უნარი, ეფექტიანად მართოს და დაამუშაოს საინფორმაციო ნაკადი. საინფორმაციო 

ტექნოლოგიების უსწრაფესი განვითარება ყველაზე მეტად მომსახურების სექტორზე აისახა და ეს 

არც არის გასაკვირი, რადგან ინფორმაციის შექმნა, დამუშავება და გადაცემაც მომსახურების 

დარგებია.  

საოფისე ავტომატიზაცია მიიღწევა სხვადასხვა სახის საოფისე ტექნოლოგიის ინტეგრაციით 

დახვეწილ საოფისე პროცესებთან, რისი მიზანიც ოფისში მომუშავეთა მოღვაწეობის ეფექტიანობისა 

და მწარმოებლურობის გაზრდაა. საოფისე ავტომატიზაციას არცთუ იშვიათად აკავშირებენ ისეთ 

ტექნოლოგიებთან, როგორიც არის: პერსონალური კომპიუტერები, ტექსტური რედაქტორები, 

ელექტრონული ცხრილები, ელექტრონული და ხმოვანი ფოსტა, ფაქსიმილური მოწყობილობები და 

ტელეკონფერენციების მოწყობა. საოფისე ავტომატიზაციის ინსტრუმენტების დანიშნულებაა ახალი 

ცოდნის და ინფორმაციის შექმნა და მათი ეფექტიანად გამოყენება. ტექსტური რედაქტორები და 

ელექტრონული ცხრილები მხოლოდ ნაწილია იმ უამრავი სისტემისა, რომლებიც იდეების და 

მონაცემების იმგვარი გარდაქმნის საშუალებას იძლევა, რომ გასაგები იყოს ყოველი შემდგომი 

მომხმარებლისათვის. ტექსტური რედაქტორები მნიშვნელოვნად ზრდის დოკუმენტაციის 

დამუშავების ეფექტიანობას, რადგან ამცირებს პროექტების შექმნის, რედაქტირების, კოპირების, 

ბეჭდვის, შენახვის დროს და ხარჯებს. ელექტრონული ცხრილების გამოყენება მონაცემთა 

უზარმაზარი ბაზების სწრაფი ანალიზის, მოწესრიგებისა და ინტერპრეტაციის საშუალებას იძლევა. 

ელექტრონული ფოსტისა და ფაქსის საშუალებით სწრაფად, უსაფრთხოდ და ეფექტიანად 

გადაიცემა და ვრცელდება ინფორმაცია სხვადასხვა მომხმარებლებს შორის. ხმოვანი  და 

ელექტრონული ფოსტის მიზნები ძირითადად ანალოგიურია და განკუთვნილია ინფორმაციის 

მიღების, გადაცემისა და შენახვისათვის. ყველა ეს ინსტრუმენტი გამოიყენება ინფორმაციის სწრაფი 

და მარტივი გაცვლისათვის, მაგრამ არის კიდევ ერთი ტექნოლოგია, რომელიც უზრუნველყოფს 

ინფორმაციის და გამოსახულების ინტერაქტიურ გაცვლას. მის გამო ნელ-ნელა მცირდება 

ჩვეულებრივი კრებები, შეხვედრები, მოლაპარაკებები, რაც სამივლინებო ხარჯებს მკვეთრად  

ამცირებს.  

გამოსახულების ამომცნობი სისტემა არის თანამედროვე ოპტიკური და ციფრული 

ტექნოლოგიები, რომელიც გამოიყენება ნებისმიერი სირთულის გამოსახულების სკანირების, 

შეყვანის, შენახვისა და აღდგენისთვის. ამგვარი სისტემები ფართოდაა დანერგილი ბანკებში. 

მაგალითად, გამოსახულების ამომცნობი სისტემის გარეშე შეუძლებელი იქნებოდა ბანკომატების 

მუშაობა. უკვე საქართველოშიც არის საცალო ვაჭრობის ობიექტებში შტრიხკოდების ამომცნობი 

აპარატები, რომლებიც მნიშვნელოვნად ამარტივებს მოლარის მუშაობას და ფულად-მატერიალური 

ნაკადების მოძრაობას. ეს ტექნოლოგიაც გამოსახულების ამომცნობ სისტემას წარმოადგენს. 

მონაცემთა ელექტრონული გაცვლა არის პროცესი, როდესაც ერთი ფირმის საინფორმაციო 

სისტემის მონაცემები ელექტრონული გზით, ყოველგვარი შეფერხების გარეშე გარდაიქმნება მეორე 

ფირმის საინფორმაციო სისტემის საწყის მონაცემებად. ამასთან, საჭირო არ არის ინფორმაციის 

შეყვანაზე პერსონალის დროის და ენერგიის დახარჯვა. მსგავსი პროცესის მაგალითად შეიძლება 

მოვიტანოთ საცალო ვაჭრობის ობიექტისა და მომმარაგებელი კომპანიის მუშაობა, როდესაც 

მაღაზიის საწყობში დარჩენილი პროდუქციის შესახებ ინფორმაცია სინქრონულად მიეწოდება 

დისტრიბუტორებს, რის შესაბამისადაც ისინი ახდენენ მარაგების შევსებას. 

 გადაწყვეტილების მიღებისა და ექსპერტული სისტემა ზემოთ აღწერილ ტექნოლოგიებთან 

შედარებით მნიშვნელოვანი წინგადადგმული ნაბიჯია, რადგან ის უშუალოდ გამოიყენება 

გადაწყვეტილების მიღების პროცესში, ხოლო ზოგჯერ ჩაანაცვლებს კიდეც ამ პროცესს. 

გადაწყვეტილების მიღებისა და ექსპერტული სისტემა შეუცვლელია ალტერნატივების 

იდენტიფიცირების, მათი შეფასების და ოპტიმალური ვარიანტის შერჩევის დროს. ეს სისტემები 

გამოიყენება აგრეთვე ამა თუ იმ გადაწყვეტილების მიღებასთან დაკავშირებული ხარჯებისა და სხვა 

შედეგების ანალიზისათვის. 

 ქსელური კომპიუტერული სისტემები. დღეს თითქმის შეუძლებელია ისეთი ორგანიზაციის 

მოძებნა, სადაც მხოლოდ ერთი, ყველა ფუნქციის შემსრულებელი, უნივერსალური კომპიუტერი 

იქნებოდა. როგორც წესი, კომპანიებში სხვადასხვა სახის და დანიშნულების მრავალი კომპიუტერია, 

რომლებიც ერთიან სისტემაში ანუ ქსელში არიან გაერთიანებულნი არა მხოლოდ ერთმანეთთან, 

არამედ სხვა სახის საოფისე ტექნიკასთანაც. ოფისში გამოთვლითი ტექნიკის მსგავს განაწილებას 

სხვანაირად მონაცემთა განაწილებულ დამუშავებასაც უწოდებენ. ხშირად ამ ქსელებში 

გამომთვლელი სიმძლავრეების _ სერვერების ან სუპერსერვერების ჩართვით მაღლდება მათი 

მწარმოებლურობა და ეფექტიანობა, კომპიუტერებს შორის კი ფუნქციები ოპტიმალურად 

გადანაწილდება. ქსელური კომპიუტერული სისტემები მათ მომხმარებლებს საშუალებას აძლევს, 

ელექტრონული კავშირი დაამყარონ ერთმანეთთან და ერთობლივად ისარგებლონ სხვადასხვა 

რესურსით, მაგალითად, პროგრამებით, მონაცემთა ბაზებით ან ტექნიკით.  

ტექნოლოგიებში განხორციელებული ინვესტიციების უკუგების შეფასება 
 თანამედროვე ტექნოლოგიები მნიშვნელოვან კაპიტალდაბანდებებს მოითხოვს. 

გამომდინარე აქედან, მათ შეძენამდე ფირმამ დაწვრილებით უნდა გააანალიზოს დაბანდების 

საფინანსო და საქმიანი სარგებელი. ინვესტიციების ეკონომიკური მიზანშეწონილობის შეფასება 

რთული ამოცანაა, განსაკუთრებით იმიტომ, რომ ახალი ტექნოლოგიის შეძენის მიზანი არა მარტო 

სამუშაო ძალაზე გაწეული დანახარჯების შემცირებაა, არამედ პროდუქციის ხარისხის 

გაუმჯობესება, ასორტიმენტის გაფართოება, ახალი პროდუქციის შემუშავების ვადების შემცირება 

და საწარმოო პროცესის მოქნილობის ამაღლება. იმის გამო, რომ ამ უპირატესობების დიდი ნაწილი 

უშუალოდ არ იწვევს სამუშაო ძალაზე განხორციელებული დანახარჯების შემცირებას, მათი 

გამართლება ზოგჯერ ძალიან რთულია. გარდა ამისა, ტექნოლოგიების უსწრაფესი განვითარება 

განაპირობებს იმას, რომ შესყიდული დანადგარები მორალურად მალე ძველდება, რაც დამატებით 

ართულებს მათი უპირატესობის რაოდენობრივ შეფასებას.  

 

წარმოების დანახარჯების შემცირება 

სამუშაო ძალაზე გაწეული დანახარჯები. ჩვეულებრივ, ავტომატიზაცია სამუშაო ძალაზე 

გაწეულ დანახარჯებს ამცირებს, რადგან ადამიანური შრომის მანქანურით ჩანაცვლებაა 

შესაძლებელი. მაგალითად, როდესაც რობოტი ცვლის შემდუღებელს, ხდება მისი ხელფასისთვის 

განკუთვნილი სახსრების ეკონომია. ზოგიერთი თანამედროვე ჩარხი საერთოდ ადამიანური შრომის 

გამოყენების გარეშე მუშაობს. არ არის იშვიათი ისეთი შემთხვევებიც, როდესაც როგორც ძველი, 

ისევე ახალი დანადგარის ფუნქციონირებისთვის საჭიროა ერთი მუშა, მაგრამ ახალ დანადგარს 

უფრო დიდი მწარმოებლურობა გააჩნია და შესაბამისად, ერთ ერთეულ პროდუქციაზე დახარჯული 

ადამიანური შრომაც ნაკლებია. როგორც უკვე იყო აღნიშნული, არ არის აუცილებელი, ახალი 

ტექნოლოგიების დანერგვამ სამუშაო ძალაზე მოთხოვნა შეამციროს, ზოგჯერ პირიქით, იზრდება 

კიდეც ეს მაჩვენებელი, თუმცა მას აქვს სხვა უპირატესობა. მაგალითად, ცნობილია, რომ 

მაღალტექნოლოგიურ აპარატზე უნდა მუშაობდეს შესაბამისი კვალიფიკაციის მქონე პერსონალი, 

რომლის ხელფასიც ჩვეულებრივზე მაღალი იქნება, მაგრამ ამგვარი დანადგარის გამოყენება 

პროდუქციის ხარისხის ამაღლებს ან წარმოებაში ახალი პროდუქციის ჩაშვებას აადვილებს. 

მასალებზე გაწეული დანახარჯები. თანამედროვე ტექნოლოგიები ხშირად წარმოებაში 

ალტერნატიული მასალების გამოყენების საშუალებას იძლევა, რომლებიც უფრო იაფია ან რის 

შედეგადაც იზრდება დროის ერთეულში წარმოებული პროდუქციის რაოდენობა. ამის ნათელი 

მაგალითია ტელეკომუნიკაციებში რამდენიმე წლის წინ მომხდარი რევოლუცია, როდესაც 

სპილენძის კაბელების ნაცვლად დაიწყო ოპტიკურ-ბოჭკოვანი კაბელების გამოყენება, რომელთაც 

გაცილებით დიდი რაოდენობის ინფორმაციის გატარება შეუძლიათ. მიუხედავად იმისა, რომ თვით 

ეს კაბელი უფრო ძვირი ღირს, იმის გამო, რომ მისი მწარმოებლურობა შეუდარებლად მაღალია, 

ინფორმაციის ერთეულის გადაცემა გაცილებით იაფი ჯდება. 

დანახარჯები სასაქონლო-მატერიალურ მარაგებზე. მატერიალურ წარმოებაში დასაქმებული 

მრავალი კომპანიისთვის ახალი ტექნოლოგიების დანერგვის მთავარ განმაპირობებლად 

სასაქონლო-მატერიალურ მარაგებზე გაწეული დანახარჯების შემცირება გვევლინება. მარაგების 

ავტომატური დამუშავების, გრაფიკების შედგენის დახვეწილი სისტემები და მოქნილი საწარმოო 

მოწყობილობები მნიშვნელოვნად ამცირებს მატერიალურ-სასაქონლო მარაგებზე გაწეულ 

დანახარჯებს. მაგრამ არ არის იშვიათი ისეთი შემთხვევებიც, როდესაც ფირმა შეიძენს მაღალ-

მწარმოებლურ დანადგარს, მაგრამ იმის გამო, რომ მისი აწყობისა და ამუშავებისათვის დიდი დროა 

საჭირო, რეალურად მარაგების მომსახურებაზე დანახარჯები იზრდება. 

დანახარჯები ტრანსპორტირებაზე და გასაღებაზე. საავტომობილო და სარკინიგზო გზების 

ფართო ქსელის გაჩენის შემდეგ ტრანსპორტირებაზე გაწეული დანახარჯები მცირდება. საჰაერო, 

წყლის და სახმელეთო სატრანსპორტო საშუალებების ტექნოლოგიურმა გაუმჯობესებამ კიდევ 

უფრო შეამცირა გადაზიდვების თვითღირებულება. პარალელურად უკანასკნელ ათწლეულებში 

მიმდინარე უმნიშვნელოვანესი ცვლილებები ზრდის ინფორმაციის გადაცემის სისწრაფეს და 

ამცირებს დანახარჯებს. ყველაფერმა ამან უდიდესი გავლენა მოახდინა სერვისულ სექტორზე, 

რომელშიც უკვე ინფორმაციის გადაადგილება დომინირებს საქონლის გადაადგილებაზე. 

აღნიშნული ასევე დიდ გავლენას ახდენს მატერიალურ წარმოებაზეც, მათი მეშვეობით ფირმებს 

შეუძლიათ უფრო მჭიდრო ინტეგრაცია მიმწოდებლებთან და მომხმარებლებთან, აგრეთვე 

პროდუქციის ყიდვის, ტრანსპორტირების და რეალიზების პროცესის გაიაფება. 

დანახარჯები ხარისხის უზრუნველყოფაზე. ტექნოლოგიური პროცესის 

ავტომატიზაციისათვის ახალი დანადგარების დანერგვა უზრუნველყოფს უფრო ერთგვაროვანი 

პროდუქციის წარმოებას და არცთუ იშვიათად განაპირობებს დეფექტების რაოდენობის შემცირებას. 

მას შემდეგ, რაც ბევრი ფირმა გადავიდა ოპერაციების ხელით შესრულებიდან ავტომატიზებულ 

პროცესებზე, მათ შეძლეს ნარჩენების, წუნის და კორექტირების აუცილებლობის 5-10-ჯერ 

შემცირება. გარდა ამისა, დეფექტების ხვედრი წილის შემცირების და ხარისხის კონტროლის დონის 

ამაღლების გამო წარმოებაში შემცირდა ოპერაციების შემდგომი კონტროლის და შესაბამისად, 

სპეციალისტ-კონტროლიორების საჭიროება. ამგვარი უპირატესობების რაოდენობრივი შეფასება 

საკმაოდ ადვილია. ასევე გასათვალისწინებელია ისიც, რომ უახლესი დანადგარების გამოყენება 

ამცირებს დანახარჯებს საგარანტიო მომსახურებაზე.  

სხვა დანახარჯები. უკანასკნელი ათწლეულების განმავლობაში სხვადასხვა სახის უახლესი 

ტექნოლოგიის გამოყენების შედეგად შემცირდა დანახარჯები ტექნიკურ მომსახურებაზე, 

მიმდინარე რემონტზე, ენერგიაზე და ა.შ. რთული დანადგარები, განსაკუთრებით ელექტრონული, 

იშვიათად საჭიროებს რემონტს და ტექნიკურ მომსახურებას. გარდა ამისა, ახალი მასალებისა და 

ტექნოლოგიების გამოჩენამ სამშენებლო ბიზნესში მნიშვნელოვნად შეამცირა შენობის 

ექსპლუატაციის დროს გაწეული ენერგოდანახარჯები.  

  

ახალი ტექნოლოგიების დანერგვის სხვა უპირატესობები 

პროდუქციის ასორტიმენტის გაფართოება. 20-იან წლებში მომხმარებლები იტაცებდნენ ჰენრი 

ფორდის ქარხანაში შექმნილ ავტომობილებს, მიუხედავად იმისა, რომ ისინი ყველანი ერთნაირად 

შავ ფერად იყვნენ შეღებილნი. თანამედროვე ვითარებაში, უმძაფრესი კონკურენციის გამო, ასეთი 

რამ წარმოუდგენელია. ახალი ტექნოლოგიები იძლევა იმის საშუალებას, რომ მწარმოებლებმა 

ბაზარს მრავალფეროვანი პროდუქცია შესთავაზონ. მაგალითად, მოქნილი საწარმოო სისტემები 

უზრუნველყოფენ ფართო ასორტიმენტის პროდუქციის მცირე პარტიებად წარმოებას. მოწინავე 

ტექნოლოგიები ხშირად სწორედ პროდუქციის ახალი სახეობების საწარმოებლად ინერგება, რაც 

დღეს საკმაოდ გავრცელებული მოვლენაა. 

პროდუქციის მახასიათებლების და ხარისხის გაუმჯობესება. ახალი ტექნოლოგიების 

დანერგვის შედეგად ბევრმა ფირმამ გააუმჯობესა მის მიერ წარმოებული პროდუქციის 

მახასიათებლები და ხარისხი და, რაც მთავარია, ხანგრძლივი ვადით მოახერხა მაღალი დონის 

შენარჩუნება.  

საწარმოო ციკლის ხანგრძლივობის შემცირება ერთ-ერთი მნიშვნელოვანი ფაქტორია, 

რომლის გამოც კომპანიები ახალი ტექნოლოგიების დანერგვის გადაწყვეტილებას იღებენ. საწარმოო 

ციკლის ხანგრძლივობის შემცირება განაპირობებს შეკვეთების შესრულების ვადების შემოკლებას 

და ხშირად სასაქონლო-მატერიალური მარაგების შემცირების მიზეზიც ხდება. გარდა ამისა, მას 

მარკეტინგული უპირატესობაც გააჩნია, კერძოდ, მისი მეშვეობით შესაძლებელი ხდება ბაზარზე 

მოთხოვნილების ცვლილებაზე სწრაფი რეაგირება, პროდუქციის მრავალფეროვნების ზრდა, მისი 

მახასიათებლების და ხარისხის გაუმჯობესება.  

 

 

 



15 

ბადრი რამიშვილი ლექციის ტექსტი 

ახალი ტექნოლოგიების ათვისებასთან დაკავშირებული რისკები 

 მიუხედავად იმისა, რომ ახალი ტექნოლოგიების დანერგვა ფირმისთვის მთელ რიგ დადებით 

მოვლენებთან და უპირატესობებთან არის დაკავშირებული, არსებობს რამდენიმე რისკიც, რომელთა 

გაუთვალისწინებლობა არ შეიძლება. ამიტომ მენეჯერმა, სანამ ამა თუ იმ ტექნოლოგიის დანერგვას 

გადაწყვეტს, ყველა დადებითი და უარყოფითი ფაქტორი უნდა შეაფასოს. ქვემოთ ჩამოთვლილია ის 

რისკები, რაც შესაძლებელია თან ახლდეს ახალი ტექნოლოგიების დანერგვას. 

ტექნოლოგიური რისკები. კომპანია, რომელიც სწრაფად დანერგავს ახალ ტექნოლოგიას, 

მნიშვნელოვან კონკურენტულ უპირატესობას იღებს, მაგრამ, ამასთან, ის შესაძლოა აღმოჩნდეს იმ 

რისკის წინაშე, რომ მის მიერ ნაყიდი დანადგარები შეუმოწმებელი და ნაკლებ ან არაეფექტიანიც 

გამოდგეს. ამან კი, არ არის გამორიცხული ფირმის მთელი საწარმოო პროცესის შეფერხება ან 

გაჩერება გამოიწვიოს. გარდა ამისა, არსებობს ტექნოლოგიების მორალური მოძველების რისკიც, ეს 

განსაკუთრებით ეხება იმ ტექნოლოგიებს, რომელთა გაუმჯობესება სწრაფი ტემპებით 

მიმდინარეობს. 

საწარმოო რისკები. კომპანიის მიერ საკუთარ საწარმოო პროცესში ახალი ტექნოლოგიების 

დანერგვამ, მინიმუმ, შეიძლება ჩვეული საწარმოო რიტმის მოშლაც გამოიწვიოს. ამასთან, ამ 

პროცესს უკავშირდება კადრების გადამზადება, შენობის ფართის ან კონფიგურაციის შეცვლა და ა.შ. 

გარდა ამისა, სიახლემ შესაძლოა ახალი რესურსების მიმართ მოთხოვნაც წარმოშვას, რაც მყისიერად 

გადასაჭრელი პრობლემაა. 

ორგანიზაციული რისკები. სავსებით შესაძლებელია, რომ კომპანია, რომელმაც ახალი 

ტექნოლოგიები დანერგა, არ ფლობდეს ადაპტურ ორგანიზაციულ კულტურას და არც უმაღლეს 

მენეჯმენტს აღმოაჩნდეს ცვლილებებთან დაკავშირებული გაურკვევლობის შემსუბუქების უნარი. 

ასეთ კომპანიებში არის საფრთხე, რომ ის მუშები და მენეჯერები, რომლებიც შეშინდნენ 

ცვლილებების გამო, სწრაფად იტყვიან უარს სიახლეზე ან წინააღმდეგობას გაუწევენ მის დანერგვას. 

გარემოსთან და ბაზართან დაკავშირებული რისკები. არ არის იშვიათი ისეთი შემთხვევები, 

როდესაც ფირმა ახდენს სახსრების ინვესტირებას ახალ ტექნოლოგიებში და რამდენიმე წლის 

შემდეგ ირკვევა, რომ ბაზართან ან გარემოსთან დაკავშირებული ამა თუ იმ ფაქტორის ცვლილების 

გამო ეს ინვესტიციები უსარგებლო ან წამგებიანია. გარემოსთან დაკავშირებული რისკები 

ძირითადად ეხება ეკოლოგიურ კანონმდებლობას, ხოლო ბაზართან დაკავშირებული რისკების 

ყველაზე კარგი მაგალითებია სავალუტო კურსის ან მომხმარებელთა მოთხოვნილებების სწრაფი 

ცვლილება. 

 

კითხვები: 

1. აღწერეთ პროცესზე ფოკუსირების სტრატეგია; 

2. რა შემთხვევაში გამოიყენება პროცესზე ფოკუსირების სტრატეგია? 

3. რა უპირატესობები და ნაკლოვანებები გააჩნია პროცესზე ფოკუსირების სტრატეგიას? 

4. აღწერეთ განმეორებად პროცესებზე ფოკუსირების სტრატეგია; 

5. რა შემთხვევაში გამოიყენება განმეორებად პროცესებზე ფოკუსირების სტრატეგია? 

6. რა უპირატესობები და ნაკლოვანებები გააჩნია განმეორებად პროცესებზე ფოკუსირების 

სტრატეგიას? 

7. აღწერეთ პროდუქციაზე ფოკუსირების სტრატეგია; 

8. რა შემთხვევაში გამოიყენება პროდუქციაზე ფოკუსირების სტრატეგია? 

9. რა უპირატესობები და ნაკლოვანებები გააჩნია პროდუქციაზე ფოკუსირების სტრატეგიას? 

10. აღწერეთ მასობრივი ქასთომიზაციის სტრატეგია; 

11. რა შემთხვევაში გამოიყენება მასობრივი ქასთომიზაციის სტრატეგია? 

12. რა უპირატესობები და ნაკლოვანებები გააჩნია მასობრივი ქასთომიზაციის სტრატეგიას? 

13. რა არის საწარმოო სიმძლავრე? 

14. საწარმოო სიმძლავრის რომელი სინონიმი გამოიყენება მომსახურების სფეროსთვის? 

15. რას ეფუძნება საწარმოო სიმძლავრის დაგეგმვა? 

16. რა ფუნქციები აკისრიათ სხვადასხვა იერარქიულ საფეხურზე მყოფ მენეჯერებს 

სიმძლავრეების დაგეგმვის დროს? 

17. რა არის სიმძლავრეების დაგეგმვის მიზანი? 

18. საწარმოო სიმძლავრის რომელ კოეფიციენტებს იცნობთ? 

19. რა არის საპროექტო სიმძლავრე? 

20. რა არის ეფექტიანი სიმძლავრე? 

21. რაში მდგომარეობს მასშტაბის ეფექტი? 

22. რას ნიშნავს პროფესიონალიზმის დახვეწის ეფექტი? 

23. რაში მდგომარეობს ფოკუსირების კონცეფციის არსი? 

24. რას ნიშნავს ცნება „საწარმოო სიმძლავრეების მოქნილობა“? 

25. რა არის სარეზერვო სიმძლავრე? 

26. რას ნიშნავს საწარმოო სიმძლავრეების დაბალანსებულობა? 

27. რა უნდა იქნას გათვალისწინებული საწარმოო სიმძლავრეების განახლების სიხშირის 

დაგეგმვის დროს? 

28. საწარმოო სიმძლავრეების გაზრდის რომელ გარე წყაროებს იცნობთ? 

29. რომელ საწარმოო ტექნოლოგიებს იცნობთ? 

30. როგორ ფუნქციონირებს ციფრულ-პროგრამული მართვის ჩარხი? 

31. როგორ ფუნქციონირებს გადამამუშავებელი ცენტრი? 

32. რა დანიშნულება აქვს სამრეწველო რობოტებს და როდის გამოიყენება ისინი? 

33. რა დანიშნულება აქვს მასალების მიწოდების ავტომატიზებულ სისტემებს? 

34. რა არის მოქნილი საწარმოო სისტემა და როგორ ფუნქციონირებს ის? 

35. პროგრამული უზრუნველყოფის რომელ სისტემებს იცნობთ? 

36. მომსახურების რომელ ტექნოლოგიებს იცნობთ? 

37. რატომ ხდება ბინზესში თანამედროვე ტექნოლოგიების დანერგვა? 

38. რატომ მცირდება თანამედროვე ტექნოლოგიების გამოყენების დროს პროდუქციაზე გაწეული 

დანახარჯები? 

39. რა უპირატესობები გააჩნია თანამედროვე ტექნოლოგიების დანერგვას დანახარჯების 

შემცირების გარდა? 

40. რომელი რისკების გათვალისწინებაა საჭირო ახალი ტექნოლოგიების ათვისების დროს? 

საწარმოო ობიექტების განლაგება და ფართის დაგეგმვა 

 
საწარმოო და სერვისული ობიექტების განლაგება 

მატერიალური წარმოების და სერვისული კომპანიების ობიექტების განლაგებაზე მრავალი 

ფაქტორი ახდენს გავლენას, რომელთა ანალიზი ორ მაკრო და მიკროდონეზე ხდება და მხოლოდ 

ამის შემდეგ შეირჩევა მათთვის ადგილმდებარეობა. მაკროდონეზე განიხილება საწარმოო ან 

სერვისული ობიექტების განთავსება ამა თუ იმ რეგიონში, სუბრეგიონში, ქვეყანაში, დასახლებულ 

პუნქტში, ხოლო მიკროდონეზე კი ხდება მათი ზუსტი ადგილმდებარეობის განსაზღვრა კონკრეტულ 

დასახლებულ პუნქტში.  

            კომპანიის ობიექტების განლაგების შერჩევის დროს რამდენიმე ზემოთ მოტანილი ფაქტორი 

კომპლექსურად განიხილება. გასათვალისწინებელია ისიც, რომ კონკრეტული ვითარებიდან 

გამომდინარე, ზოგიერთი მათგანის მნიშვნელობა უკიდურესად იზრდება, სხვათა კი პირიქით, 

მინიმუმამდე მცირდება, ეს სფეროს, დარგის სპეციფიკასა და საწარმოს კონკრეტულ პირობებზეა 

დამოკიდებული. მაგალითად, მომსახურების ობიექტებისთვის არ აქვს გადამწყვეტი მნიშვნელობა 

რესურსების მიმწოდებლებთან სიახლოვეს, მაგრამ ისინი მეტად ახლოს უნდა განლაგდნენ 

მომხმარებლებთან. ისეთი რესურსტევადი დარგისთვის კი, როგორიც ლითონის დნობაა, პირიქით, 

გადამწყვეტი მნიშვნელობა აქვს ნედლეულის წყაროსთან სიახლოვეს, ხოლო ფასეულობათა ჯაჭვის 

დასკვნითი რგოლების საწარმოები ძირითადად გასაღების ბაზრებთან ან თავისუფალ ეკონომიკურ 

ზონებში იქმნება. განვითარებული ქვეყნები საკუთარ თავს აძლევენ უფლებას, მკაცრი ეკოლოგიური 

პოლიტიკა გაატარონ, რაც იქ ხშირ შემთხვევაში არარენტაბელურს ხდის გარემოზე მავნე 

ზემოქმედების მქონე საწარმოების ფუნქციონირებას, ხოლო ეკოლოგიური კანონმდებლობის 

ლიბერალიზაცია განვითარებადი სახელმწიფოების ხელში მძლავრი იარაღია ინვესტიციების 

მოსაზიდად, თუმცა რამდენად მიმზიდველია ეს გრძელვადიან პერსპექტივაში, საკმაოდ სადავო 

საკითხია. 

 საქონლის ან მომსახურების გასაღების ბაზართან სიახლოვე ერთ-ერთი მნიშვნელოვანი 

კრიტერიუმია ნებისმიერ სფეროში მოღვაწე კომპანიის ობიექტების განლაგებისთვის, ამ ფაქტორის 

მიმართ განსაკუთრებით მგრძნობიარე კი ის სერვისული ფირმები არიან, რომელთა საქმიანობაც 

კლიენტთან კონტაქტის მაღალ ხარისხს მოითხოვს. გარდა ამისა, უნდა აღინიშნოს ის საწარმოებიც, 

რომლებიც საქონლის განაწილებასა და ტრანსპორტირებაზე სპეციალიზდებიან. თუმცა ამ მხრივაც 

სადღეისოდ გამოჩნდა ისეთი ტექნოლოგიები, რომლებიც სრულფასოვნად ანაცვლებს ტრადიციულ 

ფორმებს ისე, რომ მომხმარებლებთან ფიზიკური სიახლოვე გადამწყვეტი აღარ არის. ამის ნიმუშია 

ინტერნეტით ვაჭრობა, საფოსტო გზავნილობა და ა.შ. სულ უფრო ბევრი მიმართულებით 

ძვირადღირებული საცალო ვაჭრობის ობიექტების ნაცვლად იქმნება ე.წ. ელექტრონული მაღაზიები, 

რომელთა წლიური ბრუნვა განუხრელად იზრდება. 

 ხშირად ზოგიერთ დარგში მსხვილგაბარიტიანი მაკომპლექტებლები ან დიდი მოცულობის 

ნედლეული გამოიყენება. ამ შემთხვევაში დიდი მნიშვნელობა აქვს მასალების და ნედლეულის 

მიწოდების საკითხს და ეს ფაქტორი გადამწყვეტი ხდება კომპანიის ობიექტების განლაგების დროს. 

აღნიშნულის საუკეთესო მაგალითია ლითონის მადნიდან გამოდნობა. ასეთი ქარხნები ნედლეულის, 

ძირითადად მადნის და/ან ენერგორესურსების წყაროსთან ახლოს შენდება. ზოგადად, 

მიმწოდებლებთან სიახლოვე, თუ სხვა კრიტერიუმები არ არის უფრო წონადი, ნებისმიერ 

შემთხვევაში დადებითი ფაქტორია და ამის საფუძველზე შესაძლებელია ისეთი სინქრონიზებული 

საწარმოო ციკლის ორგანიზება, როგორიც არის, მაგალითად, „ზუსტად-დროზე“.  

 ბიზნესის წარმატების ერთ-ერთი უმნიშვნელოვანესი ფაქტორია კვალიფიციური სამუშაო 

ძალა. რამდენიმე ათწლეულის წინ უფრო მნიშვნელოვანი იყო სამუშაო ძალის სიიაფე, მაგრამ, 

მიუხედავად იმისა, რომ დასავლეთში და მსოფლიოს სხვა განვითარებულ ქვეყნებში დღეს ყველაზე 

ძვირი ადამიანური რესურსია და პლანეტაზე მრავლად არის ქვეყნები, სადაც შრომა უკიდურესად 

იაფია (მაგალითად, ცენტრალური აფრიკის სახელმწიფოები), იქ მაინც არ შედიან კომპანიები (გარდა 

ბუნებრივი რესურსების მომპოვებელი ფირმებისა), რადგან ეს სახელმწიფოები არა მარტო 

დაბალკვალიფიციური შრომითი რესურსებით გამოირჩევიან, არამედ განათლების სავალალო 

დონითაც. თანამედროვე ეპოქა კი ბიზნესის წინაშე წამოჭრის პრობლემებს, რომელთა გადაწყვეტა 

მხოლოდ მაღალკვალიფიციური, განათლებული პერსონალის მეშვეობით არის შესაძლებელი, 

რომელთაც გარემოში მიმდინარე ცვლილებების შესაბამისად საკუთარი პროფესიული უნარ-

ჩვევების დახვეწის უნარი გააჩნიათ. ამ მხრივ ყველაზე კარგი ვარიანტია, როდესაც მუშახელის 

სიიაფე ფიქსირდება მათი კვალიფიკაციის, განათლების, შრომითი კულტურის მაღალი დონის 

ფონზე. ის ქვეყნები, რომელთაც მსგავსი რესურსები გააჩნია, განვითარების უსწრაფესი ტემპებით 

გამოირჩევა. ამას ადასტურებს ჩინეთის და სამხრეთ-აღმოსავლეთ აზიის სხვა ქვეყნების მაგალითი. 

ხშირად შეუძლებელია წარმოების კვალიფიციური შრომითი რესურსების წყაროსთან განლაგება, ამ 

დროს ხდება პერსონალის შემოყვანა სხვა ადგილებიდან. ნიმუშად შეიძლება მოვიტანოთ 

სამშენებლო ბიზნესი. ცხადია, შენობა-ნაგებობები იქ შენდება, სადაც ამის საჭიროებაა და მათი 

ტრანსპორტირება გამორიცხულია, მაგრამ, თუ ამის საშუალებას დარგის, რეგიონის, კომპანიის 

კონკრეტული პირობები იძლევა, ფირმის ობიექტების განლაგების უმთავრესი კრიტერიუმია 

კვალიფიციური და იაფი შრომითი რესურსების წყაროსთან განლაგება, რადგან მათი გადაყვანა დიდ 

დანახარჯებთან არის დაკავშირებული.  

 ბიზნესში ხშირია ისეთი შემთხვევები, როდესაც ფირმის ობიექტების განლაგება ძირითადად 

ფიზიკური, სოციალური და ინტელექტუალური ინფრასტრუქტურის არსებობაზეა დამოკიდებული. 

ფიზიკური ინფრასტრუქტურა გულისხმობს საავტომობილო გზების, სარკინიგზო კვანძების, 

საჰაერო და საწყალოსნო პორტების, ელექტრომომარაგების და კომუნიკაციების სხვა საშუალებების 

არსებობას. მაღალგანვითარებული სატრანსპორტო შესაძლებლობები გადამწყვეტია მატერიალური 

წარმოებისათვის, საბითუმო ვაჭრობისათვის. ინფორმაციის მოძიების და გადაცემის საშუალებები 

ადრე დიდ გავლენას ახდენდა ფირმის ობიექტების განლაგებაზე, მაგრამ თანამედროვე 

ტექნოლოგიებმა ამ ფაქტორის გავლენა მინიმუმამდე შეამცირა, რადგან დღეს საკმაოდ იაფად არის 

შესაძლებელი საინფორმაციო ინტერაქტიური კავშირის დამყარება დედამიწის ფაქტობრივად 

ნებისმიერ წერტილთან. სოციალური ინფრასტრუქტურის გარეშე წარმოუდგენელია თანამედროვე 

საზოგადოების არსებობა. შრომითი რესურსების აღწარმოებისთვის აუცილებელია ჯანდაცვის, 

საყოფაცხოვრებო მომსახურების ობიექტების ფუნქციონირება. კვალიფიციური, განათლებული 

შრომითი რესურსების არსებობისთვის,  სამეცნიერო-ტექნოლოგიური პოტენციალის შექმნისთვის 

ასევე გადამწყვეტი როლი ეკისრება ინტელექტუალური ინფრასტრუქტურის ისეთი 

დაწესებულებების არსებობას, როგორიც არის უნივერსიტეტები, სამეცნიერო-კვლევითი 

ინსტიტუტები, ლაბორატორიები, ბიბლიოთეკები და ა.შ. საერთოდ, უკანასკნელ წლებში აშკარა 

გახდა მსგავსი ბიზნესის მწარმოებელი ფირმების კომპაქტური განლაგება ამა თუ იმ რეგიონში, 

რადგან, განვითარების უფრო დიდი შანსი აქვთ იმ ფირმებს, რომლებიც იმ ქვეყნებსა თუ რეგიონებში 

იქმნება, სადაც შესაბამისი ინფრასტრუქტურის (განსაკუთრებით ინტელექტუალურის) და 

ტექნიკური მხარდაჭერის სხვა ელემენტები არსებობს.  

 სხვადასხვა ქვეყნის მთავრობა განსხვავებულ პოლიტიკას ატარებს ეკონომიკური 

მიმართულებით და შესაბამის კანონმდებლობას, მარეგლამენტირებელ წესებს იღებს, რაც ხშირად 

ინვესტიციების მოზიდვის ინტენსიურ ძალისხმევაში ვლინდება. ეს კი, ცხადია, წაახალისებს 

ფირმების მიერ იქ ძირითადი კაპიტალის დაბანდებას. თუმცა არსებობს საპირისპირო შემთხვევებიც, 

როდესაც ქვეყანაში შექმნილი ვითარება კომპანიებისთვის პოლიტიკურ რისკებს წარმოშობს, რაც 

მეტად აფრთხობს ინვესტორებს და ამ ტიპის ქვეყნებში რაიმე სერიოზული ბიზნესის წამოწყება 

რთულდება. ეს რისკები შეიძლება დაკავშირებული იყოს არასტაბილურობასთან, მთავრობის და 

საზოგადოების სპეციფიკურ ულტრამემარცხენე ხედვასთან ან კორუფციასთან. 

 თუ პოლიტიკური ფაქტორი მაკროდონეზე ახდენს გავლენას კომპანიების მიერ ობიექტების 

განლაგების ადგილის შერჩევაზე, მიკროდონეზე ხდება ცალკეულ დასახლებულ პუნქტში შექმნილი 

საქმიანი ატმოსფეროს ანალიზი. სხვადასხვა დარგისთვის  განსხვავებული პირობები ქმნის 

დადებით თუ უარყოფით საქმიან ატმოსფეროს. ამ მხრივ ყველა კომპანიისთვის მეტნაკლებად 

გასათვალისწინებელია ისეთი გარემოებები, როგორიც არის ლოკალური საზოგადოების განწყობა და 

მათი დამოკიდებულება ფირმის მიმართ, კონკურენტების კონცენტრაცია, კრიმინალური ფონი, 

ადგილობრივი ხელისუფლების კომპეტენტურობა და მათი ეკონომიკური ხედვები.    

 ამა თუ იმ ქვეყანაში გატარებულმა ეკონომიკურმა პოლიტიკამ შესაძლოა უკიდურესი 

ფორმები მიიღოს. ერთი მხრივ, ეს გამოიხატება საკუთარი მეწარმე სუბიექტების მიმართ აშკარა 

პროტექციონიზმში, რის გამოც სახელმწიფო ბარიერები იქმნება უცხოელი ინვესტორებისთვის, რაც 

მათ მიერ უძრავ ქონებაში კაპიტალდაბანდებების განხორციელებას აფერხებს. მაგრამ, როგორც 

აღვნიშნეთ, ბევრგან ტარდება ინვესტიციების მოზიდვასთან დაკავშირებული ულტრალიბერალური 

პოლიტიკა, რაც თავისუფალი ეკონომიკური თუ ვაჭრობის ზონების შექმნაში გამოიხატება. ეს კი 

მეტად კაპიტალტევადს ხდის ამგვარ ტერიტორიებს. 

 თანამედროვე მსოფლიოში პიკს მიაღწია რეგიონალიზაციის პროცესმა. ამჟამად თითქმის აღარ 

დარჩა სახელმწიფო, რომელიც ამა თუ იმ რეგიონული ორგანიზაციის წევრი არ არის. ამ 

გაერთიანებების შექმნას ძირითადად ეკონომიკური საფუძველი გააჩნია და ცხადია, ფირმების მიერ 

მაკროდონეზე ობიექტების განლაგების ადგილის შერჩევასა და მათ ზომებზე ეს დიდ გავლენას 

ახდენს. ტრანსნაციონალური კომპანიებისთვის, როგორც წესი, უფრო მიმზიდველია მსხვილ 

ბაზრებზე ხელმისაწვდომობა და ისინი უყურადღებოდ არ ტოვებენ არც ერთ მნიშვნელოვან 

რეგიონულ ორგანიზაციას. 

 კომპანიის სხვა ობიექტების განლაგებამ შესაძლოა გავლენა მოახდინოს ახალი განყოფილების 

განთავსების ადგილის შერჩევაზე. დამატებითი ობიექტის გახსნისა და განლაგების პუნქტის 

შერჩევის შესახებ ფირმები გადაწყვეტილებას წარმოებული პროდუქციის მოცულობისა და 

ასორტიმენტის გათვალისწინებით იღებენ. 

 კომპანიის ობიექტების განთავსებაზე მიკროდონეზე შესაძლოა დიდი გავლენა იქონიოს 

ნაკვეთის ღირებულებამ და მისმა ზომებმა. მიწის ფასი ამ ტიპის დანახარჯებში ერთ-ერთი 

უმნიშვნელოვანესია და ის დიდწილად განსაზღვრავს ობიექტის ღირებულებას. ის კომპანიები, 

რომელთათვისაც დიდი მნიშვნელობა არ აქვს ლოკალურ მდებარეობას, როგორც წესი, ირჩევენ 

იაფფასიან ნაკვეთებს, მაგრამ არსებობს ფირმები, რომელთათვისაც უმთავრესი სწორედ 

მომხმარებლებთან სიახლოვეა. ამგვარი კომპანიები ძირითადად მომსახურების სფეროში 

მოღვაწეობენ და მზად არიან, საკმაოდ დიდი ხარჯები გასწიონ საკუთარი ობიექტების განლაგების 

სასურველი ადგილის მოსაპოვებლად. 

 ეკონომიკურად რაც უფრო განვითარებულია სახელმწიფო, მით უფრო მკაცრია მასში მოქმედი 

ეკოლოგიური კანონმდებლობა, რაც მათ ტერიტორიაზე აფერხებს მთელი რიგი საწარმოების 

განთავსებას და ზოგიერთისას კი, შეიძლება ითქვას, კრძალავს კიდეც, იმდენად მკაცრია იქ 

გარემოსთვის მიყენებული ზარალის საკომპენსაციო სანქციები. განვითარებადი ქვეყნები კი, 

რომელთათვისაც პრიორიტეტულია ინვესტიციების მოზიდვა, ლიბერალური ეკოლოგიური 

კანონმდებლობით გამოირჩევიან. ხშირად ზოგიერთ მათგანში სრულიად არ არის მსგავსი 

რეგულირება. სწორედ ამიტომ გარემოსთვის მავნე საწარმოები თანდათანობით მესამე სამყაროს 

სახელმწიფოებში გადადის. 

 საბოლოოდ კომპანიის ობიექტის განლაგების მიზანია, ისეთი ადგილის შერჩევა, რისთვისაც 

ფირმას მინიმალური საერთო დანახარჯების გაღება მოუწევს. საერთო დანახარჯები შეიძლება იყოს 

აშკარა და ფარული. აშკარა დანახარჯებს განეკუთვნება მიწის, ნაგებობის აშენების ღირებულება, 
გადასახადები და ენერგოდანახარჯები. ამ ხარჯების რაოდენობრივად შეფასება ადვილია ფარული 
დანახარჯებისგან განსხვავებით, რომელთაც მიეკუთვნება პარტნიორებს შორის საქონლისა და 
მატერიალური რესურსების ტრანსპორტირების ხარჯები და გასაღების ბაზრის სიშორის 
შემთხვევაში მომხმარებლებთან კავშირის შესუსტება, რაც ამცირებს მათი მოთხოვნილებების 
ცვლილებაზე რეაგირების ოპერატიულობას.   

საწარმოთა ობიექტების განლაგების მეთოდები 

 საწარმოების ობიექტების განლაგების გადაწყვეტილების მიღების დროს მრავალი მეთოდი 

გამოიყენება, რომლებიც სამ ჯგუფად შეიძლება დავყოთ. ესენია: სუბიექტური მეთოდები, 

რაოდენობრივ-სუბიექტური მეთოდები და რაოდენობრივი მეთოდები. სუბიექტური მეთოდებიდან 

აღსანიშნავია ე.წ. დელფის ანალიტიკური მოდელი, რომლის შესახებაც ჩვენ უკვე გვქონდა საუბარი. 

დღეს ყველაზე ფართო გამოყენება ჰპოვა ე.წ. სუბიექტურ-რაოდენობრივმა მეთოდებმა, რომელთაგან 

აღსანიშნავია ფაქტორულ-რეიტინგული ანალიზის მეთოდი და არდალანის მეთოდი. 

რაოდენობრივი მეთოდებიდან, რომლებიც გამოიყენება ადგილმდებარეობის ანალიზისათვის, 

აღსანიშნავია წრფივი პროგრამირების, სიმძიმის ცენტრის, უზარალობის და რეგრესიული ანალიზის 

მეთოდები. აქედან  ორი ქვემოთ არის განხილული (დელფის მეთოდი და უზარალობის ანალიზი 

უკვე ისწავლეთ, ასევე ცნობილია თქვენთვის წრფივი პროგრამირების მეთოდიც. რაც შეეხება 

რეგრესიულ ანალიზსა და არდალანის მეთოდს, მათ პრაქტიკულ მეცადინეობებზე გავივლით). 

ფაქტორულ-რეიტინგული ანალიზი. ობიექტების განლაგებისთვის ადგილის შერჩევის 

ყველაზე ფართოდ გავრცელებული მეთოდია ფაქტორულ-რეიტინგული ანალიზი, რადგან მისი 

მეშვეობით შესაძლებელია სხვადასხვა ფაქტორის ერთი ანალიზის დროს გაერთიანება. აღნიშნული 

მეთოდის მთავარი არსი იმაში მდგომარეობს, რომ უნიფიცირებული საშკალო სისტემით ფასდება 

ყველა ის კრიტერიუმი, რომლებიც გავლენას ახდენს კონკრეტული საწარმოს ამა თუ იმ ნაკვეთზე 

განლაგებაზე. ფაქტორულ-რეიტინგული ანალიზი თავისი არსით სუბიექტურ-რაოდენობრივი 

გადაწყვეტილების მიღების მეთოდთა ჯგუფს მიეკუთვნება. გადაწყვეტილების მიღებას იწყებს 

ექსპერტული გუნდი იმ ფაქტორთა იდენტიფიცირებით, რომლებსაც განსაკუთრებული გავლენის 

მოხდენა შეუძლიათ კონკრეტული ფირმის ობიექტთა განლაგებაზე მისი სპეციფიკიდან 

გამომდინარე. შემდეგ ხდება ყოველი ფაქტორის წონის დადგენა. მომდევნო ეტაპია აღნიშნული 

ფაქტორების მიხედვით განლაგების ადგილის ყველა შესაძლო ვარიანტის შეფასება წინასწარ 

შემუშავებული შკალის მიხედვით. მიღებული შეფასებები მრავლდება შესაბამის წონებზე, ყველა 

მიღებული მაჩვენებელი თითოეული ნაკვეთის მიხედვით ჯამდება და გადაწყვეტილება უმაღლესი 

ქულების მქონე ვარიანტის სასარგებლოდ მიიღება. 

 არსებობს აღნიშნული მეთოდის გამარტივებული ვარიანტი, სადაც არ დგინდება ფაქტორების 

წონები. ამ შემთხვევაში აუცილებელია ყოველი ფაქტორისთვის ინდივიდუალური შკალის 

შემუშავება. ამ ვარიანტის მთავარი ნაკლი იმაში მდგომარეობს, რომ ის არ ითვალისწინებს 

სხვადასხვა ფაქტორის წონას საერთო გადაწყვეტილების მიღების დროს, მაგალითად, შესაძლებელია, 

რომ განლაგების ორი სხვადასხვა კრიტერიუმი საბოლოო გადაწყვეტილების ქულათა ჯამში 

თანაბარი ბალებით იყოს წარმოდგენილი, მაგრამ თანხობრივად არსებითად განსხვავდებოდნენ 

ერთმანეთისგან. ამ პრობლემის დასაძლევად ყოველი ფაქტორის მნიშვნელობა კონკრეტული 

დანახარჯების შესაბამისად ფასდება და ამის საფუძველზე შეწონილი შკალის მეთოდი გამოიყენება.  

სიმძიმის ცენტრის მეთოდი. ეს მეთოდი გამოიყენება სხვა ობიექტების მიმართ ცალკეული 

ახალი შენობის განთავსების ზუსტი კოორდინატების დასადგენად. მასში გათვალისწინებულია უკვე 

სიმძიმის ცენტრის მეთოდი 

ფორმულა 9.1                                                                            ფორმულა 9.2 

𝑿 =
∑ 𝑿𝒊𝑸𝒊
𝒏
𝒊−𝟏

∑ 𝑸𝒊
𝒏
𝒊−𝟏

                       

    

სადაც,            𝑋𝑖 _ i - ური ობიექტის X კოორდინატაა 

                        𝑌𝑖 _  i - ური ობიექტის Y კოორდინატაა 

                        𝑄𝑖 _ შესაბამის ობიექტში გადაზიდული ტვირთის მოცულობაა 

               X და Y _  საძიებელი ობიექტის კოორდინატებია 

არსებული ობიექტების მდებარეობა, მათ შორის მანძილი და გადაზიდული ტვირთების 

მოცულობები. ამ მეთოდის მეშვეობით ხშირად ადგენენ ნახევარფაბრიკატების საწარმოების 

𝒀 =
∑ 𝒀𝒊𝑸𝒊
𝒏
𝒊−𝟏

∑ 𝑸𝒊
𝒏
𝒊−𝟏

შუალედური ან ცენტრალური გამანაწილებელი საწყობების განლაგების ადგილს. აღნიშნული 

მეთოდის გამარტივებულ ვარიანტში იგულისხმება, რომ სატრანსპორტო დანახარჯები ორივე 

მიმართულებით თანაბარია და არ ითვალისწინებენ ტრანსპორტის არასრულ დატვირთვას. სიმძიმის 

ცენტრის მეთოდის თანახმად, საკოორდინატო სიბრტყეზე ხდება არსებული ობიექტების განლაგების 

აღნიშვნა, რათა დადგინდეს მათ შორის მანძილი. გლობალურ დონეზე საკოორდინატო სისტემად 

გამოიყენება გრძედების და განედების მაჩვენებლები. 

 

 

დანადგარების განლაგება და საწარმოო ფართის დაგეგმვა 
კომპანიებში საწარმოო ქვეგანყოფილებების ორგანიზაცია და დანადგარების სათანადოდ 

განლაგება ძირითადად დამოკიდებულია ბიზნესის სფეროს, დარგის, ტიპის და  საწარმოო ნაკადის 

მახასიათებლებზე.  ამ მხრივ შეიძლება გამოვყოთ ფართის დაგეგმვის შვიდი ტიპი: საოფისე  ფართის 

დაგეგმვა, საცალო ვაჭრობის ფართის დაგეგმვა, სასაწყობე ფართის დაგეგმვა, ფართის დაგეგმვა 

ფიქსირებულ-პოზიციიანი ნაკეთობის წარმოებისთვის, პროცესზე ორიენტირებული წარმოების 

ფართის დაგეგმვა, პროდუქციაზე ორიენტირებული წარმოების ფართის დაგეგმვა, საწარმოო 

რგოლების ფართის დაგეგმვა. აქედან უკანასკნელი პროცესზე ორიენტირებული საწარმოს ფართის 

დაგეგმვისა და პროდუქციაზე ორიენტირებული წარმოების ფართის დაგეგმვის კომბინირებულ 

ვარიანტს წარმოადგენს. 

 

ფართის დაგეგმვასა და დანადგარების განლაგებაზე მოქმედი ფაქტორები 

 დანადგარების განლაგების კარგი გეგმა მნიშვნელოვნად მოქმედებს თანამშრომლების 

უსაფრთხოებაზე, ეფექტიანობაზე და მოტივაციაზე მაშინ, როდესაც ცუდი გეგმა მინიმუმ საწარმოო 

ფართის და დროის არასათანადო გამოყენებას იწვევს, ზოგჯერ კი სერიოზული დანაკარგის მიზეზიც 

შეიძლება გახდეს. საწარმოო ფართის დაგეგმვის დროს უპირველეს ყოვლისა, საჭიროა არსებულ 

შენობებთან დაკავშირებული შეზღუდვების გათვალისწინება. იმ შემთხვევებში კი, როდესაც ახალი 

ნაგებობა შენდება მსგავსი შეზღუდვები, როგორც წესი, მოხსნილია. გარდა ამისა, დანადგარების 

განთავსების კარგი გეგმის შედგენისთვის საჭიროა შემდეგი ფაქტორების და შეზღუდვების 

გათვალისწინება: 

მაღლივი დაგეგმვა. ფართის ანალიზი საჭიროა სამ განზომილებაში, რადგან ზოგიერთი 

ტექნოლოგიური პროცესისთვის  სიმაღლეზე თავისუფალი სივრცის არსებობა აუცილებელია. ან 

კიდევ, ზოგჯერ დანადგარებს შორის მაღლივი კავშირი გაცილებით ადვილია, ვიდრე სიბრტყული. 

გარდა ამისა, მაღლივი დაგეგმვა ხშირად ფართის რაციონალურად გამოყენების ერთ-ერთი 

მნიშვნელოვანი რეზერვია. 

უსაფრთხოება. საწარმოს ფუნქციონირებისა და ტექნიკური მომსახურებისთვის აუცილებელია 

უსაფრთხოებისთვის თავისუფალი სივრცის არსებობა. დანადგარებთან მისასვლელი გზები უნდა 

იყოს ფართო და სუფთა, ხოლო საფრთხის შემცველი ტექნოლოგიური პროცესები სხვებისგან უნდა 

განცალკევდნენ. ოპერაციები, რომლებიც საჭიროებენ ისეთ ჰიგიენურ საშუალებებს, როგორიც არის 

მტვრის დამჭერები, გასანიავებლები, ფანჯრები, კედლებთან ახლოს უნდა განლაგდეს.  

ნედლეულისა და მზა პროდუქციისადმი ხელმისაწვდომობა. ტექნოლოგიური პროცესის 

პირველი და უკანასკნელი სტადიები აუცილებლად უნდა განთავსდეს ნედლეულის, 

მაკომპლექტებლების და მზა პროდუქციის მახლობლად, ხოლო ეს უკანასკნელნი, თავის მხრივ, 

ახლოს უნდა იყვნენ კომპანიის საზღვრებთან. თუ პროცესში მონაწილეობენ მომხმარებლები, მაშინ 

მომსახურების ან მიღების პუნქტები უნდა იყოს შესასვლელის გვერდით.  

სივრცე. აუცილებელია იმ ფართის განსაზღვრა, რომელიც ამა თუ იმ დანადგარის 

ფუნქციონირებისა და დამზადებული დეტალების განთავსებისთვის არის საჭირო. ასევე 

აუცილებელია სივრცე პერსონალის მისასვლელად და მასალების მიტანისთვის. 

ორგანიზაცია. ფართის გეგმარებამ უნდა შექმნას ერთიანობის შეგრძნება. ეს საჭიროა როგორც 

თანამშრომელთა მოტივაციისთვის, ასევე კონტროლის განსახორციელებლად. არ შეიძლება 

საწარმოო ფართის იმგვარად დაგეგმვა, რომ ამან ხელი შეუშალოს პერსონალის დაახლოებას და 

ურთიერთობას. 

მოქნილობა. წარმოება უფრო ადვილად რეაგირებს მოთხოვნის ან ტექნოლოგიების 

ცვლილებებზე, როდესაც ფართის დაგეგმვის დროს გათვალისწინებულია დანადგარების იოლად 

გადატანის შესაძლებლობა. 

ზემოთ ჩამოთვლილმა ყველა ფაქტორმა შესაძლებელია არ მოახდინოს ზეგავლენა 

კონკრეტულ ვითარებაზე, მაგრამ, მიუხედავად ამისა, დანადგარების განთავსების დაგეგმვა 

ყოველთვის კომპრომისების ძიებაა. ამავე დროს, გასათვალისწინებელია ისიც, რომ კონკრეტული 

ვითარებისთვის ეფექტიანი განლაგება ცვლილებების შემთხვევაში ზოგჯერ კარგავს მოქნილობას და 

მუშაობის შემაფერხებელ ფაქტორადაც იქცევა. 

პროცესის პროექტირების დროს მთავარი პრობლემაა საწარმოო განყოფილებების განლაგება. 

როგორც წესი, განყოფილებები მიმაგრებულია განლაგების ადგილებთან. პრობლემა იმაში 

მდგომარეობს, რომ შემუშავდეს განლაგების ოპტიმალური გადაწყვეტილება. ზოგიერთი კომბინაცია 

უფრო მომგებიანი იქნება და სწორედ მათი შერჩევა უნდა მოხდეს, მაგრამ ამას ყოველთვის 

კონკრეტული ვითარება განაპირობებს. შესაძლებელია, ეკონომიკური ეფექტიანობის ან 

ტექნოლოგიური მიზანშეწონილობის გამო რამდენიმე განყოფილების ერთად განთავსება 

აუცილებელი იყოს, სხვათა კი პირიქით, ერთად დაგეგმარება დაუშვებელია. მაგალითად, სამღებრო 

და სარანდავი განყოფილებების მეზობლობა არ შეიძლება, რადგან ეს მტვრის ნაწილაკების 

ნაკეთობის ზედაპირზე მოხვედრის ალბათობას მკვეთრად ზრდის.  

ფართის დაგეგმვაზე დიდ გავლენას ახდენს შენობის ისეთი ატრიბუტების პარამეტრები, 

როგორიცაა ცენტრალური შესასვლელების, ლიფტების და ტვირთამწევი დანადგარების, ფანჯრების, 

გამაგრებულ-ფუნდამენტიანი მოედნების არსებობა. ასევე მნიშვნელოვანია ხმაურის და 

უსაფრთოხების პარამეტრების დაცვა და მოსასვენებელი ოთახების მოწყობა. ზოგჯერ (მაგალითად, 

მაღაზიების, ავტოგასამართი სადგურების, საზოგადოებრივი კვების ობიექტებში 

თვითმომსახურების ხაზების შემთხვევაში) დანადგარების განსაზღვრული კატეგორიისათვის 

გამართლებულია დასაგეგმი სტანდარტების შემუშავება. მაგალითად, McDonald’s-ის მიერ შენობების 

ერთი და იგივე სტრუქტურის გამოყენება უადვილებს მას  ახალი ობიექტების მშენებლობას და 

პერსონალის სწავლებას. პროცესების განთავსების დროს უმრავლეს პრობლემას ერთჯერადი 

ხასიათი აქვს და ფაქტორების უნიკალურ კომბინაციას წარმოადგენს, რომელიც არ ექვემდებარება 

სტანდარტიზაციას, შესაბამისად, მათი გადაწყვეტის გზებიც ინდივიდუალურია.  

განყოფილებების განთავსების ოპტიმალური ვარიანტის დასადგენად ძირითადი პრობლემა 

ვარიანტების სიმრავლეში მდგომარეობს. მაგალითად, მხოლოდ ცხრა განყოფილების განლაგების 300 

000 ვარიანტი არსებობს, თუ ისინი ერთ ხაზზე მდებარეობენ. ადგილმდებარეობის სხვადასხვა 

კონფიგურაციები, ისევე როგორც ნებისმიერი სპეციალური მოთხოვნა, რომელიც რამდენიმე 

განყოფილების ერთად მდებარეობას ან პირიქით, დაშორებას უკავშირდება, მკვეთრად ამცირებს 

შესაძლო ვარიანტების რაოდენობას, მაგრამ დარჩენილი მაინც უკიდურესად დიდია იმისათვის, რომ 

მოხდეს ყოველი მათგანის გამოკვლევა თვით კომპიუტერული ტექნიკის გამოყენებითაც. ამიტომ 

საწარმოო ფართის დაგეგმვისთვის ხშირად იყენებენ ცდისა და კორექტირების მეთოდს. 
 

ეფექტიანობის ზომები 

 პროცესის განლაგების უპირატესობა მისი საწარმოო მოთხოვნისადმი ადაპტაციის უნარით 

იზომება. განსხვავებულ ოპერაციულ სისტემებში კლიენტებს და მასალებს სხვადასხვა სახის 

ოპერაციები ესაჭიროებათ, რაც მათი მოძრაობის სხვადასხვა მარშრუტს განსაზღვრავს. სისტემებს, 

რომლებიც მასალებთან მუშაობს, სხვადასხვა სახის მოწყობილობები სჭირდებათ, რაც აღნიშნული 

მასალების ოპერაციებს შორის გადაადგილებისთვის გამოიყენება. სერვისულ სისტემაში კი, 

რომელიც ადამიანებთან მუშაობს, კლიენტი უნდა გადაადგილდეს ერთი სამუშაო ცენტრიდან 

მეორისკენ. ორივე შემთხვევაში მატერიალური და დროის დანახარჯები შესაძლოა საკმაოდ მაღალი 

იყოს. ამის გამო პროცესის განლაგების უმთავრესი მიზანია დროითი და მატერიალური 

დანახარჯების შემცირება, ეს კი მიიღწევა იმ განყოფილებების ერთმანეთის მახლობლად 

განთავსებით, რომელთაც დიდი ოდენობის ურთიერთშორისი ნაკადები გააჩნიათ. სხვა 

მნიშვნელოვანი ფაქტორები, რომლებიც გავლენას ახდენს ფართის დაგეგმვაზე, არის 

საექსპლუატაციო დანახარჯები, ეფექტიანი სიმძლავრეების შექმნა და მათი მოქნილობა. იმ დროს, 

როდესაც განიხილება არსებული განლაგების შეცვლის საკითხი, აუცილებელია ამ ღონისძიებისთვის 

საჭირო დანახარჯებისა და მისგან სავარაუდოდ მისაღები ეფექტის შედარება.  

 

ინფორმაციასთან დაკავშირებული მოთხოვნები 

 საწარმოო პროცესის ფართის დაგეგმვისთვის აუცილებელია შემდეგი ინფორმაციის ფლობა:  

1. იმ განყოფილებების და გადამამუშავებელი ცენტრების სია, რომელთა დაგეგმვაა 

გადაწყვეტილი, მათი სავარაუდო ზომები, შენობის/შენობების პარამეტრები, სადაც 

განთავსდება მოცემული განყოფილებები; 

2. სამუშაოს ნაკადის სხვადასხვა განყოფილებებს შორის განაწილების მიმართულება; 

3. განყოფილებებს და გადამამუშავებელ ცენტრებს შორის არსებული მანძილი და მათ შორის 

მოძრავი ტვირთის ერთეულის გადაადგილებასთან დაკავშირებული დანახარჯები; 

4. იმ კაპიტალის მოცულობა, რომლის ფართში ინვესტირებაც იგეგმება; 

5. სპეციალური მოთხოვნების ჩამონათვალი (მაგალითად, იმ ოპერაციების ჩამონათვალი, 

რომლებიც ერთად უნდა განთავსდეს ან პირიქით, დაშორდეს ერთმანეთისგან).  

იდეალურ ვარიანტში ჯერ ფართის საერთო გეგმა დგება, ხოლო შემდეგ პროექტირდება 

ფიზიკური სტრუქტურა, რითაც პროექტის მოქნილობა მიიღწევა. ამ პროცედურას, როგორც წესი, 

იცავენ ახალი საწარმოო სიმძლავრეების აშენების დროს, მაგრამ უმეტეს შემთხვევაში ფართის 

დაგეგმვა არსებული შენობებისთვის ხორციელდება. ამ დროს კი აუცილებელია ისეთი 

მოცემულობების დაწვრილებითი ანალიზი, როგორიცაა არსებული საწარმოო ფართისა და შენობის 

ზომები, შესასვლელების, ფანჯრების განლაგება და ა.შ.  

 

ფართის დაგეგმვის ტიპები 

ოფისის ფართის დაგეგმვა. კომპანიის ოფისი არის სპეციფიკური ინფრასტრუქტურა,  
საგანგებოდ განაწილებული სივრცე, რომელიც უზრუნველყოფს ფირმის საქმიანობის 
განხორციელებას. ოფისის იდეოლოგია, რომელიც დღეს დომინირებს განვითარებულ ქვეყნებში, მას 

განიხილავს არა მარტო როგორც ტექნიკით მოწყობილ გარკვეულ ფართს, სადაც მიმდინარეობს 

კომპანიის საქმიანობა, არამედ როგორც ინფრასტრუქტურას, რომელშიც  უზრუნველყოფილია 

ბიზნესის ყველა მმართველობითი პროცესი. კორპორაციული ოფისის უმთავრესი დანიშნულებაა 

სამუშაოს ერთობლივად შესრულების პროცესში ხელმძღვანელობის და დაქვემდებარებულების 

ეფექტიანი კომუნიკაციის უზრუნველყოფა, რაც კავშირგაბმულობის და სხვადასხვა საოფისე 

ტექნიკის თანამედროვე საშუალებებით მიიღწევა. 

კომპანიის ოფისის ორგანიზება. თანამედროვე ოფისის ორგანიზება დამოკიდებულია 

მრავალი ტექნიკური თუ ორგანიზაციული ხასიათის საკითხის გადაწყვეტაზე. ქვემოთ 

ჩამოთვლილია ის მინიმუმი, რის გარეშეც სადღეისოდ წარმოუდგენელია სოლიდური კომპანიის 

ოფისის ფუნქციონირება: სათანადოდ დაპროექტებული და მოწყობილი ფართი შესაბამისი 

ინტერიერით, მოპირკეთებით და ავეჯით; ორგანიზაციის დოკუმენტაციის მიმოქცევისთვის საჭირო 

მოწყობილობები (ფაქსები, კომპიუტერული ტექნიკა); დემონსტრირების და სხვა დამხმარე 

ორგანიზაციული საშუალებები (სადემონსტრაციო დაფები, პლანშეტები, თათბირების 

მოწყობისთვის საჭირო ხელსაწყოები და ა.შ.); ორგანიზაციული ტექნიკა (ქსეროქსები, 

დემონსტრირების ელექტრონული  საშუალებები; ქაღალდის გამანადგურებლები); სამეურნეო 

ინვენტარი და მოწყობილობები; მინიმალური სამზარეულო აღჭურვილობა; უსაფრთხოების 

საშუალებები (სიგნალიზაცია, შენობაში შესვლის მარეგლამენტირებელი ხელსაწყოები); 

პროგრამულ-კომპიუტერული კომპლექსები, კავშირგაბმულობისა და სატელეკომუნიკაციო 

საშუალებები;  პროგრამული უზრუნველყოფა. 

ოფისის განლაგება. კორპორაციის ოფისი ჩვეულებრივ მდებარეობს ერთი ან 

მრავალსართულიანი შენობების ნაწილში. სოლიდურ კომპანიებს გააჩნიათ საკუთარი ოფისებიც, 

რადგან შენობის ფლობა, საყოველთაოდ აღიარებული მოსაზრებების თანახმად,  მომხმარებლების, 

მიმწოდებლების, ფართო საზოგადოების თვალში სოლიდურობის და სიმყარის იმიჯს მატებს 

ფირმას. ბევრი კომპანია საოფისე ფართს გრძელვადიანი კონტრაქტების საფუძველზე ქირაობს, 

თუმცა ამგვარი ხელშეკრულებები ზღუდავს კომპანიათა მოქნილობას (გაფართოების, 

გადაადგილების, ოფისის ცვლილების შესაძლებლობას), ზრდის ფიქსირებულ და ამცირებს 

ცვალებად ხარჯებს. კორპორაციული ოფისები, როგორც წესი, ქალაქის საქმიან ნაწილში მდებარეობს 

პრესტიჟის და სხვადასხვა დაწესებულებებთან სიახლოვის გამო. რეგიონული ოფისები კი 

განთავსებულია მიმწოდებლების ან კლიენტების მახლობლად.    

ოფისის დაგეგმვა. სხვადასხვა დონის ხელმძღვანელობას შესაფერისი ოფისი გააჩნია. ოფისის 

კონკრეტული მდებარეობა, ფართი, კეთილმოწყობა, ავეჯის ხარისხი მიუთითებს ორგანიზაციაში 

მისი მფლობელის სტატუსზე. ოფისში ტოპ-მენეჯერის რეზიდენცია ფეშენებელურობით გამოირჩევა 

და ამის მიზეზი არა მარტო მნიშვნელოვანი პერსონისთვის სამუშაოს კომფორტული პირობების 

შექმნაა, არამედ კორპორაციის პრესტიჟის ხაზგასმაც. ხშირად უმაღლესი ხელმძღვანელის კაბინეტი 

რამდენიმე ოთახისგანაც შედგება, რომელთაგან ერთ-ერთი თათბირების, კრებების და 

შეხვედრებისთვის არის განკუთვნილი. ფუნქციური მიმართულების ან ბიზნეს-ერთეულების 

ხელმძღვანელების ოფისები დაქვემდებარებულებთან ახლოს უნდა მდებარეობდეს, რათა მათ 

საქმიანობაში და ცოდნისა და კვალიფიკაციის ამაღლებაში დაეხმარონ. დაბალი რანგის მენეჯერებს 

კი, როგორც წესი, საკუთარი კაბინეტი არ გააჩნიათ და ისინი ხელქვეითებთან ერთ ოთახში არიან 

განთავსებულნი.   

თანამედროვე კომპანიებში სულ უფრო პოპულარული ხდება ე.წ. ღია ზონის იდეა. საოფისე 

ფართის ამგვარი დაგეგმვა ძირითადად  კოლექტივში მეგობრობისა და ერთიანობის სულისკვეთების 

დამკვიდრებისათვის გამოიყენება, თუმცა არ უნდა გამოირიცხოს ჯგუფური კონტროლის 

შესაძლებლობაც „ღია ოფისების“ მოწყობის ტენდენცია ამჟამად საკმაოდ გავრცელებულია და არა 

მარტო კომერციულ სექტორში. მასში სამუშაო ადგილები ერთმანეთისგან გამოცალკევებულია 

საშუალო სიმაღლის ტიხარით და არა კაპიტალური კედლით, რაც საშუალებას აძლევს კოლეგებს, 

საჭიროების შემთხვევაში შეუფერხებლად იურთიერთონ, აგრეთვე თვალი ადევნონ  ერთმანეთის 

საქმიანობას. ამგვარი ფართი თანამშრომლების მიერ აღიქმება როგორც ერთი მთლიანი. ზოგჯერ 

ტიხარის ნაცვლად გამოიყენება მინის გამჭვირვალე კედელი, რა დროსაც ნარჩუნდება გუნდურობის, 

ერთიანობის, ურთიერთკონტროლის განწყობა, ამასთანავე, იქმნება მყუდრო, წყნარი ატმოსფერო, 

რაც ესოდენ საჭიროა ზოგიერთი სახის საქმიანობისთვის.  ორივე ზემოაღნიშნული ფორმის მთავარი 

მიზანია გუნდური სულისკვეთების და ურთიერთობის  გარემოს შექმნა.  

საოფისე ფართის დაგეგმვის დროს აუცილებლად გასათვალისწინებელია დოკუმენტაციის 

საცავის ადგილიც. ოფისში საქმიანი ურთიერთქმედების დიდი ნაწილი, გარდა ვერბალურისა, 

მოხსენებითი ჩანაწერების  და სხვადასხვა დოკუმენტაციის გაცვლით ხდება. მსგავსი კომუნიკაციები 

მოითხოვს კარგად ორგანიზებულ მიწოდების სისტემას. ქაღალდზე შესრულებული ჩანაწერები 

იწვევს საკომუნიკაციო შეფერხებებს, თუ ისინი არ არის სათანადოდ დახარისხებული, 

კატალოგიზებული და დოკუმენტირებული. ამისათვის კი საჭიროა შესაბამისი საცავების და 

დამხმარე ფართის  ორგანიზება.  

საცალო ვაჭრობის ობიექტის ფართის დაგეგმვა.  ფართის მაქსიმალურად ეფექტიანად 

გამოყენება განსაკუთრებით მნიშვნელოვანია საცალო ვაჭრობის ობიექტებისთვის, ეს კი 

შეუძლებელია მყიდველზე სათანადო ზემოქმედების გარეშე. აღსანიშნავია ისიც, რომ 

განვითარებულ ქვეყნებში ადამიანური შრომის პერმანენტულმა გაძვირებამ ახალი ხედვა წარმოშვა 

საცალო ვაჭრობის შესახებ, რაც გაყიდვების ზრდას გულისხმობს პერსონალის შემცირების ფონზე. 

ამასთან დაკავშირებით, არსებობს ტერმინი „მერჩანდაიზინგი“, რომელიც საცალო ვაჭრობის 

ობიექტებში საქონლის წინწაწევის ყველა იმ ღონისძიებას მოიაზრებს, რომლებიც ადამიანურ 

ფაქტორთან არ არის დაკავშირებული. მათში კი უმთავრესია ფართის დაგეგმვა. თანამედროვე 

მაღაზიებში, მიუხედავად სიდიდისა, საქონელი რაც შეიძლება მიმზიდველად უნდა იყოს 

განთავსებული, ხოლო ფართის დიზაინი იმგვარად შემუშავებული, რომ უზრუნველყოფილ იქნას 

გაყიდვების მოცულობის ზრდა.  

საცალო ვაჭრობის ობიექტის ფართის დაგეგმვისას გასათვალისწინებელია რამდენიმე 

ფუნდამენტური პრინციპი: ყოველ მყიდველს თავისუფლად უნდა შეეძლოს საქონელთან მიახლოება 

და დათვალიერება; აუცილებელია სავაჭრო ფართის სპეციალური გაფორმება, რაც გულისხმობს 

სტელაჟების, ვიტრინების, სამაცივრო დანადგარების მოწყობას, ინტერიერის შეღებვას, განათებას; 

საცალო ვაჭრობის ობიექტი უნდა ფლობდეს კონკრეტული საქონლის რაც შეიძლება ფართო 

ასორტიმენტს; მსგავსი საქონელი ერთად უნდა განთავსდეს; პერსონალს ზედმეტი ძალისხმევის 

გარეშე უნდა შეეძლოს საქონლის დახლებზე და სტელაჟებზე განთავსება; მყიდველს უნდა 

მიეწოდოს მაქსიმალური ინფორმაცია საქონლის არსისა და ფასის შესახებ.  

  ნახატი 9.1  

სუპერმარკეტის ფართის დაგეგმვა 

 
მართალია, „მერჩანდაიზინგი“ და კონკრეტულად ფართის დაგეგმვა საცალო ვაჭრობის ყველა 

ობიექტისთვის არის მნიშვნელოვანი, მაგრამ ეს განსაკუთრებით აქტუალურია დიდი და 

მრავალპროფილური მაღაზიებისთვის. ამ შემთხვევაში დამატებით შემდეგი პირობების დაცვაა 

მიზანშეწონილი, კერძოდ: დიდი სავაჭრო ფართის მქონე დაწესებულებებმა კლიენტს თავიდანვე 

უნდა მიუთითონ ამა თუ იმ საქონლის განთავსების ზუსტი ადგილი; მაღაზიაში, სადაც სხვადასხვა 

საქმიანობა შეიძლება განხორციელდეს, ამისთვის განცალკევებული ფართები უნდა გამოიყოს; 

ზოგჯერ ობიექტს შიგნით ეწყობა მცირე მოცულობის სავაჭრო წერტილები, სადაც იყიდება 

მაღალხარისხოვანი და უფრო ძვირი საქონელი; მყიდველის ყურადღება საქონლის განთავსების 

ადგილის მიმართ უნდა იქნას კონცენტრირებული.   

 საცალო ვაჭრობის მაღაზიაში, ისევე როგორც ყველა მაღალი კონტაქტის მქონე სერვისულ 

ობიექტში, მნიშვნელოვანია კლიენტისთვის კეთილგანწყობის ატმოსფეროს შექმნა, რის შედეგადაც 

ხდება მის მსყიდველობით აქტივობაზე ზემოქმდება. ამ მხრივ გამოიყოფა ღონისძიებების მთელი 

კომპლექსი, რომლებიც სამ ნაწილად შეიძლება დავყოთ, ესენია: ობიექტში შექმნილი გარემო 
პირობები _ განათება, ფერთა შეხამება, ხმაური, სუნი და ტემპერატურა. გარდა იმისა, რომ 

ზემოაღნიშნულ ფაქტორებს ქვეცნობიერზე ზემოქმედების უნარიც აქვს, მათ უშუალო გავლენაც 

გააჩნიათ მყიდველის ქცევაზე. მაგალითად, კარგი განათება უზრუნველყოფს საქონლის შემჩნევის 

მაღალ ხარისხს, ნორმალური ტემპერატურა, ხმაური და სასიამოვნო სუნი კლიენტის კომფორტს და 

მის დიდხანს შეყოვნებას ობიექტში; სივრცული გეგმარება და ფუნქციურობა _ აქ იგულისხმება 

სავაჭრო ტექნიკის,  სტელაჟების, დახლების განლაგება, მათ შორის ბილიკების დაგეგმვა, საქონლის 

განთავსება. კლიენტზე ზემოქმედების მხრივ აქაც უდიდესი შესაძლებლობები არსებობს, 

მაგალითად: კარგად გაფორმებული და/ან ძლიერგაყიდვადი სასაქონლო ერთეულების მაღაზიის 

პერიფერიებში განლაგება, რათა გამორჩეული ადგილები მაღალიმპულსურ და რენტაბელურ 

ერთეულებს დაეთმოთ.  ერთი მხრივ, მიმზიდველი და ყოველდღიური მოხმარების საქონელი 

აიძულებს მომხმარებელს, კარგად შეისწავლოს მაღაზიის არაცენტრალური ნაწილები, მეორე მხრივ 

კი, კარგ ადგილებზე განლაგებული მაღალრენტაბელური ერთეულები ადვილად ხვდება 

თვალსაწიერში და კლიენტს მისი შეძენის სურვილი უჩნდება; რიგებს შორის გასასვლელები ისე 

უნდა იყოს დაგეგმილი, რომ კლიენტმა რაც შეიძლება დიდი დრო გაატაროს მაღაზიაში, მაგრამ, ამავე 

დროს, ნაკლებად უნდა დასჭირდეს პერსონალის დახმარება; შენობის გაფორმება _ მაღაზიის მისია 

შესასვლელთან განლაგებულმა განყოფილებებმა უნდა გადმოსცენ მათი გულდასმით 

პოზიციონირების საფუძველზე, რისთვისაც შესაძლებელია სხვადასხვა ნიშნების, სიმბოლოების და 

არტეფაქტების გამოყენება.  
სასაწყობე ფართის დაგეგმვა. საწყობის დაპროექტების დროს მთავარი ფაქტორი მისი 

დანიშნულებაა. საწყობებს სხვადასხვა ფუნქცია გააჩნია, დაწყებული ტვირთის გატარების 

უზრუნველყოფიდან, როგორც ეს დოკების შემთხვევაში ხდება (ნახატი 9.3), დასრულებული 

მატერიალური ფასეულობების შენახვით. გარდა ამისა, დღეს სულ უფრო იზრდება ისეთი 

საწყობების რაოდენობა, რომლებიც რამდენიმე ფუნქციას ითავსებს. საწყობი შეიძლება ასევე 

მოგვევლინოს გამანაწილებელ ან შემკრებ პუნქტად და იქ შესაძლებელია მოხდეს საქონლისთვის 

გარკვეული ფასეულობის დამატება, მაგალითად, შეფუთვა, დაფასოება, დაკომპლექტება და ა.შ. 

საწყობის მთლიანი ფართი ორ, უშუალოდ მატერიალური ფასეულობის შესანახად განკუთვნილ და 

დამხმარე ნაწილებად იყოფა. ამ უკანასკნელში განთავსებულია საწყობის ფუნქციონირებისთვის 

საჭირო სხვადასხვა სამსახური და ცენტრალური ოფისი. მიუხედავად იმისა, რომ პრაქტიკაში 

საწყობების უამრავი ვარიაცია არსებობს, ითვლება, რომ დამხმარე ფართი მთლიანის 1/3-ზე მეტი არ 

უნდა იყოს (ნახატი 9.2).  

ნახატი 9.2 

ტრადიციული საწყობის გეგმა 

 
სასაწყობე ფართის დაგეგმვისას გასათვალისწინებელია ორი უმნიშვნელოვანესი პირობა:  

მაქსიმალურად ოპტიმალურად უნდა იყოს გამოყენებული ფართი და მინიმიზებული _ 

ტვირთდამუშავებისთვის საჭირო ხარჯები. თუმცა პრაქტიკაში, როგორც წესი, ეს ორი ამოცანა 

პირდაპირპროპორციულად არის ერთმანეთთან დაკავშირებული: სასაწყობე ფართის გამოყენების 

ოპტიმალურობის ზრდა იწვევს  ტვირთდამუშავებისთვის საჭირო დანახარჯების მატებას. სასაწყობე 

ფართის მაქსიმალურად დატვირთვა სივრცის მთლიანად ათვისებას გულისხმობს, ეს კი 

შეუძლებელია ამწე და სატრანსპორტო ტექნიკური საშუალებების გარეშე, რაც საკმაოდ 

ძვირადღირებულია. ამიტომ აუცილებელია მათ შორის ოპტიმალური ბალანსის მოძებნა. ამავე 

დროს, სასაწყობე ფართის დაპროექტებისას უზრუნველყოფილი უნდა იყოს შენახვის და 

გადაადგილების დროს საქონლის დაზიანების ხვედრითი წილის შემცირება. 

ნახატი 9.3 

დოკური ტიპის საწყობის გეგმა 

 
 

 საწყობის ფართის დაგეგმვა დიდად არის დამოკიდებული მატერიალური ფასეულობის 

ასორტიმენტზე.  იმის მიხედვით, თუ რომელი საქონელი ინახება საწყობში, უნდა შეიქმნას დაცვის 

საგანგებო პირობები, რაც ფართის გეგმარებაშიც უნდა აისახოს. გარდა ამისა, თანამედროვე საწყობი 

შემდეგ მოთხოვნებს უნდა აკმაყოფილებდეს: უნდა დაინერგოს საქონლის განთავსების ყველაზე 

რაციონალური საშუალებები; უნდა გამოირიცხოს ერთი ტიპის საქონლის უარყოფითი გავლენა სხვა 

სახის საქონელზე; შესაძლებელი უნდა იყოს ამწე, სატრანსპორტო და სხვა ტიპის ტექნიკური 

დანადგარების გამოყენება.  

პროდუქციაზე ორიენტირებული საწარმოს ფართის დაგეგმვა. მეორენაირად ამ მეთოდს 
დანადგარების საგნობრივი პრინციპით განლაგება ეწოდება და მისი გამოყენება განსაკუთრებით 
მნიშვნელოვანი მასობრივი და უწყვეტი წარმოების დროს არის. განლაგების ამ სისტემის შერჩევის 

დროს დანადგარები ან საწარმოო პროცესები იმ ტექნოლოგიური თანმიმდევრობით განთავსდება, 

რომელსაც ნაკეთობა გაივლის დამზადების პროცესში. ყოველი დეტალის მოძრაობის ტრაექტორია, 

როგორც წესი, პირდაპირ ხაზს წარმოადგენს, ამიტომ ამ მეთოდით განლაგებულ დანადგარებს 

საწარმოო ხაზებსაც უწოდებენ. ამგვარი საწარმოო ხაზებით ხდება ფეხსაცმლის ფაბრიკების, 

ქიმიური ქარხნების, ლითონის სადნობის საწარმოების, ავტოსამრეცხაოების ორგანიზება. 

პროდუქციაზე ორიენტირებული საწარმოს ფართის დაგეგმვის დროს ხდება 
სტანდარტიზებული საწარმოო ოპერაციების გამოყენება ოპერაციულ სისტემაში დიდი მოცულობის 
საწარმოო ნაკადის თანაბარზომიერი და სწრაფი გადაადგილების უზრუნველყოფისთვის. ვინაიდან 

მსგავსი სისტემები ეფექტიანობით და წარმოების დიდი მოცულობებით გამოირჩევა, ეს მათი 

შექმნისთვის მნიშვნელოვანი სახსრების ინვესტირების შესაძლებლობას იძლევა. ამასთან, რადგან ამ 

დროს მხოლოდ ერთი სახის ან რამდენიმე ერთგვაროვანი პროდუქტი იწარმოება, შესაძლებელი 

ხდება წარმოების განთავსება მოცემულ ტექნოლოგიურ პროცესთან სრული შესაბამისობით. იმ 

შემთხვევაში კი, თუ ყოველი ნაკეთობა ოპერაციების ერთი და იგივე თანმიმდევრობას გაივლის, 

მათი გადაადგილება კონვეიერული წესით ხდება, რის საფუძველზეც იქმნება ე.წ. საწარმოო ხაზები, 

რომლებსაც მასობრივი წარმოების შემთხვევაში ამკრებ ხაზებსაც უწოდებენ. პროდუქციაზე 

ორიენტირებული საწარმოს ფართის დაგეგმვა უზრუნველყოფს სამუშაო ძალის და დანადგარების  

მაღალ ეფექტიანობას, რაც ანაზღაურებს იმ დიდ დანახარჯებს, რომელიც მსგავსი წარმოების 

ორგანიზებისთვის არის საჭირო. ეს, უპირველეს ყოვლისა, მიიღწევა წარმოების მონოტონური, 

სწრაფი ტემპის შედეგად, რის გამოც ყოველ ნაკეთობაზე ცალკეული ოპერაციის შესრულებას მცირე 

დრო ესაჭიროება, მაგრამ დიდი რისკის მატარებელია ის ფაქტი, რომ რომელიმე ერთი დანადგარის 

დაზიანების ან პროცესის შეფერხების შემთხვევაში საწარმოო ხაზი მთლიანად ჩერდება.  

პროცესზე ორიენტირებული საწარმოს ფართის დაგეგმვა (დანადგარების ტექნოლოგიური 

პრინციპით განლაგება) გამოიყენება წყვეტილი საწარმოო ციკლის შემთხვევაში. განლაგების ამ 

მეთოდის თანახმად, მსგავსი დანადგარები ან ტექნოლოგიური ოპერაციები ერთად ჯგუფდება. 

მაგალითად, ყველა საზეინკლო ჩარხი ან ყველა პრესი ერთად თავსდება. დამუშავების პროცესში 

მყოფი დეტალი ერთი ადგილიდან მეორეზე გადაადგილდება ოპერაციების თანმიმდევრობის 

მიხედვით, სადაც ყოველი ოპერაციისთვის განლაგებულია შესაბამისი დანადგარი. ფართის 

დაგეგმვის ეს საშუალება დამახასიათებელია საავადმყოფოებისთვის, საგამომცემლო ბიზნესისთვის, 

ავტოსარემონტო სალონისთვის და ა.შ. პროცესზე ორიენტირება გამიზნულია იმ მომსახურების და 

ნაკეთობების დასამზადებლად, რომელთაც მრავალფეროვანი ტექნოლოგიური პროცესი სჭირდებათ. 

ფართის დაგეგმვის დროსაც უმთავრესი გასათვალისწინებელი ფაქტორი სწორედ ტექნოლოგიური 

პროცესების მრავალფეროვნებაა. ამ ტიპის განლაგების საწარმოს მაგალითია მექანიკური საამქრო, 

რომელშიც სხვადასხვა უბნებზე განსხვავებულ ოპერაციებს ასრულებენ. მათ შორის საჭიროა 

მასალების და ნაკეთობების გადაადგილება, ამიტომ ფართის პროექტირების დროს ითვალისწინებენ 

სხვადასხვა სატვირთო დანადგარის მოძრაობის მარშრუტებს. პროცესზე ორიენტირებული საწარმოს 

ფართის დაგეგმვა ხშირად გამოიყენება მომსახურების სფეროში. ყველაზე კარგად ეს ჩანს 

საავადმყოფოების, ბანკების, უნივერსიტეტების, ბიბლიოთეკების შემთხვევაში. მაგალითად, 

საავადმყოფოებს აქვთ ქირურგიული, პედიატრიული, თერაპიული და ა.შ. განყოფილებები, 

უნივერსიტეტებს ფაკულტეტები და კათედრები, რომლებიც კონკრეტული დისციპლინის 

შესწავლაზე არიან ორიენტირებულნი და ა.შ. 

ნახატი 9.4 

პროცესზე ორიენტირებული საწარმოს ფართის დაგეგმვა 

(საავადმყოფოს მაგალითი) 

 
 

 იმის გამო, რომ პროცესზე ორიენტირებულ საწარმოში დანადგარები განთავსებულია თვით ამ 

დანადგარების ტიპის და არა ტექნოლოგიური თანმიმდევრობის მიხედვით, ამგვარი სისტემა უფრო 

ნაკლებმგრძნობიარეა შეფერხებების მიმართ. მსგავსი ვითარების პრევენციისთვის ხშირად იგეგმება 

დამატებითი საწარმოო ფართი, სადაც ესა თუ ის სათადარიგო დანადგარია განთავსებული, 

რომელიც საწარმოო პროცესში შეფერხებების შემთხვევაში ერთვება. პროცესზე ორიენტირებული 

საწარმოს ფართის დაგეგმვის მთავარი პრობლემაა დაგეგმვის სირთულე. საწარმოო პროცესისთვის 

გრაფიკები და სამარშრუტო სქემები პერმანენტულად უნდა მუშავდებოდეს. უარყოფითი მომენტია 

ისიც, რომ ნაკეთობების გადაადგილება ზრდის დანახარჯებს. 

ფართის დაგეგმვა ფიქსირებული პოზიციის ნაკეთობისთვის (დანადგარების განლაგება 

უძრავი ობიექტის მომსახურების პრინციპით). ეს მეთოდი გამოიყენება მაშინ, როდესაც ნაკეთობა 

მთელი ტექნოლოგიური პროცესის განმავლობაში ერთ ადგილზე რჩება. ამ დროს შრომის იარაღები, 

მასალები და პერსონალი გადაადგილდება ტექნოლოგიური პროცესის შესაბამისად ნაკეთობისკენ და 

არა პირიქით, როგორც ამას ადგილი აქვს სხვა შემთხვევების დროს. დანადგარების განლაგების ეს 

მეთოდი აუცილებელია დიდი გაბარიტების მქონე ისეთი ნაკეთობების დამზადებისას, როგორიც 

არის გემები, თვითმფრინავები, დიდი საწარმოო დაზგები და ა.შ. იგივე მეთოდი გამოიყენება 

სახლების აშენებისა და კინოს გადაღების დროს. ეს მეთოდი მკვეთრად განსხვავდება ზემოთ 

განხილულებისგან. წარმოების ამ ფორმისთვის თითქმის ყოველთვის განმსაზღვრელია ნაკეთობის 

ისეთი მახასიათებლები, როგორიც არის დიდი წონა, გაბარიტები, მოცულობა, რის გამოც მისი 

გადაადგილება უკიდურესად რთულია. წარმოების ამ პრინციპის თანახმად, ორგანიზების 

შემთხვევაში ფართის მიმართ განსაკუთრებული მოთხოვნები არსებობს, რადგან, ერთი მხრივ, იქ 

უნდა განთავსდეს დიდი ნაკეთობა და, მეორე მხრივ, მისდამი თავისუფლად უნდა 

გადაადგილდებოდეს ინსტრუმენტები, მასალები და პერსონალი. ამ პირობებში უდიდესი 

მნიშვნელობა აქვს მაკომპლექტებლების და დანადგარების მიწოდების გრაფიკების შედგენას და მათ 

დაცვას, რომ ნაკეთობასთან მისადგომები არ ჩაიხერგოს. კოორდინირების პრობლემა 

განსაკუთრებით მწვავდება დიდი პროექტების განხორციელების დროს, როდესაც მის გარშემო 

უამრავი მასალა, დანადგარი და მუშა მოძრაობს. ამ ტიპის პროცესში საჭირო ხდება გადაადგილების 

და ტვირთის გადამზიდი მოწყობილობების გამოყენება. ფიქსირებული პოზიციის ნაკეთობისთვის 

ფართის დაგეგმვის მიდგომები ფართოდ გამოიყენება ფერმერულ მეურნეობებში, მემცენარეობის 

დარგში, როდესაც ხდება ნაკვეთების დამუშავება და მოსავლის აღება. ამ დროს სავარგული, რომლის 

განლაგებაც ფიქსირებულია და რომელიც შეიძლება განვიხილოთ, როგორც შრომის საგანი, 

სხვადასხვა დანადგარის და პერსონალის მიერ მუშავდება. 

დანადგარების განლაგება ჯგუფური ტექნოლოგიების პრინციპით (საწარმოო რგოლების 

ფორმირება). ეს მეთოდი სხვადასხვა სახის დანადგარის სამუშაო ცენტრებში ან ტექნოლოგიურ 

რგოლებში დაჯგუფებას  მოიაზრებს იმ  დეტალების დასამზადებლად,  რომელთა  დასამუშავებლად 

ნახატი 9.5 

საწარმოო რგოლების მეშვეობით განლაგების გაუმჯობესება 

 

 
ნახატი 9.6 

საწარმოო რგოლების მეშვეობით განლაგების გაუმჯობესება 

 
ერთნაირი ან მსგავსი ტექნიკა გამოიყენება. დანადგარების განლაგება ჯგუფური ტექნოლოგიების 

მიხედვით, ერთი მხრივ, დანადგარების ტექნოლოგიური პრინციპით განლაგებას წააგავს, რადგან 


	I ოპერაციული მენეჯმენტის არსი.pdf (p.1-12)
	II ოპერაციული სტრატეგია.pdf (p.13-25)
	III პროექტების მართვა.pdf (p.26-39)
	IV პროგნოზირება.pdf (p.40-52)
	V პროდუქტის პროექტირება.pdf (p.53-75)
	VI ხარისხის მართვა.pdf (p.76-89)
	VII პროცესებისა და საწარმოო სიმძლავრეების დაგეგმვა.pdf (p.90-105)

